
Bhaktimanjari

ಭಕ್ತಿಮಂಜರೀ

.. ಶ್ರೀಃ ..
ಶ್ರೀಗಣೇಶಾಯ ನಮಃ .
ಸ್ವಾತಿ ಶ್ರೀರಾಮವರ್ಮವಂಚಿಮಹಾರಾಜಪ್ರಣೀತಾ ಭಕ್ತಿಮಂಜರೀ .

ಅಥ ಪ್ರಥಮಶತಕಂ .

ಆನಂದಾಮೃತಸಾರಸಂತತಿಮಯಸ್ವಾರಾಜ್ಯಮೂರ್ಧಾಭಿಷಿ-

ಕ್ತಾತ್ಮನ್ನಂಬುಜನಾಭ! ತೇ1ಚರಣಯೋರ್ನತ್ವಾ ಮುಹುಃ ಸಾದರಂ .

ಏತಾವತ್ ಪುನರರ್ಥಯೇ ಕುರು ಕೃಪಾಮಾಪತ್ಸು ಸಂಪತ್ಸು ವಾ
ಭೂಯಾತ್ ತ್ವತ್ಪದಪದ್ಮಯೋರವಿರತಂ ಭಕ್ತಿರ್ಮಮಾಚಂಚಲಾ .. 1.1..
1. ”ತೇ”ಇತಿ ತವೇತ್ಯಸ್ಯಾರ್ಥೇಽವ್ಯಯಂ .

ಯದಿ ತು ಆತ್ಮನ್ನಿತಿ ಪೃಥಕ್ ಪದಂ ಕೃತ್ವಾ
ತದರ್ಥಃ ಪರಮಾತ್ಮಾ ವಿಶೇಷ್ಯತ್ವೇನಾಶ್ರೀಯತೇ,
ತದಾ”ನಾಮಂತ್ರಿತೇ ಸಮಾನಾಧಿಕರಣೇ ಸಾಮಾನ್ಯವಚನಂ” (8-1-73)
ಇತಿ ವಿಶೇಷ್ಯವಾಚಿಪದಸ್ಯಾಮಂತ್ರಿತಾವಿದ್ಯಮಾನವದ್ಭಾವಪ್ರತಿಷೇಧಾತ್
ಷಷ್ಠ್ಯಂತಯುಷ್ಮಚ್ಛಬ್ದಸ್ಯೈವಾಯಮಾದೇಶಃ”ತೇ”ಇತಿ .

1ಯಾಮಾಹುಃ ಶ್ರುತಿಶೇಖರಾಧ್ವಪಥಿಕಾಃ 2ಪಾರಾಶರಾದ್ಯಾ ದೃಢಂ
ತ್ವತ್ಕಾರುಣ್ಯರಸಾಪ್ತಿಸಿದ್ಧ3ಲತಿಕಾಮವ್ಯಾಜಮೋದಪ್ರದಾಂ
ಕಿಂಚಾಶೇಷಸಮೀಹಿತಾರ್ಥಘಟನಾನೈಪುಣ್ಯಯುಕ್ತಾಂ ನೃಣಾಂ .

ತಸ್ಯೈ ನ ಸ್ಪೃಹಯೇತ ಕೋ ನು ಭುವನೇ ಪಾಪಾದೃತೇ ಶ್ರೀಪತೇ !.. 1.2..
1.ಯತ್ಪದೇನ ಪೂರ್ವೋಕ್ತಾ ಭಕ್ತಿಃ ಪರಾಮೃಶ್ಯತೇ .
2.ಪರಾಶರಸ್ಯೇಮೌ ಪಾರಾಶರೌ ವ್ಯಾಸಶುಕೌ ತದಾದ್ಯಾಃ
3.ಸಿದ್ಧಲತಿಕಾ ಸಿದ್ಧೌಷಧಿಃ .
ಕಿಂಚ ತ್ವಂ ಚ ಕಿರೀಟಿನೇ ಸ್ವಸುಹೃದಾಂ ಮುಖ್ಯಾಯಯುದ್ಧಾಂಗಣೇ
ಬಂಧೂನಾಂ ನಿಧನೋತ್ಥಪಾತಕಭಯೋದ್ವಿಗ್ನಾಯ ತತ್ಸಾರಥಿಃ .
ಶ್ರೇಯೋಮಾರ್ಗಶತೇಷು ಶಂಸಸಿ ಹಿಯದ್ಯಾಮೇವ ಮುಖ್ಯಾಂ ದೃಢಂ
ತತ್ ತಾಮೇವ ಮಮ ಸ್ಥಿರೀಕುರು ಜವಾದಂಭೋಜನಾಭಾಧುನಾ .. 1.3..

ಜಾತ್ಯಾ ಯಾಸ್ತ್ವಬಲಾ ಹರೇ!ಪರಮನಾಘ್ರಾತಾತ್ಮವಿದ್ಯಾರಸಾಃ
ಸ್ವೈರಿಣ್ಯೋ ರಹಿತಾಃ ಸತಾಮಘಹತಾ ಸಂಗೇನ ಚಾನಾರತಂ .

ಗೋಪ್ಯೋ 1ಜಾರಧಿಯಾಪ್ಯವಾಪ್ಯ ನನು ಯಾಂ ಭಕ್ತಿಂ ಪದಾಂಭೋರುಹೇ
ಭಾವತ್ಕೇ ತುತುಷುರ್ಭವೇತ್ ಕಥಮಿಯಂ ನೋ ತಾಪಹಂತ್ರೀ ನೃಣಾಂ .. 1.4..

1. ಕಾಮಾದ್ದ್ವೇಷಾದ್ಭಯಾತ್ ಸ್ನೇಹಾದ್ಯಥಾ ಭಕ್ತ್ಯೇಶ್ವರೇ ಮನಃ .
ಆವೇಶ್ಯ ತದಘಂ ಹಿತ್ವಾ ಬಹವಸ್ತದ್ಗತಿಂ ಗತಾಃ ..
ಗೋಪ್ಯಃ ಕಾಮಾದ್ಭಯಾತ್ ಕಂಸೋ ದ್ವೇಷಾಚ್ಚೈದ್ಯಾದಯೋ ನೃಪಾಃ .
ಸಂಬಂಧಾದ್ವೃಷ್ಣಯಃ ಸ್ನೇಹಾದ್ಯೂಯಂ ಭಕ್ತ್ಯಾ ವಯಂ ವಿಭೋಃ ..”
ಇತಿ ಶ್ರೀಭಾಗವತಂ .

ಆಸ್ತಾಂ ತಾವದಿದಂ ಸದಾ ರಿಪುಧಿಯಾಪಿ ತ್ವಾಂ ಸ್ಮರಂತಃ ಖಲಾ
ಭೂಪಾಶ್ಚೈದ್ಯಮುಖಾಶ್ಚರಾಚರಜಗಜ್ಜಾಲೈಕಬಂಧುಂ ಹರೇ ! .
ತ್ವಾಮಾಪುರ್ಬತ ತಾದೃಶೇ ತ್ವಯಿ ಹರೌ ಲಬ್ಧಾ ಹಿ ಭಕ್ತಿಃ ಪರಾ
ಕಂ ನಾಜ್ಞಾನಿನಮಪ್ಯವಾಪ್ತಕುಶಲಂ ಕುರ್ಯಾದ್ವಿಭೋ !ಮಾದೃಶಂ .. 1.5..

ಲಕ್ಷ್ಮೀಕಾಂತ ! 1ಗುರುರ್ಗುರುರ್ಗುಣನಿಧೇರ್ಯಸ್ಯೋದ್ಧವಸ್ಯ ಧ್ರುವಂ
ಧರ್ಮಿಷ್ಠಾವಲಿಹಾರಮಧ್ಯತರಲೋಯೋ ವಾ ಬುಧೈಃ ಕೀರ್ತಿತಃ .
ಸೋಽಪ್ಯೇಷ ತ್ವಯಿ ವೀಕ್ಷ್ಯ ಭಕ್ತಿಮಚಲಾಂ ಗೋಪಾಂಗನಾನಾಮಗಾದ್-

ವಿಸ್ಮೇರತ್ವಮಿಮಾಂ ತ್ವದೀಯಚರಣೇ ಭಕ್ತಿಂ ಪರಾಂ ದೇಹಿ ಮೇ .. 1.6..
1.ಬೃಹಸ್ಪತಿಃ .
ಲೀಲಾಮಾನುಷವಿಗ್ರಹೇಣ ಭವತಾ ಸಂಪ್ರೇಷಿತಾ ದೇವ !ಯೇ
ಗೋಪಾ ಹಂತ ನಿರಾಕೃತಾ ದ್ವಿಜವರೈರನ್ನಾರ್ಥಿನೋ ಯಷ್ಟೃಭಿಃ .
ಭೂಯಸ್ತದ್ಗೃಹಿಣೀಜನಾರ್ಪಿತಮದನ್ ಭಕ್ತಂ ಚ ಭಕ್ತಿಂ ವಿಲೋ-
1ಕ್ಯಾದಾ ಮುಕ್ತಿಮಹೋ ತದೀಯದಯಿತವ್ರಾತೋರುಲಜ್ಜಾವಹಾಂ .. 1.7..

1.ದತ್ತವಾನ್ ತದ್ಗೃಹಿಣೀಜನಾಯೇತಿ ಶೇಷಃ .
ಪ್ರಹ್ಲಾದೋಽಸುರವಂಶಜಃ ಶಿಶುರಪಿ ತ್ವತ್ಪಾದಪಂಕೇರುಹೇ
ಭಕ್ತಿಂ ಪ್ರಾಪ್ಯ ಜಹೌ 1ಗುರೂಕ್ತಮಶುಭಾಯೈವೇತಿ ಜಾನನ್ನಸೌ .
ಲೇಭೇ ನೈವ ರುಜಾಂ ಚ ತಾತಕಲಿತಾಂ ತ್ವತ್ಪ್ರೇಮಪಾತ್ರೇಷು ಚಾ-
ಪ್ಯಾಸೀದ್ಯತ್ ಪ್ರಥಮೋ ಮಮಾಪಿ ದಿಶ ತದ್ಭಕ್ತಿಂ ಪರಾಂ ತಾದೃಶೀಂ .. 1.8..

ಗುರುಣಾ ಅಸುರಾಚಾರ್ಯೇಣ ಪಿತ್ರಾ ವಾ ಉಕ್ತಮುಪದಿಷ್ಟಂ .

ಬಾಲ್ಯೇ ಕಾಮಮರುಂತುದೈ1ರ್ನಿಗದಿತೈರ್ಮಾತುಃ ಸಪತ್ನ್ಯಾ ಗೃಹಾದ್-

ಯಾತೋ ಹಂತ ವನಂ ಸ ನಾರದಮುನೇರ್ಲಬ್ಧತ್ವದಾರಾಧನಃ .
ಸರ್ವೋತ್ಕೃಷ್ಟಮವಾಪ ತದ್ಧ್ರುವಪದಂ  2ಚೌತ್ತಾನಪಾದಿರ್ಯಯಾ

ಸಾ ಭಕ್ತಿಸ್ತವ ಪಾದಯೋಃ ಕಿಮಿವ ನ ಶ್ರೇಯಃ ಸಮಾಪಾದಯೇತ್ .. 1.9..

1.ವಚನೈಃ . 2.ಧ್ರುವಃ .
ಭಾಸ್ವದ್ವಂಶಪಯೋಧಿಪಾರ್ವಿಕವಿಧೌ 1ನಾಭಾಗಸೂನೌ ಕೃತಃ
ಶಾಪೋಽಭೂನ್ನನುಮೋಘ ಏವಮುನಿನಾ ಕ್ರುದ್ಧೇನ ದುರ್ವಾಸಸಾ .
ಭೂಯಸ್ತ್ವಂ ಶರಣಾರ್ಥಿನೇಽಪಿ ಮುನಯೇ ಚಕ್ರಾಯುಧೋಪದ್ರುತಾ-
ಯಾರಾದಾಶು 2ಶಶಂಸಿಥಾಸ್ಯ ನೃಪತೇರೇವೇಹ ಸಂಪ್ರೀಣನಂ .. 1.10..

1.ಅಂಬರೀಷನಾಮಕೇ ರಾಜ್ಞಿ . 2. ಶರಣತ್ವೇನ ಕಥಿತವಾನ್ .

ಏವಂ ತ್ವತ್ಪದಪದ್ಮಯೋರನುದಿನಂ ನ್ಯಸ್ತಾತ್ಮನಾಮಾತ್ಮನೋ-
ಽಪ್ಯುತ್ಕರ್ಷೇ ನನು ವಾಂಛಸಿ ತ್ವಮಧಿಕಂಯತ್ ಸಿಂಧುಕನ್ಯಾಪತೇ ! .
ತತ್ ಕಾರುಣ್ಯಸುಧಾಂಬುಧೌ ತ್ವಯಿ ಪರೇ ಸತ್ತ್ವೈಕಸಾಂದ್ರೇ ಸ್ಥಿರಾಂ
ಭಕ್ತಿಂ ಭಕ್ತಜನಪ್ರಿಯಾದ್ಯ ವಿತರ ಶ್ರೀಪದ್ಮನಾಭ !ಪ್ರಭೋ !.. 1.11..
ಸಂತ್ಯೇವಾತ್ರ ಬಹೂನಿ ಕೈಟಭರಿಪೋ!ವರ್ತ್ಮಾನ್ಯಹೋ ದೇಹಿನಾಂ
ಸಂಸಾರಾನಲಕೀಲತಾಪಶಮನೇ ದಕ್ಷಾಣಿ ನಿಸ್ಸಂಶಯಂ .

ತಾನ್ಯೇತಾನಿ 1ಸಮ್ಮೀಕ್ಷಿತಾನ್ಯಪಿ 2ಯಥಾ ಭಕ್ತೌ ತಥಾ ತೇಷು ಚೇತ್
ಸೌಕರ್ಯಂ ಸಹಸಾ ಜಗತ್ತ್ರಯಪತೇ! ತಾನ್ಯೇವ ಗೃಹ್ಣೀಮಹೇ .. 1.12..
1. ಸಮೀಕ್ಷಿತಾನ್ಯಪಿ ಸಮ್ಯಗ್ಗುರುಲಘುಭಾವಂ ಪ್ರತಿ ಪರ್ಯಾಲೋಚಿತಾನಿ
ಚೇತ್ಯರ್ಥಃ .
2.ಯಥೇತ್ಯಾದಿವಾಕ್ಯಸ್ಯ ಕಿಂತ್ವಿತ್ಯಾದಿರ್ಯೋಧ್ಯಃ ಸೌಕರ್ಯಾಭಾವಾತ್
ತಾನಿ ನ ಗೃಹ್ಣೀಮ ಇತಿ ತದ್ವಾಕ್ಯತಾತ್ಪರ್ಯಂ .

ಯೋಗಃ ಕರ್ಮ ತಪಃ ಸಮಾಧಿರನಿಶಂ ಗಂಗಾದಿತೀರ್ಥಾಟನಂ
ದಾನಂ ವಾತ್ರ ಹರೇ !ವ್ರತಾನ್ಯಪಿ ತಥಾ ಚಾಂದ್ರಾಯಣಾದೀನ್ಯಹೋ .
ಸರ್ವೋತ್ಕೃಷ್ಟತಮಾನ್ಯಪಿ ತ್ವಸುಕರತ್ವಂ ನಾಮ ವಚ್ಮ್ಯಾದರಾ-
ದೇತೇಷ್ವೇಕಶ ಏಕಮೇಕಮಧುನಾ ಯಾವನ್ಮತಿ ಶ್ರೀಪತೇ !.. 1.13..
ಲಕ್ಷ್ಮೀಕಾಂತ!ಮುಮುಕ್ಷವೋಽಥ ಕತಿಚಿತ್ ತ್ವಷ್ಟಾಂಗಯೋಗಾಧ್ವನಾ
ತ್ವಾಮೇವಾತ್ರ ಭಜಂತಿ 1ತಾರಮನುಚಿಂತ್ಯಾಂತಃ ಪರಂ ನಿರ್ಮಲಂ .

ಪ್ರಾಣಾನಪ್ಯಭಿಯಮ್ಯ ಹಂತ ವಿಷಯಾದಾಹತ್ಯ ಸರ್ವೇಂದ್ರಿಯಾ-
ಣ್ಯುತ್ಕ್ಷಿಪ್ಯಾಥ 2ಸುಷುಮ್ಣಯಾ ನನು 3ಷಡಾಧಾರೈಸ್ತಥಾ ಮಾರುತಂ .. 1.14..

1.ಸಂಸಾರತಾರಕಂ ಪ್ರಣವರೂಪಂ ವಾ . 2.ನಾಡೀವಿಶೇಷೇಣ .

3. ನಾಭಿಃ, ಹೃದಯಂ,ಉರಃ, ತಾಲುಮೂಲಂ, ಭ್ರೂಮಧ್ಯಂ, ಮೂರ್ಧಾ ಇತ್ಯೇತೇ
ಷಡಾಧಾರಾಃ .
ಮಾರ್ಗೋಽಸೌ ಸುತರಾಮನಿಂದಿತತರೋಽಪ್ಯಾಪ್ತ್ಯೈ ತವಾಸ್ಮಿನ್ ಕಲೌ

ನೇತಾ ತಾದೃಶವರ್ತ್ಮನಿ ಪ್ರಥಮತಃ ಪ್ರಾಯೋ ಗುರುರ್ದುರ್ಲಭಃ .
1ಲಬ್ಧೇಽಪ್ಯೇವಮನುಷ್ಠಿತೌ ಹಿ ಕುಶಲಾ ನ ಸ್ಯುರ್ನರಾ ಯತ್ತತಃ
ಸರ್ವೇಷಾಂ ಸುಕರತ್ವಮತ್ರ ಭಗವನ್ !ಪಶ್ಯಾಮಿ ನೋ ವರ್ತ್ಮನಿ .. 1.15..

1.ಅರ್ಥಾದ್ಗುರಾವಿತಿ ವಿಶೇಷ್ಯಸ್ಯ ಲಾಭಃ .
ಕೇಚಿತ್ ಕರ್ಮಣಿ ನಿಷ್ಠಿತಾಃ ಶುಭತಮೇ ವೇದೋದಿತೇ ಸಾಧವಃ
ಸ್ವರ್ಗಾಪ್ತ್ಯೈ ಕ್ರತುಭಿರ್ಯಜಂತಿ ವಿವಿಧೈಸ್ತ್ವಾಮೇವಯಜ್ಞೇಶ್ವರಂ .

ಸ್ವಾಹಾಕಾರಸಮುಜ್ಜ್ವಲೈಶ್ಚರುಪುರೋಡಾಶಾಗ್ರವಿಶ್ರಾಣಿತ-
ಪ್ರಾಜ್ಯಾಜ್ಯಾಪ್ತಹವಿಸ್ಸುತೃಪ್ತವಿಕಸತ್ಸೇಂದ್ರಾಮರಾಸ್ಯಾಂಬುಜೈಃ .. 1.16..
ಲೋಕೋತ್ಕೃಷ್ಟತಮಾನ್ಯಮೂನ್ಯಪಿ ವಿಭೋ! ಕರ್ಮಾಣ್ಯಮೀಷಾಂ ಪರ-
ನ್ತ್ವಾಚಾರ್ಯಃ ಪುನರೃತ್ವಿಜೋಽಭಿಜನತಾ ದ್ರವ್ಯಂ 1ತಥಾಪೇಕ್ಷಿತಂ .

ಲುಪ್ತೇ ಕರ್ಮಣಿ ಕಿಂಚಿದಾಶು ಭವಿತಾ ಕರ್ತುಶ್ಚ ದೋಷೋ ಮಹಾಂ-
ಸ್ತಸ್ಮಾತ್ ಸರ್ವಜನೀನತಾಂ ನ ದಧತೇ ಕರ್ಮಾಣ್ಯಮೂನಿ ಧ್ರುವಂ .. 1.17..

1.ಇದಮಾಚಾರ್ಯಾದಿಷ್ವನ್ವೇತಿ,
“ನಪುಂಸಕಮನಪುಂಸಕೇನೈಕವಚ್ಚಾಸ್ಯಾನ್ಯತರಸ್ಯಾಂ” (1-2-69)
ಇತ್ಯೇಕಶೇಷ ಏಕವತ್ತ್ವಂ ಚ .

ಏಕೇ ಸದ್ಗುರುಭಾಷಿತಾಂಜನಲಸದ್ವಿಜ್ಞಾನದೃಷ್ಟ್ಯಾ ಜಗನ್-

ಮಿಥ್ಯಾರೂಪಮವೇಕ್ಷ್ಯ ಚಾತ್ರ ಸಹಸಾ ಸರ್ವಾರ್ಥಸಂತ್ಯಾಗಿನಃ .
ಧನ್ಯಾಃ ಪರ್ವತಗಹ್ವರೇಷು ಸತತಂ ಕಾಲಂ ನಯಂತೋ ವಿಭುಂ
ತ್ವಾಮೇವೇಹ ಭಜಂತಿ ನಿಸ್ಪೃಹಧಿಯೋ ವಾಯ್ವಂಬುಪರ್ಣಾಶನಾಃ .. 1.18..
ಮಾಯಾಮೋಹಿತಚೇತಸಾಮಿಹ ಕಲೌ ಲಕ್ಷ್ಮೀಪತೇ!ಪ್ರಾಣಿನಾಂ
ನಿತ್ಯಂ ವಿತ್ತಕಳತ್ರಪುತ್ರವಿಷಯೇಷ್ವತ್ಯಂತಸಕ್ತಾತ್ಮನಾಂ .

ಆಸ್ಥಾಸ್ಮಿನ್ ಪಥಿ ಭೋ ನಿಕಾಮಮಯುತೇ ಸ್ಯಾದ್ವಾ ನ ವಾ ಕಸ್ಯಚಿತ್
ಸರ್ವೇಷಾಂ ನ ವಿಲೋಕಯಾಮಿ ಹಿ ತತಃ ಸೌಕರ್ಯಮಂತ್ರಾಧ್ವನಿ .. 1.19..

ಧತ್ತೇ ಯತ್ಸ್ಮೃತಿರಪ್ಯಘೌಘತಿಮಿರೇ ಲೀಲಾಂ ಪರಾಂ ಭಾಸ್ವತೋ
ಯಾಮದ್ಯಾಪಿ ಬಿಭರ್ತಿ ಸಾದರಮುಮಾನಾಥಃ ಸ್ವಯಂ ಮೌಲಿನಾ .
ತಸ್ಮಿನ್ ಜಹ್ನುಸುತಾಂಭಸೀಹ ಸಕೃದಪ್ಯಾಮಜ್ಜತಾಂ ದೇಹಿನಾಂ
ಪುಣ್ಯಂ ವಕ್ತುಮಹೀಶ್ವರೋಽಪಿ ಬಿಭೃಯಾತ್ ಕಿಂ ದೇವ!ಪರ್ಯಾಪ್ತತಾಂ .. 1.20..

ಕ್ಲಾಂತಿಂ ನಿಸ್ತುಲಿತಾಂ ಶರೀರಮನಸೋರ್ದೇಶಾಟನಪ್ರಾಪಿತಾಂ
ಕ್ಷುತ್ತಟ್ತಾಪಮಪಾರಮನ್ನಸಲಿಲಾದೀನಾಮಭಾವಾತ್ ಕ್ವಚಿತ್ .

ಸೋಢುಂ ಶಕ್ತಿಮತೈವ ಸಾಧ್ಯಮಮಲಂ ಪುಣ್ಯಂ ತದೇತತ್ತತಃ
ಸೌಕರ್ಯಂ ಸಕಲಸ್ಯ ನೈವ ಕಲಯೇ 1ಕರ್ಮಣ್ಯಮುಷ್ಮಿನ್ನಪಿ .. 1.21..

1. ತೀರ್ಥಯಾತ್ರಾರೂಪೇ .
ದಾರಿದ್ರ್ಯಾತಪಜನ್ಯತಾಪತತಿಹೃದ್ವಿತ್ತಸ್ವರೂಪಾತಪ-

ತ್ರಾಭಾವೇನ ಸುದುಸ್ಸಹೇನ ನಿತರಾಂ ವಿಪ್ರಾಯ ಸಂಸೀದತೇ .
ತತ್ತಾಪೋದ್ಯದಪಾರತೃಟ್ಪ್ರಶಮನಾಸಕ್ತಾ ಅನೂನಾನಿಯೇ
ದಾನಾನಿ ಪ್ರತಿಪಾದಯಂತಿ ಸಜಲಂ ತೇ ಪುಣ್ಯವಂತೋ 1ದೃಢಂ .. 1.22..

1.ಅಸಂಶಯಂ .

ಗೋಭೂವಸ್ತ್ರಹಿರಣ್ಯಹಸ್ತಿತುರಗಾದೀನಿ ಪ್ರಭೋ !ಭೂತಲೇ
ದಾತುಃ ಪಾತಕಖಂಡನಾನಿ ಬಹುಶೋ ದಾನಾನಿ ಸಂತಿ ಧ್ರುವಂ .

1ಅಪ್ಯೇವಂ ಧನಶಾಲಿನೈವ ಭುವನೇ ಸಾಧ್ಯಾನ್ಯಥೈತಾನಿಯತ್
ಸೌಕರ್ಯಂ ಸಕಲಸ್ಯ ನೈವ ಕಲಯಾಮ್ಯತ್ರಾಪಿ ಮಾರ್ಗೇ ತತಃ .. 1.23..
1.ಏವಮಪಿ .

ಮುಚ್ಯಂತೇ ಖಲು ರೌರವಾದಿನರಕೇಭ್ಯೋ ಹಿ ಧ್ರುವಂ ಪಾಪಿನೋ-
1ಅಪ್ಯಾರಾದಾ2ಚರಣೇನ ಗರ್ಹಿತತಮಾಯಸ್ಯೋಚ್ಚಕೈರಚ್ಯುತ! .
ತಸ್ಯಾಥೋ ವ್ರತಸಂಚಯಸ್ಯ ಮಹಿಮಾ ಚಾಂದ್ರಾಯಣಾದ್ಯಸ್ಯ ವೈ
ಜಾಯೇತಾಂಬುಜವಾಸಿನೀಧವ !ವಿಭೋ !ವಾಗ್ಗೋಚರಃ ಕಸ್ಯ ವಾ .. 1.24..
1.ದೂರಾತ್ಇದಂಚಮೋಚನಕ್ರಿಯಾಯಾಮನ್ವೇತಿ . 2.ಇದಂಮೋಚನಕ್ರಿಯಾಯಾಂ
ಕರಣಂ .

ಏವಂ ಸತ್ಯಪಿ ಮಾರ್ಗ ಏಷ ವಿಮಲೋ ಮರ್ತ್ಯೈರಿಹಾಸ್ಮಾದೃಶೈ-
ರ್ವಾಚೈವಾಲಮುಪಾಸಿತುಂ ಹಿ ಸುಲಭೋ ನೋ ಕರ್ಮಣಾ ಜಾತುಚಿತ್ .

ತಸ್ಮಾನ್ನೋ ಕಲಯಾಮಿ ವಿಶ್ವಜನತಾಸೌಕರ್ಯಮತ್ರಾಪ್ಯಹೋ
ಮಾರ್ಗೇ ಹಂತ ಮಹೀಯಸಾ ಹಿ ವಪುಷಃ ಖೇದೇನ ಲಭ್ಯೇ ಪ್ರಭೋ !.. 1.25..
ತ್ವದ್ಭಕ್ತಿಸ್ತು ತವಾವತಾರಚರಿತಾದ್ಯಾಕರ್ಣನೇನ ಸ್ವಯಂ
ಪ್ರಾಪ್ಯಾ ಖೇದಲವಂ ವಿನೈವ ವಿಮಲಜ್ಞಾನಾಮೃತಾಪಾದಿನೀ .
ಸ್ಯಾನಂದೂರಪತೇ!ಜಯತ್ಯಹಹಯಾ ಸೈವಾಚಿರಾತ್ ತ್ವತ್ಪದ-

ದ್ವಂದ್ವಾಂಭೋರುಹಯೋಶ್ಚಕಾಸ್ತು ಹೃದಯೇ ಪ್ರೇಮಾರ್ದ್ರಿತಾ ಮಾಮಕೇ .. 1.26..
ಪೂರ್ವೋಕ್ತಾನ್ಯಪಿ ಚ ವ್ರತಾದಿಮಮಹಾಕರ್ಮಾಣ್ಯಹೋ ದೇಹಿನಾಂ
ಪಾಪಾನ್ಯೇವ ಲುನಂತಿ ನೋ ಚಿರತರಾಂ ಶೌರೇ!ದೃಢಾಂ 1ವಾಸನಾಂ .

ತ್ವದ್ಭಕ್ತಿಃ ಖಲು 2ತದ್ದ್ವಯೀಮಪಿ ಹರತ್ಯಾನಂದಮೂರ್ತ್ತೇ!ಯತ-
ಸ್ತಸ್ಮಾತ್ ಸೈವ ಸದಾ ಸ್ಥಿರಾ ಮಮ ಭವತ್ವಿತ್ಯರ್ಥನಾ ಮಾಮಿಕಾ .. 1.27..
1.ಪಾಪವಾಸನಾಂ . 2.ಪಾಪಂ ತತ್ಪ್ರಯೋಜಕವಾಸನಾ ಚೇತ್ಯೇತದ್ದ್ವಯಂ .

ಯಸ್ಮಾನ್ಮಾನಸಸಾರಸಾಂತರುದಿತೇ ಭಕ್ತಿಪ್ರಕರ್ಷೇ ನರಃ

ಪುಣ್ಯೈರಚ್ಯುತ! ಕೋಟಿಜನ್ಮರಚಿತೈಃ ಕಾರುಣ್ಯಲಬ್ಧೈಸ್ತವ .

ಆನಂದಸ್ಫುಟಹರ್ಷಬಾಷ್ಪಪುಳಕೀ ಸರ್ವಾಧಿಕೋ ಜೃಂಭತೇ
ತಸ್ಮಾದ್ಭಕ್ತಿರಸಾತ್ ಪರಂ ಸುಮಧುರಂ ನೋ ವಸ್ತು ಜಾನಾಮ್ಯಹಂ .. 1.28..

ಸದ್ಯಃ ಕ್ಷಾಳಿತಪಾಪಕರ್ದಮಕುಲಾಸ್ತ್ವದ್ಭಕ್ತಿರೂಪಾಮೃತ-
ಸ್ರೋತಶ್ಶೀತಳಧಾರಯಾನವರತಂ ತ್ವಯ್ಯೇವ ರಕ್ತಾಶಯಾಃ .
1ನಿರ್ದ್ವಂದ್ವಾ ವಿಷಯೇಷು ನಿಸ್ಪೃಹಧಿಯೋಯೇ ಸಾಧವಃ ಸಂಚರ-
ನ್ತ್ಯೇತಾನ್ ಧನ್ಯತಮಾನವಾಪ್ತಕುಶಲಾನ್ ವಿಶ್ವೇಶ!ಮನ್ಯಾಮಹೇ .. 1.29..
1.ದ್ವಂದ್ವಂ ಸುಖದುಃಖಾದಿರೂಪಂ, ತಸ್ಮಾನ್ನಿಷ್ಕ್ರಾಂತಾಃ
ಯೇಷಾಮಾನನನಿಸ್ಸೃತಂ ಖಲು ಜಗತ್ಕರ್ಣಾಮೃತಂ ತಾವಕಂ
ನಾಮಾನಂತಪುರೇಶ!ಸಾಂದ್ರಸುಖದಂ ತಾಪತ್ರಯೋನ್ಮೂಲನಂ .

ತೈಃ ಸಾಕಂ ಮಮ ಸಂಗಮೋಽಸ್ತ್ವವಿರತಂ ಭಕ್ತೋತ್ತಮೈಸ್ತಾವಕೈ-
ರಜ್ಞಾನಾಮಿಹಮಾದೃಶಾಮಪಿ ನೃಣಾಂ ಸನ್ಮಾರ್ಗಸಂದರ್ಶಿಭಿಃ .. 1.30..
ತ್ವಯ್ಯೇವಾರ್ಪಿತಚೇತಸಃ ಖಲು ದೃಢಂ ಸರ್ವಾತ್ಮನಾ ಯೇ ಜನಾ-
ಸ್ತ್ವದ್ಗಾಥಾಮೃತಸಿದ್ಧಭೇಷಜವಿಧೂತಾಶೇಷಪಾಪಾಮಯಾಃ .
ಜಾತ್ಯಾ ವಾ ನನು ಕರ್ಮಣಾಥ ಭುವನೇ ತೇ ಗರ್ಹಿತಾ ಅಪ್ಯಹೋ
ನೂನಂ ಮೇ ಗುರವಸ್ತ್ವಮೀ ಇತಿ ದೃಢಾ ಭೂಯಾನ್ಮದೀಯಾ ಮತಿಃ .. 1.31..
ಅಂಭೋದೇಷ್ವಿಹ ಚಾತಕಾವಲಿರಿವ ಪ್ರೋತ್ಫುಲ್ಲಪದ್ಮಾಕರೇ
ಹಂಸಾನಾಂ ನಿಕರೋ ಯಥಾ ಹಿಮಕರೇ ಯದ್ವಚ್ಚಕೋರವ್ರಜಃ .
ಮಾಕಂದೇಷು ಮಧೌಯಥಾ ಪಿಕತತಿಃ ಪುಷ್ಪೇಷು ಭೃಂಗೋ ಯಥಾ
ಸ್ವಾಮಿನ್ !ಮಾಮಕಮಾನಸಂ ವಿಹರತಾಂ ತ್ವಯ್ಯೇವ ನಿತ್ಯಂ ಹರೇ !.. 1.32..
ಭುಂಜಾನಸ್ಯ ಸರೋಜನಾಭ!ಪಿಬತಃ ಸ್ನಾನೈಷಿಣಃ ಖಾದತೋ
ನಿದ್ರಾಲೋರಟತೋ ವಯಸ್ಯನಿಕರೈಃ ಸಂಭಾಷಮಾಣಸ್ಯ ವಾ .
ಅಧ್ಯಾಸೋ ಹೃದಿ ಮೇ ಸದಾ ವಿಲಸತು 1ಶ್ರೀಪದ್ಮನಾಭಾತ್ಮಕೋ
ಯೋ ವಾ ವಾಗ್ವಿಷಯೇತರಾಮಿತಸುಖಂ ಸೂತೇ ಕ್ಷಣಾತ್ ಪ್ರಾಣಿನಾಂ .. 1.33..

1.ಭಗವದಭಿನ್ನೋಽಹಮಿತಿ ಜ್ಞಾನಂ .

ಜಾಯಂತೇ ನನು ಜಂತವೋಽತ್ರ ಬಹವೋ ಬ್ರಹ್ಮಾಂಡಭಾಂಡೋದರೇ
ಜೀವಂತ್ಯಪ್ಯುದರೈಕಪೋಷಣರತಾಃ ಸ್ತೋಕಾನ್ಯಹಾನಿ ಧ್ರುವಂ .

ಕ್ಷೀಯಂತೇ ಸಹಸಾ ಪುನರ್ಜನಿಮೃತಿಪ್ರೋತ್ತುಂಗಭಂಗಾಕುಲೇ
ಸಂಸಾರಾಂಬುನಿಧೌ ಪತಂತಿ ಚ ಭವದ್ಭಕ್ತಿಪ್ಲವಾಭಾವತಃ .. 1.34..
ಕಾಮಕ್ರೋಧಮುಖೈಸ್ತಿಮಿಂಗಿಲಕುಲೈರ್ಘೋರೈರಲಂ ದುಸ್ತರ-
ಸ್ತ್ವದ್ಭಕ್ತ್ಯೈವ ಭವಾಂಬುಧಿಃ ಸುಗಹನಃ ಸೋಽಯಂ ತರೀತುಂ ಕ್ಷಮಃ .

ಸಾ ಭಕ್ತಿಸ್ತು ಗುರೂಪದೇಶಜನಿತಾಜ್ಜನ್ಯಾ ವಿವೇಕೋದಯಾತ್
1ಸ ಸ್ಯಾನ್ಮಾನುಷಜನ್ಮನೀಶ್ವರ !ಯತಃ ಶ್ಲಾಘ್ಯಂ 2ತದೇವ ಧ್ರುವಂ .. 1.35..

1.ವಿವೇಕೋದಯಃ . 2.ಮಾನುಪಜನ್ಮೈವ .

ಆಸಾದ್ಯಾಪಿ ರಮೇಶ !ದುರ್ಲಭತರಂ ಜನ್ಮೈತದತ್ಯುತ್ತಮಂ
ತ್ವತ್ಸೇವಾಮಯಭೂರಿಭಾಗ್ಯಸುಖದೇ ಲಬ್ಧ್ವಾ ಚ ವಂಶೇ ಜನಿಂ .

ಯೋ ವಾ ಹಂತಯತೇತ ನೈವ ಮನುಜಃ ಕಾರುಣ್ಯಲಾಭಾಯ ತೇ
ಧಿಗ್ಧಿಗ್ಜನ್ಮ ಚ ತಸ್ಯ ಕೂಪಕುಹರೇ ಮಗ್ನಸ್ಯ ಯದ್ವತ್ಪಶೋಃ .. 1.36..
ಲೋಕೇ ವರ್ಷಶತಂ ನೃಣಾಂ ಪರಿಮಿತಂ ಲಕ್ಷ್ಮೀಪತೇ!ಜೀವಿತಂ
ತಸ್ಯಾರ್ಧೇ ಭಗವನ್ !ನಿಶಾತ್ಮಕತಯಾಯಾತ್ಯೇವ ನಿಸ್ಸಂಶಯಂ .

ಶೇಷಾರ್ಧೇ ವಿನಿಯುಜ್ಯತೇ ಧನಸುತಾಗಾರಾದಿಕೇ ಯೇನ ವಾ
ತ್ವತ್ಪಾದಸ್ಮರಣಂ ವಿನೈವ ಭುವನೇ ಕೋಽನ್ಯೋಽತ್ರ ಗರ್ಹ್ಯಸ್ತತಃ .. 1.37..
ಸಂತ್ಯೇಕೇ ಭುವನೈಕನಾಥ !ವಿಷಯಾಸಕ್ತಾ ಮನುಷ್ಯಾಧಮಾ
ಯೇ ಸ್ವಪ್ನೇಽಪಿ ಭವತ್ಕಥಾಮೃತಕಣಾಸ್ವಾದಂ ನ ಜಾನಂತ್ಯಹೋ .
ಪ್ರಾಪ್ಯಾಪಿ ಸ್ವಯಮಶ್ರಮೇಣ ಭಗವನ್ !ಜನ್ಮಾನ್ವವಾಯೇ ವರೇ
ನೂನಂ ಹ್ಯಾತ್ಮಹನಸ್ತ್ವಮೀ ಮಧುರಿಪೋ !ಸದ್ಭಿರ್ವಿನಿಂದ್ಯಾ1ಯತಃ .. 1.38..
1. ನಿಂದಾಯಾ ವಧಪರ್ಯಾಯತ್ವಾದಾತ್ಮಘಾತಿತ್ವಮಭಕ್ತಾನಾಂ ಯುಕ್ತಮಿತಿ
ಭಾವಃ .
ಆಯುರ್ನೀರರುಹಚ್ಛದೋಪರಿಲಸತ್ಪಾನೀಯಲೋಲಂ ತದ-

ಪ್ಯಾಧಿವ್ಯಾಧಿಕುಲೈಃ ಸುದುಸ್ಸಹತರೈಃ ಪ್ರಾಯೇಣ ದುಃಖಪ್ರದಂ .

ಲಬ್ಧ್ವಾ ತ್ವಾಂ ನ ಭಜೇತಯೋ ಗತಿರಹೋ ಕಾ ಸ್ಯಾದಿಹಾಸ್ಯಾಂಬುಧೌ
ವಾತೋದ್ಧೂತವಿಕರ್ಣಧಾರತರಣೇರ್ಲೀಲಾಮಲಂ ಬಿಭ್ರತಃ .. 1.39..
ಮನ್ಯಂತೇ ಸುದೃಢಂ ಸ್ವಧರ್ಮ ಇತಿಯೇ ಹಾ ಹಂತ ವಿತ್ತಾರ್ಜನಂ
ಯೋಷಿತ್ಸಂಗಿಜನೈಶ್ಚ ಸಂಗತಿರಹೋ ಸರ್ವಾರ್ಥದಾತ್ರೀತಿ ಚ .

ಪೈಶುನ್ಯಂ ಪರಪೀಡನಂ ನನು ಪರಾ ವಿದ್ಯೇತಿ ಮರ್ತ್ಯಾಧಮಾ-
ಸ್ತೇಷಾಂ ಕಾ ಗತಿರಂತತೋಽಥ ಕುಧಿಯಾಂ ನೈವಾವಗಚ್ಛಾಮ್ಯಹಂ .. 1.40..

ವರ್ತಂತೇ ಭುವಿ 1ನಿಷ್ಕ್ರಯಾಃ ಸುಬಹುಶೋ ವೇದೋದಿತಾಃ ಪಾಪ್ಮನಾಂ
ಘೋರಾಣಾಮಪಿ ಭಕ್ತವತ್ಸಲ !ಹರೇ ! ಗಂಗಾವಗಾಹಾದಿಕಾಃ .
ಲಬ್ಧ್ವಾ ಮಾನುಷಜನ್ಮ ಸರ್ವಸುಖದಂಯೋ ವಾ ನ ಸಂಸೇವತೇ
ಪಾದಾಂಭೋಜಯುಗಂ ತ್ವದೀಯಮಮಲಂ 2ಕಾ ವಾಸ್ಯ ವೈ ನಿಷ್ಕೃತಿಃ .. 1.41..
1.ಪ್ರಾಯಶ್ಚಿತ್ತಾನಿ . 2. ತ್ವದಸೇವಾಪಾತಕಸ್ಯ ಪ್ರಾಯಶ್ಚಿತ್ತಂ ನಾಸ್ತೀತಿ ಭಾವಃ .
ದೈತ್ಯಾರೇ!ಭವದೀಯಮಂದಿರವರೋಪಾಂತೇ ವಸಂತೋಽಪ್ಯಹೋ

ಕೇಚಿಜ್ಜಾತುಚಿದಾಲಯೇ ತವ ಪದನ್ಯಾಸಂ ಚ1ನೋ ಕುರ್ವತೇ .
ಅಂತಃ ಶ್ರೀಹರಿಪಾದಪದ್ಮಯುಗಲಂ ನೋ ಧ್ಯಾಯತಾಂ ಜ್ಞಾನಿನಾಂ
ಕಿಂ ದೇವಾಲಯಯಾತ್ರಯೇತಿ ವಚಸಾ ಸಮ್ಮೋಹಯಂತೋ ಜಡಾನ್ .. 1.42..

1.ಅಯಮವಧಾರಣೇ .
ಗಾಥಾಯಾಃ ಶ್ರವಣೇ ತವೇಹ ಕುಹಚಿದ್ಧನ್ಯೈಃ ಪ್ರಸಕ್ತೇ ಜನೈ-
ಸ್ತ್ವಲ್ಲೀಲಾಮಕರಂದಪಾನವಿಷಯೇ ಮತ್ತದ್ವಿರೇಫಾಯಿತೈಃ .
ಸದ್ಯಃ ಕೇಚನ ಲೌಕಿಕೋಕ್ತಿಕಥನಾನ್ಯೇವಾರಭಂತೇ ಜನಾ
ಮೂಢಾ ಹಂತ ಕುತೂಹಲೇನ ಮಹತಾ ಸಾರ್ಧಂ ಸ್ವತುಲ್ಯೈಃ ಖಲೈಃ .. 1.43..
ಗಾಯಂತಂ ಭವದೀಯದಿವ್ಯಚರಿತಾನ್ಯುಚ್ಚೈರ್ವಿಲಜ್ಜಂ ತಥಾ
ನೃತ್ಯಂತಂ ಗಲಿತಾಶ್ರುಗದ್ಗದಗಿರಂ ಭಕ್ತೋತ್ತಮಂ ತಾವಕಂ .

ಲೋಕೇ ಹಂತ ಹಸಂತಿ ಕೇಚನ ಖಲಾಃ ಸದ್ಯೋ ಬ್ರುವಂತೋ ಮಿಥಃ
ಪ್ರೋನ್ಮತ್ತಂ ತ್ವವಲೋಕಯೈನಮವಶಂ ನಿರ್ಲಜ್ಜಮಿತ್ಯಂಜಸಾ .. 1.44..
ಯೋ ನಾಮಾನಿ ಜಪತ್ಯನಂತ !ಭವತೋಽಸೌ ಜಲ್ಪಕೋ ಗಣ್ಯತೇ
ಯೋ ಮೌನೀ ತವ ಪಾದಚಿಂತನರತಃ ಸೋಽಯಂ ಜಡಾತ್ಮೇತಿ ಚ .

ಮೂರ್ಖೈರ್ಯನ್ನ ತದೀಶ!ಚಿತ್ರಮವನೌ ಘೋರಾಮಯೈಃ ಪೀಡಿತಾ
ಅಧ್ಯಸ್ಯಂತಿ ಹಿ ತಿಕ್ತತಾಂ ಸುಮಧುರೇಷ್ವಪ್ಯುಚ್ಚಕೈರ್ವಸ್ತುಷು .. 1.45..
ದೃಷ್ಟೇ ತಾವಕಪಾದಪದ್ಮಯುಗಲಾಸಕ್ತೇ ವಿರಕ್ತೇ ಜನೇ
ಸರ್ವೈಃ ಪೂಜ್ಯತಮೇ ಜನಾ ಹಿ ಕತಿಚಿ1ತ್ತದ್ಧೇಲನಂ ಕುರ್ವತೇ .
ದೌಷ್ಟ್ಯೋಪಾರ್ಜಿತವಿತ್ತಸಂಭವಮದಸ್ತಬ್ಧಾಶಯಾನಾಂ ಪುರಃ
ಕುರ್ವಂತ್ಯಂಜಲಿಮಾದರೇಣ ಚ ಪುನರ್ಹಾ ಹಂತಮೋಹಾಂಧತಾ .. 1.46..
1. ತಸ್ಯ ಹೇಲನಮನಾದರಂ .

ಲೋಕೇ ಕರ್ಮಸು ನಿರ್ಮಲೇಷ್ವಲಮನುಷ್ಠೇಯಂ ಹಿ ಮೌನವ್ರತಂ
ತ್ವನ್ನಾಮಾಕ್ಷರಕೀರ್ತೇನೈಕವಿಷಯೇ ಕುರ್ವಂತಿ 1ನಾಮ ಧ್ರುವಂ .

ಚಿತ್ತೇ 2ಚೋಪರತಿಂ ಸಮಸ್ತವಿಷಯಾತ್ ಪ್ರಾಪ್ಯಾಂ ವಿಹಾಯಾಶ್ವಿಮಾಂ
ತ್ವತ್ಪಾದಸ್ಮರಣಾದ್ರಮಾವರ!ವಹಂತ್ಯೇಕೇ ಮನುಷ್ಯಾಧಮಾಃ .. 1.47..
1.ನಾಮೇತಿ ಪ್ರಾಕಾಶ್ಯೇ . 2.ನಿವೃತ್ತಿಂ .

ಸರ್ವಜ್ಞೋಽಸ್ಮಿ ಮಹತ್ತಮೇ ನನು ಕುಲೇ ಜಾತೋಽಸ್ಮಿ ತುಲ್ಯೋ ಮಯಾ
ಕೋ ವಾಸ್ಮಿನ್ 1ಜಗತೀತಿ ದೇವ! ಕುಧಿಯಃ ಕೇಚಿನ್ಮದಾಂಧಾಶಯಾಃ .
ವಿತ್ತಸ್ಯೈವ ಹಿ ಲಿಪ್ಸಯಾ ಬಹುವಿಧೈರ್ಯಜ್ಞೈರ್ಯಜಂತೋ ಮುಧಾ
ತ್ವಾಂ ವಿಸ್ಮೃತ್ಯ ಪತಂತಿ ಹಂತ ವಿವಶಾ ಅಂಧೇ ತಮಸ್ಯಾವಿಲೇ .. 1.48..
1.ಮನ್ಯಮಾನಾ ಇತಿ ಶೇಷಃ .

ಅತ್ಯುತ್ಕೃಷ್ಟಕುಲೋದ್ಭವೋಽಸ್ತು ನಿತರಾಂ 1ವಿಜ್ಞಾತಷಡ್ದರ್ಶನೋ
ವಿಶ್ವೈರ್ಮಾನ್ಯತಮೇ ಸ್ಥಿತೋಽಸ್ತು ಮಹತಿ ಸ್ಥಾನೇ ಚ ಕಿಂ ತಾವತಾ .
ಯಸ್ಯಾಂತಃ ಸಮುದೇತಿ ನೈವ ಭಗವನ್!ಭಕ್ತಿಸ್ತ್ವಯಿ ಶ್ರೀಪತೇ!
ಪೂರ್ವೋಕ್ತೋಽಸ್ಯ ಗುಣವ್ರಜಃ ಖಲು ವೃಥಾ ಯದ್ವದ್ಧುತಂ ಭಸ್ಮನಿ .. 1.49..

1.ವಿಜ್ಞಾತಾನಿ ಷಡ್ದರ್ಶನಾನಿ
ನ್ಯಾಯವೈಶೇಷಿಕಸಾಂಖ್ಯಯೋಗಮೀಮಾಂಸಾವೇದಾಂತಾತ್ಮಕಾನಿಯೇನ ಸಃ .
ಶಾಸ್ತ್ರಾಭ್ಯಾಸಸಮಾರ್ಜಿತಃ ಸುವಿಮಲೋ ಬೋಧೋದಯೋ ದೇಹಿಭಿಃ
ಕರ್ಮಾಣ್ಯಾಚರಿತಾನ್ಯಪೀಹ ಭುವನೇ 1ಯತ್ಸಾಧನಾನ್ಯೇವ ಹಿ .

ತಾಮಪ್ರಾಪ್ಯ ರಮೇಶ !ಭಕ್ತಿಮಮಲಾಂ ತೇಷ್ವೇವ ರಜ್ಯಂತಿ ಯೇ
ನೂನಂಯಾಂತಿ ಸದೃಕ್ಷತಾಮಹಹ ತೇ ವ್ಯರ್ಥೇ ತುಷಾಘಾತಿಭಿಃ .. 1.50..
1.ಬೋಧೋದಯಃ ಕರ್ಮಾಣಿ ಚಯಸ್ಯಾ ಭಕ್ತೇಃ ಸಾಧನಾನ್ಯೇವ ಭವಂತಿ,
ನ ತು ಸ್ವಾತಂತ್ರ್ಯೇಣ ಪುರುಷಾರ್ಥ ಸಾಧಯಿತುಂ ಕ್ಷಮಾಣಿ ಭವಂತೀತಿ ತಾತ್ಪರ್ಯಂ
.

ಅಂಭೋಜಾಕ್ಷ !ನರಸ್ಯ ಯಸ್ಯ ಪಿಬತಃ ಕರ್ಣೌ ಜಗನ್ಮಂಗಲಂ
ತ್ವದ್ಗಾಥಾಮೃತಮತ್ರ ನೈವ ಭುವನೇ ತೌ ಗರ್ತತುಲ್ಯೌ ಧ್ರುವಂ .

ಜಿಹ್ವಾ ಯಸ್ಯ ಚ ನೋ ಜಪತ್ಯವಿರತಂ ರಮ್ಯಾಣಿ ನಾಮಾನಿ ತೇ
ಮಂಡೂಕ್ಯೇವ ಹಿ ಸಾ ವೃಥಾ ಪ್ರಲಪತಿ ಪ್ರಾಪ್ತೌ ಪರಂ ಪ್ರಾವೃಷಃ .. 1.51..
ಮೌಲಿರ್ಯಸ್ಯ ಚ ಪಾದಪದ್ಮಯುಗಲೇ ಕುರ್ಯಾತ್ ಪ್ರಣಾಮಂ ನ ತೇ
ಲಕ್ಷ್ಮೀಕೋಮಲಪಾಣಿಯುಗ್ಮಮೃದಿತೇ ನಿರ್ವ್ಯಾಜಹರ್ಷಾಕುಲಂ .

ಉನ್ನಮ್ರದ್ಯುತಿರತ್ನದೀಪ್ರಮಕುಟೇನಾಪ್ಯಂಚಿತಂ ತಂ ವೃಥಾ
ಭಾರಂ ತಾವದವೈಮಿ ನೂನಮವನೇಃ ಶ್ರೀಪದ್ಮನಾಭ !ಪ್ರಭೋ !.. 1.52..
ಸಂತಪ್ತೋತ್ತಮಹೇಮಕಂಕಣವರೇಣಾಲಂಕೃತಾವಪ್ಯಹೋ
ಯೌ ಬಾಹೂ ಜಲಜಾಕ್ಷ !ನೈವ ಕುರುತಃ ಪ್ರೇಮ್ಣಾ ಸಪರ್ಯಾಂ ತವ .

ತೌ ಮನ್ಯೇ ವಿಪಿನೇ ಭಯಾನಕತಮೈಃ ಶಾರ್ದೂಲಮುಖ್ಯೈರ್ಮೃಗೈ-
ರ್ಜುಷ್ಟೇ ರಿಕ್ತಜನೇ ಸಮುಚ್ಛ್ರಿತತರೋಃ ಶಾಖೋಪಮಾವಿತ್ಯಹಂ .. 1.53..

ನೇತ್ರೇ ಯಸ್ಯ ನ ಪಶ್ಯತಃ ಸಕುತುಕಂ ದಿವ್ಯಾನಿ ರೂಪಾಣಿ ತೇ
ವಿಶ್ವಾನಂದಕರಾಣಿ ದಾನವರಿಪೋ ! 1ಪಿಂಛಾಯಿತೇ ತೇ ಧ್ರುವಂ .

ಪಾದೌ ಯಸ್ಯ ಚ ಮಂದಿರಂ ನ ಭಜತಃ ಶೌರೇ !ಮುಹುಸ್ತಾವಕಂ
ನೂನಂ ಹಂತ ಮಹೀರುಹಾಂ ವನಭುವಾಂ ತೌ ಜನ್ಮಭಾಜೌ ಹರೇ !.. 1.54..
1.ವರ್ಹಸ್ಥಿತನೇತ್ರಕವನ್ನಿಷ್ಫಲೇ ಇತ್ಯರ್ಥಃ
ಯತ್ಸಂಗಾತ್ ಸಮವಾಪ ಜಹ್ನುತನಯಾ ಸರ್ವಾಘವಿಧ್ವಂಸನೇ

ವೈದಗ್ಧ್ಯಂ ಮುನಿಮಾನಸಾಬ್ಜನಿಲಯೇಯೇ ರಾಜಹಂಸಾಯಿತೇ .
ಸಂಪರ್ಕಾನ್ನು1 ತಯೋಸ್ತ್ವದೀಯಪದಯೋಃ ಸ್ಫೀತಂ ತುಲಸ್ಯಾಃ ಪರಂ
ಸೌರಭ್ಯಂ ನ ಹಿ ವೇದಯೋಽತ್ರ ಮನುಜೋ 2ಜೀವನ್ಮೃತೋಽಸೌ ದೃಢಂ .. 1.55..

1.ನುಶಬ್ದ ಉತ್ಪ್ರೇಕ್ಷಾಯಾಂ ಅಬ್ಜಾಧಿವಾಸಿತಪದಸಂಪರ್ಕೋ ಹಿ ತುಲಸ್ಯಾಃ
ಸೌರಭಸಮೃದ್ಧೌ ಹೇತುಃ ಸಂಭಾವ್ಯತೇ .
2.ಅನೇನ ವ್ಯರ್ಥಘ್ರಾಣೇಂದ್ರಿಯತ್ವಂ ಪ್ರತಿಪಾದ್ಯತೇ .
ಸ್ಯಾನಂದೂರಪುರೇಶ !ಸಾಧು ಕಲಿತೈಸ್ತ್ವನ್ನಾಮಧೇಯಾಕ್ಷರೈ-
ರ್ವಿಶ್ವೇಷಾಂ ಶ್ರವಣದ್ವಯೀಪುಟಸುಧಾಧಾರಾಭಿಷೇಕಪ್ರದೈಃ .
ನೋ ವಾ ವಿಕ್ರಿಯತೇ ಮುಖಂ ನ ಕುತುಕಂ ನಾನಂದಬಾಷ್ಪೋ ದೃಶೋಃ
ಸರ್ವಾಂಗೇ ಪುಲಕಂ ಚಯಸ್ಯ ನ ಮನಸ್ತಸ್ಯಾಶ್ಮತುಲ್ಯಂ ಧ್ರುವಂ .. 1.56..

ರಮ್ಯಾಪಿ ಧ್ವನಿಮಂಡಿತಾಪಿಯಮಕಪ್ರಾಸೋಜ್ಜ್ವಲಾಪಿ ಪ್ರಭೋ !
ಪ್ರೌಢಾರ್ಥಾಪ್ಯನವದ್ಯಗದ್ಯಗಣಯುಕ್ಪಯಾನ್ವಿತಾಪಿ ಧ್ರುವಂ .

ಶ್ರೀಜಾನೇ !ಯದಿ ಸಾಹಿತೀ ತವ ಗುಣಾಲಾಪೈರಲಂ ವರ್ಜಿತಾ
ಧಿಕ್ ತಾಂಮೋಘತಮಾಂ ವೃಥಾಪ್ರಲಪಿತಪ್ರಾಯಾಮಿಹಾಧೋಕ್ಷಜ !.. 1.57..

ನಿರ್ದೋಷೇಣ ಸತಾಂ ಮತೇನ ವಿಧಿನಾ ಸಮ್ಯಕ್ತಯಾನುಷ್ಠಿತಂ
ವೈಕಲ್ಯಂ ಚ ವಿನಾ ವಿರೋಧಫಲದಂ ಮಂತ್ರಸ್ಯ ತಂತ್ರಸ್ಯ ವಾ .
ಅನ್ಯೂನೋತ್ತಮದಕ್ಷಿಣಂ ಚ ಸುಮಹತ್ ಕರ್ಮಾಪಿ ನೋ ಚೇದಹೋ
ಲಕ್ಷ್ಮೀನಾಥ!ಭವತ್ಪರಂ ವಿಫಲತಾಮೇವಾಪ್ನುಯಾತ್ತದ್ಧ್ರುವಂ  .. 1.58..

ದೇಶೇ ಯತ್ರ ವಸಂತಿ ನೈವ ಭಗವಂಸ್ತ್ವತ್ಪಾದಭಕ್ತಾ ಜನಾ
ಯತ್ರಾಹೋ ನ ಗೃಹೇ ಗೃಹೇ ಸಕುತುಕಂ ಪ್ರಸ್ತೂಯತೇ ತೇ ಕಥಾ .
ಕಲ್ಪ್ಯಂತೇ ನ ಚಯತ್ರ ತಾವಕಮುದೇ ಸರ್ವೋತ್ತಮಾಶ್ಚೋತ್ಸವಾ
ದೇಶೋಽಯಂ ತ್ರಿದಿವೋಪಮೋಽಪಿ ಸಹಸಾ ತ್ಯಾಜ್ಯೋ ನರೈಃ ಸಾಧುಭಿಃ .. 1.59..
ಯಸ್ಮಿನ್ನೀಶ !ದಿನೇ ಕ್ಷಣಾರ್ಧಮಪಿ ವಾ ನಾಸ್ವಾದ್ಯತೇ ಸಾದರಂ
ತ್ವದ್ಗಾಥಾಮಯನಿರ್ಭರಾಮೃತಝರೀ ಸಂಸಾರತಾಪಾಪಹಾ .
ತನ್ಮನ್ಯೇ ಬತ ದುರ್ದಿನಂ ಭುವಿ ನೃಣಾಂ ಭೋಗೀಂದ್ರಶಾಯಿನ್ !ಮುಧಾ
ಮೇಘಚ್ಛನ್ನದಿನಸ್ಯ ದುರ್ದಿನಮಿತಿ ಖ್ಯಾತಿರ್ಬುಧೈಃ ಕಲ್ಪಿತಾ .. 1.60..
ಅನ್ನಂ ಸ್ವಾದ್ವಪಿ ಷಡ್ರಸೋಜ್ಜ್ವಲತರೈಃ ಪೀಯೂಷಸಂಸ್ಪರ್ಧಿಂಭಿ-

ರ್ಯುಕ್ತಂ ವಾಪ್ಯುಪದಂಶಕೈಶ್ಚ ವಿವಿಧೈಃ ಶ್ರದ್ಧಾವಿತೀರ್ಣಂ ಚ ವಾ .
ಭಕ್ತ್ಯಾ ಚೇತ್ ತದನರ್ಪಿತಂ ಹಿ ಭವತೇ ನಿಶ್ಶೇಷವಿಶ್ವಾತ್ಮನೇ
ಚಂಡಾಲಾಲಯಕೂಪತೋಯವದಪಿ1 ತ್ಯಾಜ್ಯಂ ಬುಭುಕ್ಷಾನ್ವಿತೈಃ .. 1.61..
1.ಅಪಿರ್ಭಿನ್ನಕ್ರಮಃ ಬುಭುಕ್ಷಾನ್ವಿತೈರಪೀತಿಯೋಜ್ಯಂ .

10 sanskritdocuments.org



ಭಕ್ತಿಮಂಜರೀ

ಲೋಕಾನ್ 1ವಾನುಪಪೀಡ್ಯ ಹಂತ ವಿವಶಾನ್ ನ್ಯಾಯೇನ ಚೈವಾರ್ಜಿತಂ
ಪಾತ್ರಾಪಾತ್ರವಿವೇಕಸಂಯುತತಯಾ 2ದೇದೀಯಮಾನಂ ಚ ವಾ .
ದ್ರವ್ಯಂ ಸ್ಯಾದ್ಯದಿ ನಾರ್ಪಿತಂ ನನು ಯಥಾಶಕ್ತೀಹ ತುಭ್ಯಂ ಮುದಾ
ನೂನಂ ತತ್ತು ಕಪಾಲಸಂಸ್ಥಜಲವತ್ ತ್ಯಾಜ್ಯಂ ಪರಂ ಸಾಧುಭಿಃ .. 1.62..
1.ಅಪೀಡಯಿತ್ವಾ .
2.ಅತಿಶಯೇನ ದೀಯಮಾನಂ .

ಸಂಫುಲ್ಲೋತ್ಪಲಪದ್ಮಗರ್ಭವಿಲಸತ್ಕಿಂಜಲ್ಕಸಂವಾಸಿತಂ
ಸಂಯುಕ್ತಂ 1ತ್ರಿಗುಣಾತ್ಮಕೇನ ಸಲಿಲೇನಾಧ್ವನ್ಯಖೇದಾವಹಂ .

ರಮ್ಯಂ ಚಾಪಿ ಸರಃ ಸ್ವಪಾದರಜಸಾ ವಿಶ್ವಂ ಪುನಾನೈರ್ನ ಚೇ-
ಜ್ಜುಷ್ಟಂ ಭಾಗವತೈಸ್ತು 2ವಾಯಸಸರಃಪ್ರಾಯಂ ವಿದುಸ್ತದ್ಬುಧಾಃ .. 1.63..
1. ಶೈತ್ಯಲಘುತ್ವಮಾಧುರ್ಯರೂಪಗುಣತ್ರಯವತೇತ್ಯರ್ಥಃ .
2. ಕ್ಷುದ್ರಸಾರತುಲ್ಯಮಿತ್ಯರ್ಥಃ .
ತಂತ್ರೀ ನಾದವಿಮಿಶ್ರಿತಂ ಲಯಯುತಂ ತಾರಸ್ವನಾತ್ಯುಜ್ಜ್ವಲಂ
ಶ್ರೋತ್ರಾನಂದಕರಂ ಚರಿಷ್ಣುಭಿರಲಂ 1ಗ್ರಾಮತ್ರಯೇಽಪಿ ಸ್ವರೈಃ .
ಗೀತಂ ತಾವಕನಾಮನಿರ್ಭರಸುಧಾಜುಷ್ಟಂ ನ ಚೇತ್ತತ್ಪುನ-
2ರ್ವ್ಯರ್ಥಂ ವ್ಯರ್ಥಮರಣ್ಯರೋದನಮಿವ ಪ್ರಾಯೋ ರಮಾವಲ್ಲಭ !.. 1.64..

1. ಗ್ರಾಮಾಣಾಂ ಸ್ವರಸಂದೋಹಾನಾಂ ತ್ರಯೇ “ಷಡ್ಜಗ್ರಾಮೋ ಭವೇದಾದೌ
ಮಧ್ಯಮಗ್ರಾಮ
ಏವ ಚ . ಗಾಂಧಾರಗ್ರಾಮ ಇತ್ಯೇತದ್ಗ್ರಾಮತ್ರಯಮುದಾಹೃತಂ ..”

ಇತ್ಯುಕ್ತರೂಪೇ . 2.ಉದ್ವೇಗಾದ್ದ್ವಿರುಕ್ತಿಃ .
ದಾತಾ ಚಾಶ್ರಿತವತ್ಸಲಶ್ಚ ಸದಯಃ ಸತ್ಯಕ್ಷಮಾಮಂಡಿತೋ
ಜ್ಞಾತಾ ಧೀರಗುಣೋ ಜಿತೇಂದ್ರಿಯಗಣೋ ಗಂಭೀರಚೇತಾಸ್ತಥಾ .
ತ್ರಾತಾ ಚಾಪ್ಯನುಜೀವಿನೋಽಥ ನಿಖಿಲಾದಾಪತ್ಸಮೂಹಾತ್ ಪ್ರಭುಃ
ಪಾತಾ ತ್ವಚ್ಚರಿತಾಮೃತಸ್ಯ ನ ಯದಿ ತ್ಯಾಜ್ಯೋ ದೃಢಂ ಸಜ್ಜನೈಃ .. 1.65..
ದಾನಾಂಭಸ್ಸ್ರವಸಿಕ್ತಗಂಡವಿಲಸನ್ಮಾತಂಗಷಂಡಂ ಪುನ-
ರ್ವ್ಯಾವಲ್ಗತ್ಪವಮಾನವೇಗತುರಗಾನ್ ಸೌಧಾಂಸ್ತಥಾಭ್ರಂಕಷಾನ್ .

ಬಿಭ್ರಾಣೋಽಪ್ಯಥ ಸಂಪದಂ ಚ ಭುವನೇ ಸಂಖ್ಯಾತಿಗಾಂ ಮಾನವ-

ಸ್ತ್ವದ್ಭಕ್ತ್ಯಾ ರಹಿತೋ ಯದೀಹ ಸ ದೃಢಂ ಗರ್ಹ್ಯೋಽತಿನಿಃಸ್ವಾದಪಿ .. 1.66..

ಸ್ಯಾನಂದೂರಪತೇ! 1ವ್ಯಯೇನ ಮಹತಾ ತಂತನ್ಯಮಾನಾ ಭೃಶಂ
ವಾದಿತ್ರಾರವಗೀತನರ್ತನಮುಖೈರಾನಂದಸಂದಾಯಿನಃ
ವಿಶ್ವೋತ್ಕೃಷ್ಟಮಹೋತ್ಸವಾ ಅಪಿ ಕೃತಾಸ್ತ್ವತ್ಪ್ರೀತಯೇ ನೋ ಯದಿ

ಭ್ರಾಜಂತೇ ನ ಹಿ ಚಂದ್ರಿಕೇವ ವಿತತಾ ಶೂನ್ಯೇ ಮಹಾಕಾನನೇ .. 1.67..
1.ಧನತ್ಯಾಗೇನ .

ಸರ್ವಜ್ಞಸ್ಯ ಗುರೋರಪೀಹ ವಚನಂ ತ್ವದ್ಭಕ್ತಿಲಾಭಾಯ ನೋ
ಹೇತುಃ ಸ್ಯಾದ್ಯದಿ ಹೇಯಮೇವ ತೃಣವತ್ತತ್ಸಾರಮಪ್ಯಂಜಸಾ .
ಬಾಲೇನಾಪಿಯದುಕ್ತಮೇತದಿಹ ಚೇತ್ತ್ವದ್ಭಕ್ತತಾಸಾಧಕಂ
ತದ್ವೇದೋದಿತವದ್ರಮೇಶ !ಸಮುಪಾದೇಯಂ ಮುಹುಃ ಶ್ರದ್ಧಯಾ .. 1.68..
ನೈವೇಯಂ ಜನನೀ ನ ಚೈಷ ಜನಕೋ ನ ಸ್ಯಾದಯಂ ಸದ್ಗುರು-
ರ್ನೈತನ್ಮಿತ್ರಮಿದಂ ನ ಶಾಸ್ತ್ರಮಮಲಂ ನ ಸ್ಯಾದಯಂ ಚ ಪ್ರಭುಃ .
1ಯಾ ಸಂಸಾರಮಹಾಂಬುರಾಶಿತರಣಸ್ಯೋಪಾಯಭೂತಾಂ ಹರೇ !
ಭಕ್ತಿಂ ಪ್ರಾಪಯಿತುಂ ತ್ವಯೀಹ ಬಿಭೃಯಾನ್ನೈವೇಶ ! 2ನಿಷ್ಣಾತತಾಂ .. 1.69..

1.ಯತ್ಪದಸ್ಯ ಯಥಾಯೋಗಂ ಲಿಂಗವಿಪರಿಣಾಮೋ ಬೋಧ್ಯಾ . 2. ಕುಶಲತಾಂ .

1ಉತ್ಪತ್ತಿಪ್ರಮುಖಾ ಮುಕುಂದ ! 2ಸದೃಶಾಃ ಷಡ್ಭಾವಭೇದಾ ನೃಣಾಂ
ಸ್ಥಾಸ್ನೂನಾಮಿಹ ಭೂರುಹಾಂ ಖಗಮೃಗಾದೀನಾಮಪಿ ಪ್ರಾಣಿನಾಂ .

ಭಕ್ತ್ಯೈವ ಧ್ರುವಮೇಕಯಾತ್ರ ಪುರುಷಸ್ತೇಭ್ಯೋ 3ವರೀಯಾನ್ ಸ್ಮೃತ-
ಸ್ತಸ್ಯಾಃ ಪ್ರಾಪ್ತಿಮೃತೇ ಸ್ಥಿತಸ್ಯ ಪುರುಷಸ್ಯೈಷಾಂ ಚ ಭೇದೋ ಹಿ ಕಃ .. 1.70..
1.ಉತ್ಪತ್ತಿಸತ್ತಾವೃದ್ಧಿಪರಿಣಾಮಾಪಕ್ಷಯನಾಶಾಃ . 2.ಸಾಧಾರಣಾಃ .
3.ಅತಿಶಯೇನಉರುರ್ಮಹಾನ್ .

ವಾಚಾ ಕಿಂ ಬಹುನಾತ್ರ ಯದ್ಯದವನೌ ದತ್ತಂ ತಥೇಷ್ಟಂ ಹುತಂ
ಕರ್ಮಾನುಷ್ಠಿತಮುತ್ತಮಂ ಸುಮಹತಾ ಕ್ಲೇಶೇನ ತಪ್ತಂ ತಪಃ .
ತತ್ತತ್ ತ್ವನ್ನಿರತೇನ ಹಂತ ಮನಸಾ ನೋ ಚೇದಿಹಾನುಷ್ಠಿತಂ
ಶ್ರೀಜಾನೇ !ಸಮವಾಪ್ನುಯಾದ್ವಿಫಲತಾಮೇವೇತಿ ನಿಸ್ಸಂಶಯಂ .. 1.71..

ತಸ್ಮಾನ್ನೂನಮನಂತಪುಣ್ಯನಿವಹೈರ್ಜನ್ಮೋತ್ತಮಂ ಮಾನವಂ
ಪ್ರಾಪ್ತೇನೇಹ ಶರೀರಿಣಾ1ನ್ಯವಿಷಯಾನಾಸಕ್ತಚಿತ್ತಂ ಭೃಶಂ .

ಸಾಧ್ಯಾ ಯತ್ತ್ವಯಿ ಭಕ್ತಿರೇವ ಸತತಂ ಸರ್ವಾತ್ಮನಾ ಸರ್ವಥಾ
ತತ್ತಾಮೇವ ದಿಶ ತ್ವದೇಕಶರಣಸ್ಯಾಂಭೋಜನಾಭಾದ್ಯ ಮೇ .. 1.72..
1.ಇದಂ ಸಾಧನಕ್ರಿಯಾವಿಶೇಷಣಂ .

ಸಾ ಭಕ್ತಿರ್ಯದಿ ಪದ್ಮನಾಭ !ಪದಯೋಃ ಶೌರೇ ! ತವಾಸಾದಿತಾ
ಸದ್ಯಸ್ತದ್ವಶಗೋ ಭವಾನ್ ಸ್ವವಶಗಬ್ರಹ್ಮಾಂಡಭಾಂಡೋಽಪ್ಯಹೋ .
ಅಂತಃಪ್ರೋದ್ಯದಪಾರದಿವ್ಯಕರುಣಾಪೂರೋ ಹಿ ತೇಷಾಂ ನೃಣಾಂ
ಕಿಂ ಕಿಂ ವಾಂಛಿತಮಾಶು ನ ಪ್ರದಿಶತಿ ಸ್ವೀಯಾಂಘ್ರಿಸಂಸೇವಿನಾಂ .. 1.73..

ಲೋಕೇ ದುಸ್ಸಹಶೀತವಾತತಪನಕ್ಲೇಶಾಂಸ್ತೃಣೀಕೃತ್ಯ ತೇ
ಕಾರುಣ್ಯಾಮೃತಲಿಪ್ಸಯೈವ ಚರತೋಃ ಪೂರ್ವಂ ಕಿಲೋಗ್ರಂ ತಪಃ .

ಭಕ್ತಿಂ ವೀಕ್ಷ್ಯ ಹರೇ!ಪ್ರಸನ್ನಹೃದಯೋ 1ಯದ್ದೇವಕೀ2ಶೂರಯೋಃ
ಪುತ್ರತ್ವಂ ಗತವಾನ್ ಸ್ವಯಂ ತ್ರಿಜಗತಾಂ ಕರ್ತುಶ್ಚ ಕರ್ತಾ ಭವಾನ್ .. 1.74..

1. ಯಸ್ಮಾದಿತ್ಯರ್ಥಃ ತಸ್ಮಾದಿತಿ ಚ ಪೂರ್ವಪದ್ಯೇ ಗಮ್ಯಂ . 2. ಶೂರೇತಿ
ವಸುದೇವಪರಂ .

ಅಂಕೇ ತ್ವಾಮಧಿರೋಪ್ಯ ಮೂರ್ಧ್ನಿ ಚ ಸಮಾಘ್ರಾಯಾಚ್ಯುತಾನುಕ್ಷಣಂ
ಸ್ವಾಂಗುಲ್ಯಗ್ರತಲೇನ ಹಂತ ಚಿಬುಕೇ 1ತೌ ಸ್ಪೃಷ್ಟವಂತೌ ಯದಾ .
ತಾವತ್ಕೋಮಳಸೃಕ್ಕಯುಗ್ಮವಿಗಲದ್ಗೋಕ್ಷೀರಬಿಂದ್ವನ್ವಿತಂ
ದೃಷ್ಟ್ವಾ ತೇ ಹಸಿತಂ ಭೃಶಂ ಜಹೃಷತುಃ ಕೋಽನ್ಯೋ ಹಿ ಧನ್ಯಸ್ತತಃ2.. 75 ..

1.ದೇವಕೀವಸುದೇವೌ . 2.ದೇವಕೀವಸುದೇವಾಭ್ಯಾಂ .

ಮಯ್ಯೇವಾರ್ಪಿತದೃಷ್ಟಿರೇಷ ಪೃಥುಕೋ ಮಂದಂ ಹಸತ್ಯಾದರಾ-
ದಿತ್ಯೇವಂ ಸವಿವಾದಯೋಃ ಕಿಲ ಮಿಥಃ ಪಿತ್ರೋಸ್ತವಾನುಕ್ಷಣಂ .

ಭಾಗ್ಯಂ ವರ್ಣಯಿತುಂ ಬತೋದ್ಯಮಕೃತಾಂ ಲೋಕೇ ಕವೀನಾಮತಿ-
ಪ್ರೌಢಾನಾಮಪಿ ಪದ್ಮನಾಭ ! ಶಿಥಿಲಾಯಂತೇ ನ ಕೇಷಾಂ ಗಿರಃ .. 1.76..
ಲಾಲಾಸ್ಯಂದಿಮುಖಾರವಿಂದವಿಗಲದ್ವ್ಯಕ್ತೇತರಂ ಭಾಷಿತಂ
ಪಾಯಂಪಾಯಮತೀವ ಕರ್ಣಯುಗಲೇನಾಂಬೇತಿ ತಾತೇತಿ ತೇ .
ರೋಮಾಂಚೋದಯಹರ್ಷಬಾಷ್ಪಸಹಿತ1ಸ್ತಾಭ್ಯಾಮವಾಪ್ತೋ ಹಿಯಃ
2ಸ್ವಾನಂದಸ್ತಮಿಹಾಪ್ನುಯಾತ್ ಕಿಮು ನರೋ ಲೋಕಾಧಿಪತ್ಯೇಽಪಿ ವಾ .. 1.77..
1.ಪಿತೃಭ್ಯಾಂ . 2.ಆತ್ಮಾನಂದಃ .
ಶೌರೇ !ಪ್ರಾಕ್ತನ ಏವ ಜನ್ಮನಿ ದೃಢಂ ತ್ವತ್ಪಾದಸಂಸೇವಯಾ
ಸಂಪ್ರಾಪ್ತತ್ವದುಪಾಂತಸೇವನಮಹಾಭಾಗ್ಯೋದಯಾನಾಂ ಹರೇ ! .
ಗೋಪೀನಾಂ ಚ 1ತಥಾ ನಿಕಾಮಮಕರೋಃ ಕಂ ಕಂ ಪ್ರಸಾದಂ ನ ವಾ
ಲೋಕೇ ಯತ್ಸುಮಹೀಯಸಾಪಿ ತಪಸಾ ಹಂತಾನವಾಪ್ಯಂ ಜನೈಃ .. 1.78..
1.ಯಥಾ ಪಿತ್ರೋಸ್ತಥಾ .
ನೃತ್ಯನ್ ಪಲ್ಲವಕೋಮಲೇನ ಚರಣೇನಾಸಾಂ ಪುರೋ ಮಂಜುಲಂ
ಗಾಯನ್ ವೇಣುರವೇಣ ಕಿಂಚ ನವನೀತಾಪ್ತ್ಯೈ ತದಂಕೇ ಲಗನ್ .

ತದ್ಗೇಹಸ್ಥಿತಶಿಕ್ಯಸಂಸ್ಥಿತಪಯಶ್ಚೌರ್ಯೇಷು ತಾಸಾಂ ಪುನಃ
ಶ್ರುತ್ವಾ ಕೋಪವಚಾಂಸಿಮೋದಮಗಮಃ ಸ್ತೋತ್ರೇ ಯಥಾ 1ಸಾತ್ವತಾಂ .. 1.79..

1.ಭಾಗವತಾನಾಂ .

ಕಾಲಿಂದೀಪುಲಿನೇ ರಮೇಶ!ದಿವಸಮ್ಮನ್ಯಾಸ್ವಹೋ ಯಾಮಿನೀ-
ಷ್ವೇಕೈಕತ್ರ ತುಷಾರದೀಧಿತಿರುಚಾ ತಾಭಿಃ ಪ್ರವೃತ್ತೋ ಮುದಾ .
ಕರ್ತುಂ ರಾಸರತೋತ್ಸವಂ ಪರಮದಾಃ ಕಂ ಕಂ ಪ್ರಮೋದಂ ನ ವಾ
1ತಾಸಾಂ ಯಸ್ತು ಬಭೂವ ಕೇಶವ!ಸುರರ್ಷೀಣಾಮಪೀರ್ಷ್ಯಾಸ್ಪದಂ .. 1.80..

1.ಸಂಬಂಧಸಾಮಾನ್ಯೇ ಪಷ್ಠೀ . ತಾಭ್ಯ ಇತ್ಯರ್ಥಃ .
1ತೈಸ್ಮಾದೇವ ಮುಹುರ್ಮುಹುಃ ಸವಿನಯಂ ಕಾರುಣ್ಯವಾರಾನ್ನಿಧಿಂ
ತ್ವಾಂ ಸರ್ವಜ್ಞಮಪೀಹ ಮಂದಧಿಷಣಃ ಸೋಽಹಂ ತ್ವದೇಕಾಶ್ರಯಃ .
ಯಾಚೇ ತ್ವತ್ಪದಭಕ್ತಿಮೇವ ಸತತಂ ಸರ್ವಾರ್ಥದಾಂ ಸಸ್ಪೃಹಂ
ತತ್ಪ್ರಾಪ್ತೌ ನ ವಿಲಂಬಲೇಶಮಪಿ ಹಾ ಸೋಢುಂ ಸಮರ್ಥೋಽಸ್ಮ್ಯಹಂ .. 1.81..

1.ಭಕ್ತೇರ್ಮಹಾಫಲತ್ವಾದೇವ .

ಸಾ ಭಕ್ತಿಶ್ಚ ಮತಾ ದ್ವಿಧಾ ಬುಧಜನೈಸ್ತ್ವತ್ತತ್ತ್ವಸಂದರ್ಶಿಭಿ-

ಸ್ತತ್ರೈಕಾ ತು ಸಕಾಮಭಕ್ತಿರಪರಾ ನಿಷ್ಕಾಮಭಕ್ತಿಃ ಸ್ಮೃತಾ .
ತ್ರೈಲೋಕ್ಯೇಶ! ತಯೋರ್ವೃಣೇ ಪರಮಹಂ ನಿಷ್ಕಾಮಭಕ್ತಿಂ ದೃಢಂ
ತಚ್ಛ್ರೈಷ್ಠ್ಯಾವಗಮೇನ ಹೇತುಭಿರಿತಃ ಸಂವಕ್ಷ್ಯಮಾಣೈಃ ಪರಂ .. 1.82..

ಸೇವಾಂ ಪ್ರಾಪ್ಯ ತವಾಂಘ್ರಿಪಂಕಜಯುಗಸ್ಯೈಕೇ ಜನಾಃ ಸಸ್ಪೃಹಂ
ಯಾಚಂತೇ ಭುವಿ 1ಕಾಮಿತಂ 2ಹಲಹಲ ಕ್ಷುದ್ರಂ ಸುಖಾಭಾಸದಂ .

ಲಬ್ಧ್ವಾ ಕಲ್ಪತರುಂ ಸಮಸ್ತಫಲದಂ ಮರ್ತ್ಯೋ ಯಥಾಯಾಚತೇ
ಸ್ತೋಕಂ ವಸ್ತು ದರಿದ್ರಭೋಗ್ಯಮವಮಂ ಭಾಗ್ಯೇನ ಹೀನೋ ಭೃಶಂ .. 1.83..

1.ಅಭೀಷ್ಟವಸ್ತು . 2.ಹಲಹಲೇತಿ ರಲಯೋರಭೇದಾತ್ ಕಷ್ಟೇ ದ್ವಿರುಕ್ತಿರ್ಹರಶಬ್ದಸ್ಯ,
ಯಥಾ “ಶಿವ ಶಿವ”ಇತಿ ಶಿವಶಬ್ದಸ್ಯ .
ಸ್ಮರ್ಯತೇ ಚ ಕಷ್ಟಾಶ್ಚರ್ಯಾದೌಭಗವನ್ನಾಮ .

ತಥಾ ಚ ಪಾದ್ಮಪುರಾಣಂ “ಆಶ್ಚರ್ಯೇಽಪಿ ಭಯೇ ಶೋಕೇ ಕ್ಷುಧಿತೇ ನಾಮ ವಾ
ಮಮ .

ವ್ಯಾಜೇನವಾಸ್ಮರೇದ್ಯಸ್ತುಮಮಸಾಯುಜ್ಯಮಾಪ್ನುಯಾತ್”ಇತಿಏತತ್ಕವಿನಾನ್ಯತ್ರಾಪ್ಯಯಂ
ಶಬ್ದಃ ಪ್ರಯುಕ್ತಃ,ಯಥಾ “ಹರಸಿ ಮುಧಾ ಕಿಮು ಹಲಹಲ ಕಾಲಂ”ಇತಿ .

ಪಾದಾಂಭೋಜಯುಗಂ ಸ್ವಕೀಯಮನಿಶಂ ಸರ್ವಾತ್ಮನಾಭ್ಯರ್ಚತಾಂ
ಮರ್ತ್ಯಾನಾಂ ಸಕಲಾರ್ಥದಂ ದೃಢಮಮೀ ತ್ವಾಮರ್ಥಯಂತೇ ತು ಯತ್ .

ಭೋಗಾನ್ ಕ್ಷುದ್ರತಮಾನ್ ಜಗತ್ತ್ರಯಪತೇ!ನೈತದ್ವಿಚಿತ್ರಂ ಘಟೋ
ಗೃಹ್ಣಾತಿ ಧ್ರುವಮಲ್ಪಮೇವ ಸಲಿಲಂ ಪೂರ್ಣೇಽಪಿ ರತ್ನಾಕರೇ .. 1.84..
ರಾಷ್ಟ್ರೇ ಹಸ್ತಗತೇ ಧನೇಽಪಿ ವಿಪುಲೇ ಭೋಗೇಷು ಚಾನ್ಯೇಷು ವಾ
ತ್ವತ್ಸೇವಾಭವಸಮ್ಮದಸ್ಯ ಕಣಮ1ಪ್ಯದ್ಧಾ ನ ವಿಂದೇತಯತ್ .

ಮರ್ತ್ಯೋ ಹಂತ ವರೀಯಸೀ ನನು ತತೋ ನಿಷ್ಕಾಮರೂಪೈವ ತೇ
ಭಕ್ತಿಃ ಸೈವ ಮಮೋ2ದಯತ್ವವಿರತಂ ಲಕ್ಷೀಪತೇ!ಚೇತಸಿ .. 1.85..

1.ಸತ್ಯಂ .

2.ಅನುದಾತ್ತತ್ತ್ವಲಕ್ಷಣಮಾತ್ಮನೇಪದಮನಿತ್ಯಮಿತಿ ಪರಸ್ಮೈಪದಸಾಧುತಾ .

ಇಟಕಿಟಕಟೀ ಗತಾವಿತ್ಯತ್ರ ಪ್ರಶ್ಲಿಷ್ಟಸ್ಯೇಧಾತೋರ್ವಾ ರೂಪಂ .

ತತ್ರಾಪೀಶ!ಪರಂ ತ್ರಿಮೂರ್ತಿಷು ತವೈವಾಂಘ್ರಿದ್ವಯಾರಾಧನಂ
ಸರ್ವೋತ್ಕೃಷ್ಟಮಿತಿ ಸ್ಮ ವೇದಿತುಮಲಂ ಸಂತಿ ಪ್ರಮಾಣಾನ್ಯಹೋ .
ಲಕ್ಷ್ಮೀನಾಥ!ಬಹೂನಿ ವೇದವಚಸಾಂ ಸಾರಾತ್ಮಕೇಷು ಪ್ರಭೋ !
ಶ್ರೀಮದ್ಭಾಗವತಾದಿಷು ಪ್ರತಿಪದಂ ದೃಶ್ಯಾನಿ ನಿಸ್ಸಂಶಯಂ .. 1.86..

ಭಕ್ತಾಧೀನ !ಪುರಾಣಸಂಗ್ರಹ ಇತಿ ಖ್ಯಾತೇ ಹಿ ಸರ್ವೋತ್ತಮೇ
ಗ್ರಂಥೇ ಸರ್ವಪುರಾಣಸಂತತಿವಚಸ್ಸಾರಾತ್ಮಕೇ ಸಾದರಂ .

ನೂನಂ ತ್ವನ್ಮಹಿಮೈವ ಕೈಟಭರಿಪೋ!ನಿಸ್ಸಂಶಯಂ ವರ್ಣ್ಯತೇ
ತಚ್ಚಾಸೀದಯಿ ನಃ ಪ್ರಮಾಣಮಮಲಂ ತ್ವನ್ಮುಖ್ಯತಾವೇದನೇ .. 1.87..
ಸ್ಯಾನಂದೂರಪುರಾಧಿನಾಥ!ಭಗವನ್ !ಯನ್ಮಂತ್ರಶಾಸ್ತ್ರಸ್ಯ ಚಾ-
ಪ್ಯಾದೌ ನೀಲತನೋಸ್ತ್ರಿಮೂರ್ತ್ಯಧಿಕತಾ 1ಪ್ರೋಕ್ತಾ ತವೈವ ಸ್ಫುಟಂ .

ಶೌರೇ ! 2ತೈನ್ನ್ನಿಜಗಾದ ಕಿಂಚ 3ಸಂಕಲಂ ತ್ವಾಮೇವ ನಾನ್ಯಂ ಯತ-
ಸ್ತಸ್ಮಾತ್ ತ್ವತ್ಪದಭಕ್ತಿರೇವ ಸಕಲಶ್ರೇಯಃ ಪ್ರದೇತಿ ಧ್ರುವಂ .. 1.88..

1. “ಅನಂತಭೋಗೇ ವಿಮಲೇ ಫಣಾಯುತವಿರಾಜಿತೇ ಶಯಿತಂ ಶಾರ್ಙ್ಗಿಣಂ
ಶರ್ವಶೌರಿಪದ್ಮಭುವಸ್ತದಾ ತುಷ್ಟುವುರ್ಹೃಷ್ಟಮನಸೋ ವಿಷ್ಟರಶ್ರವಸಂ
ವಿಭುಂ ಸೂಕ್ತಿಭಿಃ ಸ್ತುತಿಭಿಃ ಪ್ರೀತಃ ಸ್ವಮೂರ್ತಿಂ ಸ ವ್ಯದರ್ಶಯತ್ ..

ನೀಲೋತ್ಪಲದಲಪ್ರಖ್ಯಾಂ ನೀಲಕುಂಚಿತಮೂರ್ಧಜಾಂ .”

ಇತ್ಯಾದಿಪ್ರಪಂಚಸಾರವಚನೈಃ ಪ್ರಕಟಿತೇತ್ಯರ್ಥಃ .
2.ಮಂತ್ರಶಾಸ್ತ್ರಂ . 3.ಪೂರ್ಣಂ .

ಸ್ವಾಮಿನ್ !ವರ್ಜಿತಪಕ್ಷಪಾತಕಣಿಕಾಃ 1ಶ್ರೀಶಂಕರಸ್ವಾಮಿನ-
ಸ್ತ್ವಾಮೇವಾಚ್ಯುತಮಾಮನಂತಿ ಸಕಲೇಷ್ವಾದ್ಯಂ ಜಗತ್ಕಾರಣಂ .

ತ್ವನ್ನಿಷ್ಠೋರುಸಹಸ್ರನಾಮವಿಲಸದ್ವ್ಯಾಖ್ಯಾಸ್ವರೂಪಂ ಪುನ-
ಶ್ಚಕ್ರುಸ್ತಜ್ಜಯಮಂಗಲಾಭಿಧಮಹೋ ಗ್ರಂಥಂ ಚ ತೇ ತುಷ್ಟಯೇ .. 1.89..
1. ಶ್ರೀಶಂಕರಭಗವತ್ಪಾದಾಃ .
ಏಕೈಕಂ ವಿಬುಧವ್ರಜೇ ತ್ವದಿತರಾನಾರಾಧ್ಯ ಶೌರೇ!ನರಾ
ಏಕೈಕಂ ಸಮವಾಪ್ನುಯುರ್ನನು ವರಂ ಗೋವಿಂದ !ನಾತೋಽಧಿಕಂ .

ಭಕ್ತಾನಾಂ ಸಕಲೇಷ್ಟದೇ ತ್ವಯಿ ಪರಾನಂದೈಕಮೂರ್ತ್ತೌ ಸ್ಥಿತೇ
ತಾನೇವೇಹ ಭಜಂತಿ ಕೇಚಿದಥ ತತ್ತೇಷಾಂ ನ ಕಿಂ ಮಂದತಾ .. 1.90..
ತಸ್ಮಾದ್ಯತ್ತವ ಸೇವಯೈವ ಮನುಜಸ್ತಾಪತ್ರಯಾದ್ದೂರತೋ
ಮುಕ್ತಃ ಸರ್ವಸುಖಂ ಶ್ರಮೇಣ ರಹಿತೋ 1ಭುಂಕ್ತೇಽನ್ಯಥಾ ದುರ್ಲಭಂ .

ತನ್ಮೇ ತ್ವತ್ಪದಭಕ್ತಿರೇವ ಸಹಸಾ ಭೂಯಾದಿತಿ ಶ್ರೀಪತೇ !

ಯಾಚೇ ತ್ವಾಮರವಿಂದನಾಭ!ಜಗತಿ ಸ್ವಾದೀಯಸೀ ಸಾ ಹಿ ಮೇ .. 1.91..
1.ಅನ್ಯಥಾ ದುರ್ಲಭಂ ತ್ವತ್ಸೇವಾವಿರಹೇ ದುಷ್ಪ್ರಾಪಂ .

ಭಕ್ತಾಶ್ಚ ತ್ರಿವಿಧಾಃ ಸ್ಮೃತಾಸ್ತವ ಪದದ್ವಂದ್ವೈಕರಕ್ತಾಶಯಾ
ಲೋಕೇಷೂತ್ತಮಮಧ್ಯಮಾಧಮಗುಣೈರ್ಯುಕ್ತಾ ಬತಾಧೋಕ್ಷಜ! .

ತೇಷಾಂ ಭೇದಮಹಂ ತ್ವದೀಯಕೃಪಯಾ ಕಿಂಚಿದ್ವದಾಮಿ ಪ್ರಭೋ !
ಶ್ರೀಮದ್ಭಾಗವತೇಽನುದೃಷ್ಟಮಧುನಾ ಸ್ಕಂಧೇ ಕಿಲೈಕಾದಶೇ .. 1.92..
ಸರ್ವೇಷ್ವತ್ರ ಚರಾಚರೇಷು ಭಗವನ್ !ಭೂತೇಷು ಪಶ್ಯೇತ್ ಸುಧೀ-
ಸ್ತ್ವದ್ಭಾವಂ ಭುವನೇಽಮ್ಬುಜಾಕ್ಷ ! ರಹಿತೋಯೋ ಭೇದದೃಷ್ಟ್ಯಾ ಪುಮಾನ್ .

ಸರ್ವಾಣಿ ತ್ವಯಿಯಶ್ಚ ದೇವ! ಕಲಯೇದ್ಭೂತಾನಿ ವಿಶ್ವಾತ್ಮಕೇ
ಸಾಂದ್ರಾನಂದಸುಧಾಂಬುಧೌ ಮುರರಿಪೋ!ಭಕ್ತೋತ್ತಮೋಽಸೌ ಸ್ಮೃತಃ .. 1.93..
ಈಶೇ ತಂ ಸಮನುಶ್ರಿತೇಷ್ವಥ ಜಡೇಷ್ವದ್ಧಾ ದ್ವಿಷತ್ಸು ಕ್ರಮಾದ್-

ಭಕ್ತಿಂ 1ಸೌಹೃದಭಾವಮಂಗ! ಕರುಣಾಂ ಕುರ್ಯಾದುಪೇಕ್ಷಾಂ ಚಯಃ .
2ಭಾವೇನಾಚ್ಯುತ! ತಾರತಮ್ಯಸಹಿತೇನಾಂಭೋಜನಾಭ!ಪ್ರಭೋ !
3ಪೂರ್ವೋಕ್ತೇಷ್ವಥ ತೇಷು ತೇಷ್ವಯಮಹೋ ಭಕ್ತಃ ಸ್ಮೃತೋ ಮಧ್ಯಮಃ .. 1.94..
1.ಸೌಹಾರ್ದಭಾವನಾಂ . 2.ಭಾವನಯಾ . 3.ಈಶಾದಿಷು .
ಚಿತ್ತಾಂಭೋರುಹಸಂಭೃತಪ್ರತಿನವಪ್ರೇಮೋದಯೇನಾದರಾತ್
ತ್ವದ್ರೂಪಾರ್ಚನಮೇವಯೋ ಭುವಿ ಪುಮಾನ್ ಶ್ರದ್ಧಾಲುರತ್ರೇಹತೇ .
ತ್ವದ್ಭಕ್ತೇಷು ತಥೇತರೇಷು ರಹಿತೋ ಮೈತ್ರ್ಯಾ ನಿಕಾಮಂ ಬುಧೈಃ
ಸೋಽಯಂ ವಿಶ್ವಜಗನ್ನಿವಾಸ !ಭಗವನ್!ಭಕ್ತಃ ಸ್ಮೃತಃ ಪ್ರಾಕೃತಃ .. 1.95..
ತಾಸು ತ್ವಂ ವಿತರಾಶು ಕೈಟಭರಿಪೋ!ಸರ್ವೋತ್ತಮಾಮೇವ ಮೇ
ಭಕ್ತಿಂ ಕಾಮಮ1ಹಮ್ಮಮೇತ್ಯತಿದುರಾಧರ್ಷಾಭಿಮಾನಾಪಹಾಂ .

ಕಾರುಣ್ಯಾಮೃತಧಾರಯಾ ನಿಜಪದಾನಮ್ರಾವನೋದ್ಯುಕ್ತಯಾ
ಸ್ವಾಮಿನ್ !ದುಸ್ತರಮೋಹವಾರಿಧಿಮಹಾವರ್ತೇ ಪರಿಭ್ರಾಮ್ಯತೇ .. 1.96..
1.ಅಹಮ್ಮಮೇತ್ಯಾಕಾರಸ್ಯಾತಿದುರ್ಧರ್ಷಾಭಿಮಾನಸ್ಯ ನಾಶಿಕಾಂ .

ಶೌರೇ !ಸ್ಯಾದಧಿಕಾರಿತಾ ಮಮ ಕಥಂ ಭಕ್ತೇರಿಹಾಸ್ಯಾಃ 1ಪರಂ
ಪ್ರಾಪ್ಯಾಯಾಃ ಪುರುಪುಣ್ಯರಾಶಿಭಿರಿತಿ ಪ್ರಾಪ್ನೋಮಿ ನೋ 2ಕುಂಠತಾಂ .

ಲೋಕೇ ಯನ್ನ ಹಿ ದುರ್ಲಭಂ ಕಿಮಪಿ ಸಂಪ್ರಾಪ್ತೇ ತ್ವದೀಯೇ ಪುನಃ
ಕಾರುಣ್ಯೇ 3ಭವಿನಾಮಧೋಕ್ಷಜ!ಸಮಸ್ತಾಭೀಷ್ಟಸಂದಾಯಕೇ .. 1.97..
1. ಕೇವಲಂ ಇದಂ ಪುರುಪುಣ್ಯರಾಶಿಭಿರಿತ್ಯನೇನಾನ್ವೇತಿ . 2.ಭಗ್ನೋತ್ಸಾಹತಾಂ .

3.ಸಂಸಾರಿಣಾಂ .

1ವಾಚಾಟೋ ಭವತಿ ಕ್ಷಣೇನ ಮನುಜೋ ಮೃಕೋಽಪಿಯದ್ವೈಭವಾತ್

ಮೂರ್ಖಃ ಪಂಡಿತತಾಮುಪೈತಿ ಸಹಸಾ ಪಂಗುರ್ಗತೌ ಪಾಟವಂ .

ಭಿಕ್ಷಾಶೀ ಚ ಕುಬೇರತಾಂ ಮುರರಿಪೋ!ಲೋಕೇ ದರಿದ್ರಃ ಪುಮಾಂ-
ಸ್ತತ್ತಾದೃಕ್ಕರುಣಾರಸೇ ತವ ಪುನರ್ಲಬ್ಧೇಽತ್ರ ಕಿಂ ದುರ್ಲಭಂ .. 1.98..

1.ಬಹುಭಾಷೀ .
ಆರೂಢೇ ದಿನನಾಯಕೇ ಸತಿ ತಮಸ್ತಿಷ್ಠೇನ್ನು1ಪೂರ್ವಾಚಲಂ
ಮೇಘೇ ವರ್ಷತಿ ನಿರ್ಭರಂ ನ ವಿರಮೇತ್ ಕಿಂ ಚಾತಕಾನಾಂ ತೃಷಾ .
ರೋಗಾಃ ಕಿಂ ಪ್ರಶಮಂ ನಯಾಂತಿ ಸಹಸಾ ಲಬ್ಧೇ ಹಿ ದಿವ್ಯೌಷಧೇ
ಪ್ರಾಪ್ತೇ ತ್ವತ್ಕರುಣಾರಸೇ ಕಿಮು ಲಯಂ ನೋ ಯಾಂತಿ ಸರ್ವಾಪದಃ .. 1.99..
1. ತಿಷ್ಠೇನ್ನು ನ ತಿಷ್ಠೇದಿತ್ಯರ್ಥಃ .
ಅಂತರ್ಯಾಮಿತಯಾ ಸಮಸ್ತಜಗತಾಂ ತೇ ಪ್ರೇರಕಸ್ಯಾಧುನಾ
ಕಿಂ ವಾಚ್ಯಂ ಬಹು ದೇವ !ಮಂದಮತಿನಾ ಭೋಗೀಂದ್ರಶಾಯಿನ್ !ಮಯಾ .
ಕಾರುಣ್ಯಾಮೃತವಾರಿರಾಶಿಲಹರೀಸಂಪ್ಲಾವಿತಾಂಘ್ರಿದ್ವಯಾ-
ಮ್ಭೋಜಾನಮ್ರಸಮಸ್ತಲೋಕ ! ಕುರು ಮಾಂ 1ತ್ವದ್ಭಕ್ತಿಪೂರ್ಣಾಂತರಂ .. 1.100..

1. ತ್ವದ್ಭಕ್ತಿಪೂರ್ಣಂ ಆಂತರಂ ಮನೋಯಸ್ಯ ತಂ .

ಇತಿ ಸ್ವಾತಿಶ್ರೀರಾಮವರ್ಮವಂಚಿಮಹಾರಾಜವಿರಚಿತಾಯಾಂ
ಭಕ್ತಿಮಂಜರ್ಯಾಂ ಪ್ರಥಮಶತಕಂ .

ಅಥ ದ್ವಿತೀಯಶತಕಂ .

ಶ್ರಾವಂ ಶ್ರಾವಂ ಪರಮಕರುಣಾವೈಭವಂ ತಾವಕೀನಂ
ಭಕ್ತೇಷ್ವದ್ಧಾ ಪ್ರಕಟಿತಮಯೇ ಹಂತ ಸಂಖ್ಯಾತಿಗೇಷು .
1ಉದ್ವಾಂತಾತಿಪ್ರಚುರಪುಲಕಂ ಪದ್ಮನಾಭಾಧುನಾ ಮೇ
ಚೇತೋ ಮಜ್ಜತ್ಯತುಲಿತತಮೇ ಸಾಂದ್ರಮೋದಾಂಬುರಾಶೌ .. 2.1..
1.ಇದಂ ಶ್ರವಣಕ್ರಿಯಾಯಾ ವಿಶೇಷಣಂ ಮಜ್ಜನಕ್ರಿಯಾಯಾ ವಾ .
ಸರ್ವೇಷ್ವಸ್ಮಿನ್ನಜಿತ !ಭುವನೇ ವಸ್ತುಷು ಸ್ತೋಕಭಾವಂ
ಪ್ರಾಪ್ತೇಷ್ವಂಹೋದಲನ! ಕರುಣಾಪೇಕ್ಷಯಾ ತೇ ಮುರಾರೇ! .
ವಕ್ಷ್ಯೇ ಸಾಮ್ಯಂ ಸುದೃಢಮವನೌ ಕೇನ ವಾ ಮಾಧವಾಸ್ಯಾ
1ನಿಶ್ಶೇಷಾರ್ತಿಪ್ರಸರವನದಾವಚ್ಛಟಾಕಾಲಿಕಾಯಾಃ .. 2.2..
1. ನಿಶ್ಶೇಷಾರ್ತ್ತಿಪ್ರಸರಸ್ಯೈವ ವನದಾವಚ್ಛಟಾಯಾಃ ಕಾಲಿಕಾ ಮೇಘಮಾಲಾ
ತಸ್ಯಾಃ .
ಧ್ಯಾತುಂ 1ವಾ ತ್ವನ್ನಿರುಪಮಕೃಪಾಪೂರಪೀಯೂಷಸಿಂಧು-
ಪ್ರೌಢಸ್ರೋತೋಗತಿಮಹಹಯನ್ನೈವ ಶಕ್ತಂ ಮನೋ ಮೇ .

ಲಕ್ಷ್ಮೀಜಾನೇ! ತವ ಗುರುಕೃಪಾಭಾರಮೀಶಾದ್ಯ ವೋಢುಂ
ಸಾಮರ್ಥ್ಯಂ ಸ್ಯಾದಯಿ ಕಥಮಣೋರಸ್ಯ ಮೇ 2ಮಾನಸಸ್ಯ .. 2.3..
1.ಅಪ್ಯರ್ಥೇ ವಾಶಬ್ದಃ . 2.ಪುನರ್ಮನಸೋ ನಾಮಗ್ರಹಣಮನಾದರಾರ್ಥಂ .

1ವಾಚಾಪ್ಯೇತಾಂ ಕಥಮಪಿ ಹರೇ ! ಶಂಸಿತುಂ 2ಚೇದ್ಯತಿಷ್ಯೇ
ವಾಚೋ ದಿವ್ಯಾ ಅಪಿ ನ ಪಟವೋ ವರ್ಣನೇ ಹಂತ ತಸ್ಯಾಃ .
ಏವಂಭಾವೇ ಗಿರಿಧರ !ಪರಂ ಮೌನಮೇವಾತ್ರ ಕಾರ್ಯಂ
ಯದ್ಯಪ್ಯೇತಂ ನಿಶಮಯ ತಥಾ3ಪ್ಯಾಶಯಂ ಮೇ ಮುರಾರೇ !.. 2.4..
1. ಕೃಪಾಂ . 2.ಅಸ್ಯ ವಾಕ್ಯಸ್ಯಾನಂತರಂ”ತನ್ನ ಶಕ್ಯತೇ”
ಇತ್ಯಧ್ಯಾಹಾರೋ ಬೋಧ್ಯಃ .
ಅಶಕ್ಯತ್ವೇ ಹೇತುದ್ವಿತೀಯಪಾದೇನೋಪಪಾದ್ಯತೇ . 3.ಅಭಿಸಂಧಿ ವಕ್ಷ್ಯಮಾಣಂ .

ಜಾತಂ ಪುಷ್ಟಂ ವರದ ! ರಹಿತಂ ಚಾಥ ರೋಗೈರಸಹ್ಯೈ-
ರೇತದ್ವರ್ಷ್ಮ ತ್ರಿಭುವನಜನಾರಾಧ್ಯ ! ಶಕ್ತ್ಯೈವಯಸ್ಯಾಃ .
ಶೌರೇ ! ತಸ್ಯಾ ನುತಿಮಿಹಯಥಾಶಕ್ತ್ಯಹೋ ತ್ವತ್ಕೃಪಾಯಾ
ನೋ ಕುರ್ವೇ ಚೇದ್ಭವತಿ ಹಿ ಕಥಂ ಶಾರದಾ ಮೇ ತ್ವನಿಂದ್ಯಾ .. 2.5..
ನಿತ್ಯಂ ಲಕ್ಷ್ಮೀಮುರಸಿ ಸರಸಂ ಬಿಭ್ರತಾಪಿ ತ್ವಯಾತಿ-
ಪ್ರೀತ್ಯಾ ಮುಷ್ಟಿಃ ಪೃಥುಕಕಲಿತಾ ಸ್ವೀಕೃತಾ ಯತ್ ಕುಚೇಲಾತ್ .

ತಸ್ಮಾದಜ್ಞಸ್ಯ ಚ ಮಮ ವಚಃ ಪ್ರೀತಯೇ ನೋ ಕಥಂ ತೇ
ದೇವರ್ಷೀಣಾಮಪಿ ನುತಿಪದಾತೀತಭೂಮ್ನೋಽಪ್ಯಜಸ್ರಂ .. 2.6..

ಇಂದ್ರದ್ಯುಮ್ನಾಹ್ವಯನರಪತಿಶ್ಚಂದನಾದ್ರೌ ರಮೇಶ !

ತ್ವತ್ಸೇವಾಯಾಂ ನಿರತಹೃದಯಃ ಪ್ರಾಗಪಶ್ಯನ್ಮುನೀಂದ್ರಂ .

ಪ್ರಾಪ್ತೋಪಾಂತಂ ಮಹಿತತಪಸಂ 1ತ್ವೌರ್ವಶೇಯಂ ಪ್ರಶಪ್ತ-
ಸ್ತೇನ ಶ್ರೀಮನ್ನತುಲಿತರುಷಾ 2ಹಸ್ತಿಭೂಯಂ ಪ್ರಪೇದೇ .. 2.7..
1.ಅಗಸ್ತ್ಯಂ . 2. ರಾಜತ್ವಂ .

ಭೂಯಸ್ತಾವತ್ ಸುಬಹು ವಿಹರನ್ ಶೈಲವರ್ಯೇ ತ್ರಿಕೂಟೇ
ದುಗ್ಧಾಂಭೋಧೇರಯಿ!ಸಹಚೈರೈರ್ಮಧ್ಯಭಾಜಿ ಸ್ವಕೀಯೈಃ .
ಪ್ರಾಪ್ತೇ ಗ್ರೀಷ್ಮೇ ಮಿಹಿರಕಿರಣೈರ್ವ್ಯಾಕುಲಾತ್ಮಾ ನಿಕಾಮಂ
ಸ್ವೇಚ್ಛಂ ಸ್ವಚ್ಛೇ ಸರಸಿ ಕುಹಚಿದ್ಯೂಥಪೋಽವಾತರತ್ ಸಃ .. 2.8..
ಹೂಹೂನಾಮಾ ಮುರಹರ! ತದಾ ಕೋಽಪಿ ಗಂಧರ್ವವರ್ಯೋ
ನಕ್ರಾತ್ಮತ್ವಂ ಸಪದಿ ಗಮಿತೋ ದೇವಲಸ್ಯಾಥ ಶಾಪಾತ್ .

ತಿಷ್ಠಂಸ್ತಸ್ಮಿನ್ ಸರಸಿ ಸಹಸಾ ತಂ ಗಜೇಂದ್ರ ಪದಾಗ್ರೇ
ಜಗ್ರಾಹಾಸೌ ಹಹಹ ದಶನೈರ್ಲೋಹಸೂಚೀಶಿತಾಗ್ರೈಃ .. 2.9..

ಭೂಯೋ 1ಯುಧ್ಯನ್ ಸ ತು ಗಜಪತಿಸ್ತೇನ ಸಾರ್ಧಂ ಸಹಸ್ರಂ
ವರ್ಷಾಣ್ಯಾರ್ತೋ ಹೃದಿ ಸಮುದಿತಾತೀತಜನ್ಮೋತ್ಥಭಕ್ತಿಃ .
ತ್ವಾಮಭ್ಯರ್ಚಂಸ್ತ2ನುತರತನುಃ ಪುಷ್ಕರೈಃ ಪುಷ್ಕರಾತ್ತೈ-
ರಪ್ಯಸ್ತಾವೀತ್ ಪ್ರಣತಸುಖದಂ 3ನಿರ್ಗುಣೇನ ಸ್ತವೇನ .. 2.10..

1.ಅನುದಾತ್ತೇತ್ತ್ವಲಕ್ಷಣಸ್ಯಾತ್ಮನೇಪದಸ್ಯಾನಿತ್ಯತ್ವಾದಕರಣಂ .

2.ಆಹಾರಾಭಾವಾದತಿಕೃಶಶರೀರಃ . 3. ಗುಣಾತೀತಸ್ವರೂಪಪರೇಣ .

ಶ್ರುತ್ವಾ ಸ್ತೋತ್ರಂ ಪ್ರಮುದಿತಮನಾ ವೈನತೇಯಾಧಿರೂಢಃ
ಪ್ರಾಪ್ಯೋಪಾಂತಂ ನಿಹತತಮಸಾ ಹಂತ ಚಕ್ರೇಣ ನಕ್ರಂ .

ಹತ್ವಾ ಸದ್ಯೋ ಜಗದಭಯಸಂದಾಯಿನಾ ಪಾಣಿನಾ ತಂ
ಸ್ಪೃಷ್ಟ್ವಾ ದಂತೀಶ್ವರಮಗಮಯಃ ಸ್ವೀಯಸಾರೂಪ್ಯಮಾಶು .. 2.11..
ಲೀಲಾಲೋಲಾಂ ಜಲಧಿತನಯಾಮಪ್ಯನಾದೃತ್ಯ ತಾವ-

ನ್ಮುಂಚನ್ ದೇವೀಮಯಿ!ಸರಭಸಂ ಹಂತ ನೀಲಾಮಿಲಾಂ ಚ .

ಮಂಚಂ ಚಾರಾತ್ ಫಣಿಪತಿಮಯಂ ತೇಽತ್ಯಜದ್ಯೋ ಹಿ 1ವೇಗಃ
ಸಂತ್ರಾಣೇಽಸ್ಯ ದ್ವಿಪಕುಲಪತೇಃ ಕಂ ನ ಸಮ್ಮೋದಯೇತ್ 2ಸಃ .. 2.12..
1. ತ್ವರಾ 2.ವೇಗಃ
ಆರ್ತತ್ರಾಣೇ ತವ ಹಿ ಭಗವನ್ !ಬದ್ಧದೀಕ್ಷತ್ವಮುಚ್ಚೈ-
ರ್ಲೋಕೇಶಾತಃ ಪರಮಯಿ ಹರೇ! ಕಿಂ ತ್ವಯಾ ದ್ಯೋತನೀಯಂ .

ಯದ್ಗೋಪ್ತುಂ ತಂ ಗಜಪರಿವೃಢಂ ವೇಗತೋಽಗಾಃ ಪ್ರಿಯಾಚ್ಚ
ತ್ಯಕ್ತ್ವಾ ಮಂಚಾತ್ ಕ್ಷುಧಿತತೃಷಿತಂ ವತ್ಸಕಂ ಗೌರಿವಾರ್ತ್ತಂ .. 2.13..

ತಸ್ಮಾನ್ನೂನಂ ತವ ಚರಣಯೋರ್ಯಃ ಸಮಾಸಕ್ತಚೇತಾ
ಏಷೋಽನಾಥೋಽಪ್ಯಹಹ ನ ಭಜೇದ್ವಾಚ್ಯತಾಂ 1ತತ್ಪದಸ್ಯ .
ಯನ್ನಾಥೇನಾಚ್ಯುತ!ಸ ಭವತಾ ವಿಷ್ಟಪಾನಾಂ ತ್ರಯಾಣಾಂ
ಸ್ಯಾನಂದೂರಾಧಿಪ !ದೃಢತರಂ ನಾಥವತ್ತಾಮುಪೈತಿ .. 2.14..

1.ಅನಾಥಶಬ್ದಸ್ಯ .
ಮಧ್ಯೇಭೂಪಂ 1ವಿಧುತವಸನಾ ಯಾಜ್ಞಸೇನೀ ಸುದೀನಾ
ಕೌರವ್ಯೇಣಾಚ್ಯುತ! ಕುಮತಿನಾ ಹಂತ ದುಶ್ಶಾಸನೇನ .

ಹಾ ಕೃಷ್ಣೇತಿ ವ್ಯಸನಭರಿತಾ ದೇವ!ಚುಕ್ರೋಶ ಯಾವತ್
ತಾವತ್ ಪ್ರಾದಾಃ ಸದಯಮಮಿತಾಂ ಮಾಲಿಕಾಂ ವಾಸಸೋಽಸ್ಯಾಃ .. 2.15..
1.ಹೃತವಸ್ತ್ರಾ
ಪ್ರಾಪ್ತೇ ತಸ್ಯಾಃ ಸದಯಿತತತೇರ್ಹಂತ ಘೋರೇಽವಮಾನೇ
ಕ್ಷೋಣೀಶಾನಾಂ ಸದಸಿ ಮಹತಾಮೀಶ!ದೌಷ್ಟ್ಯಾದ್ರಿಪೂಣಾಂ .

1ವೇಮವ್ಯಾಪಾರಮಪಿ ಚ 2ತುರೀಸ್ಪರ್ಶಲೇಶಂ ವಿನಾ ಯಾ
ಶ್ರೀಮನ್ !ವಾಸಾಂಸ್ಯತನುತ ಜಯೇತ್ ಸಾ ಕೃಪಾಚಾತುರೀ ತೇ .. 2.16..
1. ”ಪುಂಸಿ ವೇಮಾ ವಾಯದಂಡ”ಇತ್ಯಮರಃ .
2. ತುರೀ ತಂತುವೇಷ್ಟನಸೂಕ್ಷ್ಮದಾರುವಿಶೇಷಃ .
ಯಃ ಶೋಕೇಭ್ಯೋ ಬತ ಜನಮಮುಂಮೋಚಯೇದ್ದಾರುಣೇಭ್ಯೋ
ನೋವಾಂಛನ್ ಪ್ರತ್ಯುಪಕೃತಿಲವಂ ಸೋಽಯಮೇವಾತ್ರ ಬಂಧುಃ .
ಅನ್ಯೇ ತಾವದ್ಧನಹತಿಪರಾ ಬಂಧವೋ ನಾಮಮಾತ್ರಾತ್
1ತ್ವನ್ನಿಷ್ಠಾ2ತೋ ಭವತಿ ವಿಶದಾ ಬಂಧುತಾ ಪದ್ಮನಾಭ !.. 2.17..

1. ತ್ವದ್ಗತಾ . 2.ಪ್ರತ್ಯುಪಕಾರಾನಪೇಕ್ಷಯಾ ಭಕ್ತಶೋಕಮೋಚನಾದ್ಧೇತೋಃ .
ಕಿಂಚಾಮುಷ್ಮಿನ್ ಸ್ಥಿರಚರಮಯೇ ತ್ವದ್ವಶೇ ಸರ್ವಲೋಕೇ
ಯೇ ನಾಥತ್ವೇನ ಚ ಭುವಿ ನರಾ ಬಂಧುಬುದ್ಧ್ಯಾ ಚ ಮರ್ತ್ಯಾನ್ .

ತುಲ್ಯಾವಸ್ಥಾನ್ ಜನಿಮೃತಿಜುಷಸ್ತುಲ್ಯಬಾಹ್ವಂಘ್ರಿಶೀರ್ಷಾನ್
ಭೋ ಮನ್ಯಂತೇ ನ ಕಿಮಿಯಮಹೋ ಮಂದತೈವೇಹ ತೇಷಾಂ .. 2.18..

ಕಿಂ ವಾ ಸ್ನಿಗ್ಧೈಃ ಫಲಮಸುಸಮೈಃ ಕಿಂ ಫಲಂ ಜ್ಞಾತಿಭಿರ್ವಾ
ಕಿಂ ವಿತ್ತೇನಾಪಿ ಚ ಬತ ಬಹುಕ್ಲೇಶಲಬ್ಧೇನ ಜಂತೋಃ .
ಕಾಲೇ ವಾಮೇ ತದಿದಮಖಿಲಂ ವ್ಯರ್ಥತಾಮೇವಯಾಯಾತ್
ತತ್ರಾಪ್ಯೇನಂ ಪುರುಷಮವಿತುಂ ತ್ವತ್ಕೃಪೈವೇಹ ದಕ್ಷಾ .. 2.19..
ತಸ್ಮಾತ್ ಸರ್ವೈರಿಹ ಹಿ ಮನುಜೈಃ ಸರ್ವಥಾ ಸರ್ವಕಾಲೇ
ಕಾರ್ಯೋಯತ್ನೋ ಜಗತಿ ಸುಮಹಾಂಸ್ತ್ವತ್ಕೃಪಾಪ್ತ್ಯೈ ನಿಕಾಮಂ .

ತಸ್ಯಾಂ ಭೂಯಸ್ತರಸುಚರಿತೈರ್ಮಾಧವಾಸಾದಿತಾಯಾಂ
ಲಭ್ಯಂ ಶರ್ಮೇ1ರಯಿತುಮಹಿರಾಡಪ್ಯತೀವಾಪ್ರಗಲ್ಭಃ .. 2.20..
1.ವರ್ಣಯಿತುಂ
ಸ್ಯಾನಂದೂರೇಶ್ವರ !ನನು ಪುರಾ ಪನ್ನಗಾಧೀಶಮಂಚೇ
ಶ್ರೀಭೂಮೀಭ್ಯಾಮನುಪಮರಸಂ ಪ್ರೋಲ್ಲಸಂತಂ ಭವಂತಂ .

ದ್ರಷ್ಟುಂ ಪ್ರಾಪ್ತಾಃ ಸನಕಮುಖಯೋಗೀಶ್ವರಾಃ ಪಾರ್ಷದಾಭ್ಯಾಂ
ರುದ್ಧಾ ಜಾತಾ ಜಯವಿಜಯಸಂಜ್ಞಾಯುತಾಭ್ಯಾಂ ತವೈವ .. 2.21..

ತೇಷಾಂ ತಾವದ್ವಿಷಯಪಟಲೀನಿಸ್ಪೃಹಾಣಾಮಪಿ ದ್ರಾಕ್
ಕೋಪಶ್ಚಕ್ರೇ ನನು ಹೃದಿ ಪದಂ ಪ್ರೇರಣಾತ್ ಭೋಸ್ತವೈವ .

1ತೈಸ್ತೌ2ಸದ್ಯೋ ಹರಿಚರಣಸಂಸೇವನಾಯುಕ್ತಚೇಷ್ಟೌ
ಶಪ್ತೌಯೋನಿಂ ಭಜತಮಚಿರಾದಾಸುರೀಮಿತ್ಯುಪೇಂದ್ರ !.. 2.22..
1.ಸನಕಾದಿಯೋಗೀಶ್ವರೈಃ 2.ಜಯವಿಜಯೌ .

ಶೋಕೋದ್ರೇಕಾಕುಲಿತಹೃದಯೌ ಪಾರ್ಷದೌ ತಾವದೇತೌ
ನತ್ವಾನತ್ವಾ ಮುಹುರಪಿ ವಿಭೋ !ಪಾದಯೋರ್ಹಂತ ತೇಷಾಂ .

ಪ್ರಾಪ್ತೇ ಘೋರೇ ಸುರರಿಪುಜನುಷ್ಯಪ್ಯಜಸ್ರಂ ಭವೇನ್ನೌ
ವಿಷ್ಣೋಃ ಪಾದಸ್ಮೃತಿರಿತಿ ಭೃಶಂ ಪ್ರಾರ್ಥಯಾಮಾಸತುಸ್ತಾನ್ .. 2.23..

ಪ್ರಾಪ್ತಸ್ತಾವದ್ಬಹಿರಯಿ ಭವಾನ್ ಪತ್ರಿರಾಜಾಧಿರೂಢೋ
ಲಕ್ಷ್ಮ್ಯಾಯುಕ್ತೋ ಮುನಿವರತತಿಂ ವೀಕ್ಷ್ಯ ಹೃಷ್ಟಃ ಸ್ತುವಾನಾಂ .

ದೃಷ್ಟ್ವಾ ದೀನೌ 1ನಿರವಧಿ ನಿಜೌ ಪಾರ್ಷದೋ 2ಮಾಮುಪೇತಂ
ಕಷ್ಟಂ ಜನ್ಮತ್ರಿತಯವಿರತಾವಿತ್ಯವೋಚದ್ದಯಾದ್ರಂ .. 2.24..

1.ದೀಧಾತ್ವರ್ಥಭೂತಕ್ಷಯಕ್ರಿಯಾವಿಶೇಷಣಮಿದಂ . 2.ಪ್ರಾಪ್ನುತಂ .

ಜಾತೌ ಭೂಯೋ ದಿತಿಸುತತಯಾ ಕಾಶ್ಯಪಾತ್ ಪಾರ್ಷದೌ ತೌ
ತತ್ರೈಕೋಽಭೂದಗಣಿತಬಲಾಂಧೋ ಹಿರಣ್ಯಾಕ್ಷನಾಮಾ .
ಅನ್ಯೋ ನಾಮ್ನಾ ಕಶಿಪುರಸುರೋಽಭೂದ್ಧಿರಣ್ಯಾದಿಶಬ್ದ-
ಸ್ತಾವತ್ಯಂತಂ ಭುವನಮಖಿಲಂ ಪೀಡಯಾಮಾಸತುರ್ದ್ರಾಕ್ .. 2.25..

1ಧಾತ್ರೀಂ ತೋಯೇ ಮುರಹರ! ತಯೋರ್ದಾನವಃ 2ಪೂರ್ವಮುಕ್ತೋ
ಮಗ್ನಾಂ ಚಕ್ರೇ ಹಹಹ ಕುಮತಿರ್ಯಾವದತ್ಯಂತಖಿನ್ನಾಂ .

ತಾವದ್ಧಾತ್ರಾ ಧರಣಿಧರಣಾಯಾರ್ಥಿತಸ್ತ್ವಂ 3ತದೀಯಾ-
ನ್ನಾಸಾರಂಧ್ರಾದಯಿ!ಸಮಭವಃ ಸೂಕ್ಷ್ಮವಾರಾಹರೂಪಃ .. 2.26..
1.ಭೂಮಿಂ . 2.ಪ್ರಥಮಂ ನಿರ್ದಿಷ್ಟಃ (ಹಿರಣ್ಯಾಕ್ಷಃ) . 3.ಧಾತೃಸಂಬಂಧಿನಃ .
ಸದ್ಯೋ ಜಾತೋ ಗಿರಿಸಮವಪುಃ ಸ್ವೀಯದಂಷ್ಟ್ರಾಗ್ರಭಾಗೇ
ವಿಭ್ರತ್ ಕ್ಷೋಣೀಂ ಬಹಿರುಪಗತೋ ವೀಕ್ಷ್ಯ ಯುದ್ಧಾರ್ಥಿನಂ ತಂ .

ದೈತ್ಯಂ ಹತ್ವಾ ಭುಜಧೃತಗದಂ ರೋಷವೇಗಾರುಣಾಕ್ಷಂ
ಶ್ರೀಮನ್ನೇತತ್ ತ್ರಿಜಗದಗದಂ ಚಾಕರೋಸ್ತ್ವಂ ಸಲೀಲಂ .. 2.27..

ಶೌರೇ ! ತಾವತ್ ಪ್ರಮುದಿತತಮಾ ನಿರ್ಜರೇಶಾಃ ಸಶಕ್ರಾ
ಮಂದಾರಪ್ರಸವಪಟಲೀಂ ಮೂರ್ಧ್ನಿ ತೇಽ1ವಾಕಿರಂತಃ .
ದಿವ್ಯೈಃ ಸ್ತೋತ್ರೈರ್ನಿಗಮವಚಸಾಂ ಸಾರಭೂತೈರ್ಭವಂತಂ
ಲಕ್ಷ್ಮೀಜಾನೇ !ನುನುವುರಧಿಕಂ ಯಜ್ಞರೂಪಂ ಪರೇಶಂ .. 2.28..

1.ಅವಾಙಾವುಪಸರ್ಗೌ .

ಏವಂ ಭೂಮೇರಪಿ ಸುಮಹಿತಾತ್ ಸಂಕಟಾದ್ರಕ್ಷಿತುರ್ವೈ
ತ್ವತ್ತೋ ನಾನ್ಯಾ ಗತಿರತಿದೃಢಂ ಪ್ರಾಣಿನಾಂ ಮಾದೃಶಾಂ ಯತ್ .

ಭಾಗಂ 1ತಸ್ಯಾಃ ಕಮಪಿ ಜಗದಾರಾಧನೀ2ಯಾಶ್ರಿತಾನಾಂ
ತಸ್ಮಾನ್ನಿತ್ಯಂ ತವ ತು ಕರುಣಾಪೂರಮೇವಾಶ್ರಯೇಽಹಂ .. 2.29..

1.ಭೂಮೇಃ . 2.ಪ್ರಾಣಿವಿಶೇಷಣಮಿದಂ .

ಕಲ್ಪೇ ಕಲ್ಪೇ ಖಲವಿಹತಯೇ ಸತ್ಪರಿತ್ರಾಣಹೇತೋ
ರೂಪಾಣ್ಯೇವಂ ಸರಸಮುರರೀಕೃತ್ಯ ಚೇತೋಹರಾಣಿ .

ತತ್ತತ್ಕಾಲೇಷ್ವಜಿತ ! ಕರುಣಾಮಚ್ಯುತಾವಿಷ್ಕೃತಾಂ ತೇ
ಕೋ ವಾ ದಾಕ್ಷ್ಯಂ ಜಗತಿ ಬಿಭೃಯಾದ್ವಕ್ತುಮಂಭೋಜನಾಭ!.. 2.30..

ಜ್ಞಾತ್ವಾ ಕೃತ್ತಂ ಝಟಿತಿ ಭವತಾ ಭ್ರಾತರಂ ದಾನವೇಂದ್ರಃ
ಸದ್ಯೋ ಜಾತಃ ಕನಕಕಶಿಪುಃ ಕ್ರೋಧಶೋಕಾಕುಲಾತ್ಮಾ .
ತಿಷ್ಠಂಶ್ಚಕ್ರೇ ಸದಸಿ ಕುಮತಿರ್ದಾನವಾನಾಂ ಪ್ರತಿಜ್ಞಾಂ
ಜೇಷ್ಯಾಮ್ಯಾರಾ1ದಜಿತ !ಸಹಸಾ ತ್ವಾಮಿತೀಶಾಂಧಬುದ್ಧಿಃ .. 2.31..
1. ಇಯಂ ಸಂಬುದ್ಧಿರಜಯ್ಯತ್ವಸ್ಫೋರಣಾಯ ಪ್ರತಿಜ್ಞಾವಾಕ್ಯಮಧ್ಯಗತಾ ಕವಿನಾ
ಕೃತಾ .
ಅಥವಾ “ಅಜಿತಸಹಸಾ”ಇತ್ಯೇಕಂ ಪದಂ .ಅಪರಾಜಿತೇನ ಬಲೇನೇತಿ ತದರ್ಥಃ .
ತಪ್ತಾ ಘೋರಂ ತದನು ಸ ತಪಃ ಪ್ರೀಣಯಿತ್ವಾ ವಿರಿಂಚಿಂ
ತುಷ್ಟಾತ್ತಸ್ಮಾತ್ ಸುರನರಮೃಗಾದ್ಯೈರವಧ್ಯತ್ವಮಾಪ್ತಃ .
ದೃಪ್ತಃ ಶಕ್ರಾದಹರತ ದಿವಂ ತ್ವಾಮನಾದೃತ್ಯ ತಾವದ್-

ವಿಶ್ವಂ ಚೈತತ್ಸಕಲಮಚಿರಾತ್ ಪೀಡಯಾಮಾಸ ಗಾಢಂ .. 2.32..

ಪ್ರಹ್ಲಾದಾಖ್ಯಃ ಸಮಜನಿ ಸುತಸ್ತಸ್ಯ ಗರ್ಭಸ್ಥಿತಾವೇ-
ವಾಪ್ತತ್ವತ್ಪಾದಕಮಲರತಿರ್ನಾರದಾತ್ ತಾಪಸೇಂದ್ರಾತ್ .

ಸೋಽಯಂ ಜಾತ್ಯಾಸುರಶಿಶುರಪಿ ತ್ವನ್ನಿವಿಷ್ಟಾಶಯತ್ವಾ-
ದಾಸೀದ್ಭಕ್ತಿಪ್ರಸರಸುಮಹಾನಾಟಕೇ 1ಸೂತ್ರಧಾರಃ .. 2.33..
1.ನಿರ್ವಾಹಕಃ .
ಭೂಮನ್!ಬಾಲ್ಯೇಽಪ್ಯಸುರಪಟಲೀಮಧ್ಯಗಸ್ಯಾಸ್ಯ ಚಾಸ್ಯಾ-
ನ್ನೋ ನಿರ್ಯಾತಂ ಕಿಲ ತವ ಗುಣಾಲಾಪತೋಽನ್ಯತ್ ಕದಾಪಿ .

ಯತ್ತದ್ಯುಕ್ತಂ ತೃಣಕಲುಷಜಂಬಾಲಮೃತ್ಕಂಟಕಾನಾಂ
ಮಧ್ಯಸ್ಥೋಽಪಿ ತ್ಯಜತಿ ಸಹಜಂ ಕಿಂ ಮಣಿಃ ಕಾಂತಿಭಾರಂ .. 2.34..

ದೃಷ್ಟ್ವಾ ಪುತ್ರೇ ತವ ಚರಣಯೋರ್ಭಕ್ತಿಮಜ್ಞಾತಪೂರ್ವಾಂ
ಸ್ವೀಯೈಃ ಸದ್ಯಃ ಕಿಮಿದಮಿತಿ ಸ ವ್ಯಾಕುಲೋ ದಾನವೇಂದ್ರಃ .
ಐಚ್ಛತ್ತಂ ತ್ವಯ್ಯಥ ವಿರಹಿತಂ ಹಂತ ಭಕ್ತ್ಯಾ ವಿಧಾತುಂ
ತೇಜೋಭಂಗಂ ರಚಯಿತುಮಿವ ಪ್ರೌಢ1ಪಂಚಾಸ್ಯಸೂನೋಃ .. 2.35..
1.ಪ್ರೌಢಸಿಂಹಡಿಂಭಸ್ಯ .
ಶಂಡಾಮರ್ಕಾಹ್ವಯದಿತಿಸುತೌ ಕಲ್ಪಯಾಮಾಸ ಭೂಯಃ
ಪ್ರಹ್ಲಾದಸ್ಯಾಚ್ಯುತ ! ಗುರುತಯಾ ದಾನವಾಚಾರ್ಯಶಿಷ್ಯೌ .

ತಾಭ್ಯಾಂ ಭಕ್ತೇಸ್ತ್ವಯಿ ಸ 1ಪೃಥುಕೋ ವಾರಿತೋಽ2ಪ್ಯರ್ಭಕೇಭ್ಯೋ
ಭಕ್ತೇಸ್ತತ್ತ್ವಂ ದೃಢಮಕಥಯದ್ದೇಶಿಕಾಸನ್ನಿಧಾನೇ .. 2.36..
1.ಅರ್ಭಕಃ . 2.ಸಹಾಧ್ಯಾಯಿಭ್ಯೋ ಬಾಲೇಭ್ಯಃ .
ಆಹೂತೋಽಸಾವಥ ಗುರುಗೃಹಾದೇಕದಾ ಭಕ್ತಮೌಲಿಃ
ಪೃಷ್ಟಃ ಪಿತ್ರಾ ವದ ಪೃಥುಕ!ಮೇ ಕಿಂ ನ್ವಧೀತೇಷು ಸಾರಂ .

ಪ್ರೋಚೇ ತಾವತ್ಸಜಲನಯನೋ ಹಂತ ರೋಮಾಂಚಿತಾಂಗಃ
ಸಾರಂ ಶೌರೇಃ ಪದಭಜನಮೇವೇತಿ ನಿಸ್ಸಂಶಯಂ ಸಃ .. 2.37..
ಶ್ರುತ್ವಾ ವಾಕ್ಯಂ ವದನಗಲಿತಂ ದುಸ್ಸಹಂ ಹಂತ ಸೂನೋ-
ಸ್ತ್ವತ್ಪಾದಾಬ್ಜಾದ್ವಿಮುಖಮತಿಭಿ1ರ್ದಾನವಃ ಪಾಪಕೃತ್ಯೈಃ .
ಸೇಹೇ ನೈವ ತ್ರಿಭುವನಪತೇ !ಸ್ವಾದು ದುಗ್ಧಂ ವಿಮಿಶ್ರಂ
ಪ್ರಾಲೇಯಾಭಾಲಸಿತ2ಸಿತಯಾ ರಮ್ಯಯಾ3ರೋಚಕೀವ .. 2.38..

1.ಹಿರಣ್ಯಕಶಿಪುಃ 2. ಶರ್ಕರಯಾ . 3.ಅನ್ನದ್ವೇಷವಾನಿವ .

ರೋಷಿತ್ವಾಥೋ ಕನಕಕಶಿಪು1ರ್ದೇಶಿಕಾಭ್ಯಾಂ ಪ್ರಕಾಮಂ
ನೂನಂ ಹ್ಯೇಷಾ ಸಹಜಮತಿರೇವಾತ್ಮಜಸ್ಯೇತಿ ಜಾನನ್ .

ನಾನೋಪಾಯಾನ್ ವ್ಯತನುತ ಪರಂ ತಸ್ಯ ಹತ್ಯೈ ದುರಾತ್ಮಾ
ತ್ವತ್ಪಾದಾಬ್ಜೇ ನಿಹಿತಮನಸೋ ಹಂತಮೋಹಾಂಧಚೇತಾಃ .. 2.39..
1.ಸಂಪ್ರದಾನೇ ಚತುರ್ಥೀ .

ಆಹೂಯಾರಾತ್ ಪ್ರತಿಭಯತರಾನ್ ದಾನವಾನ್ ಶಸ್ತ್ರಪಾಣೀ-
ನೇತಾನ್ ಪ್ರೋಚೇ ಸ್ವಕುಲಹತಕಂ ಸತ್ವರಂ ತಂ 1ಹತೇತಿ .

ಘ್ನಂತಃ ಶಸ್ತ್ರೈರ್ವಪುಷಿ ತಮಮುಂ ಹಂತ ಭಿನ್ನಾಸ್ತ್ರಗಾತ್ರಾಃ
ಪೇತುರ್ವಜ್ರಸ್ಥಿರತರಕೃಪಾಕಂಚುಕೇನಾವೃತೇ ತೇ .. 2.40..
1.ಹಂತೇರ್ಲೋಟೋ ಮಧ್ಯಮಬಹುವಚನಂ .

ಭಗ್ನೋದ್ಯೋಗಸ್ತದನು ದನುಜೋ ದಂದಶೂಕಾನ್ ಸುತೀವ್ರಾನ್
ದೃಷ್ಟಿಘ್ರಾಣೇಷ್ವಪಿ ವಿಷಮಯಾನ್ ಪ್ರೇರಯಾಮಾಸ ಹಂತುಂ .

ಪ್ರಹ್ಲಾದಂ ತಂ ತ್ವಯಿ ಧೃತರತಿಂ 1ಪನ್ನಗಾರಾತಿಕೇತೌ
ಮಾತಂಗೇಂದ್ರಂ ಬತ ಬಿಸಗುಣೇನೇವ ಬಂಧುಂ ಮದಾಂಧಂ .. 2.41..

1.ಇದಂ ವಿಶೇಷಣಂ ದಂದಶೂಕಶಕ್ತಿಕುಂಠತ್ವಸ್ಫೋರಕಂ .

ತಸ್ಯಾಜ್ಞಾಂ ತಾಂ ತದನು ಫಣಿನಃ ಕಾಮಮಾದೃತ್ಯ ಸರ್ವೇ
ವ್ಯಾತನ್ವಾನಾ ಅಹಮಹಮಿಕಾಂ ತಂ ದಶಂತಃ ಸರೋಷಾಃ .
ಭಗ್ನಪ್ರಾಯಾ ಗಲಿತರುಧಿರಾ ವೈನತೇಯೈರದೃಶ್ಯೈಃ
ಪ್ರಾಪ್ಯೋಪಾಂತಂ ದಿತಿಕುಲಪತೇಃ ಸನ್ನತಾ ಏವಮೂಚುಃ .. 2.42..

ದೈತ್ಯೇಂದ್ರಾಮೀ ವಯಮಿಹ ಭವತ್ಪುತ್ರಘಾತೇ ನ ಶಕ್ತಾಃ
ಫೂತ್ಕಾರೋದ್ಯದ್ಗರಲಶಿಖಯಾ ಸಾಗರೋಚ್ಛೋಷಿಣೋಽಪಿ .

ಇತ್ಯುಕ್ತ್ವೈತೇ ಪುನರಥ ಗತಾಃ ಪೂರ್ವಮುದ್ರುಷ್ಯ ದಾಕ್ಷ್ಯಂ
ನೈತಚ್ಚಿತ್ರಂ ದ್ವಿವಿಧ1ವಚನಂ ಹಾ ದ್ವಿಜಿಹ್ವಾ2ಧಿಪಾನಾಂ .. 2.43..

1.ಪ್ರಾಗ್ವೀರವಾದಂ ಪ್ರಕಾಶ್ಯ ಪಶ್ಚಾತ್ ಸ್ವಾಶಕ್ತಿಕಥನರೂಪಮ ವ್ಯವಸ್ಥಿತಭಾಷಣಂ .

2.ಅವ್ಯವಸ್ಥಿತಭಾಷಿಶ್ರೇಷ್ಠಾನಾಂ ಸರ್ಪಶ್ರೇಷ್ಠಾನಾಂ ಚ .

ಶ್ರುತ್ವಾ ವಾಕ್ಯಂ ತದಿದಮಧಿಪೋ ವ್ಯಾಕುಲೋ ದಾನವಾನಾ-
ಮಾಹೂಯಾರಾತ್ ಸುತಮಕಥಯದ್ದೇವ!ಸಾಮೋಕ್ತಿಭೇದೈಃ .
ತ್ವತ್ಪಾದಾಜೇ ರತಿಮತುಲಿತಾನಂದದಾಂ ಹಂತ 1ಭಂಕ್ತುಂ
2ಸೋಽಯಂ ವಿಷ್ಣೌ ರತಿಮಖಿಲದೇ ಕಸ್ತ್ಯಜೇದಿತ್ಯಭಾಣೀತ್ .. 2.44..

1. ತ್ಯಾಜಯಿತುಮಿತ್ಯರ್ಥಃ . 2.ಪ್ರಹಾದಃ
ಭೂಯಃ ಕ್ರುದ್ಧೋ ದ್ವಿಪಪರಿವೃಢಾನ್ ಪೀನಶುಂಡೋಗ್ರದಂತಾನ್
ಹಂತುಂ ಪುತ್ರಂ ನಿಜಮತಿಖಲಃ ಪ್ರೇರಯಾಮಾಸ ದೈತ್ಯಃ .
ತೇ ತಂ ರೋಷಾನ್ನಿರವಧಿಯಥಾಶಕ್ತಿ ಸಂಪೀಡಯಂತೋ-
ಽಪ್ಯೇನಂ ಕಿಂಚಿದ್ವ್ಯಥಯಿತುಮಪಿ ಶ್ರೀಶ! ಶಕ್ತಾ ನ ಚಾಸನ್ .. 2.45..

ತಿಷ್ಠನ್ ಪಶ್ಚಾದಥ ಗುರುಕುಲೇ ದಾನವೇಭ್ಯಃ ಶಿಶುಮ್ಯೋ
ಗುಹ್ಯಂ ತೂಪಾದಿಶದಯಿ ಪರಂ 1ತತ್ತ್ವಮೇವೈಷೇ ಭಕ್ತ್ಯಾ .
2ಶ್ರುತ್ವಾ ಚಾದಾಪಯದಥ ಗರಂ ತಚ್ಚ ಸೂದೈಃ 3ಸ ತಸ್ಮೈ
ಸೋಽಯಂ ಪೀತ್ವಾ ತದಪಿ ಸಮಭೂನ್ನಿರ್ವ್ಯಥಃ ಪ್ರಾಗ್ವದೇವ .. 2.46..

1.ಪ್ರಹ್ಲಾದಃ . 2. ತತ್ತ್ವಂ ತತ್ತ್ವೋಪದೇಶನಂ ವಾ ಶ್ರವಣಕ್ರಿಯಾಯಾಃ ಕರ್ಮ .

3.ಹಿರಣ್ಯಕಶಿಪುಃ .
ಭೂಯೋ ಜ್ಞಾತ್ವಾ ತವ ಪದಯುಗಾದಪ್ರಕಂಪಾಶಯಂ ತಂ
ಪುತ್ರಂ ಹರ್ಮ್ಯಾಜ್ಜಿತಹಿಮಗಿರೇಃ ಪಾತಯಾಮಾಸಯಾವತ್ .

ತಾವತ್ ಕ್ಷೋಣೀ ನನು ಭಗವತೀ ಕೋಮಲಾಭ್ಯಾಂ ಗೃಹೀತ್ವಾ
ಪಾಣಿಭ್ಯಾಂ ತಂ ವ್ಯತನುತ 1ಭವತ್ಯಸ್ಯ ಭಕ್ತೇಃ ಪ್ರಶಂಸಾಂ .. 2.47..

1. ತ್ವಯಿ .

ಭಗ್ನೋದ್ಯೋಗಃ ಪುನರಪಿ ಖಲೋ ನಾಗಪಾಶೇನ ಬದ್ಧ್ವಾ
ರಾತ್ರೌ ಸಿಂಧೌ ತನಯಮಸುರೈಃ ಕ್ಷೇಪಯಾಮಾಸಯಾವತ್ .

ತಾವನ್ನಾಗಾ ಗರುಡದಲಿತಾಃ ಸೋಪಹಾರಃ 1ಸಮಸ್ತೌತ್
ಸಿಂಧುಶ್ಚೈನಂ2ಸ ಚ ಸುವಿಮಲಂ ತ್ವದ್ವಪುರ್ದ್ರಷ್ಟುಮೈಚ್ಛತ್ .. 2.48..

1.ಸಂಸ್ತುತವಾನ್ . 2.ಪ್ರಹ್ಲಾದಂ .

ಸ್ಥಿತ್ವಾ ಸಿಂಧೌ ಸ್ತುವತಿ ಭಗವಂಸ್ತ್ವಾಮಥಾಸ್ಮಿನ್1ಸಮೋದಂ
ಪ್ರತ್ಯಕ್ಷಸ್ತ್ವಂ ಖಲು ನಯನಯೋಸ್ತಸ್ಯ ಭೂತ್ವಾ ಕ್ಷಣೇನ .

ಪ್ರಾದಾ ಭಕ್ತಿಂ ವಿಷಯಪಟಲೀನಿಸ್ಪೃಹಾಯಾಂಗ! ತಸ್ಮೈ
ಭೂಯಃ ಸೋಽಥ ತ್ರಿಭುವನಪತೇ !ಲೋಕಬಾಹ್ಯಶ್ಚಚಾರ .. 2.49..

1.ಪ್ರಹ್ಲಾದೇ .
ಪಿತ್ರಾ ಪೃಷ್ಟಃ ಸದಸಿ ಚ ಸಮಾನೀಯಯಂ ಸೇವಸೇ ತ್ವಂ
ವಿಷ್ಣುಂ ಕ್ಕಾಸಾವಿತಿ ಸ ತು ತದಾ ಸರ್ವಗಂ ತ್ವಾಂ ಜಗಾದ .

ತರ್ಹಿ ಸ್ತಂಭೇ ಕಿತವ !ನ ಕುತೋ ದೃಶ್ಯತೇಽತ್ರೇತಿ ರೋಷಾತ್
ಸ್ತಂಭಂ ಹಸ್ತೋದ್ಧೃತವರಕೃಪಾಣೇನ ಚಾಘಟ್ಟಯತ್ ಸಃ .. 2.50..
ಆಸೀತ್ ಸದ್ಯೋ ಭುವನಮಖಿಲಂ ಕಂಪಯನ್ ಕೋಽಪಿ ಶಬ್ದಃ
ಕುರ್ವನ್ ಭೀತ್ಯಾ ಕನಕಕಶಿಪುಂ ನಷ್ಟಚೇಷ್ಟಂ ಕ್ಷಣಾರ್ಧಂ .

ತೇನಾರಾವೇಣ ತು ಬತ ಚಚಾಲಾಸನಾತ್ ಪದ್ಮಜನ್ಮಾ
1ತಾವತ್ ಸ್ತಂಭಾತ್ ಸಮಜನಿ ಭವದ್ರೂಪಮತ್ಯಂತಧೋರಂ .. 2.51..

1. ತದಾ
ಶ್ರೀಮನ್ ! ಕಂಠಾದುಪರಿ ಮೃಗರಾಜಾತ್ಮಕಂ ತಸ್ಯ ಚಾಧೋ
ಬಿಭ್ರದ್ರೂಪಂ ತ್ರಿಭುವನತತಂ ಮಾನವಂ ಘೋರದಂಷ್ಟ್ರಂ .

ವ್ಯೋಮಸ್ಪರ್ಶಿಪ್ರಚುರಧವಲಶ್ರೀಸಟಾಜಾಲಮಾತಾ-
ಮ್ರಾಕ್ಷಂ ತತ್ತೇ ವಪುರಯಿ ಪರಂ ನಾರಸಿಂಹಂ ನಮಾಮಿ .. 2.52..

ದೃಷ್ಟ್ವಾ ತಂ ತ್ವಾಂ ಪ್ರತಿಭಯತರಾಕಾರಮತ್ಯಂತಭೀತೋ-
ಽಪ್ಯಂತಧೈರ್ಯಂ ಬಹಿರಭಿನಯನ್ ದಾನವೇಂದ್ರೋ ದುರಾತ್ಮಾ .
ಖಡ್ಗೈಃ ಶೂಲೈಃ ಸುಮಹಿತಗದಾಸಾಯಕೈಶ್ಚೈಷ 1ಯುಧ್ಯನ್
ಜ್ಞಾತ್ವಾ 2ಕಂಪಂ ತವ ತು ಪುರತಶ್ಚಾಪತದ್ಭಗ್ನಯತ್ನಃ .. 2.53..
1.ಯುದ್ಧಮಾತ್ಮನ ಇಚ್ಛನ್ . 2. ಕೋಪಾಟೋಪಜಂ ಚಲನಂ .

ಗೃಹ್ಣನ್ ದೈತ್ಯಂ ಸ್ವಯಮಥ ನಿಜೇ ಪಾತಯನ್ನೂರುಯುಗ್ಮೇ
ಭಿತ್ತ್ವಾ ವಕ್ಷಃ ಕುಲಿಶಪರುಷೈಸ್ತಸ್ಯ ತೂರ್ಣಂ ನಖಾಗ್ರೈಃ .
ಪಾಯಂಪಾಯಂ ರುಧಿರಮಚಿರಾತ್ ತಂ 1ವಿಹಾಯಾಸುರೌಘಂ
ಕೃತ್ಸ್ನಂ ಹತ್ವಾಪ್ಯಯಿ ನ ಸಮಭೂಃ ಶಾಂತಕೋಪೋಗ್ರವಹ್ನಿಃ .. 2.54..
1. ತಂ ವಿಹಾಯ ಪ್ರಮೀತಂ ಹಿರಣ್ಯಕಶಿಪುಂ ದೂರತಸ್ತ್ಯಕ್ತ್ವೇತ್ಯರ್ಥಃ .
ಬ್ರಹ್ಮೇಶಾದ್ಯಾಃ ಸಕಲಮರುತಃ ಕಂಪಮಾನಾ ವಿದೂರೇ
ಸ್ಥಿತ್ವಾ ಮೌಲೌ 1ಮುಕುಲಿತಕರಾ ಮಾನಸಾಂಭೋಜಜಾತಂ .

ಮೋದಂ ಹತ್ಯಾ ತ್ರಿಭುವನರಿಪೋರ್ದಾನವೇಂದ್ರಸ್ಯ ವಕ್ತ್ರೇ

ಕಿಂಚಿನ್ಮಾತ್ರಂ ಪ್ರಕಟಯಿತುಮಪ್ಯಪ್ರಗಲ್ಭಾ ಬಭೂವುಃ .. 2.55..
1.ಸಾಂಜಲಿಬಂಧಾಃ .
ಸದ್ಯೋ ಧಾತ್ರಾ ಮುರಹರ! ತವ ಪ್ರೀಣನಾಯಾರ್ಥಿತೋ ಹಿ
ಪ್ರಹ್ಲಾದಸ್ತೇ ಚರಣಯುಗಲೇ ದ್ರಾಕ್ ಪಪಾತಾಥಯಾವತ್ .

ತಾವದ್ಭಕ್ತೇಕ್ಷಣವಿಗಲಿತಾಮೇಯಮನ್ಯುಸ್ತದೀಯೇ
ಕೃತ್ವಾ ಮೌಲೌ ಕರಮಯಿ!ವರಾನಪ್ಯದಾಸ್ತ್ವಂ ವರೇಣ್ಯಾನ್ .. 2.56..

ಭಕ್ತಾಧೀನೇ ಭವತಿ ಶನಕೈಃ ಶಾಂತಮನ್ಯಾವಮರ್ತ್ಯಾಃ
ಸೇಂದ್ರಾ ಮೌಲೌ ಸುರತರುಸುಮಾನ್ಯಚ್ಯುತಾವಾಕಿರಂತಃ .
ರೇಜುರ್ಭೇರೀಂ ಪರಮಕುತುಕದ್ಯೋತಿಕಾಂ ವಾದಯಂತೋ
ಗಂಧರ್ವಾಶ್ಚ ಶ್ರುತಿಲಯಯುತಂ ಕೀರ್ತಿಪೂರಂ ಜಗುಸ್ತೇ .. 2.57..
ಯೇಯೇ ಪೂರ್ವಂ ತ್ರಿದಿವನಿಲಯಾ ದೈತ್ಯರಾಜೇನ ದೌಷ್ಟ್ಯಾ-
ನ್ನಾನಾರೂಪಾಂ ನಿರುಪಮಶುಚಂ ಪ್ರಾಪಿತಾಸ್ತೇ ಚ ಸರ್ವೇ .

ತುಷ್ಟಾ ನಷ್ಟ್ಯಾ ತ್ರಿಜಗದಹಿತಸ್ಯಾಸ್ಯ ದೈತ್ಯಸ್ಯ ತಾವತ್
ಪ್ರತ್ಯೇಕಂ ತುಷ್ಟುವುರಯಿ ಹರೇ !ನಾರಸಿಂಹಾಕೃತಿಂ ತ್ವಾಂ .. 2.58..

ಇತ್ಥಂ ಭಕ್ತೇಷ್ವಜಿತ !ದೃಢಮಾವಿಷ್ಕೃತಾಯಾಃ ಕೃಪಾಯಾ
ಏಕಂ ವಾ ತೇ ವಿಲಸಿತಮಹೋ ಕೋ ಭವೇದ್ವಕ್ತುಮೀಶಃ1.
ಏವಂಭಾವೇ ಕ್ವ ತವ ಗಣನಾತೀತಕಾರುಣ್ಯಭೂಮಾ
ಕೇಯಂ ವಾಚೋ ವಿತತಿರಿಹ ಮೇ ಬಾಲಿಶಸ್ಯಾಂಬುಜಾಕ್ಷ !.. 2.59..

1. ಶಕ್ತಃ .
ದೃಷ್ಟ್ವಾಪ್ಯೇವಂ ತವ ಕರುಣಯಾ ದಾರುಣಾಭ್ಯೋ ವಿಪದ್ಭ್ಯೋ
ಮುಕ್ತಾನ್ ಭಕ್ತಾನಪರಿಗಣಿತಾನ್ಯಸ್ಯ ನೋದೇತಿ ಬುದ್ಧಿಃ .
ಸಂಪ್ರಾಪ್ತುಂ 1ತಾಮಯಿ ಪರಮವಾಗ್ಗೋಚರಾನಂದದಾತ್ರೀಂ
ಕೋಽನ್ಯೋ ಲೋಕೇ ಭವತಿ ಹಿ ತತೋಽಪ್ಯಾರ್ತ್ತಬಂಧೋ !ವಿಗರ್ಹ್ಯಃ .. 2.60..
1. ಕರುಣಾಂ .

ಏವಂ ಭಕ್ತೇಷ್ವಪರಿಗಣಿತೇಷ್ವೀಶ!ಸಂದರ್ಶಿತಾಯಾ
ಲೇಶೇನಾಪಿ ಸ್ನಪಯ ಭಗವನ್ !ಮಾಂ ಕೃಪಾಯಾ ಮುರಾರೇ ! .
ತೇನೈವಾಯಂ ಭವತಿ ಕಮಲಾನಾಯಕಾತ್ಯಂತಧನ್ಯಃ
ಕಿಂ ನೋ ದದ್ಯಾತ್ಸುಖಮನುಪಮಂ ಬಿಂದುಮಾತ್ರಂ ಸುಧಾಯಾಃ .. 2.61..
ತ್ರೈಲೋಕ್ಯೇಶಂ ನಿರುಪಮತಮಾನಂದಸಾಂದ್ರಸ್ವರೂಪಂ
ತ್ವಾಂ ಕೋ ವಿಜ್ಞಾಪಯಿತುಮಹಕಂ1ಪದ್ಮನಾಭಾತ್ಮವಾಂಛಾಂ .

2ಯದ್ಯಪ್ಯೇಷಾ ಮಮ ಖಲು ಪರಾ ಪ್ರಾರ್ಥನಾ ದೀನಬಂಧೋ !

ಕಾರ್ಯೋ ನಿತ್ಯಂ ನನು ಮಯಿಮದೀಯೋಽಯಮಿತ್ಯೇಷ ಭಾವಃ .. 2.62..
1.ಅಲ್ಪೋಽಹಂ . 2.ಅನೇನ ತಥಾಪೀತ್ಯಸ್ಯಾಕ್ಷೇಪಃ .
ಬ್ರಹ್ಮಾ ಶಕ್ರೋಽಪಿ ಚ ಹರಿದಧೀಶಾಸ್ತಥಾನ್ಯೇ ಚಯಸ್ಯಾಃ
ಸ್ಫೂರ್ತ್ಯೈವೇದಂ ಭುವನಮಹಿತಂ ಸಾಂದ್ರಸಾಮ್ರಾಜ್ಯಮಾಪುಃ .
ಯಾ ವಾ ಲೋಕೇ ಸಕಲಪರಿತಾಪಾಪಹಂತ್ರೀ ಜನಾನಾಂ
ಸೇಯಂ ನಿತ್ಯಂ ಶಿಶಿರಯತು ಮಾಂ ತ್ವತ್ಕೃಪಾ ಶಾರ್ಙ್ಗಪಾಣೇ!.. 2.63..
ದೈತ್ಯಾರಾತೇ!ಜಗತಿ ಮನುಜೈರ್ದುರ್ಲಭಾನತ್ರ ಭೋಗಾನ್
ವಿಶ್ವೈರ್ಮಾನ್ಯಾಮಮಿತಸುಖದಾಂ ಸಾರ್ವಭೌಮಸ್ಥಿತಿಂ ವಾ .
ಭಾಗ್ಯಾವಾಪ್ತಂ ನಿಧಿಮಪಿ ಧನೇಶಸ್ಮಯಧ್ವಂಸಿನಂ ವಾ
ತುಚ್ಛಾನ್ ಮನ್ಯೇ ತವ ಹಿ ಕರುಣಾಪೇಕ್ಷಯಾ ನಿರ್ವಿಶಂಕಂ .. 2.64..

ಪ್ರಾಪ್ಯಂ ಸ್ಯಾಚ್ಚೇದ್ಭುವಿ ಸಮಧಿಕಂ ಶರ್ಮ ಭೋಗಾದಿಷು ಪ್ರಾ-
ಗುಕ್ತೇಷ್ವೀಶ! ತ್ವದುರುಕರುಣಾಲಭ್ಯಸೌಖ್ಯಾನ್ಮ1ಹಾಂತಃ .
ಸ್ಫೀತಂ ರಾಜ್ಯಂ ಸುಬಹು ವಿನಿಧಾಯಾತ್ಮಜೇಷು ಕ್ಷಣೇನ
ಪ್ರಾಪ್ತಾಃ ಕಸ್ಮಾದ್ವನಮವನಿಪಾಸ್ತಾಪಸೈಸ್ತುಲ್ಯಶೀಲಾಃ .. 2.65..
1.ಅಸ್ಯ ತರ್ಹೀತ್ಯಾದಿ .

ಅಸ್ತಿ ಶ್ರೀಮನ್ನಿಹ ಪರಿಮಿತಿಃ ಶರ್ಮಣಾಮಪ್ಯಮರ್ತ್ಯೇ-
ನ್ದ್ರಾವಾಪ್ಯಾನಾಂ ಮಖಶತಲಸತ್ಪುಣ್ಯಪಾಕೋದಿತಾನಾಂ .

ಕೋ ವಾ ಕುರ್ಯಾಜ್ಜಗತಿ ಭವದೀಯಾನುಕಂಪಾಲವಸ್ಯ
ಪ್ರಾಪ್ತ್ಯಾ ಜನ್ಯಸ್ಯ ತು ಪರಿಮಿತಿಂ ಶರ್ಮಣಃ ಪಂಕಜಾಕ್ಷ !.. 2.66..

ಭಕ್ತವ್ರಾತಾಧಿಹರ!ಭವತೈವಾರ್ಪಿತೇ ಸ್ವಾಧಿಕಾರೇ
ಸ್ಥಿತ್ವಾ ಭೋಗಾಂಸ್ತ್ರಿಭುವನದುರಾಪಾನ್ ರಮೇಶಾಶ್ನುವಾನಾಃ .
ಅಪ್ಯಂಭೋಜಾಸನಹರಮಹೇಂದ್ರಾದಯಃ ಕಾಮಯಂತೇ
ಯಾಮೇವಾಸ್ಯಾಃ ಕಿಮಿಹಮಧುರಂ ಭೂತಲೇ ತ್ವತ್ಕೃಪಾಯಾಃ .. 2.67..
ಯಸ್ಯಾಃ ಪ್ರಾಪ್ತ್ಯೈ ನಿಯತಮವನೌ ವಿಶ್ವವಂದ್ಯಾ ಮಹಾಂತೋ
ದಾನಸ್ನಾನವ್ರತಜಪಮಖಾದೀನಿ ಕರ್ಮಾಣಿ ಕೃತ್ವಾ .
ನೂನಂ ವಿಂದಂತ್ಯಪರಿಗಣಿತಂ ಶರ್ಮಯಲ್ಲೇಶಲಾಭೇ
ಕಸ್ತಾಂ ವಾಂಛೇನ್ನ ಹಿ ತವ ಕೃಪಾಂ ಮಾದೃಶೋ ಬಾಲಿಶೋಽಪಿ .. 2.68..

ಸ್ಯಾನಂದೂರೇಶ್ವರ!ಜಯತಿ ತೇ ದಿವ್ಯಕಾರುಣ್ಯರೂಪಂ
ಧ್ವಸ್ತಾಪಾಯಂ ಕಿಮಪಿ ಹಿ ಧನಂ ರಾಜಚೋರಾದ್ಯಹಾರ್ಯಂ .

ನಿತ್ಯಂ ತೃಷ್ಣಾಜನಕಮಪಿ ಲೋಕೇಶ !ಯೋಗೀಶ್ವರಾಣಾಂ
ನಿರ್ದ್ವಂದ್ವಾನಾಂ ನಿಖಿಲವಿಷಯಾವಾಙ್ಮುಖಾನಾಮಗಣ್ಯಂ .. 2.69..

1ಸರ್ವಾಭೀಷ್ಟಾನ್ ವಿತರತಿ ನೃಣಾಂ ಯತ್ನಲೇಶಂ ವಿನಾಹೋ
ಮೂಲಾದುತ್ಪಾಟಯತಿ ಸಹಸಾ ಪಾದಪಂ ಪಾಪರೂಪಂ .

ರಕ್ಷತ್ಯೇ2ತಾನ್ಮುರಹರ! ತಥಾ ದಾರುಣಾಭ್ಯೋ ವಿಪದ್ಭ್ಯಃ
ಕಿಂ ಕಿಂ ಸೌಖ್ಯಂ ಭುವಿ ನ ಜನಯೇದ್ದೇಹಿನಾಂ ತೇಽನುಕಂಪಾ .. 2.70..
1.ಅರ್ಥಾನಿತಿ ಶೇಷಃ . 2.ನರಾನ್ .

ಯಸ್ಯಾಃ ಪ್ರಾಪ್ತ್ಯಾ ಪರಮಕೃಪಣೋಽಪ್ಯತ್ರ ಮರ್ತ್ಯಃ ಕ್ಷಣೇನ
ಪ್ರಾಪ್ನೋತ್ಯುಚ್ಚೈಃ ಶ್ರಿಯಮಖಿಲಸಂಪೂಜ್ಯತಾಂ ಚಾರ್ತಬಂಧೋ ! .
ಯಸ್ಯಾಂ ಕಿಂಚಿತ್ ಪರಮಪುರುಷಾವಾಙ್ಮುಖಾಯಾಂ ಕುಬೇರೋಽ-
ಪ್ಯಸ್ವೋ ಹಿ ಸ್ಯಾತ್ ಸ್ರಜತಿ ನ ಮುದಂ ಕಸ್ಯ ವಾ ಸಾ ಕೃಪಾ ತೇ .. 2.71..
ಪಾರಾವಾರಃ ಪರಿಲಸತಿ ತೇ ಸಾಂದ್ರಕಾರುಣ್ಯಪೀಯೂ-

ಷಾತ್ಮಾ ಸ್ವಚ್ಛಃ ಸತತಮಚಲೋ ನಿತ್ಯಪೂರ್ಣೋ ಹ್ಯಭಂಗಃ .
ಮಗ್ನಾ ಯೇಽಸ್ಮಿನ್ ಕಲಿತತರಣಾಸ್ತೇ ದೃಢಂಮೋಹಸಿಂಧೋ-
ರ್ಯೇ ಚಾಮಗ್ನಾಃ 1ಸುನಿಯತಮಮೀ ಹಂತಮೋಹಾಬ್ಧಿಮಗ್ನಾಃ .. 2.72..
1.ಸುನಿಶ್ಚಿತಂ .

ಲೋಕೇ ಲಬ್ಧುಂ ವರದ !ವಿವಿಧಾನೀಪ್ಸಿತಾನ್ ಸಾಧನೀಭೂ-

ತೇಯಂ ಶೌರೇ ! ತವ ಹಿ ಕರುಣೇತ್ಯಾಹುರೇಕೇ ಮಹಾಂತಃ .
ನಾಯಂ ಪಕ್ಷೋ ಮಮ ತು ಸಕಲಾಪೇಕ್ಷಯಾ1ಸ್ಯಾ 2ವರತ್ವಾತ್
3ಏತನ್ನಿಷ್ಠೇ ಧ್ರುವಮವಿತಥೇ ಸಾಧ್ಯತಾಸಾಧನತ್ವೇ .. 2.73..
1. ಕರುಣಾ- 2.ಉತ್ತಮಾಭೀಷ್ಟತ್ವಾತ್ . 3. ಕರುಣಾನಿಷ್ಠೇ .
ತ್ವತ್ಕಾರುಣ್ಯೇ ದಿಶತಿ ಸಕಲಂ ವಾಂಛಿತಂ ಮಾನವಾನಾಂ
ಯಾಚ್ಞಾಪೇಕ್ಷಾಲವವಿರಹಿತಂ ವಿಶ್ವಪೂರ್ಣೇ ಹ್ಯನಂತೇ .
ಯೇಯಾಚಂತೇ ಸುರಪರಿವೃಢೋದ್ಯಾನದೇಶೈಕನಿಷ್ಠಂ
ಮಂದಾರದ್ರುಂ ನಿಯತಮಧಮಾಸ್ತೇ ಮೃಗೇಭ್ಯೋಽಪಿ ಭೂಮನ್ !.. 2.74..

ಪಾಪಾತ್ಮಾನಂ ರಚಯತಿ ಕಮಪ್ಯತ್ರ ಪುಣ್ಯೇನ ಪೂರ್ಣಂ
ನಿಸ್ಸ್ವಂ ಕಂಚಿತ್ ಕಲಯತಿ ತಥಾ ಸರ್ವಸಾಮ್ರಾಜ್ಯಯುಕ್ತಂ .

ಪ್ರಜ್ಞಾಹೀನಂ ಕಮಪಿ ಚ ವಿಧತ್ತೇ ಹಿ ವಾಗೀಶತುಲ್ಯಂ
ಕಿಂ ಕಿಂ ಚಿತ್ರಂ ಪ್ರಕಟಯತಿ ವಾ ತ್ವತ್ಕೃಪಾ ನೇಂದ್ರಜಾಲಂ .. 2.75..

1ಪರ್ಯಾಪ್ತಿಃ ಸ್ಯಾದಜಿತ !ಚಿರಕಾಲೋಪಭೋಗೇಽಖಿಲೇಷು
ಶ್ರೀಮನ್ !ವಸ್ತುಷ್ವಪಿ ಬತ ಸುಧಾಸನ್ನಿಭೇಷ್ವತ್ರ ಪುಂಸಾಂ .

ನಿತ್ಯಂ ಭೂಯೋಽಪ್ಯಘಹರ!ಸಮಾಸ್ವಾದ್ಯಮಾನಂ ಪ್ರಮೋದಂ
ದಾತುಂ ದಕ್ಷಂ ನವಮಿವ ವಿನಾ ತೇಽನುಕಂಪಾಂ ಕಿಮನ್ಯತ್ .. 2.76..

1.ಅಲಂಭಾವಃ .

ಲಕ್ಷ್ಮೀಜಾನೇ!ಜಗತಿ ಕರುಣಾ ನಿತ್ಯಪೂರ್ಣಾ ಪ್ರಪಾ ತೇ
ನೂನಂ ಪುಂಸಾಮ1ಮೃತಮನಿಶಂಮೋದಸಾಂದ್ರಂ ದಿಶಂತೀ .
ಯಜ್ಜಾಯಂತೇ ವರದ ! ರಹಿತಾಸ್ತೃಷ್ಣಯಾಯಾಮವಾಪ್ತಾಃ
ಸ್ಯಾನಂದುರೇಶ್ವರ!ನನು 2ಭವಗ್ರೀಷ್ಮಕಾಲೋಷ್ಣಖಿನ್ನಾಃ .. 2.77..
1.ಮೋಕ್ಷಂ ಸುಧಾಂ ಚ . 2.ಭವಶಬ್ದಃ ಸಂಸಾರೇ .
ಘೋರಾಜ್ಞಾನಪ್ರಚುರತಿಮಿರಂ ನಾಶಯನ್ ದಸ್ಯುಜಾಲಂ
ರಾಗದ್ವೇಷಾದಿಮಯಮಚಿರಾದ್ಧಾವಯನ್ ಹಂತ ದೂರೇ .
ಪಾಪಶ್ರೇಣೀಮಯಮರಮಧಃ ಪಾತಯಂಸ್ತಂ 1ದಿವಾಂಧಂ
ಸಾಧುಸ್ತೋಮಾಂಬುಜಮುಖಕರೋ ಭ್ರಾಜತೇ ತ್ವತ್ಕೃಪಾರ್ಕಃ .. 2.78..
1.ಉಲೂಕಂ .

ನೋ ದಕ್ಷೋಽಹಂ ಕಿಮಿಹ ಬಹುನಾ ತ್ವತ್ಕೃಪಾಯಾ ವಿಲಾಸಂ
ಸ್ತೋತುಂ ಭೋಗೀಂದ್ರಶಯನ !ಮನೋವಾಗತೀತಂ ನಿಕಾಮಂ .

ಕಿಂತ್ವೈತಾವತ್ ಪರಮಹಮವೈಮ್ಯಾರ್ತ್ತಬಂಧೋ!ನರಾಣಾಂ
ಭೂರಿಶ್ರೇಯೋವಿತರಣವಿಧೌ ತತ್ಸಮಾನಾ ತು ಸೈವ .. 2.79..

ತಸ್ಮಾದ್ಯಾಚೇ ತ್ರಿಭುವನಪತೇ! ತ್ವತ್ಕೃಪಾಮೇವ ಸೋಽಹಂ
ನಿಶ್ಶೇಷಾರ್ತಿಪ್ರಶಮನಪರಾಂ ದೇವ!ದಾಸಸ್ತ್ವದೀಯಃ .
ಸರ್ವಾಭೀಷ್ಟಾನ್ಯಯಿ ವಿತರತಸ್ತೇ ಕಿಲಾಯಾಚಿತಾನ್ಯ-
ಪ್ಯಸ್ಯೇಚ್ಛಾಪೂರಣಮಯಿ ಕಿಯ1ನ್ಮೇ ಕೃಪಾವಾರಿರಾಶೇ !.. 2.80..
1.ಅಲ್ಪಮಿತ್ಯರ್ಥಃ
ಅಜ್ಞತ್ವಾದಪ್ಯಜಿತ !ಸುಗುಣೈರ್ವರ್ಜಿತತ್ವಾತ್ ಕೃಪಾಯಾಃ
ಪಾತ್ರತ್ವಂ ಮೇಯದಿ ನ ಹಿ ತವ ಶ್ರೀಧರಾ1ಸ್ತಾಂ ತದೇತತ್ .

ಜಾಗರ್ತ್ಯೇಕೋ ನನು ಮಮ ಗುಣೋ ಯತ್ತ್ವದೇಕಾಶ್ರಯತ್ವಂ
ಸೋಽಯಂ ದೋಷಾನ್ ಹರತಿ ಸಕಲಾನ್ ಪಾತ್ರತಾಂ ಚಾವಹೇನ್ಮೇ .. 2.81..
1.ನ ಗಣನಾಮರ್ಹತೀತ್ಯರ್ಥಃ ತತ್ರ ಹೇತುಃ ಪರಾರ್ಧೇ ದರ್ಶಿತಃ .
ದೋಷೈರ್ಯುಕ್ತೋಽಪ್ಯಯಿ ಪರಿಜನಶ್ಚೇದಿಹಾನನ್ಯನಾಥೋ
ಜಾತು ತ್ಯಾಜ್ಯೋ ನ ಭವತಿ ಹೃಷೀಕೇಶ ! ತತ್ಸ್ವಾಮಿನಾಸೌ .
ಲೋಕೇ ಮಾತಾ ಬಹುಷು ತನಯೇಷ್ವೇಕಮತ್ಯಂತಮೂಢಂ
ಕಚ್ಚಿಜ್ಜಹ್ಯಾದುತ ಮಮ ಸುತೋ ನಾಯಮಿತ್ಯುಲ್ಲಪೇದ್ವಾ .. 2.82..
ಅಂಭೋಜಾಕ್ಷ !ಪ್ರತಿಪದಮಹೋ ನಿತ್ಯಮಾಗಸ್ಸಹಸ್ರಂ
ತನ್ವಾನಾನಾಮಲಮವಿದುಷಾಂ ಮಾದೃಶಾಂ ಚಾಪರಾಧಾನ್ .

ತುಚ್ಛೀಕುರ್ವನ್ನವ ಕರುಣಯಾ ನಿಸ್ತುಲಾನಂದದಾತ್ರ್ಯಾ

ನೋ ಚೇತ್ ಕಾ ವಾ ಗತಿರಯಿ ಹರೇ!ನಸ್ತ್ವದೇಕಾಶ್ರಯಾಣಾಂ .. 2.83..

ಈಶೇ ಕಿಂಚ ತ್ವಯಿ ವಿಕಿರತಿ ಸ್ವಾನುಕಂಪಾಸುಧಾಯಾ
ಲೇಶಂ ತಾಪತ್ರಯಹರ!ಮಯಿ ಶ್ರೀಧರಾನನ್ಯನಾಥೇ .
ಪಾಪಾಜ್ಞಾನಪ್ರಸರಕಲುಷಕ್ರೋಧಮೋಹಾದಯೋಮೇ
ಚಿತ್ತೇ ಸ್ಥಾನಂ ಕಥಮಿವ ಪರಾನಂದಮೂರ್ತೇ!ಭಜೇಯುಃ .. 2.84..
ಸ್ಯಾದೇಕತ್ರಾಚ್ಯುತ !ನನು ತಮಸ್ತೇಜಸೋಃ ಕಿಂ 1ನಿವಾಸೋ
ದಾರಿದ್ಯಸ್ಯಾಪಿ ಚ ಭುವಿ ತಥಾ ಸಂಪದಃ ಸಂಭವೇತ್ ಕಿಂ .

ಅಜ್ಞಾನಸ್ಯಾಪಿ ಚ ಕಿಮು ಭವೇತ್ ತದ್ವದೀಶ ! ಶ್ರುತಸ್ಯ
ತ್ವತ್ಕಾರುಣ್ಯಸ್ಯ ಚ ಕಿಮು ಭವೇತ್ ತದ್ವದಂಹಃಕುಲಸ್ಯ .. 2.85..
1.ಅಯಮುತ್ತರವಾಕ್ಯೇಷ್ವಪಿ ಕರ್ತಾ .

ಕಿಂಚಾಪ್ತಾಯಾಂ ಮುರಹರ!ಮಯಾ ತೇಽನುಕಂಪಾಸುಧಾಯಾಂ
ಕಿಂ ಭೂಯೋಭಿರ್ಮಮ ಗುಣಗಣೈರಬ್ಧಿಜಾಭೂಮಿಜಾನೇ ! .
ತಸ್ಯಾಮೇವ ಕ್ಷಿತಿಧರ !ಮಯಾ ದ್ರಾಗನಾಸಾದಿತಾಯಾಂ
ಕಿಂ ವಾ ಲೋಕೇ ಫಲಮಿಹಮದೀಯೈರ್ಗುಣಾನಾಂ ಸಹಸ್ರೈಃ .. 2.86..
ದೈತ್ಯಾರಾತೇ!ಜಗತಿ ಸುಧಿಯಸ್ತ್ವತ್ಕೃಪಾಮರ್ಜಯೇಯು-
ರ್ಭಕ್ತ್ಯಾಯೋಗೇನ ಚ ನನು ತಪಸ್ಸಂಪದಾ ವಾ ಮಹಾಂತಃ .
ಅಪ್ಯಜ್ಞಾನಾಂ ಮುರಹರ!ಪುನರ್ಮಾದೃಶಾಂ ಚಾಪ್ರಮೇಯಂ
ದಾತುಂ ಶರ್ಮಾರ್ಹಸಿ ಕರುಣಯಾ ದೀನಬಂಧೋ ! ತ್ವಮೇವ .. 2.87..

ಕುರ್ವಂತ್ಯದ್ಧಾ ಕಿಮಪಿ ಕರುಣಾಂ ಸ್ವೀಯಭೃತ್ಯೇಷು ದೇವಾ
ಅನ್ಯೇ ಲೋಕೇ ಯದಿ ಚಿರತರಂ ಸೇವಿತಾಃ ಕ್ಲೇಶಪೂರ್ವಂ .

ಏಷಾ ನೈವ 1ಪ್ರಕೃತಿರಯಿ ತೇ ವಿಶ್ವಪೂರ್ಣಾನುಕಂಪಾ-
ಸಿಂಧೋರ್ಯತ್ತತ್ ಕುರು ಮಯಿ ಕೃಪಾಂ ಮಾಧವ!ಸ್ವೀಯದಾಸೇ .. 2.88..
1.ಸ್ವಭಾವಃ .
ತ್ವಂ ಮೇ ಮಾತಾ ತ್ವಮಸಿ ಜನಕಸ್ತ್ವಂ ಗುರುಸ್ತ್ವಂ ಹಿ ಬಂಧು-
ಸ್ತ್ವಂ ಭೋ ದೈವಂ ಪರಮಿತಿ ಜಗತ್ಸಾರ್ವಭೌಮಾನುವೇಲಂ .

ತ್ವಯ್ಯೇವಾಲಂ ನಿಹಿತಹೃದಯಂ ಮಂದಮಪ್ಯಾಶ್ವಮಂದ-

ಪ್ರೇಮೋದ್ಭುತಪ್ರಚುರಕೃಪಯಾ ಮಾಮವಾ1ನನ್ಯನಾಥಂ .. 2.89..

1. ರಕ್ಷ .

ಶೌರೇ ! 1ದೃಶ್ಯಂ ಜಗತಿ ಕಿಮಪಿ ತ್ವನ್ನಿಷೇವಾಂ ವಿನಾ ನೋ
ದಾತುಂ ದಕ್ಷಂ ಶುಭಮಿತಿ ರಮಾನಾಥ !ನಿಶ್ಚಿತ್ಯ ಬಾಢಂ .

ತ್ವಾಮೇವೇಶಂ ಶರಣಮುಪಯಾತಂ ಸ್ವಕೀಯಾನುಕಂಪಾ-

ಸ್ರೋತೋವೃಷ್ಟ್ಯಾ ಶಿಶಿರಯ ಜವಾತ್ ಪದ್ಮನಾಭಾದರಾನ್ಮಾಂ .. 2.90..

1.ನೋ ದೃಶ್ಯಮಿತಿಯೋಜನಾ,ನೋಪಲಬ್ಧುಂ ಶಕ್ಯಮಿತ್ಯರ್ಥಃ ತ್ವತ್ಸೇವಾತಿರಿಕ್ತಸ್ಯ
ಶುಭದಾನದಕ್ಷಸ್ಯ ವಸ್ತುನೋಽನುಪಲಬ್ಧಿಪ್ರಮಾಣಾದಭಾವ ಏವೇತಿ ಭಾವಃ .
ದಾಸ್ಯಂ ವಾಂಛಂತ್ಯಮಿತಧಿಷಣಾಯಸ್ಯ 1ಸನ್ಯಸ್ತದಂಡಾ
ಯನ್ಮಹಾತ್ಮ್ಯಂ ನಿಗಮವಚಸಾಮಪ್ಯತಿಕ್ರಾಂತವರ್ತ್ಮ .

ತಂ ತ್ವಾಮೀಶಂ ಭುವಿ ಕುಶಲದಂ ವಿಷ್ಟಪಾನಾಂ ತ್ರಯಾಣಾಂ
ಪ್ರಾಪ್ತೋಽಸ್ಮ್ಯದ್ಧಾ ಶರಣಮಥಮೇ ಕಿಂ ತ್ವದನ್ಯಾಶ್ರಯೇಣ .. 2.91..

1.ಸಂತ್ಯಕ್ತದಂಡಾಃ, “ನ ದಂಡಂ ನ ಶಿಖಾಂ ನಾಚ್ಛಾದನಂ
ನ ಭೈಕ್ಷಂ ಚರತಿ ಪರಮಹಂಸ”
ಇತಿ ಮಹೋಪನಿಷ ದುಕ್ತಲಕ್ಷಣಾಃ ಪರಮಹಂಸಾ ಇತಿಯಾವತ್ .

ಲೋಕೇ ವಾಂಛಾ ಭವತಿ ಹಿ ನೃಣಾಂ ವಸ್ತುನಿ ಶ್ರೇಷ್ಠ ಏವ
ಶ್ರೀಮತ್ಪದ್ಮಾರಮಣ!ಸಕಲಾಪೇಕ್ಷಯಾ ವೀತಶಂಕಂ .

ಶ್ರೈಷ್ಠ್ಯಸ್ಯಾಪೀಶ್ವರ!ನನು ಪರಂ ಶ್ರೇಷ್ಠತಾದಾತುರನ್ಯಂ
ತ್ವತ್ತಃ ಕಂ ವಾ ಶರಣಮುಪಯಾಮೀಹ ಕಾರುಣ್ಯಸಿಂಧೋ !.. 2.92..
ಯೋ ವಾ ದೇವಸ್ತ್ರಿಭುವನಪತೇ !ವರ್ಣ್ಯತೇ 1ಲಬ್ಧವರ್ಣೈ-
ಸ್ತಸ್ಯೋತ್ಕರ್ಷೋ ನಿಯತಮಿತರಾಪೇಕ್ಷಯಾ ಹಂತ ವಾಚ್ಯಃ .
2ಏವಂಭೂತಂ ಮುರಹರ!ಪುನಃ ಕೇವಲಂ ಪಕ್ಷಪಾತಾ-
ದುತ್ಕರ್ಷಂ ಭೋಸ್ತವ ನ ಕಥಯೇ ಕಿಂತು ಸತ್ಯಂ ಬ್ರವೀಮಿ .. 2.93..

1.ವಿಚಕ್ಷಣೈಃ . 2.ಉಕ್ತನ್ಯಾಯಸಿದ್ಧಮಿತ್ಯರ್ಥಃ ಏತಚ್ಚೋತ್ಕರ್ಷವಿಶೇಷಣಂ .

ಜಾನೇ ನೈವ ಪ್ರಣತಶುಭದ!ಚ್ಛದ್ಮವಾದಂ ಕದಾಪಿ
ಹ್ಯಗ್ರೇ ವಾಚ್ಯಂ ಪ್ರಿಯಮಿತಿ ಧಿಯಾ ಚಾಥ ನೈತನ್ಮಯೋಕ್ತಂ .

ಯದ್ವೈ ಸತ್ಯಂ ನಿಗಮವಚಸಾಂ ಶ್ರೇಣಿಭಿರ್ಯಚ್ಚ ಗೀತಂ
ಯನ್ಮೇ ಭಾತಂ ಹೃದಿ ನನು ತವ ಪ್ರೇರಣಾತ್ತತ್ತ್ವವೋಚಂ .. 2.94..

ಭೂಯೋ ಭೂಯಃ ಸವಿನಯಮಹಂ ಪ್ರಾರ್ಥಯೇ ಸಿಂಧುಕನ್ಯಾ-
ಜಾನೇ ! ತಾಂ ತೇ ನಿರುಪಮಕೃಪಾಧೋರಣೀಮೇವ ನಿತ್ಯಂ .

1ದಾನೌತ್ಸುಕ್ಯಾನ್ಮನಸಿ ಕಿಮಪಿ ಹ್ಯರ್ಥಿನಾಂ ಚಾವಕಾಶಂ
2ಯಾಚ್ಞೋತ್ಪತ್ತೇಃ ಪರಮ3ದಿಶತಾ ಕಿಂ ಮಮೇಚ್ಛಾ ನ ಪೂರ್ಯಾ .. 2.95..

1.ಅಯಾಚಿತಾಭೀಷ್ಟದಾನಕೌತುಕಾದಿತ್ಯರ್ಥಃ 2.ದೇಹೀತಿವಾಕ್ಯಪ್ರಯೋಗಸ್ಯೇತ್ಯರ್ಥಃ
.

3.ಅಸ್ಯ ತ್ವಯೇತಿ ವಿಶೇಷ್ಯಮಧ್ಯಾಹರ್ತವ್ಯಂ .

ತ್ರೈಲೋಕ್ಯಾಧೀಶ್ವರ!ಮಯಿ ಕದಾ ಸ್ಯಾದ್ದೃಢಂ ತೇಽನುಕಂಪೇ-

ತ್ಯೇವಂ ನಕ್ತಂದಿವಮಯಿಪರಂ ಚಿಂತಯಾ ಮೇಯುತಸ್ಯ .
ವಾಂಛಾರೂಪಾ ವರದ!ಲತಿಕಾ ತ್ವತ್ಕೃಪಾರೂಪಪೀಯೂ-

ಷಾಸಿಕ್ತೇಯಂ ಭವತು ಸಫಲಾ ಪದ್ಮನಾಭಾರ್ತ್ತಬಂಧೋ !.. 2.96..
ಪತ್ರಿತ್ರಾತಾ ಇವ ಹಿ ಜನನೀಂ ಸ್ವಾಮಸಂಜಾತಪಕ್ಷಾಃ
ಸ್ತನ್ಯಂ ವತ್ಸಾ ಇವ ಚ ನಿತರಾಂ ಕ್ಷುತ್ಪರಿಶ್ರಾಂತದೇಹಾಃ .
ಪ್ರಾಲೇಯಾರ್ತೋ ನರ ಇವ ಪಟಂ ಹಂತ ಹೇಮಂತಕಾಲೇ
ತ್ವತ್ಕಾರುಣ್ಯಂ ಸ್ಪೃಹಯತಿ ಭೃಶಂ ಶ್ರೀಪತೇ !ಮಾನಸಂ ಮೇ .. 2.97..
ಛಾಯಾವೃಕ್ಷಂ ಪಥಿಕ ಇವ ಚ ಗ್ರೀಷ್ಮಕಾಲೋಷ್ಣಖಿನ್ನಃ
ಸಂಖ್ಯಾಹೀನಂ ನಿಧಿಮಿವ ನರಃ ಕಿಂಚ ನಿಸ್ಸ್ವೋ ನಿತಾಂತಂ .

ವೃಷ್ಟಿಂ ಸಾರಾಮಿವ ಚಮನುಜೋ ದೇವ! ಕೇದಾರವೃತ್ತಿಃ
ಸೋತ್ಕಂಠಂ ಮೇ ಹೃದಯಮಧುನಾ ತ್ವತ್ಕೃಪಾಮೀಶ!ಲಬ್ಧುಂ .. 2.98..

ವಿದ್ಯಾಲಿಪ್ಸುರ್ನರ ಇವ ಭೃಶಂ ಸದ್ಗುರುಂ ವಿಶ್ವಮೂರ್ತೇ!
ತೇಜಸ್ವೀ ನಿರ್ಮಲಮಿವಯಶೋ ನಿಷ್ಠಿತೋ1 2ಜನ್ಯಭೂಮೌ .
ಕರ್ತ್ತಾ ಸದ್ಯಃಫಲಮಿವ ಹರೇ ! ಕರ್ಮಣಾಮುತ್ತಮಾನಾಂ
ಕಾರುಣ್ಯಂ ತೇ ಸ್ಪೃಹಯತಿ ಭೃಶಂ ಭೋ ಮದೀಯಂ ಹಿ ಚೇತಃ .. 2.99..
1.ಅತ್ಯಂತಾಸಕ್ತಃ . 2.ಯುದ್ಧಾಂಗಣೇ .
ತಸ್ಮಾಚ್ಛೌರೇ !ವಿಗಲಿತವಿಲಂಬಂ ತ್ವದೀಯಾನುಕಂಪಾ-
ಪೀಯೂಷಾಬ್ಧೇರಭಿನವತರಾ ವೀಚಯೋಮಾನಸಂ ಮೇ .
ಕುರ್ವಂತ್ವದ್ಧಾ ಸುಬಹು ಮುದಿತಂ ವಿಶ್ವನೇತ್ರಾಧಿ1ಭಾರ-
ಛೇದೋದಗ್ರಾನುಪಮಸುಷಮಾವಾಸ! ರಾಜೀವನಾಭ!.. 2.100..

1.ದೃಷ್ಟವಸ್ತುದರ್ಶನಜನ್ಯಃ ಸದ್ವಸ್ತ್ವದರ್ಶನಜನ್ಯಶ್ಚ
ವ್ಯಥಾತಿಶಯ ಆಧಿಭಾರಪದಸ್ಯಾರ್ಥಃ .
ಇತಿ ಸ್ವಾತಿಶ್ರೀರಾಮವರ್ಮವಂಚಿಮಹಾರಾಜವಿರಚಿತಾಯಾಂ
ಭಕ್ತಿಮಂಜರ್ಯಾಂ ದ್ವಿತೀಯಶತಕಂ .

ಅಥ ತೃತೀಯಶತಕಂ .

ಶ್ರೀಮನ್ !ಭೋಗೀಂದ್ರಶಾಯಿನ್ನಚಿರವಿಕಸಿತೇಂದೀವರಶ್ರೇಣಿಕಾಂತಿ-
ಸ್ತೋಮಾಟೋಪಪ್ರಕಾಮಪ್ರಶಮನಪಟುತಾಶಾಲಿನೀ ಸಾ ತ್ವದೀಯಾ .
ಕಾಂತಿರ್ದೇಹಸ್ಯ ಮಲ್ಲೋಚನಯುಗಮನಿಶಂ ತನ್ವತೀ ಸಂಪ್ರಹೃಷ್ಟಂ
ತಾಪಂ ಮನ್ಮಾನಸೋತ್ಥಂ 1ತ್ರಿವಿಧಮಪಿ ಹರತ್ವಂಜಸಾ ಕಂಜನಾಭ !.. 3.1..

1.ಆಧ್ಯಾತ್ಮಿಕಾಧಿಭೌತಿಕಾಧಿದೈವಿಕರೂಪಂ .

ಬ್ರಹ್ಮಾ ಶಂಭುಃ ಸುರಾಣಾಮಧಿಪತಿರೃಷಯೋ ದೇವಗಂಧರ್ವಸಂಘಾಃ
ಪಾಯಂ ಪಾಯಂ ಹರೇ !ಯಾಂ ನಿಜನಯನಪುಟೈರ್ನ ಹ್ಯತೃಪ್ಯನ್ ಮುರಾರೇ ! .
ಸೇಯಂ ತೇ ರೂಪಸಂಪನ್ನಿಖಿಲಜನಹೃದುನ್ಮಾದನೇ ಬದ್ಧದೀಕ್ಷಾ
ಸ್ತೋತುಂ ಕೇನೇಶ! ಶಕ್ಯಾ ಭವತಿ ಜಲಧಿಜಾವಲ್ಲಭಾಸ್ಯಾಂ ಧರಣ್ಯಾಂ .. 3.2..

ಮಾಧುರ್ಯಾದಪ್ಯಹೋ ಯಜ್ಜಗತಿ ಸುಮಧುರಂ ಯತ್ರ ಸಾರಸ್ಯಪುಂಜಾ-
ಲ್ಲೋಕೋತ್ಕೃಷ್ಟಾನ್ನಿತಾಂತಂ ಸರಸಮಪಿ ಚಯನ್ಮಂಜುಲತ್ವಾಚ್ಚ ಮಂಜು .
ಮಾಂಗಲ್ಯಾಚ್ಚೇಹಯದ್ವೈ ಮುರಹರ!ಸುತರಾಂ ಮಂಗಲಂ ತಾದೃಶಂ ತೇ
ರೂಪಂ ಕಸ್ಯೇಹ ಚೇತಸ್ಯಜಿತ !ನ ಜನಯೇತ್ ಕೌತುಕಂ ಕೈಟಭಾರೇ !.. 3.3..
ಯೇಷಾಂ ಚೇತೋ ಮನಾಗಪ್ಯನಘ!ವಶಯಿತುಂ 1ನಾಲಮೀಶ! ತ್ರಿಲೋಕ್ಯಾಂ
2ವಸ್ತು ಶ್ರೀಭೂಮಿಜಾನೇ! ಕಿಮಪಿ ಹಿ ನಿಯತಂ ನಿರ್ಮಲಜ್ಞಾನಭಾಜಾಂ .

ತೇಷಾಂಯೋಗೀಶ್ವರಾಣಾಮಪಿ ಹೃದಿ ಸತತಂಮೋಹಸಂದಾಯಿನೀ ತೇ
ದೇಹಶ್ರೀಃ ಕೇನ ವಾ ಸ್ಯಾದ್ಭುವಿ ಪರಮುಪಮೇಯಾ ಕವೀಂದ್ರೈರ್ವರೇಣ್ಯೈಃ .. 3.4..
1.ನ ಸಮರ್ಥ ಭವತೀತಿ ಶೇಷಃ . 2.ಇದಂ ಭವನಕ್ರಿಯಾಯಾಃ ಕರ್ತೃ .

ಲಾವಣ್ಯಂ ತೇ ಮುರಾರೇ!ಜಗತಿ ಕಥಯಿತುಂ ಸೋದ್ಯಮಾಸ್ತತ್ ಕವೀಂದ್ರಾ
ಯಾವಚ್ಛಕ್ತೀಹ ಪಂಕೇರುಹನಿಲಯಮುಖಾ ಅಪ್ಯಹೋ ಜ್ಞಾನವಂತಃ .
ವಾಚೋ ಧಾಟೀಂ 1ವ್ಯಯೀಕೃತ್ಯ ಚ ನನು ಸಕಲಾಂ ಸ್ವಾಮಥೋ ಭಗ್ನಯತ್ನಾ
ಜಾಯಂತೇ ಹಂತ ತದ್ವೈಭವಕಥನವಿಧೌ ಕಸ್ಯ ವಾ ದಕ್ಷತಾ ಸ್ಯಾತ್ .. 3.5..

1ವ್ಯಯಯಿತ್ವೇತ್ಯರ್ಥಃ .
ಕಿಂಚ ಶ್ರೀಪಂಕಜಾಕ್ಷ ! ತ್ರಿಭುವನಜನತಾನೇತ್ರಸಾರಂಗಪೋತ-
ವ್ರಾತಸ್ಯಾಹೋ ವಶೀಕೃತ್ಯತಿನಿಪುಣತರಂ ವಾಗುರಾತ್ವಂ ಪ್ರಪನ್ನಾ .
ಶೋಭಾ ತೇ ಯಾವದಕ್ಷ್ಣೋರ್ಭವತಿ ಹಿ ಪುರತಸ್ತಾವದೇವಾಶ್ರುಧಾರಾ-
ರೋಮಾಂಚಾಸೀಮತಾಗದ್ಗದ್ವಚನವಶಾತ್ ಕೋ ಭವೇತ್ ಸ್ತೋತುಮೀಶಃ .. 3.6..
ಸ್ಯಾನಂದೂರೇಶ !ಯಾಸೌ ರಚಯತಿ ದೃಷದಾ ತುಲ್ಯಮಪ್ಯತ್ರ ಚೇತಃ
ಸ್ವಾಯತ್ತಂ ದಾರುಣಾಂಹಃಕುಲಶಮನಚಣಸ್ವೀಯಚಾರಿತ್ರರಾಶೇ ! .
ತಾಂ ತೇ ಲಾವಣ್ಯಧಾರಾಮಯಮಧುರಸುಧಾಧೋರಣೀ ಲೋಚನಾಭ್ಯಾಂ
ಭೂಮನ್ !ಪಾತುಂ ನಿತಾಂತಂ ಪ್ರಭವತಿ ಭುವನೇ ಕಃ ಪುಮಾನಲ್ಪಪುಣ್ಯಃ .. 3.7..
1ಚಿತ್ರಂ ಶೌರೇ !ದಧಾನೋಽಪ್ಯಯಿ ತನುಸುಷಮಾಶ್ರೇಣಿಭಿರ್ಹಂತ ಸಾಮ್ಯಂ
ಶ್ಲಕ್ಷ್ಣಾಭಿರ್ನಿರ್ಜರೇಂದ್ರೋಪಲಸಮರುಚಿಭಿಶ್ಚಾಂಜನಕ್ಷ್ಮಾಧರಸ್ಯ .
2ರಾಗಂ ಚೇತಸ್ಯಸೀಮಂ ಜನಯಸಿ ಭಗವಂಸ್ತತ್ತ್ವಬೋಧಪ್ರದೀಪ-

ಜ್ಯೋತಿರ್ವಿಧ್ವಸ್ತಮೋಹಪ್ರವಿತತತಮಸಾಂ ಮಾಧವಾನಂಜನಾನಾಂ .. 3.8..

1.ಆಶ್ಚರ್ಯ,ಜನ್ಯಜನಕಯೋರ್ವೈರೂಪ್ಯಾತ್ . 2.ಆರುಣ್ಯಮಾಸಕ್ತಿಂ ಚ .

ಯೇಷಾಂ ತಾವತ್ ಪ್ರದಾಯಾಮಿತಸುಕೃತಪರೀಪಾಕಪುಂಜೈಕಲಭ್ಯಂ
ಲೋಕೇ ಜನ್ಮೋತ್ತಮಂ ಮಾನುಷಮವಿಕಲತಾಂ ಚಾಥ ಸರ್ವಾಂಗಕೇಷು .
ನೇತ್ರಾಭ್ಯಾಂ ತೇ ಶರೀರಪ್ರತಿನವಸುಷಮಾಮೇಕದಾಪಿ ಪ್ರಪಾತುಂ
ಫಾಲೇ ರೇಖಾಂ ನ ವಿನ್ಯಸ್ಯತಿ ದೃಢಮ1ದಯಸ್ತೇಷ್ವಹೋ ಪದ್ಮಜನ್ಮಾ .. 3.9..
1.ನಿರ್ಘೃಣೋ ಭವತಿ .

ಪೀಯೂಷಾಂಭೋನಿಧಿಃ ಕಿಂ ಕಿಮು ಬತ ಸುಜನಶ್ರೇಣಿಭಾಗ್ಯೈಕಸೀಮಾ
ವಿಶ್ವೇಷಾಂ ಲೋಚನೇಂದೀವರಸುಖಕರಣೇ ಬದ್ಧದೀಕ್ಷಃ ಕಿಮಿಂದುಃ .
ಮಾಧುರ್ಯಸ್ಯಾಪ್ರಮೇಯಸ್ಯ ತು ಕಿಮು ಪರಮಾ ಜನ್ಮಭೂರಿತ್ಯಹೋ ತೇ
ಕಾಂತಿರ್ಡೋಲಾಯಿತಂ ನಃ ಕಲಯತಿ ಹೃದಯಂ ಸಂಶಯೇಷ್ವೀದೃಶೇಷು .. 3.10..
ತ್ಯಕ್ತ್ವಾ ವಾಂಛಾಂ ಸಮಸ್ತೇಷ್ವಯಿ ಬತ ವಿಷಯೇಷು ಕ್ಷಣಾದಾರ್ತ್ತಬಂಧೋ !
ಭೂತ್ವಾ ಪರ್ಣಾನಿಲಾಸ್ವಾದನವಿಹಿತರತಿಃ ಪರ್ವತಾನಾಂ ಗುಹಾಸು .
ಸ್ಥಿತ್ವಾ ತೀವ್ರಂ ತಪಃ ಶ್ರೀನಿಲಯ! ಕೃತವತಾ ಪೂರ್ವಜನ್ಮನ್ಯುದಾರಂ
ಪ್ರಾಪ್ಯಂ ಲೋಕೇ ಕಿಮನ್ಯತ್ ಫಲಮಿಹ ತಪಸೋ ಮೂತ್ತಿಸಂದರ್ಶನಾತ್ ತೇ ..

3.11..

ಅಂಭೋಜಾಕ್ಷಾನುವೇಲಂ ನಿಖಿಲಜನತತೇರ್ದರ್ಶನಾದೇವ ತೃಪ್ತಿಂ
ದಾತುಂ ಬದ್ಧೋದ್ಯಮಾಯಾಂ ತವ ತನುಸುಷಮಾರೂಪಪೀಯೂಷವೇಣ್ಯಾಂ .

ಯತ್ನಾದಬ್ಧೇರವಾಪ್ತಂ 1ಕಿಮಪಿ ಸುಖಕರಂ ಕೇವಲಂ ಪಾನಕಾಲೇ
ಪಾಯಂಪಾಯಂಪ್ರಹೃಷ್ಯಂತ್ಯಯಿಸುರಭವನೇಹಾ ಕಿಮರ್ಥಂ ತ್ವಮರ್ತ್ಯಾಃ .. 3.12..
1.ಈಷತ್ .

ನೂನಂ ತ್ವತ್ಕಾಂತಿರೂಪಾಮೃತರಸಲಹರೀಕೌಮುದೀ ನಿರ್ಮಲೇಯಂ
ಭಕ್ತಾನಾಂ ಮಾನಸೋತ್ಥಂ ಸಕಲಮಪಿ ತಮಃ ಕುರ್ವತೀ ಸಂವಿನಷ್ಟಂ .

ಯಸ್ಮಾತ್ ತದ್ದರ್ಶನೇನಾಚ್ಯುತ!ಸುಜನಸಮೂಹಾಕ್ಷಿನೀಲೋತ್ಪಲಾನಿ
ಪ್ರೇಮಾಶ್ರುಸ್ಫೀತಧಾರಾಮಯಮಥಮಕರಂದಂ ಜವಾದುದ್ಗಿರಂತಿ .. 3.13..

ಶುದ್ಧಜ್ಞಾನಾಮೃತಾಂಭೋನಿಧಿನವಲಹರೀಕ್ಷಾಲಿತಾಂಹಃ ಕಲಂಕಾ
ಲೋಕೇ ಶ್ರೀನಾರದಾದ್ಯಾ ಮುನಿನಿಕರವತಂಸಾಃ ಸದಾ ಲೋಚನಾಭ್ಯಾಂ .

ಯಾಂ ದೇವಾಸ್ವಾದಯಂತೋಽಪ್ಯಗಧರ! 1ಯುಗವನ್ನೇತ್ರಸಮ್ಮೀಲನೋತ್ಥಂ
ಪ್ರತ್ಯೂಹಂ ಭಾವಯಂತಿ 2ಕ್ಷಣಿಕಮವಶಯೇತ್ ಕಂ ನ ಸಾ ತಾವಕಾಭಾ .. 3.14..
1. ಕಲ್ಯಾದಿಮಹಾಕಾಲವತ್ . 2. ಕ್ಷಣಸ್ಥಾಯಿನಂ .

ಚಿತ್ರಂ ಕಾಂತಿಸ್ತ್ವದೀಯಾ ದಿನಕರತನಯಾತೀರರಾಜತ್ತಮಾಲ-

ಕ್ಷೋಣೀರುಟ್ಪರ್ಣನೀಲಾಪ್ಯಯಿ ಶಶಿಧವಲಾಂ ಕೀರ್ತ್ತಿರಾಶಿಂ ಪ್ರಸೂತೇ .
ದ್ರಷ್ಟೄಣಾಂ ಮಾನವಾನಾಂ ಜನಯತಿ ಹೃದಯೇ ಕಿಂಚ 1ರಾಗಂ ಮುರಾರೇ!
ಚೇತೋವಾಚಾಮಗಮ್ಯಂ ನಿಯತಮವಿರತಂ ದಂದಶೂಕಾರಿಕೇತೋ!.. 3.15..

1.ಆರುಣ್ಯಮನುರಾಗಂ ಚ .

ಕಾಂತ್ಯಾ ಸಾಮ್ಯಂ ತವೇಹಾಚ್ಯುತ !ಜಲದಗಣೋ ವೋಢುಮಾಶ್ವಂಬುರಾಶೇ-
ಸ್ತೋಯಂ ಗೃಹ್ಣನ್ ನಿಕಾಮಂ ನಭಸಿ ಜಡಮಯಸ್ತೂಚ್ಛ್ರಿತೋ ಯಾವದೇಷಃ .
ತಾವತ್ ಸ್ವಸ್ಥಾಪಕರ್ಷೇ ತವ ತನುಸುಷಮಾಪೇಕ್ಷಯಾ ವೀಕ್ಷ್ಯ ಶೋಕಾತ್
ಮುಂಚಂತ್ಯಶ್ರೂಣಿ ಲಕ್ಷ್ಮೀಪ್ರಿಯತಮ !ಪರಿತೋ ವರ್ಷಧಾರಾಮಿಷೇಣ .. 3.16..

ಲವ್ಧುಂ ಶೋಭಾಂ ತ್ವದೀಯಾಂ ಕುಲಿಶಭೃದುಪಲಾದರ್ಶಗರ್ವಾಪನೇತ್ರೀಂ
ಸ್ಯಾನಂದೂರೇಶ!ವಾಂಛಾಭರಭರಿತಮನಾಂಸ್ಯಚ್ಯುತೇಂದೀವರಾಣಿ .

ಸ್ಥಿತ್ವಾ ನಕ್ತಂದಿವಂ ಮಾಧವ!ನನು ಸರಸಿ ಸ್ವಚ್ಛತೋಯೌಘಪೂರ್ಣೇ
ಮನ್ಯೇ ತೀವ್ರಂ ತಪಸ್ಯಂತ್ಯತಿದೃಢಮನಸಾ ತ್ಯಕ್ತನಿದ್ರಾಣಿ ರಾತ್ರೌ .. 3.17..
ಏಕೀಭೂಯಾತ್ರ ಲೋಕೇ ತ್ರಿಭುವನಸುಜನಶ್ರೇಣಿಭಾಗ್ಯೈಕಪುಂಜೋ
ರೂಪಂ ಕಿಂಚಿತ್ ಸಮಾಲಂಬ್ಯ ಹಿ ಭುವನಹಿತಾಯೈವ ಜಾಗರ್ತಿ ನೂನಂ .

ಏವಂ ಚೇತ್ 1ಕೀದೃಶಂ ತತ್ ಕಥಯ ಸುರುಚಿರಂ ರೂಪಮಿತ್ಯತ್ರ ಪೃಷ್ಟ-
ಶ್ಚೇದ್ವಕ್ಷ್ಯೇ2ನೀಲನೀಲಂ ವಿರಚಿತಶಯನಂ 3ಪನ್ನಗಸ್ವಾಮಿನೀತಿ .. 3.18..

1. ಕಿಂಗುಣಕಂ . 2.ಉತ್ತರಯಿಷ್ಯಾಮಿ . 3.ಆದಿಶೇಷೇ .
ದುರ್ವಾದುರ್ವಾರಗರ್ವಪ್ರಸರಘನಘಟಾದೂರನಿರ್ವಾಸನಾತ್ಯ-
ನ್ತೋದ್ಭ್ರಾಮ್ಯನ್ಮಾ1ರುತಂತ್ಯಾಸ್ತವ ಹಿ ತನುರುಚೇರೀಶ!ಜಾತಾ 2ಪ್ರಶಸ್ತಿಃ .
ತ್ರೈಲೋಕ್ಯಂ ಶರ್ವಭೂಭೃತ್ಸಮರುಚಿ ಸಹಸಾ ಕುರ್ವತೀ ವರ್ಣಮನ್ಯಂ
ಶ್ವೇತಿಮ್ನಃ ಪೀತರಕ್ತಾದಿಕಮಿಹ ನಿಯತಂ ಹಂತ ನಷ್ಟಂ ವಿಧತ್ತೇ .. 3.19..
1.ಮಾರುತವದಾಚರಂತೀ ಮಾರುತಂತೀ, ತಸ್ಯಾಃ . 2. ಕೀರ್ತ್ತಿಃ .
ಕಿಂಚಾಸ್ಯಾಮುದ್ಯತಾಯಾಂ ತವ ತನುಸುಷಮಾಸಂಭವಾಯಾಂ ಹಿ ಕೀರ್ತ್ಯಾಂ
ಜೇತುಂ ವಸ್ತ್ವತ್ರ ಲೋಕೇ ಸಕಲಮಪಿ ಸಿತಂ ಸ್ವೀಯಧಾವಲ್ಯಭೂಮ್ನಾ .
ಮನ್ಯೇ ಶೀತಾಂಶುರುಚ್ಚೈರ್ಭಯಭರಿತಮನಾ ನಾಥ!ಪೀಯೂಷಧಾರಾ-
ವಿಸ್ರಾವಚ್ಛದ್ಮನಾಸೌ ವಿಸೃಜತಿ ನಿತರಾಂ ಸ್ವೇದ1ಬಿಂದುಪ್ರವಾಹಂ .. 3.20..

1.ಭಯಸಾತ್ತ್ವಿಕಭೂತಂ .

ಕಾಂತ್ಯಾಃ ಕೀರ್ತ್ತ್ಯಾ ತವೇಹಾಚ್ಯುತ!ಭುವನತಲೇ ಪಂಕಜಾಕ್ಷಾವದಾತೇ
ಪಾರಾವಾರಾಃ ಪರಾತ್ಮನ್!ಜಗತಿ ಸುವಿದಿತಾಃ ಸಪ್ತಸಂಖ್ಯಾಮಿತಾಸ್ತೇ .
ಪ್ರಾಪ್ತಾ ವರ್ಣೇನ ಸಾಮ್ಯಂ ಕಲಶಜಲಧಿನಾ ಹಂತ ಸರ್ವೇಽಪಿ 1ಜಿಹ್ವೈ-
ಕಾವೇದ್ಯಾನ್ಯೋನ್ಯಭೇದಾ ವರದ!ಸಮಭವನ್ನಿತ್ಯವೈಮ್ಯಸ್ತಶಂಕಂ .. 3.21..

1. ಜಿಹ್ವಯಾ ಏಕಯಾ ರಸವೈಚಿತ್ರ್ಯಾದಾವೇದಯಿತುಂ ಶಕ್ಯಃ ಪರಸ್ಪರಭೇದೋ
ಯೇಷಾಂ ತೇ .
ಕಿಂಚ ತ್ವದ್ವರ್ಷ್ಮಕಾಂತ್ಯುದ್ಭವವಿಮಲಯಶೋಮಾಲಿಕಾ ಕೃತ್ಸ್ನಮೇತ-

ಚ್ಛೌರೇ !ಬ್ರಹ್ಮಾಂಡಭಾಂಡಂ ನನು ನಿಜಮಹಸಾ ತನ್ವತೀ ಸಾ ವಲರ್ಕ್ಷಂ .

ಧ್ವಾಂತಂ ಸರ್ವಾಸು ದಿಕ್ಷ್ವಪ್ಯಯಿ ಬತ 1ಮೃಗಯಂತೀ ನ ಶಕ್ನೋತಿ ಲಬ್ಧುಂ
ಯತ್ ತದ್ಯುಕ್ತಂ ನಿವಾಸಃ ಕ್ವ ಭವತಿ ಹಿ ತಯೋರಚ್ಯುತೈಕತ್ರ ಲೋಕೇ .. 3.22..
1.ಧವಲೀಕರಣೇಚ್ಛಯಾನ್ವಿಷ್ಯಂತೀ
ಪೀತ್ವಾ ಕಾಂತಿಂ ತ್ವದೀಯಾಂ ನಿಜನಯನಸಹಸ್ರೇಣ ಶಕ್ರೇಣ ಮುಕ್ತಾಂ
ಚೇತಃಪಂಕೇರುಹೋದ್ಯತ್ಪ್ರತಿನವಕುತುಕದ್ಯೋತಿಕಾಂ ಬಾಷ್ಪಧಾರಾಂ .

ದೃಷ್ಟ್ವಾ ಸ್ವಸ್ಪರ್ಧಿನೀ ಕಾಚನ ದಿವಿ ತಟಿನೀ ಸೇಯಮಿತ್ಯೇವ ಮತ್ವಾ
ಮನ್ಯೇ ಜಹ್ನೋಸ್ತನೂಜಾ ನಿವಸತಿ ಕುಪಿತಾ ಚಾಂದ್ರಚೂಡೇ ಜಟಾಂತೇ .. 3.23..
ಪಾತುಂ ನೇತ್ರಾಂಬುಜಾಭ್ಯಾಂ ತವ ತನುಸುಷಮಾಂ ವಿಶ್ವಸಮ್ಮೋಹದಾತ್ರೀಂ
ಶೌರೇ !ವೀತಾಂತರಾಯಂ ದೃಢ1ಮನಿಮಿಷತಾಂ ಹೇತುಭೂತಾಂ ಸುರಾಣಾಂ .

ದಾತುರ್ಧಾತುಃ ಪ್ರಶಂಸಾಂ ನನು ವಚನಶತೈರ್ಹಂತ ಕೃತ್ವಾಪಿ ತೃಪ್ತಿಂ
ಪ್ರಾಪ್ತಃ ಕೋ2ವಾ ನು ವಾಚಾಮಧಿಪತಿಸದೃಶೋಽಪ್ಯತ್ರ ಗೀರ್ವಾಣವೃಂದೇ .. 3.24..
1.ನಿರ್ನಿಮೇಷತ್ವಂ . 2.ಅನಿಮಿಷತಯಾಪಿ ದೇವಾಸ್ತ್ವದ್ರೂಪದರ್ಶನವಿಷಯೇ ನ
ತೃಪ್ತಿಮಾಪುರಿತಿ ತಾತ್ಪರ್ಯಂ .

ಕಿಂ ದುಗ್ಧಾಂಭೋಧಿಕನ್ಯಾನಯನಯುಗರುಚೋ ಮೇಲನಾದೀಶ! ಕಿಂ ವಾ
ಸಾರ್ಧಂ ಗೋಪಾಂಗನಾಭಿಃ ಸುಬಹುವಿಹರಣಾದ್ಯಾಮುನಾಂಭಸ್ಯುದಾರಂ .

ಕಿಂ ವಾ ದೂರ್ವಾದಲಾಭಾಸಮರುಚಿತುಲಸೀದಾಮಶೋಭಾನುಷಂಗಾದ್-

ವಿಶ್ವೋನ್ಮಾದಾವಹಾಂ ತ್ವಂ ವಹಸಿ ನನು ತನೌ ಶ್ಯಾಮತಾಂ ಸಾರಸಾಕ್ಷ !.. 3.25..

ಭೂಮನ್!ವೃಂದಾವನಾಂತರ್ಗತನಿಬಿಡತಮಾಲಾವಲೀಸಂಶ್ರಯಾತ್ ಕಿಂ
ಕಿಂ ವಾ ಮಾಯೂರಬರ್ಹಾಕಲಿತಸುಲಲಿತೋತ್ತಂಸಶೋಭಾನುಷಂಗಾತ್ .

ಕಿಂ ವಾ ನಿರ್ವ್ಯಾಜಮೋದಾಕುಲತರಜನನೀಸಾಂಜನಾಶ್ರುಪ್ರವಾಹಾ-
ಸೇಕಾತ್ ತ್ವಂ ನೈಲ್ಯಮಂಗೇ ವಹಸಿ ನನು ಜಗನ್ಮಾನಸೋನ್ಮಾದಶಕ್ತಂ .. 3.26..

ಭಕ್ತೋತ್ತಂಸೋರುಪುಣ್ಯಾತ್ಮಕ! ತವ ಸುಷಮಾರೂಪಿಣೀ ನಿಮ್ನಗೇಯಂ
ಭಾತಿ ಶ್ರೀಮನ್ನಪೂರ್ವಾ ನನು ಭುವನತಲೇ ಕಾಪ್ಯಯೇ ವೀತಶಂಕಂ .

ಯಾ ನೇತ್ರಾಭ್ಯಾಂ ಪ್ರಪಾತುಂ ಜನಯತಿ ಕುತುಕಂ ವೀತತೃಷ್ಣಾಕುಲಾನಾಂ
ಯೋಗೀಂದ್ರಾಣಾಂ ವಿದೂರೀಕೃತಹೃದಯಸಮುದ್ಭುತವೈರಿ1ವ್ರಜಾನಾಂ .. 3.27..

1.ವೈರಿವ್ರಜೇತ್ಯಸ್ಯ ಕಾಮಾದ್ಯರಿಷಡ್ವರ್ಗಸ್ಯೇತ್ಯರ್ಥಃ .
ಲೋಕೇ ವಾಙ್ಮಾನಸಾಗೋಚರಮಪಿ ಸಕಲಂ ಶರ್ಮ 1ಜಜ್ಞುರ್ಮಹಾಂತ-
ಸ್ತುಚ್ಛಂ ಯಲ್ಲಬ್ಧಿಜನ್ಯಾನುಪಮತರಸುಖಾಪೇಕ್ಷಯಾ ನಿರ್ವಿಶಂಕಂ .

ಏನಾಂ ನಿರ್ವಾಣಸೌಖ್ಯಾಮೃತರಸಲಹರೀಮಪ್ಯವಾಪ್ತಾ 2ಬತೇರ್ಷ್ಯಾಂ
ಯಸ್ಮೈಕುರ್ವಂತಿ ತಸ್ಮಾತ್ ಕಿಮಿಹಭುವಿ 3ಪರಂ ತಾವಕಾಲೋಕಭಾಗ್ಯಾತ್ .. 3.28..

1.ಜ್ಞಾತವಂತಃ 2.ಈರ್ಷ್ಯಾಂ ಕುರ್ವಂತಿಅಶರೀರತಯಾತಾವಕಾಲೋಕಭಾಗ್ಯವಿರಹಾತ್
.

3.ಉತ್ಕೃಷ್ಟಂ .

ಭಕ್ತ್ಯಾಭೀಕ್ಷ್ಣಂ ಪ್ರಸನ್ನೇನ ಹಿ ನನು ಭವತಾ ಮಾಧವಾನನ್ಯಯಾಹೋ
ಸಂತೋ ದೇವಾರ್ಪ್ಯಮಾಣೇಷ್ವಪಿ ವರದ!ವರೇಷ್ವಿಂದ್ರಭೋಗಾದಿಷು ದ್ರಾಕ್ .

ಭೂತ್ವಾಪೇಕ್ಷಾವಿಹಾನಾಃ ಸಕುತುಕಮನಿಶಂಯನ್ಮುಹುಃ ಕಾಮಯಂತೇ
ತಸ್ಮಾತ್ ತ್ವನ್ಮೂರ್ತಿಸಂದರ್ಶನಭವಕುತುಕಾದ್ವೇದ್ಮಿ ನೋ ಸೌಖ್ಯಮನ್ಯತ್ .. 3.29..

ಕಿಂಚ ಪ್ರತ್ಯೇಕಮಂಗೇಷ್ವಯಿ ತವ ಭಗವನ್ !ವೀಕ್ಷಿತೇಷ್ವತ್ರ ಲೋಕೈ-
ರನ್ಯೋನ್ಯೋತ್ಕರ್ಷವತ್ತ್ವಾದನಘ!ಸುಷಮಯಾ ನಾಥ! ತೇಷಾಂ ನಿಕಾಮಂ .

ದೃಷ್ಟಿಃ ಕುತ್ರೇಹ ದೇಯೇತ್ಯನುಪಮವಿಚಿಕಿತ್ಸಾಕುಲಂ ಜಾಯತೇ ನೋ
ಲೋಕೇ ಕಸ್ಯೇಹ ಚಿತ್ತಂ ತ್ರಿಭುವನಜನಸಂದೋಹಸಂತಾಪಹಾರಿನ್ !.. 3.30..

ತೇಜೋವಿಸ್ಫೂರ್ತಿದೂರೀಕೃತಬಹಲತಮೋರಾಶಿಮಧ್ಯಾಹ್ನವೇಲಾ-
ಭ್ರಾಜಿಷ್ಣುಪ್ರೌಢಪಂಕೇರುಹಸಖ1ಶತಕೋಟಿಸ್ಮಯಧ್ವಂಸಿನೀಭಿಃ .
ಪರ್ಯುಪ್ತೇನೋರುರತ್ನಾಲಿಭಿರಿಹ ಮಕುಟೇನಾಂಚಿತಸ್ಯೋತ್ತಮಾಂಗ-
ಸ್ಯಾಭಾ ತೇ ಶರ್ಮ ನಿರ್ಮಾತ್ವನುದಿನಮಯಿಮೇ ಭೂರಿಕಾರುಣ್ಯರಾಶೇ !.. 3.31..
1. ಶತಕೋಟಿಶಬ್ದಃ ಸಂಖ್ಯಾವಚನಃ .
ತೇಷಾಂ ಭಾಸೋ ಮಣೀನಾಂ 1ಪುರಟಮಯಕಿರೀಟಾಂಚಿತಾನಾಂ ತವ ದ್ರಾ-
ಗುಪ್ಲುತ್ಯಾಕಾಶದೇಶೇ ಚಿರತರಮಮಲೇ ವ್ಯಾಪ್ಯ ತತ್ರೇಹ ಭೂಮನ್ ! .

ನಾನಾವರ್ಣೌಘಸಮ್ಮೇಲನಮಿಷಮವಲಂಬ್ಯಾಲಮನ್ಯೋನ್ಯಮೇತಾ
ಮನ್ಯೇ ಜನ್ಯಂ ವಿತನ್ವಂತ್ಯಹಮಹಮಿಕಯಾ ಗರ್ವಪೂರ್ಣಾಂತರಂಗಾಃ .. 3.32..
1.ಪುರಟಶಬ್ದಃ ಸುವರ್ಣೇ .

ಲೋಕಾನಾಂ ಭೂರಿಕಾಂತಿವ್ರಜನಿಲಯಭವದ್ದಿವ್ಯಕೋಟೀರಜಾಗ್ರ-
ನಾನಾರತ್ನೌಘಜಾತಾಂ ನಭಸಿ ವಿಸೃಮರಾಂ ಪಶ್ಯತಾಂ ಕಾಂತಿವೇಣೀಂ .

1ತಾರಾಃ ಶಾರತ್ವಮಾಪುರ್ನ ಹಿ ಭವತಿ ತಥೇತ್ಯೇವಮಾದ್ಯೈರ್ವಿವಾದೈ-
ರ್ಜಾಯಂತೇ ಭಕ್ತಕಲ್ಪದ್ರುಸಮ!ಮುಖರಿತಾ ನೈವ ಕೇ ಕೇ ದಿಗಂತಾಃ .. 3.33..
1.ಏತದಾದಿನಾ ತಥೇತ್ಯಂತೇನ ವಿವಾದಾಕಾರವಿಶೇಷೋ ದರ್ಶಿತಃ .
ಸರ್ವತ್ರ ವ್ಯೋಮದೇಶೇ ಸುಬಹು ವಿಸೃಮರಾಂ ಕಿಂಚ ತಾಂ ರತ್ನಶೋಭಾಂ
ವೀಕ್ಷ್ಯಾಮೇಯಾಂ ನಿಕಾಮಂ ಕಿಮಪಿ ನನು ಮಹಃ ಸ್ತೋಕಮಾಕಾಶಸಂಸ್ಥಂ .

ನಮ್ರತ್ವಂ ಪ್ರಾಪ್ತಮಾರಾದಪಜಯಭವಯಾ ಲಜ್ಜಯಾ ವಾಂಛತಿ 1ಸ್ವಂ
2ಗೋಪ್ತುಂ ಮನ್ಯೇ ವಲಾರೇರ್ಧನುರಿತಿ ಭುವನಖ್ಯಾತಯಾ ಸಂಜ್ಞಯೈವ .. 3.34..

1.ಸ್ವಕೀಯಂ . 2.ಅಪಹ್ನೋತುಂ .

ಸ್ಯಾನಂದೂರಪ್ರಭೋ!ಹಾಟಕಮಯಮಕುಟೋದ್ಭಾಸಿನಾನಾಮಣೀನಾಂ
ಕಾಂತಿರ್ವ್ಯೋಮಾಂಗಣೇ ಮಾಧವ! ತವ ವಿತತಾ ಸಾಧು ಕಸ್ಯೇಹ ಚಿತ್ತೇ .
ತ್ವತ್ಪ್ರೀತ್ಯೈ ವಾಸವಾದ್ಯೈಃ ಸಕಲಸುರಗಣೈರ್ವ್ಯೋಮರೂಪೇ 1ವಿತಾನೇ
ಬದ್ಧಾಯಾ ಮಾಲಿಕಾಯಾಃ ಸುರವಿಟಪಿಸುಮಾನಾಂ ನ ಶಂಕಾಂ ವಿಧತ್ತೇ .. 3.35..
1. “ಅಸ್ತ್ರೀ ವಿತಾನಮುಲ್ಲೋಚ”ಇತ್ಯಮರಃ .
ಪಾದಾಂಭೋಜಾವನಮ್ರಾಖಿಲಪರಿಜನಸಂದೋಹಸರ್ವಾರ್ಥದಾನೇ
ನಿತ್ಯಂ ಬದ್ಧೋದ್ಯಮಶ್ವಾಮಿತರಸಫಲದಃ ಪಾರಿಜಾತೋ ಹರೇ ! ತ್ವಂ .

ನಾನಾರತ್ನೋರುಶೋಭಾಂಚಿತನವಮಕುಟಚ್ಛದ್ಮನಾ ಪುಷ್ಪಿತೋಽಸಿ
ಪ್ರಾಯೋ ದಾತುಂ ಫಲಾನೀಶ್ವರ !ಸುಕೃತಪರೀಪಾಕಲಭ್ಯಾನಿ ಲೋಕೈಃ .. 3.36..
ಸದ್ಯಃ ಪ್ರೋದ್ಯದ್ವಿವಸ್ವತ್ಪಟುಕಿರಣಸಮೂಹಾನುಷಂಗಪ್ರಕಾಮ-

ಪ್ರೋತ್ಫುಲ್ಲಾಂಭೋರುಹಾಂತರ್ಗತಮಧುರಸಪಾನೋದ್ಯತಾಂ 1ಭೃಂಗವೇಣೀಂ .

ಧಿಕ್ಕುರ್ವನ್ ಕೇಶಪಾಶಸ್ತವ ಮಸೃಣರುಚಿರ್ಬಾಢಮಾಕುಂಚಿತಾಗ್ರಃ
ಶೌರೇ !ಚೇತಸ್ಯಸೀಮಂ ಜನಯತು 2ಕುತುಕಂ ಮಾಮಕೇ ದೀನಬಂಧೋ !.. 3.37..
1.ಭೃಂಗವೇಣ್ಯಾಃ ಪದ್ಮಪ್ರತ್ಯಾಸತ್ತಿವಿಶೇಷಣಂ ಕೇಶಪಾಶಸ್ಯ ಮುಖಪ್ರತ್ಯಾಸತ್ತಿಂ
ಗಮ್ಯಾಮಭಿಸಂಧಾಯ ಕೃತಂ . 2.ಸಂತೋಷಂ .

ಸ್ನಿಗ್ಧತ್ವಂ ಸರ್ವಲೋಕಸ್ಯ ಹಿ ಜನಯಿತುಮೀಶಾತ್ಮನೀವಾಪ್ರಮೇಯಂ
1ಸ್ನಿಗ್ಧತ್ವಂ ದೇವ !ಯೋ ವಾ ಪ್ರಕಟಯತಿ ಪರಂ ಕೇಶಪಾಶಸ್ತ್ವದೀಯಃ .
ತಸ್ಯಾಭಾಂ ವಿಶ್ವಚೇತೋಹರಣಪಟುತರಾಂ ಶಂಸಿತುಂ ಕಸ್ಯ ವಾ ಸ್ಯಾದ್-

ದಾಕ್ಷ್ಯಂ ಭೋಗೀಂದ್ರಶಾಯಿನ್ !ಸುರಪತಿಗುರುಣಾ ಸನ್ನಿಭಸ್ಯಾಪಿ ಭೂಮೌ .. 3.38..
1.ಮಸೃಣತ್ವಮನುರಕ್ತತ್ವಂ ಚ .

ಆಬದ್ಧಾನಾಂ ಕಚಾಗ್ರೇ ತವ ಮಸೃಣತರೇ ಚಾರುಮಂದಾರಜಾತೀ-
ಕುಂದಾದೀನಾಂ ಸುಮಾನಾಂ ಪ್ರಚುರಪರಿಮಲೋ ವ್ಯಾಪ್ಯ ಸರ್ವೇ ದಿಗಂತಂ .

ನಾಸಾಯಾಃ ಕಸ್ಯ ವಾ ನೋ ರಚಯತಿ ನಿತರಾಂ ಧನ್ಯಧನ್ಯತ್ವಮಸ್ಮಿನ್
ಲೋಕೇ ಶ್ರೀಭೂಮಿಜಾನೇ !ಸ್ಥಿರಚರಕಲಿತೇ ಹಂತ ವಾಚಾಮಗಮ್ಯಂ .. 3.39..

ಕಿಂಚ ಶ್ರೀಪಂಕಜಾಕ್ಷ !ಪ್ರಚುರಮಧುಕರಶ್ರೇಣಿನೀಲೇ ಕಚಾಗ್ರೇ
ಬದ್ಧಾ ಕುಂದಾದಿಪುಷ್ಪಾವಲಿರತಿಧವಲಾ ತಾವಕೇ ಶ್ಲಕ್ಷ್ಣಕಾಂತೌ .
ಶಂಕಾಂ ಕಸ್ಯೇಹ ಚೇತಸ್ಯಜಿತ !ನ ಜನಯೇನ್ನಾಥ! ತಾರಾಗಣಾನಾಂ
ರಾತ್ರೌ ವ್ಯೋಮಾಂಗಣೇ ನಿರ್ಭರಮಸಿತರುಚೌ ರಾಜತಾಂ ನಿರ್ಮಲಾನಾಂ .. 3.40..

ಸಾಫಲ್ಯಂ ನೇತ್ರಸೃಷ್ಟೇರ್ಭವತಿ ಭುವಿ ನೃಣಾಂ ದರ್ಶನಾದೇವಯಸ್ಯಾ
ಯಾ ನಿತ್ಯಂ ದಾರುಣಾಂಹೋಮಯತಿಮಿರಕುಲೇ ಮಿತ್ರಲೀಲಾಂ ಬಿಭಕ್ತಿ .
ಯಾ ವೈ ಚೇತಾಂಸಿ ಪುಂಸಾಂ ಕುತುಕಜಲನಿಧೌ ಮಜ್ಜಯತ್ಯಪ್ರಮೇಯೇ
ಸೇಯಂ ತೇ ವಕ್ತ್ರಲಕ್ಷ್ಮೀಃ ಪ್ರದಿಶತು ಕುಶಲಂ ಸರ್ವದಾ ಮೇ ಮುರಾರೇ!.. 3.41..

ಯೋಗೀಂದ್ರಾಣಾಂ ತಪೋನಿಶ್ಚಲತಮಮನಸಾಂ ಮೀಲಿತಾನೀಕ್ಷಣಾನಿ
ಸ್ಪಷ್ಟಂ ಯಾಸೌ ವಿಧತ್ತೇ ಕ್ಷಣಮಥ ವಿಗಲನ್ಮೀಲನಾನ್ಯಾರ್ತಬಂಧೋ ! .
ತಾಂ ತೇ ವಕ್ತ್ರಸ್ಯ ಶೋಭಾಮನಘ! ಕಥಯಿತುಂ ಲೇಶಮಾತ್ರೇಣ ವಾ ಸ್ಯಾದ್-

ವೈದಗ್ಧ್ಯಂ ಕಸ್ಯ ವಾಸ್ಮಿನ್ ಜಗತಿ ಮಧುರಿಪೋ!ಲಬ್ಧವರ್ಣಸ್ಯ ಭೂಮನ್ ! .. 3.42..

ಚಂದ್ರಾಂಭೋಜೇ ತ್ವದಾಸ್ಯೇನ ಹಿ ಭುವಿ ಸಮತಾಂ ಲಬ್ಧುಮಾತ್ತಪ್ರಯತ್ನೇ
ಅಪ್ರಾಪ್ಯೈನಾಂ ಚಿರೇಣಾಪ್ಯಹಹ ಪರಮಿಮೇ ಭಗ್ನಯತ್ನೇ ಚ ಭೂತ್ವಾ .
ಮಂದಾಕ್ಷಾನ್ನೋ ಸಹೇತೇ ದೃಢಮನಘ!ಮಿಥೋ ದರ್ಶನಂ ತತ್ರ ಲೋಕೇ
ಮಿಥ್ಯಾಧ್ಯಾರೋಪಿತಂ ವೈ ಕವಿಕುಲತಿಲಕೈರೇತಯೋರ್ವೈರವತ್ತ್ವಂ .. 3.43..

1ದೋಷಾಸಕ್ತ್ಯಾ ಸಮೇತಃ ಸತತಮಪಿ ದಧಾನೋಽಯಮಂತಃ 2ಕಲಂಕಂ
3ಸೂರ್ಯಾವಿರ್ಭಾವಲೀನೋ ವಿಧುರಯಮಖಿಲಾಮೋದಸಂದಾಯಿನಾ ತೇ .
ಸಾಮ್ಯಂ 4ವಕ್ತ್ರೇಣ ಲವ್ಧುಂ ನನು ಯದಿಯತತೇ ಭಗ್ನಯತ್ನಃ ಕಥಂ ವಾ
ನ ಸ್ಯಾತ್ ಶ್ರೀದಾನವಾರೇ !ಭುವನಗತತಮೋಧ್ವಂಸಬದ್ಧೋದ್ಯಮೇನ .. 3.44..

1.ದೋಷಸಂಬಂಧೇನ ರಾತ್ರಿಸಂಬಂಧೇನ ಚ . 2.ಅಪವಾದಮಂಕಂ ಚ .

3.ಸೂರಿಸಾನ್ನಿಧ್ಯಾಸಹನೋ ಭಾಸ್ಕರಸಾನ್ನಿಧ್ಯಾಸಹನಶ್ಚ .

4.ಗುಣವತ್ತ್ವಮದೋಷತ್ವಂ ವೇತಿವ್ಯತಿರೇಕೋವಕ್ತ್ರೇ ಬೋಧ್ಯತೇ ತದ್ವಿಶೇಷಣಾಭ್ಯಾಂ
.

ಯೋಽಸಾವಂತರ್ನಿತಾಂತಂ ಮಧುಹರ! 1ರಜಸಾಕ್ರಾಂತಮೂರ್ತಿರ್ಮುರಾರೇ !
ಯಶ್ಚಾಯಂ ಚಾಪ್ರಸನ್ನಃ ಸುನಿಯತಮುದಯೇ2ಹಂತ 3ರಾಜ್ಞೋ 4ದ್ವಿಜಾನಾಂ .

ಪದ್ಮಃ ಸೋಽಯಂ ವದಾಸ್ಯೇನ ಹಿ ಭುವಿ ಸಮತಾಂ ಪ್ರಾಪ್ನುಯಾದ್ವಾ ಕಥಂ ತೇ
ಸತ್ತ್ವಾವಾಸಾಯಿತೇನ ದ್ವಿಜಮುನಿಪಟಲೀತಾಪಸರ್ವಂಕಷೇಣ .. 3.45..

1. ರಜೋಗುಣೇನ ಪುಷ್ಪಧೂಲ್ಯಾ ಚ . 2.ಆವಿರ್ಭಾವೇಽಭಿವೃದ್ಧೌ ಚ . 3.ಪ್ರಭೋ,

4. ತ್ರೈವರ್ಣಿಕಾನಾಂ ವಿಪ್ರಾಣಾಂ ಚ .

1ಸಾಮ್ಯಂ ಕೇನಾಪಿ ಧರ್ಮೇಣ ಹಿ 2ಕಿಮಪಿ ಭವೇದ್ಯದ್ಯಹೋ ತುಲ್ಯತಾ ಸ್ಯಾದ್-

ವಾಚ್ಯಾ ತೇನೇಹ ಲೋಕೇ ನನು ಕವಿನಿಕರೈರ್ವಸ್ತುನಸ್ತಸ್ಯ ಶೌರೇ ! .
ರಮ್ಯೇ ವಸ್ತುನ್ಯಶೇಷೇಽಪ್ಯಯಿಮುಖಸುಷಮಾಪೇಕ್ಷಯಾ ತೇ ನಿಕೃಷ್ಟೇ
ಭೂಮನ್ನೇತೇ ಕಥಂ ವಾ ಜಗತಿ ತದುಪಮಾನತ್ವರ್ಮಾಪ್ತುಂ3ಸಮರ್ಥಾಃ .. 3.46..
1.ಸಂವಾದಃ . 2.ಈಪತ್ . 3.ಉಪಲಬ್ಧುಂ .

ಲಾವಣ್ಯಸ್ಯಾಂಶಮಾತ್ರಂ ತವ ಮುಖಕಮಲಸ್ಯೇಹ ಲಿಪ್ಸುಃ ಶಶಾಂಕೋ
ಮಜ್ಜನ್ 1ಲಾವಣ್ಯಪೂರ್ಣೇ ದಿನಮನು ಜಲಧಾವುಚ್ಛ್ರಿತೋ ವ್ಯೋಮದೇಶೇ .
ದೃಷ್ಟ್ವಾ ತ್ವದ್ವಕ್ತ್ರಲಕ್ಷ್ಮೀಂ ಧ್ರುವಮಪಿ ಚ ನಿಜಾಂ ಬಿಂಬಿತಾಂ ತು ತ್ವದೀಯೇ
ಭೂಷಾವೃಂದೇ ಸಲಜ್ಜೋ 2ಮಹಯತಿಕುಸುಮೈಸ್ತ್ವಾಮುಡುವ್ರಾತರೂಪೈಃ .. 3.47..

1.ಲಾವಣ್ಯಂ ಸೌಂದರ್ಯ ಲವಣರಸವತ್ತ್ವಂ ಚ, ತೇನ ಪೂರ್ಣೇ . 2.ಪೂಜಯತಿ .

ಕೇಚಿತ್ ಪ್ರಾಹುಃ ಕಿಲಾಂಕಂ ಜಲಧಿಸಮುದಿತಂ ಕರ್ದಮಂ ಪ್ರಾಹುರೇಕೇ
ಭೂಚ್ಛಾಯಾಮಾಹುರನ್ಯೇ ಹರಿಣ ಇತಿ ಪರೇ ಪ್ರಾಹುರುನ್ನಮ್ರಧಾಮ್ನಃ .
ತಾರಾನಾಥಸ್ಯ ಮಧ್ಯೋಲ್ಲಸಿತಮಯಿ ಹರೇ! 1ಮೇಚಕತ್ವಂ ನಿಕಾಮಂ
ಮನ್ಯೇಽಹಂ ತ್ವನ್ಮುಖಾಭಾಕಲನಜನಿತಯಾ ಲಜ್ಜಯೈವೋದಿತಂ ತತ್ .. 3.48..

1.ಮಾಲಿನ್ಯಂ .

ನಷ್ಟೇ ಸ್ವೀಯೇ ಕಲಂಕೇ ತವ ವದನರುಚಾ ತುಲ್ಯತಾ ಸ್ಯಾನ್ಮಮೇತಿ
ಭ್ರಾಂತ್ಯಾತ್ಯಂತಂ ಮೃಗಾಂಕಃ ಸ್ಫುಟಮಯಿ ಜಲಧೌ ಕ್ಷಾಲಯಂಸ್ತಾಃ ಕಲಾಃ ಸ್ವಾಃ .
ನೈವಾಪೇತಃ ಕಲಂಕಾದ್ಭವತಿ ಮಧುರಿಪೋ!ಯತ್ ತದೇತನ್ನ ಚಿತ್ರಂ
1ಮಿತ್ರಾಂತೇ ಭ್ರಾಜಮಾನಸ್ಯ ಚ ಭುವಿ 2ಕುಮುದಂ ಪುಷ್ಯತಶ್ಚಾತಿವೇಲಂ .. 3.49..

1.ಸುಹೃನ್ನಾಶೇ ಸೂರ್ಯಾಸ್ತಮಯೇ ಚ . 2. ಕುತ್ಸಿತಸಂತೋಷಂ ಕೈರವಂ ಚ .

ಚಂದ್ರಾಬ್ಜಾದೀನಿ ವಕ್ತ್ರಸ್ಯ ಹಿ ಪರಮುಪಮಾನತ್ವಮಾಪಾದಿತಾನಿ
ಶ್ರೀಮನ್ ! ಲೋಕೇ ಕವೀಂದ್ರೈಃ ಸುನಿಯತಮುಪಮಾಲಂಕ್ರಿಯಾದ್ಯೋತನಾರ್ಥಂ
.

ತ್ವದ್ವಕ್ತ್ರಸ್ಯೇಹ ಕಾಂತ್ಯಾಮಘಹರ !ಮನಸಾ ಚಿಂತಿತಾಯಾಂ ನಿಕಾಮಂ
ತಸ್ಯಾ ದೇವೋಪಮಾನೀಭವಿತುಮಯಿ ದೃಢಂ 1ಸಾ ಪರಂ ಸ್ಯಾತ್ ಸಮರ್ಥಾ ..

3.50..

1.ಸಾ ಪರಂ ತ್ವದ್ವಋಕಾಂತಿಃ ಕೇವಲಂ ಅನನ್ವಯಶ್ಚಾಲಂಕಾರಃ .
ಪ್ರೇಮಾರ್ದ್ರೀಭೂತವೈಮಾನಿಕವರಲಲನಾವೃಂದಪಾಣಿಪ್ರಕಾಮ-

ಪ್ರೋದ್ವೇಲ್ಲಚ್ಚಾಮರೌಘೋದ್ಗತಪವನಚಲೈರಾವೃತಂ ಚಾಲಕಾಗ್ರೈಃ .
ಭಾಲಂ ತೇ ಬಾಲಸೋಮಪ್ರತಿಭಟಸುಷಮಂ ಮಾನಸಾಬ್ಜೇ ಮದೀಯೇ
ನಿತ್ಯಂ ನಿರ್ವ್ಯಾಜರೂಪಾಂ ವಿಕಿರತು ಭಗವನ್! ಕಾಮಪಿ ಪ್ರೇಮಧಾರಾಂ .. 3.51..

ಭಾಲೇ ತಸ್ಮಿನ್ ವಿಶಾಲೇ ತವ ಹರಿಣಮದೇನಾಂಚಿತಂ ಚೋರ್ಧ್ವಪುಂಡ್ರಂ
ಸೌರಭ್ಯೋತ್ಕರ್ಷಸಂವಾಸಿತನಿಖಿಲಹರಿಚ್ಚಕ್ರವಾಲೇನ ಶೌರೇ ! .
ದೃಷ್ಟ್ವಾ ಕಸ್ಯೇಹ ಚೇತಃ ಪ್ರತಿನವಕುತುಕಾಂಭೋಧಿಕಲ್ಲೋಲಮಗ್ನಂ
ನೋ ಸಂಜಾಯೇತ ಭಕ್ತೋತ್ತಮಸುಕೃತಪರೀಪಾಕ! ರಾಜೀವನಾಭ!.. 3.52..

ಲೋಕೇ ಭೂಷಾಗಣೇಭ್ಯೋ ಮುರಹರ!ಸಕಲೇಭ್ಯೋ 1ವರೀಯಸ್ತರಂ ತತ್
ಸ್ಯಾನಂದೂರೇಶ !ನೂನಂ ರಚಯತಿ ತಿಲಕಂ ಭೂಷಿತಂ ಭಾಲದೇಶಂ .

ಭಾವತ್ಕಂ ಭಾಲದೇಶಂ ಮೃಗಮದತಿಲಕಂ 2ತ್ವೇತೇದಾಶ್ರಿತ್ಯ ಬಾಢಂ
ನಿಸ್ಸೀಮಶ್ರೀನಿಕೇತಂ ಸ್ವಯಮನಘ!ಪರಂ ಚಾಶ್ನುತೇ ಭೂಷಿತತ್ವಂ .. 3.53..

1.ಸ್ವಾರ್ಥೇವಾ ತರವತ್,ಅತಿಶಯಪರಮಕೋಟಿವಿವಕ್ಷಯಾವಾಭೂಯಸ್ತರವತ್
.

2. ತುಶಬ್ದೋ ವಿಶೇಷೇ ಲೋಕಸಾಧಾರಣತಿಲಕವ್ಯಾವೃತ್ತೇ .
ಭಾಲಂ ತೇ ಪಂಚಮೀಶೀತಲರುಚಿಸುಷಮಾಸಾರಚೌರಂ ನಿರೀಕ್ಷ್ಯ
ಶ್ರೀಮನ್ !ಚಂದ್ರೋದರಸ್ಥೇ ಗಿರಿಧರ !ಹರಿಣೇ ಚಾಧಿಕಂ 1ಸಾರಭೂತಾ .
ಮನ್ಯೇ ಕಸ್ತೂರಿಕೇಯಂ ಜಗತಿ ಸಮುಚಿತಾವಾಸಭೂಮಿರ್ಮಮೈಷೇ-
ತ್ಯೇವಂ ಮತ್ವಾ ನಿವಾಸಂ ರಚಯತಿ ತಿಲಕಚ್ಛದ್ಮನಾ ತೇ ಲಲಾಟೇ .. 3.54..
1.ಚಂದ್ರಾಂಕಹರಿಣಸಂಬಂಧಿಮದಭೂತೇತ್ಯರ್ಥಃ
ಶಕ್ರಾಶ್ಮೋರ್ವೀಧರಸ್ಯಾನಘ!ವಿಶದತಮೇ ಸಾನುದೇಶೇ ಭವಂತೀ
ದ್ವೇಧಾ 1ಸಪ್ತಾಶ್ವಕನ್ಯಾ ಯದಿ ಪುನರಜಿತ !ಸ್ಯಂದತೇ ತಾವದೇಷಾ .
ಶ್ರೀಮನ್ !ವಿಶ್ವೈಕರಮ್ಯೇ ತವ ನಿಟಿಲತಟೇ ಭ್ರಾಜಿತಸ್ಯೇಶ! 2ಸಾಮ್ಯಂ
ಕಸ್ತೂರೀಪಂಕರಾಜತ್ತಿಲಕಪರಿವೃಢಸ್ಯಾಪ್ನುಯಾದ್ದೀನಬಂಧೋ !.. 3.55..
1.ಯಮುನಾ . 2.ವಿತತಋಜೂರ್ಧ್ವರೇಖಾತ್ಮಕತ್ವಾತ್ ಪುಂಡ್ರಮ್ಯ ಸಾಮ್ಯಕಥನಂ .

ಅಂಭೋಜಾವಾಸಶರ್ವತ್ರಿದಶಪರಿವೃಢಾದ್ಯಾಃ ಸದೈವೇಹಯಸ್ಯಾಃ
ಕಾರುಣ್ಯೋಲ್ಲಾಸಸಂಸೂಚಕಚಲನಲವಂ ಪ್ರಾರ್ಥಯಂತೇ ನಿತಾಂತಂ .

ಸೇಯಂ ಭ್ರೂತಲ್ಲಜಸ್ಯಾಚ್ಯುತ !ನನು ಯುಗಲೀ ತಾವಕೀನಾ ಮಮೇಹ
ಶ್ರೇಯಾಂಸ್ಯಂಭೋಜನಾಭ! ಪ್ರದಿಶತು ಸಹಸಾ ನಾಥ ! ಭೂಯಾಂಸಿ ಬಾಢಂ ..

3.56..

ಪಾದಾಂಭೋಜಾವನಮ್ರಾಖಿಲಪರಿಜನಸಂತಾಪವಿಚ್ಛೇದಶೌಂಡ-

ಸ್ಫೀತಾಮೇಯಾನುಕಂಪಾರಸಜಲಧಿತರಂಗಾಯಿತಂ ತತ್ ತ್ವದೀಯಂ .

ಭ್ರೂಯುಗ್ಮಸ್ಯಾಪ್ರಮೇಯಂ ಜಗತಿ ವಿಲಸಿತಂ ಪಶ್ಯತಃ ಕಸ್ಯ ತಾವ-

ಚ್ಚೇತಃ ಪಿಯೂಷಸಿಂಧೌ ಭವತಿ ನ ಸಹಸಾ ಮಗ್ನಮಾಮಜ್ಜಮುಚ್ಚೈಃ .. 3.57..
ಯಾಸೌ 1ಚಿಲ್ಲೀಲತಾ ತೇ ತ್ರಿಭುವನಜನಸಮ್ಮೋಹನೇ ಬದ್ಧದೀಕ್ಷಾ
ವಕ್ರತ್ವಂ ಬಿಭ್ರತೀ ಸತ್ಯಪಿ ದೃಢಮನಿಶಂ ಚಾತ್ಮನೀಶಾಂಬುಜಾಕ್ಷ ! .

ಯೋಗೀಂದ್ರಾಗ್ರೇಸರಾಣಾಂ ಪರಮೃಜುಮನಸಾಂ ಭಾತಿ ಸಮ್ಮೋದದಾತ್ರೀ
ವಕ್ತುಂ ತಸ್ಯಾ ವಿಲಾಸಂ ಜಗತಿ ನು ಕತಮಃ ಶ್ರೀಪತೇ! ಕೋವಿದಃ ಸ್ಯಾತ್ ..

1.ಭ್ರೂಲತಾ .
ಸೃಷ್ಟಿಸ್ಥಿತ್ಯಪ್ಯಯಾ ಭೋಸ್ತ್ರಿಜಗದಧಿಪತೇ!ವಿಷ್ಟಪಾನಾಂ ತ್ರಯಾಣಾಂ
ಯಸ್ಯಾಧೀನಾ ವಿಲಾಸಸ್ಯ ಹಿ ತವ ಭಗವನ್ !ಭ್ರೂಯುಗಸ್ಯಾರ್ತ್ತಬಂಧೋ ! .
ಮಾಹಾತ್ಮ್ಯಂ ತಸ್ಯ ಲೋಕೇ ಕಥಯಿತುಮರವಿಂದಾಕ್ಷ ! ಕಸ್ಯೇಹ ವಾ ಸ್ಯಾದ್
ದಾಕ್ಷ್ಯಂ ವಾಚಾಮಧೀಶೇನ ತು ಸಮಧಿಷಣಸ್ಯಾಪಿ ರಾಜೀವನಾಭ !.. 3.59..

ಭಕ್ತ್ಯಾ ನಿರ್ವ್ಯಾಜಯಾಹರ್ನಿಶಮಖಿಲಪರೀತಾಪವಿಧ್ವಂಸನಂ ತತ್
ಪಾದದ್ವಂದ್ವಂ ಸ್ವಕೀಯಂ ದಿನಮನು ಭಜತಾಂ ಸಜ್ಜನಾನಾಂ ನಿಕಾಮಂ .

ಸರ್ವಾಭೀಷ್ಟೌಘವಿಶ್ರಾಣನಮಯಮಹ1ಸಂಸೂಚಿದೋಲಾವಿಲಾಸಂ

ನೂನಂ ಸ ತ್ವಂ ಬಿಭರ್ಷ್ಯಚ್ಯುತ! ಪುರುಕರುಣೋ 2ಭ್ರೂಲತಾಚ್ಛದ್ಮನೋಚ್ಚೈಃ ..

3.60..

1.ಮಹಶಬ್ದ ಉತ್ಸವೇ .

2.ಅಭೀಷ್ಟದಾನಾದೇಶಭಾವಿಷುಭ್ರೂಲತಾಚಲನೇಷುದೋಲಾವ್ಯಾಪಾರಸಂಭಾವನಾ
.

ಪ್ರೋದ್ಯತ್ತಿಗ್ಮಾಂಶುರಶ್ಮಿವ್ಯತಿಕರವಿಕಚೀಭೂತಪಂಕೇರುಹಶ್ರೀ-
ಚೌರಂ ಕಾರುಣ್ಯರೂಪಾಮೃತರಸಲಹರೀನಿತ್ಯಪೂರ್ಣಂ ತ್ವದೀಯಂ .

ನೇತ್ರದ್ವಂದ್ವಂ ತ್ರಯಾಣಾಮಪಿ ನನು ಜಗತಾಂ ಕ್ಷೇಮದಂ ಮಾಮಕೀನಂ
ಸಂತಾಪೌಘಂ ಸಮಸ್ತಂ ಶಮಯತು ಸಹಸಾ ಪದ್ಮನಾಭಾತಿವೇಲಂ .. 3.61..

ಸ್ಯಾನಂದೂರೇಶ!ಯದ್ವೈ ಸುಮಹಿತತಪಸಾಂ ರಾಶಿಭಿಶ್ಚಾನವಾಪ್ಯಂ
ತತ್ ಸರ್ವಂ ವಿಂದತೇಽಸೌ ಜಗತಿ ಹಿ ಮನುಜೋ 1ಯದ್ದರಾಲೋಕನೇನ .

ತೇನ ತ್ವಂ ಲೋಚನಪ್ರೇರಿತಮಧುರಕಟಾಕ್ಷಾಮೃತೇನಾದರಾನ್ಮಾಂ
ಸಿಂಚಾಶು ತ್ವತ್ಪದೈಕಾಶ್ರಯಮುರುಕರುಣಾವಾರಿರಾಶೇ !ಸದೈವ .. 3.62..

1.ಯಸ್ಯ ಕಟಾಕ್ಷಾಮೃತಸ್ಯ ದರಾಲೋಕನೇನ ಇಷದ್ಗೋಚರೀಭಾವೇನ .

ಲಕ್ಷ್ಮೀಜಾನೇ! ತುಷಾರದ್ಯುತಿಕಿರಣತತಿರ್ವಿಶ್ವಚೇತೋಭಿರಾಮಾ
ಪೀಯೂಷಸ್ರೋತಸಾಲಂ ಸುರಗಣಮಖಿಲಂ ತನ್ವತೀ ಹೃಷ್ಟಪುಷ್ಟಂ .

ಯಸ್ಮಿನ್ನಾಲಕ್ಷ್ಯಮಾಣೇ ಭವತಿ 1ಮಿಹಿರರಶ್ಮಿಚ್ಛಟಾವತ್ ಸುತೀವ್ರಾ
ತಂ ಶ್ರೀಮಂಸ್ತ್ವತ್ಕಟಾಕ್ಷಂ ಜಗತಿ ನ ಕತಮಃ ಕಾಮಯೇತೇಶ !ಮರ್ತ್ಯಃ .. 3.63..
1. ತುಲ್ಯಾರ್ಥೇ ವತಿಃ ವಿಶಿಷ್ಟಾ ಚ ಭವನಕ್ರಿಯಾ ತಸ್ಯ ಪ್ರಯೋಜಿಕಾ .
ಅಂಭೋಜಂ ಪೋಷಯತ್ಯನ್ವಹಮಿಹ ಕಿರಣೈರಾತ್ಮನೋ ವಾಸರೇಶಃ
ಪೀಯೂಷಾಂಶುಸ್ತಥಾ ಮಾಧವ! ಕುಮುದಕುಲಂ ಪೋಷಯತ್ಯೇವ ನಿತ್ಯಂ .

ನೇತ್ರದ್ವಂದ್ವೇ ತ್ವದೀಯೇ ದೃಢತರಮುಭಯೋಃ ಸನ್ನಿವಾಸಾತ್ ತದೇತ-
ನ್ನಿದ್ರಾಲುತ್ವಂ ಹರತ್ಯೇವ ಹಿ ಕುಮುದಸರೋಜಾತಯೋನಿರ್ವಿಶಂಕಂ .. 3.64..

ಲೋಕಾಮೋದಪ್ರದಾಯಿಪ್ರತಿನವತಿಲಸೂನೋರುಕಾಂತಿಪ್ರವಾಹ-

ಪ್ರೌಢಾಹಂಕಾರನಿರ್ಮೂಲನಚಣಸುಷಮಾವರ್ಷಿಣೀ ವಿಶ್ವರಮ್ಯಾ .
ದೈತ್ಯಾರೇ !ನಾಸಿಕಾ ತೇ ಜನಯತು ಕುತುಕಂ ಮಾನಸಾಬ್ಜೇ ಮದೀಯೇ
ಹ್ಯಶ್ರಾಂತಂ ತ್ವತ್ಪದಾಂಭೋರುಹಯುಗಲಗತೇ ಸರ್ವಲೋಕಾಧಿನಾಥ!.. 3.65..

ತಾದೃಗ್ದಿವ್ಯಪ್ರಭಾಧೋರಣಿನಿಚಯಭೃತಾ ನಾಸಿಕಾತಲ್ಲಜೇನ
ಶ್ರೀಮಂಸ್ತೇ ವ್ಯರ್ಥಮೇವಾಕಲಯತಿ ಭುವನೇ ಚಂಪಕಂ 1ಸಾಮ್ಯಭಾವಂ .

ಯಸ್ಮಾತ್ ಸರ್ವೇಷು ಪುಷ್ಪೇಷ್ವಪಿ ವರದ ! ರಸಗ್ರಾಹಿಣಾ ಷಟ್ಪದೇನಾ-
ಪ್ಯಸ್ತಂ ತತ್ ಸಾಮ್ಯಲಿಪ್ಸು ತ್ರಿಜಗದಭಿಮತಾನಾಂ ನ ಕೇನಾತ್ರ ಹೇಯಂ .. 3.66..

1.ಸಾಮ್ಯಭಾವನಾಂ .

ಸರ್ವೇಷಾಂಚಾಪಕರ್ಷಾದಿಹ ಹಿ ನನು ನಿಜಾಪೇಕ್ಷಯಾ ಭೂತಲೇಽಸ್ಮಿ-
ನ್ನರ್ಹತ್ಯಸ್ಯಾಂ ಜಗತ್ಯಾಂ ಕಿಮಪಿ ಸಹಮಯಾ 1ನಾಸಿಕಾಂ ವಸ್ತು ನೂನಂ .

ಇತ್ಯೇವಂ ವ್ಯಂಜಯತ್ಯೇವ ಹಿ ಕಿಲ ನಿಜಯಾ 2ಸಂಜ್ಞಯೈವೇಶ!ಯಾಸೌ
ತಸ್ಯಾಃ ಶೌರೇ !ಭವೇಯುಃ ಕಥಮಿವ ಪರಮೇತಾನಿ ಸಾಮ್ಯಾವಹಾನಿ .. 3.67..

1.ನೇತಿ ಆಸಿಕಾಮಿತಿ ಚ ಚ್ಛೇದಃ,ಅಥ ಚೈಕಂ ಪದಂ .

2. ”ನಾಸಿಕಾ”ಇತ್ಯೇವಂರೂಪಯಾ .
ನಾನಾವರ್ಣಪ್ರಸೂನೋಲ್ಲಸಿತತರುಲತಾಮಂಡಿತೋದ್ಯಾನದೇಶ-
1ಭ್ರಾಜತ್ಸದ್ಯೋವಿಪಕ್ಕಾರುಣತರಸುಷಮಾಪೂರ್ಣಬಿಂಬೀಫಲಂ ತತ್ .

ಧಿಕ್ಕುರ್ವನ್ ವಿಶ್ವರಮ್ಯೋ ನನು ಸಕಲಜಗನ್ನಾಥ!ದಂತಚ್ಛದಸ್ತೇ
ಚೇತೋ ನಿತ್ಯಂ ಮದೀಯಂ ಶಿಶಿರಯತು ಮುಹುಃ ಪ್ರೇಮಪೀಯೂಷವೃಷ್ಟ್ಯಾ ..

3.68..

1.ಭ್ರಾಜದಿತಿ ಪರಸ್ಮೈಪದಮಾತ್ಮನೇಪದಸ್ಯಾನಿತ್ಯತ್ವಾತ್ .

ಬಂಧೂಕಂ ಪದ್ಮರಾಗಂ ಪುನರಪಿ ಸಹಕಾರಸ್ಯ ತತ್ ಪಲ್ಲವಂ ವಾ
ಮಾಧ್ವೀಮೃದ್ವೀಕರಾಶಿಂ ಮುರಮಥನ !ಸಿತಾಖಂಡಮಿಶ್ರಂ ಪಯೋ ವಾ .
ಕಾಂತ್ಯಾ ಮಾಧುರ್ಯಧರ್ಮೇಣ ಚ ಪರಮಧರೀಕುರ್ವತಸ್ತೇಽಧರಸ್ಯ
ಶ್ರೀಮನ್ ! ಕಸ್ಮಾನ್ನ ಜಾನೇ ಕವಿಭಿರಧರ ಇತ್ಯತ್ರ ಸಂಜ್ಞಾ ವಿತೀರ್ಣಾ .. 3.69..

ಕಾರುಣ್ಯಾಂಭೋನಿಧೇಽಸೌ ಭವದಧರಮಣಿರ್ಹಂತ ನಷ್ಟಂ ವಿಧತ್ತೇ
ಲೋಕೇ ಯನ್ನಿರ್ವಿಶಂಕಂ 1ಮಧುಮಧುರಿಮಸಂಜಾತಸಾಂದ್ರಾವಲೇಪಂ .

ನೈತಚ್ಚಿತ್ರಂ ತದಸ್ಯಾಚ್ಯುತ!ಮಧುಮಥನಸ್ಯಾಂಗಭಾವಂ ಗತಸ್ಯೇ-
ತ್ಯೇವಂ ಜಾನೇಽಹಮಂಭೋರುಹದಲನಯನ ! ಶ್ರೀರಮಾಭೂಮಿನಾಥ!.. 3.70..

1.ಮಧುಶಬ್ದೋ ಮಕರಂದೇ ದೈತ್ಯಭೇದೇ ಚ .

ಮಾಧುರ್ಯೇಣೇಹಯೋಽಸೌ ತ್ರಿಭುವನವಿದಿತೇನಾನ್ವಹಂ 1ಶರ್ಕರಾಯಾಃ
ಸ್ಯಾನಂದೂರೇಶ!ಲೋಕೇ ವಿತರತಿ ನಿತರಾಂ 2ಶರ್ಕರಾತ್ವಂ ಮುರಾರೇ ! .
ಸೋಽಯಂ ವಿಶ್ವೈಕರಮ್ಯಚ್ಛವಿರಧರಮಣಿಸ್ತಾವಕೀನೋ ನ ಕೇಷಾಂ
ವಾಚಾಂ 3ಪಾರಂ ಕವೀನಾಮಘಶಮನ !ಪರಂ ಗಾಹತೇ ನೋ ಜಗತ್ಯಾಂ .. 3.71..

1.ಖಂಡವಿಕಾರಸ್ಯ . 2.ಉಪಲವಿಶೇಷತ್ವಂ ನೀರಸತ್ವಾದಥ
ಚ ಖಂಡವಿಕಾರತ್ವಂ . 3.ಅಗೋಚರತ್ವಂ .

ಚಿತ್ರಂ ಬಿಂಬಾಧರಸ್ತೇ ತ್ರಿಜಗದಧಿಪತೇ!ಚಾರುಸಂಧ್ಯಾಭ್ರವರ್ಣಃ
ಸಂಪ್ರಾಪ್ತೋಽಪೀಹ ಲೋಕೇ ಪದಮುರುಮಹಸಃ ಪದ್ಮರಾಗಸ್ಯ ಸಮ್ಯಕ್ .

ಭಾತಿ ಶ್ರೀಪದ್ಮನಾಭ!ಧ್ರುವಮಿಹ ಹಿ ಪದಂ ನಿರ್ವ್ಯಲೀಕಸ್ಯ ಭೂಮನ್ !

ಪದ್ಮಾಗಾರಸ್ಯ ನಾಥ!ಪ್ರತಿಮುಹುರಧಿಕಂ ವೃದ್ಧಿಭಾಜೋ ಮುರಾರೇ !.. 3.72..
ತಾ ದುಗ್ಧಾಬ್ಧೇಸ್ತರಂಗಾ ಇವ ಚ ತುಹಿನರಶ್ಮೇರ್ಮಯೂಖಾ ಇವಾಪಿ

ಭ್ರಾಜನ್ಮುಕ್ತಾಫಲಾನೀವ ಚ ಬಿಸಸಮುದಾಯಾ ಇವಾಪ್ಯಾರ್ತ್ತಬಂಧೋ ! .
ದಿಕ್ಷು ವ್ಯಾಪ್ತತ್ವದೀಯಾನುಪಮತಮಯಶೋರಾಶಿವಚ್ಚೋಲ್ಲಸಂತ್ಯೋ
ಮಾಧುರ್ಯಾದ್ರೀಃ ಸ್ಮಿತಾಭಾಸ್ತವ ಭುವನಪತೇ !ಸಂತತಂಮಾಂ ಪುನಂತು .. 3.73..
ಆವಾಸಂಯಂ ಮಹಾಂತೋ ವಿದುರಪರಿಮಿತಸ್ಯಾನಿಶಂ ಶರ್ಮರಾಶೇ-
ರ್ಯಸ್ಮಿನ್ ವಾಂಛಾಂ ಪ್ರಕುರ್ವಂತ್ಯಘಶಮನ !ಸದಾ ವೀತತೃಷ್ಣಾ ಮುನೀಂದ್ರಾಃ .
ಯೋಽಸೌ ಬ್ರಹ್ಮಾಂಡಭಾಂಡಾಂತರಗಜನಮನಶ್ಶ್ಚೌರ್ಯವಿದ್ಯಾಪ್ರವೀಣಃ
ಶೌರೇ ! ತ್ವನ್ಮಂದಹಾಸಂ ತಮಿಹ ಕಥಮಹಂ ಶಂಸಿತುಂ ಸ್ಯಾಂ ಸಮರ್ಥಃ .. 3.74..
ತಾಮಾಸಾದ್ಯಾಂಬುಜಾಕ್ಷ !ಪ್ರತಿಪದಲಲಿತಾಂ ಮಂದಹಾಸದ್ಯುತಿಂ ತೇ
ನೇತ್ರದ್ವಂದ್ವೋತ್ಪಲಾಭ್ಯಾಮಯಿ ಪರಮುಪಲೇನಾಥ ತುಲ್ಯಾಶಯೋಽಪಿ .

ಶ್ರೀಮನ್ ! ಕೋ ವಾ ಮನೋವಾಗವಿಷಯತರಸಮ್ಮೋದಪೀಯೂಷಸಿಂಧೌ
ಮಗ್ನಃ ಪ್ರಾಪಂಚಿಕೇ ವಸ್ತುನಿ ನನು ಸಕಲೇಽಪ್ಯಾಪ್ನುಯಾನ್ನೋ ವಿರಾಗಂ .. 3.75..

ಲೋಕೇಽಸ್ಮಿನ್ ಕೇವಲಂಯಾ ಹರತಿ ನನು ತಮೋ ಬಾಹ್ಯಮೇವಾಮೃತಾಂಶೋ-
ರ್ಜ್ಯೋತ್ಸ್ನಾ ಸಾಪ್ಯಂಬುಜಾಕ್ಷಾಕಲಯತಿ ಕತಮತ್ಕೌತುಕಂ ನೋ ಜನಾನಾಂ .

ಏವಂಭಾವೇ ಮುನೀನಾಮಪಿ ಹೃದಯತಮೋನಾಶಿನೀ ಮಂದಹಾಸ-
ಸ್ಯಾಭಾ ತೇ ಕೀದೃಶಂ ನೋ ಜಗತಿ ನ ಜನಯೇತ್ ಕೌತುಕಂ ವಿಶ್ವಪುಂಸಾಂ .. 3.76..

ತಾದೃಗ್ವಿಶ್ವಾಭಿರಾಮಪ್ರಚುರರುಚಿಯುತೇ 1ಮಂದ್ರಹಾಸೇ ತ್ವದೀಯೇ
ಬಿಂಬೋಷ್ಠಸ್ಯೇಹ ಕಿಂಚಿದ್ವಿಕಸನವಿಶದೀಭೂತನಿಸ್ತುಲ್ಯಕಾಂತಿಃ .
ಶೌರೇ !ದಂತಾವಲಿಸ್ತೇ ಸುದೃಢಮವಿಕಸತ್ಕುಂದಪುಷ್ಪಾವದಾತಾ
ನಿತ್ಯಂ ಮಂದೇತರಂ ಮೇ ಜನಯತು ಹೃದಯೇಮೋದಮಿಂದೀವರಾಕ್ಷ !.. 3.77..

1.ಮಂದಹಾಸಸಮಯ ಇತ್ಯರ್ಥಃ .
ನಾನಾರತ್ನೌಘಶೋಭಾಂಚಿತಮಕರವರಾಕಾರಕರ್ಣದ್ವಯಾಲ-

ಙ್ಕಾರಪ್ರತ್ಯಗ್ರಕಾಂತಿಪ್ರಸರಮಿಲನಸಂಜಾತಶಾರತ್ವಮುಚ್ಚೈಃ .
ಸ್ಯಾನಂದೂರೇಶ! ಗಂಡಸ್ಥಲಯುಗಮಯಿ ತೇ ನಾಕನಾಥೋಪಲಾದ-

ರ್ಶಾಟೋಪಧ್ವಂಸಶೌಂಡಂ ದಲಯತು ಸಕಲಂ ಮಾಮಕಂ ತಾಪಭಾರಂ .. 3.78..

ಸ್ನಿಗ್ಧೇ ಶ್ಯಾಮೇ ಕಪೋಲೇ ತವ ಭುವನಪತೇ!ವಿಂಬಿತಂ ಕರ್ಣಭೂಷಾ-
ಯುಗ್ಮಂ ದೋಲಾಯಮಾನಂ ಜಗತಿ ಕಲಯತಃ ಕಸ್ಯ ವಾ ಲೋಚನಾಭ್ಯಾಂ .

ಚೇತಸ್ಯುಚ್ಚೈರ್ನ ಶಂಕಾಮಘಹರ !ಜನಯೇನ್ಮೀನಯೋಃ 1ಸೂರಜಾಯಾ-
ಸ್ತೋಯಾಪೂರ್ಣೇಹ್ರದೇಮಾಧವ !ನನು ಸರಸಂಖೇಲತೋಶ್ಚಾತಿವೇಲಂ .. 3.79..

1.ಯಮುನಾಯಾಃ .
ಪ್ರಾಚೀನೋರ್ವೀಧರಾಗ್ರೋದಿತಮಿಹಿರರುಚಃ ಕೌಸ್ತುಭಸ್ಯೇಶ ! ಕಾಂತ್ಯಾಃ
ಸಂಪರ್ಕೇಣಾಲಮಂಗೀಕೃತವಿಕಚಜಪಾಪುಷ್ಪಶೋಭಸ್ತ್ವದೀಯಃ .

ಅತ್ಯಂತಂ ಶ್ಲಕ್ಷ್ಣಕಾಂತೇರ್ವರದ! 1ದೇವರಸ್ಯೇಹ ದರ್ಪಾಪಹಾರೀ
ಕಂಠಃ ಕುಂಠೇತರಂಮೇ ಜನಯತು ಹೃದಯೇ ನಾಥ !ವೈಕುಂಠ !ಮೋದಂ .. 3.80..

1. ಶಂಖಶ್ರೇಷ್ಠಸ್ಯ
ಛಾಯಾಸೂನುರ್ಬಭೂವಾಚ್ಯುತ!ಜಗತಿ ಕಥಂ ಪಂಗುಪಾದಃ ಸುತೋ ವೈ
ಸಾದೃಶ್ಯಂ ನೂನಮಾಪ್ನೋತಿ ಹಿ ಕಿಲ ಜನಕಸ್ಯಾತ್ರ ಸೃಷ್ಟೌ ವಿಧಾತುಃ .
ಏವಂರೂಪಾ ವಿಶಂಕಾ ಮಮ ಹಿ 1ಪರಿಹೃತಾ ಕೌಸ್ತುಭಸ್ಯಾಭಯಾ ತೇ
ಸಾಹಸ್ರಾಣಾಂ 2ಪದಾನಾಮಪಿ ಗಗನಮಣೇಃ 3ಪಂಗುತಾಪ್ರಾಪ್ತಿಹೇತೋಃ .. 3.81..
1.ಪಂಗುಪುತ್ರಸ್ಯ ಪಂಗುಪದತ್ವೌಚಿತ್ಯಾದಿತಿ ಭಾವಃ .
2. ಕಿರಣಾನಾಂ ಚರಣಾನಾಂ ಚ ಪದಶಬ್ದಪ್ರಕ್ರಮೇ”ಪುಲ್ಲಿಂಗಃ
ಕಿರಣೇ ಪುನಃ”ಇತಿ ಮೇದಿನೀ .
3.ಪಂಗುತಾಯಾಃ ಪ್ರತಿಹತಗತಿತ್ವಸ್ಯ ಪ್ರಾಪ್ತೇರ್ಹೇತೋಃ
ಗತಿಪ್ರತಿಘಾತಶ್ಚ ಕೌಸ್ತುಭಾಭಯಾಭಿಭವಾತ್ .

ವಿಶ್ವವ್ಯಾಪ್ತಸ್ವಕೀಯಾನುಪಮತಮರುಚಿಶ್ರೇಣಿಭಿಃ ಸರ್ವತೇಜೋ-
ಜೇತೃತ್ವೋದ್ಭೂತಗರ್ವಪ್ರಸರಭೃತಮನಾ ಹಂತ ರಾಜೀವಬಂಧುಃ .
ಶೋಭಾಂ ತೇ ಕೌಸ್ತುಭಸ್ಯ ಸ್ಮಯಭರಶಮನೀಮಾತ್ಮನೋಽಪೀಹ ದೃಷ್ಟ್ವಾ
ಸಾಯಂ ಸಾಯಂ ಧ್ರುವಂ ಮಜ್ಜತಿ ಕಿಲ ಜಲಧೌ ವ್ರೀಲಯಾ ವ್ಯಾಕುಲಾತ್ಮಾ .. 3.82..
ಜ್ಞಾತ್ವಾ ತೇ ಕೌಸ್ತುಭಸ್ಯಾಮಿತತಮಸುಷಮಾಮಾಲಯಾ ನಿರ್ಜಿತಂ ಸ್ವಂ
ಭರ್ತಾರಂ ತಿಗ್ಮಭಾನುಂ ಮುರಮಥನ!ದಿಶಸ್ತಸ್ಯ ಜಾಯಾ ದಶಾಪಿ .

ಸಾಯಂಕಾಲೋನ್ಮಿಷ1ತ್ಪಾಟಲಿಮಭರಮಿಷೇಣಾಲಮೇತಾಃ ಸ್ವರ್ಕಾಯೇ-
ಪ್ವಾವಿಷ್ಕುರ್ವಂತಿ ಲಜ್ಜಾಂ ವದನಸರಸಿಜೇಷ್ವನ್ವಹಂ ದೀನಬಂಧೋ !.. 3.83..
1. ಕಾದಾಚಿತ್ಕೇ ಪಾಟಲಿಗ್ನಿ ಲಜ್ಜಾವಿಕಾರತ್ವಮುತ್ಪ್ರೇಕ್ಷ್ಯತೇ .
ಕಿಂಚ ಶ್ರೀಮನ್ !ಪ್ರಭಾಭಿರ್ವಿಕಚತರಜಪಾಪುಷ್ಪಸಂಸ್ಪರ್ದ್ಧಿನೀಭಿ-

ಸ್ತಸ್ಯಾಥೋ ಕೌಸ್ತುಭಸ್ಯಾಚ್ಯುತ!ಜಗತಿ ಸಮಸ್ತೇಽಪಿ ಜಾತೇ ಪ್ರಸನ್ನೇ .
ಲೋಕೇಽಸ್ಮಿನ್ ಧ್ವಾಂತನಾಶಾತ್ ತ್ರಿಭುವನವಿದಿತಾ ಧ್ವಾಂತಸಂಜ್ಞಾ ಪ್ರಪೇದೇ
ನೂನಂ ಸಾಧರ್ಮ್ಯಮುಚ್ಚೈರಿಹ ಹಿ ಶಶವಿಷಾಣಾದಿಭಿಃ ಶಬ್ದಜಾಲೈಃ .. 3.84..
ವಿಶ್ವಾತಂಕಪ್ರದಾಯಿಪ್ರಚುರತರಭುಜಪ್ರೌಢತೇಜೋಮದಾಂಧೀ-
ಭೂತಸ್ವಾಂತಾಸುರೌಘಸ್ಮಯಶಮನವಿಧೌ ದಕ್ಷಿಣೋ ದಕ್ಷಿಣಸ್ತೇ .
ಬಾಹುಃ ಪರ್ಯುಪ್ತನಾನಾಮಾಣಿವಲಯಗಣೇನಾಧಿಕಂ ಶೋಭಮಾನಃ
ಸರ್ವಾಭ್ಯೋ ಮಾಂ ವಿಪದ್ಭ್ಯಃ ಸಕುತುಕಮವತು ಶ್ರೀಪತೇ! ತಾವಕೀನಂ .. 3.85..

ಪರ್ಯಂಕೇ ನಾಥ!ವಾತಾಶನವರಕಲಿತೇ ಸನ್ಮೃಣಾಲಾವದಾತೇ
ವಿನ್ಯಸ್ತೋ ಬಾಹುರೇಷೋಽಚ್ಯುತ! ತವ ಭಗವನ್ !ಜಾನುಪರ್ಯಂತಲಂಬೀ .

ತ್ವನ್ನಾಥಾನಾಂ ನಿಕಾಮಂ ಮುರಹರ! ಕೃಪಣಾನಾಂ ಪುನರ್ಮಾದೃಶಾನಾಂ
ದಾತುಂ ನೂನಂ ಬತಾನುಗ್ರಹಮಿಹ ಹಿ ಸಮಸ್ತಾಧಿವಿಚ್ಛೇದಶೌಂಡಂ .. 3.86..

ಆನಮ್ರಾಯಾಃ ಪದಾಗ್ರೇ ನಿಖಿಲಜನತತೇರ್ದೂರಿತಾಶೇಷತಾಪೇ
ಸರ್ವಾಭೀಷ್ಟೌಘವಿಶ್ರಾಣನವಿಧಿಪಟುತಾಮಸ್ಯ ತೇ ವೀಕ್ಷ್ಯ ಬಾಹೋಃ .
ಲಜ್ಜಾಭಾರಾಕುಲಾತ್ಮಾ ನನು ಸುರವಿಟಪೀ ನಿರ್ವ್ಯಯಾನಾಂ ಫಲಾನಾಂ
ವ್ಯಾಜಾತ್ 1ಗೋಪಾಯತೀಹಾಚ್ಯುತ! ಸುದೃಢಮಸೌ ನಮ್ರತಾಂ ಲಜ್ಜಯಾಪ್ತಾಂ ..

3.87..

1.ಅಪಹ್ನುತೇ .
ಆಬ್ರಹ್ಮಸ್ತಂಬಪರ್ಯಂತಮಿಹ ಹಿ ಭುವನೇ ಜೀವಜಾಲಾಸ್ತ್ವನಂತಾ
ದಾತೃತ್ವೇನೈವ ಯಸ್ಯಾಜಿತ ! ತವ ಕರುಣಾವಾರಿಧೇ!ನಾಥ!ಬಾಹೋಃ .
ಜಾಯಂತೇ ಕಿಂಚ ಜೀವಂತಿ ಚ ವರದ !ದೃಢಂ ಹೃಷ್ಟಪುಷ್ಟಾ ಭವಂತಿ
ಶ್ರೀಮನ್ !ಸ್ತೋತುಂ ತಮೇನಂಭವತಿನ ಕುತುಕೀ ಕೋ ನುಮರ್ತ್ಯೋಽತ್ರ ಲೋಕೇ
.. 3.88..

ಸ್ಯಾನಂದೂರೇಶ !ನಾಮ್ನಾ ಸ್ಫುಟಮಪಿ ಚ ಗುಣೇನೇಶ!ಯಸ್ತಾವಕೀನೋ
ಬಾಹುರ್ವಾಮತ್ವಮುಚ್ಚೈರ್ಮುರಮಥನ!ದಧಾನೋಽಪಿ ನಿಸ್ತುಲ್ಯಕಾಂತಿಃ .
ನಿತ್ಯಂ 1ವಾಮೇತರತ್ವಂ ವಹತಿ ನಿಜಪದಾಂಭೋಜಭಕ್ತೇಷು ಸತ್ಸು
ಶ್ರೇಯಾಂಸ್ಯುಚ್ಚೈಸ್ತರಾಣಿ ಪ್ರದಿಶತು ಸ ಚ ಮೇ ಭೂರಿಕಾರುಣ್ಯರಾಶೇ !.. 3.89..
1.ಅನುಕೂಲತ್ವಂ ಅಸವ್ಯತ್ವಂ ಚ .

ದುಗ್ಧಾಂಭೋರಾಶಿಪುತ್ರ್ಯಾ ಕುವಲಯರಚಿತಾ ವೀಕ್ಷಿತೋ ಮಾಲಿಕೇತಿ
ಸ್ಫೂರ್ಜದ್ಭೂರಿಪ್ರತಾಪೈಃ ಕುಲಿಶಮಿತಿ ಭಿಯಾ ನಾಥ!ದೃಷ್ಟೋಽಸುರೇಂದ್ರೈಃ .
ಭಕ್ತೈಃ ಸಂತಾಪರೂಪಾತಪಶಮನಪಟೋಃ ಶಾಖಿನೋ ನಾಥ! ಶಾಖೇ-
ತ್ಯುಚ್ಚೈರಾಲಕ್ಷಿತೋಽಸೌ ಜಯತು ಜಯತು ಗೋವಿಂದ !ಸವ್ಯೋ ಭುಜಸ್ತೇ .. 3.90..
1ಆಮೋದಾಕೃಷ್ಟವಿಶ್ವಸ್ಥಿತಸಕಲಜನಾ2ಮೋದಭಾರಾಂಗರಾಗಾ-
ಲೇಪಪ್ರೋದ್ಭೂತಭೂರಿಪ್ರಭಮಘಹರ! ತೇ ನಾಥ!ವಕ್ಷಃಕಪಾಟಂ .

ರಾರಾಜದ್ವನ್ಯಮಾಲಾಪರಿಮಲಲಹರೀವ್ಯಾಪ್ತನಿಶ್ಶೇಷಲೋಕಂ
ಕಾರುಣ್ಯಾಬ್ಧೇರ್ವಿಶಾಲಂ ಶಮಯತು ಸಕಲಂ ಮಾಮಕಂ ತಾಪಭಾರಂ .. 3.91..

1.ಆಮೋದೇತಿ ಸಂತೋಷೇ . 2.ಆಮೋದೇತಿ ಸೌರಭೇ .
ತಸ್ಮಿನ್ ವಕ್ಷಸ್ಯಸೀಮಾದ್ಭುತರುಚಿಪಟಲಾನಿತ್ಯವಾಸಾಯಿತೇ ತೇ
ರಾಜಂತೀಂ ವನ್ಯಮಾಲಾಂ ವಿವಿಧರುಚಿಯುತೈಃ ಪುಷ್ಪಜಾಲೈಃ ಪಿನದ್ಧಂ .

ದೃಷ್ಟ್ವಾ ಪ್ರಾವೃಟ್ಪಯೋದೋಲ್ಲಸಿತಶತಮಖೇಷ್ವಾಸಶಂಕಾಪರೀತಂ
ನ ಸ್ಯಾತ್ ಕಸ್ಯೇಹ ಚೇತಃ ಪ್ರತಿನವಕುತುಕಾಂಭೋಧಿಮಗ್ನಂ ಚ ಭೂಮನ್ !.. 3.92..

ತ್ರೈಲೋಕ್ಯಪ್ರಸ್ಫುರತ್ತ್ವತ್ಪ್ರಚುರತರಯಶೋರಾಶಿಸಾಮ್ಯಾವಹೇನ
ಶ್ರೀಮನ್ಮುಕ್ತಾಮಯೇನಾಚ್ಯುತ! ತವ ಲಸಿತಂ ನಾಥ!ಹಾರೇಣ ಸಮ್ಯಕ್ .

ವಕ್ಷಶ್ಛಾಯಾಪಥೇನಾಧಿಕಧವಲರುಚಾ ಮಂಡಿತಸ್ಯಾತಿವೇಲಂ
ವ್ಯೋಮ್ನಃ ಸಾದೃಶ್ಯಮಾಪ್ನೋತಿ ಹಿ ವರದ !ದೃಢಂ ಪತ್ರಿಮೂರ್ದ್ಧನ್ಯಪತ್ರ !.. 3.93..
ಕಿಂಚಾಸ್ಮಿನ್ ವಕ್ಷಸಿ ತ್ವಂ ಮರಕತ1ತಲಿಮಪ್ರೌಢಶೋಭಾಹರೇ ಸ್ವೇ
ಶ್ರೀವತ್ಸಾಂಕಂ ಜಗನ್ಮೋಹನಮಯಿವಹಸಿ ಶ್ರೀಧರಾಶೇಷಪುಂಸಾಂ .

ಕ್ಷಾಂತಿಂ ಸಾಗಸ್ಸು ಚ ಸ್ವಾಂ ಪ್ರಕಟಯಿತುಮಹೋಯತ್ತದೇತನ್ನ ಚಿತ್ರಂ
ತ್ರೈಲೋಕ್ಯಾಧೀಶ್ವರಸ್ಯ ಪ್ರಚುರತರಕೃಪಾಬ್ಧೇಃ 2ಕ್ಷಮಾನಾಯಕಸ್ಯ .. 3.94..
1. ತಲಿಮೇತಿ ತಲ್ಪೇ . 2.ಭೂಮಿದೇವೀಪತೇಃ ಕ್ಷಾಂತಿನೇತುಶ್ಚ .
ಅಂತಸ್ಥಾನಾಂ ತ್ರಯಾಣಾಮಪಿ ನನು ಜಗತಾಮೀಶ!ಸೀಮಾತ್ರಯಂಯೋ
ದೈತ್ಯಾರೇ! ಕುಕ್ಷಿದೇಶಃ ಕಲಯತಿ ತಿಸೃಣಾಂ ಛದ್ಮನಾ ತೇ ವಲೀನಾಂ .

ರೋಮಾವಲ್ಯಾ ತಮಾಲಕ್ಷಿತಿರುಹಪಟಲೀಕಾಂತಿಸಾಮ್ಯಂ ವಹಂತ್ಯಾ
ಯುಕ್ತೋಽಸೌ ನಿಸ್ತುಲಂ ಮೇ ಜನಯತು ಹೃದಯೇ ಕೌತುಕಂ ಶಾರ್ಙ್ಗಪಾಣೇ !..

3.95..

ಯಸ್ಮಿನ್ ಭೃಂಗಾಯಮಾಣೋ ವಿಧಿರಿಹ ವದನೇಭ್ಯಶ್ಚತುರ್ಭ್ಯೋ ಗಲಂತ್ಯಾ
ವೇದಾನಾಂ ಧಾರಯೇದಂ ತ್ರಿಭುವನಮಖಿಲಂ ಸಾಧು ಪೂತಂ ವಿಧತ್ತೇ .
ತಾದೃಕ್ ತ್ವನ್ನಾಭಿಪದ್ಮಂ ನಿರುಪಮರುಚಿಸಂದೋಹವಾಸಾಯಿತಂ ಮೇ
ನಾಥ! ಶ್ರೇಯಾಂಸಿ ದದ್ಯಾನ್ನಿರವಧಿ ಜಗದಾರಾಧಿತಂ ಪದ್ಮನಾಭ !.. 3.96..

ನಾನಾರತ್ನಪ್ರಭಾರೂಷಿತ ಕನಕಮಯಾನರ್ಘಕಾಂಚೀಗುಣೇನ
ಶ್ರೀಮನ್ !ವಿಭ್ರಾಜಮಾನಃ ಕಿಲ ಭುವನಪತೇ ! ತಾವಕೋ ಮಧ್ಯಭಾಗಃ .
ಅತ್ಯಂತಂ ಕಾರ್ಶ್ಯಶಾಲ್ಯಪ್ಯಲಮಕೃಶತರಾಂ ದೇವ!ಲಕ್ಷ್ಮೀ ದಧಾನ-
ಶ್ಚೇತಸ್ಯಕ್ಷೀಣರೂಪಂ ಜನಯತು ಸತತಂ ಮಾಮಕೇಮೋದಭಾರಂ .. 3.97..

ಸಂಗ್ರಾಮಾಮೇಯವೀರ್ಯಾಸುರವರಪಟಲೀತ್ರಾಸದಾಯಿತ್ವದೀಯ-

ಸ್ಫೂರ್ಜದ್ಭೂರಿಪ್ರತಾಪೋಪಮವಿಶದರುಚಾ ಸಾಧು ಪೀತಾಂಬರೇಣ .

ಊರೂ ತಾವಾವೃತೌ ತೇ ಶಿಖಿಗಲಸುಷಮಾಭಾರಚೌರ್ಯೌ ಚ ಜಂಘೇ
ನಿತ್ಯಂ ಶ್ರೀಪದ್ಮನಾಭ!ಪ್ರಚುರತರಮಯೇ ಮಂಗಲಂ ಮೇ ದಿಶಂತು .. 3.98..
ಲೋಕೇ ಯದ್ವೈ ರಸಾಲದ್ರುಮಮೃದುಲಲಸತ್ಪಲ್ಲವಸ್ಯಾತಿಮಾತ್ರಂ
ಕಾಠಿನ್ಯಂ ಸಂಪ್ರಯಚ್ಛತ್ಯನಘ!ಮೃದುತಯಾ ಸ್ವೀಯಯಾ ವಿಶ್ವಬಂಧೋ ! .
ತಾದೃಗ್ಲಕ್ಷ್ಮೀಕರಾಂಭೋರುಹಮೃದುಮೃದಿತಂ ಚಾಪಿ ರಕ್ತತ್ವಮುಚ್ಚೈ-
ರಾದತ್ತೇ ಯತ್ ತದೇತನ್ನನು ಪದಯುಗಲಂ ತೇ ಮಮ ಶ್ರೇಯಸೇ ಸ್ತಾತ್ .. 3.99..

ಯತ್ಸಂತಾಪಾಬ್ಧಿಮಜ್ಜತ್ಸಕಲಸುಜನಸಂದೋಹಹೃನ್ಮಂದರಾದ್ರೇ-

ರುದ್ಧಾರಾತ್ಯಂತದಕ್ಷಾಂ ವರದ ! ಕಮಠತಾಂ ಚಕ್ರಪಾಣೇ !ದಧಾತಿ .

ತರಿಮನ್ ಪಾದಾಂಬುಜೇ ತೇ ನಿಖಿಲಭುವನಸಂಭೂತಿಹೇತೋರ್ನಿತಾಂತಂ
ಭೂಯಾದ್ಭೂಯೋ ರತಿರ್ಮೇ ಸತತಮವಿಹತಾ ಶ್ರೀನಿಧೇ!ಪದ್ಮನಾಭ !.. 3.100..

ಇತಿ ಸ್ವಾತಿಶ್ರೀರಾಮವರ್ಗವಂಚಿಮಹಾರಾಜವಿರಚಿತಾಯಾಂ
ಭಕ್ತಿಮಂಜರ್ಯಾಂ ತೃತೀಯಶತಕಂ .

ಅಥ ಚತುರ್ಥಶತಕಂ .

ಸಮಸ್ತಜಗದುದ್ಭವಸ್ಥಿತಿಲಯೈಕಹೇತೋಃ ಪುನ-
ರ್ಲಸದ್ಭುವನಮಂಗಲಾದ್ಭುತಗುಣೈಕಧಾಮ್ನಃ ಪರಂ .

ತವೈವ ಕರುಣಾತ್ಮಿಕಾ ವರದ ! ಕೌಮುದೀ ಮಾಮಕಂ
ಮನೋಗತತಮಃ ಕುಲಂ ಹರತು ಸರ್ವಮಪ್ಯಂಜಸಾ .. 4.1..
ಅಖಂಡತರಚಿದ್ರಸಾಂಬುಧಿಮಯೋಽಪಿ ಮಾಯಾಂ ಸ್ವತಃ
ಸೃಜನ್ ಜಗದನೇಕಧಾ 1ವಿತಥಮಪ್ಯಹೋ ಭಾಸಯನ್ .

2ಪ್ರೇಮೋದಮಯಿವಿಂದಸೇ 3ತವ ರಮೇಶ!ಸರ್ಗಕ್ರಮಂ
ಕಿಮಪ್ಯಯಿ ಜಗದ್ಗುರೋ ! ಕಥಯಿತುಂ ಜವಾದುತ್ಸಹೇ .. 4.2..
1.ಅಸತ್ಯಮಪಿ . 2.ಪ್ರಮೋದಂ ವಿಂದಲ ಇತಿಯೋಜನಾ . ಕ್ರೀಡಸೀತ್ಯರ್ಥಃ ತಥಾ
ಚ ಸೂತ್ರಿತಂ ಬಾದರಾಯಣೇನ “ಲೋಕವತ್ ತು ಲೀಲಾಕೈವಲ್ಯಂ”ಇತಿ .

3. ತಥಾ ಕ್ರೀಡತಸ್ತವ .

ಅನಂತಸುಖಸಂಭೃತಂ ತ್ರಿಗುಣಕಾಲದೇಶಾತಿಗಂ
ಪ್ರಭೋ!ಪರಮಥಾದ್ವಯಂ ಪ್ರಚುರಚಿನ್ಮಯಂ ಬ್ರಹ್ಮ ತತ್ .

ವಿಲೇಸಿಥ ವಿಭೋ!ಪುನಃ ಪ್ರಲಯಈಶ್ವರ ! 1ಪ್ರಾಕೃತೇ
ತದಾ ಜಗತಿ ನಾಭವತ್ ಕಿಮಪಿ ಕಾರಣಂ ತ್ವಾಂ ವಿನಾ .. 4.3..
1.ಪ್ರಾಕೃತೇ ಪ್ರಲಯೇ ಮಹಾಪ್ರಲಯೇ “ಪ್ರಕೃತೌ ಸಂಸ್ಥಿತಂ
ವ್ಯಕ್ತಮತೀತಪ್ರಲಯಂ ತು ಯತ್ .

ತಸ್ಮಾತ್ ಪ್ರಾಕೃತಸಂಜ್ಞೋಽಯಮುಚ್ಯತೇ ಪ್ರತಿಸಂಚರ”ಇತಿ ವಿಷ್ಣುಪುರಾಣಂ .

ಸೃಜಾಮಿ ಜಗದಿತ್ಯಹೋ ತವ ಬಭೂವ ವಾಂಛಾ ಯದಾ
ತದೈವ ಭವತೋಽಜನಿ ತ್ರಿಭುವನೇಶ !ಮಾಯಾ ಸ್ವಯಂ .

ತತೋಽಜನಿ ಜಗದ್ಗುರೋ ! 1ಭುವನಹೇತುತತ್ತ್ವಂ ಮಹತ್
2ತತೋಽಹಮಿತಿ ಸಂಜ್ಞಿತಂ ನನು ಬಭೂವ ತತ್ತ್ವಂ ಜವಾತ್ .. 4.4..

1.ಜಗತ್ಕಾರಣೀಭೂತಂ ತತ್ತ್ವಂ .. 4.2.ಅಹಂಕಾರಾಖ್ಯಂ .

ತದೇವ ಖಲು ಸಾತ್ವಿಕೀ ವರದ! ರಾಜಸೀ ತಾಮಸೀ-

ಹ್ಯಹಂಕೃತಿರಿತಿ ತ್ರಿಧಾ ಪರಿಣತಂ ಬಭೂವ ಪ್ರಭೋ ! .
ತತಃ 1ಕರಣಮಾನಿನೋ 2ರವಿಸಮೀರಸೋಮಾದಿಕಾನ್
ಮನಶ್ಚ ಸುಷುವೇ ರಮಾರಮಣ ! ತತ್ರ ವೈ ಸಾತ್ವಿಕೀ .. 4.5..
1.ಜ್ಞಾನೇಂದ್ರಿಯಪಂಚಕಸ್ಯ ಕರ್ಮೇಂದ್ರಿಯಪಂಚಕಸ್ಯ ಚಾಧಿಷ್ಠಾತೄನಿತ್ಯರ್ಥಃ .
2. “ದಿಗ್ವಾತಾರ್ಕಪ್ರಚೇತೋಽಶ್ವಿವಹ್ನೀಂದ್ರೋಪೇಂದ್ರಮಿತ್ರಕಾಃ”
ಇತಿ ಭಾಗವತೋಕ್ತಾ ದಶ ಸೋಮಶ್ಚೇತ್ಯೇಕಾದಶ ದೇವಾ ಇತ್ಯರ್ಥಃ .
ತತ್ರಾಶ್ಚಿಪರ್ಯಂತಾಃ ಪಂಚ ಶ್ರೋತ್ರತ್ವಕ್ಚಕ್ಷುರ್ಜಿಹ್ವಾಘ್ರಾಣಾನಾಂ,
ಕ(ಬ್ರಹ್ಮ)ಪರ್ಯಂತಾಃ ಪಂಚ ವಾಕ್ಪಾಣಿಪಾದಪಾಯೂಪಸ್ಥಾನಾಮಧಿಷ್ಠಾತಾರಃ .
ಸೋಮಸ್ತು ಮನಸೋಽಧಿಷ್ಠಾತಾ .
ತತಃ ಸಪದಿ ರಾಜಸೀ ಪರಮಹಂಕೃತಿಸ್ತತ್ಕ್ಷಣಾತ್
ಸಸರ್ಜ ಕರಣಾನ್ಯಹೋ ದಶ ತಥೈವ ಚಾಧೋಕ್ಷಜ! .

ಪುನಃ ಪ್ರಸುಷುವೇ ಜವಾದಪಿ ಚ ತಾಮಸಾಹಂಕೃತಿ-
ರ್ಮುಕುಂದ ! ಗಗನಾದಿಕಾನ್ಯನಘ!ಪಂಚ ಭೂತಾನ್ಯಹೋ .. 4.6..
1ಅಮೀ ಭವದನುಪ್ರವೇಶವಶತಸ್ತವಾಪ್ಯೈಕತಾಂ
ಹಿರಣ್ಮಯಮಯಿಪ್ರಭೋ!ವ್ಯದಧುರೇಕಮಂಡಂ ಮಹತ್ .

ತದೇತದಥ ಕಾರಣಾಂಭಸಿ ಪುರೈವ ಸೃಷ್ಟೇ ಸ್ಥಿತಿಂ
ಚಕಾರ ಕರುಣಾನಿಧೇ !ಬಹುಶತಾನ್ಯಹೋ ವತ್ಸರಾನ್ .. 4.7..

1.ಭೂತೇಂದ್ರಿಯಾದಯೋ ಭಾವಾಃ .
ತತೋಽಣ್ಡಮಯಿ ಸಂವಿಭಿದ್ಯ ಚ ಹಿರಣ್ಮಯಂ ತತ್ಪುನ-
ಶ್ಚಿರೇಣ ಖಲು ಕಾರಣಾಂಭಸಿ ಸುನಿರ್ಮಲೇಽವಸ್ಥಿತಂ .

ಕ್ಷಣಾನ್ನನು ರಮಾಪತೇ!ಸಮುದಭೂಜ್ಜಗನ್ಮಂಗಲಂ
ಚತುರ್ದಶಜಗನ್ಮಯಂ ತವ ವಪುರ್ವಿರಾಡಾಹ್ವಯಂ .. 4.8..

ತತೋ ನನು ಹಿರಣ್ಯಗರ್ಭ ಇತಿ ಸಂಜ್ಞಯಾತ್ಯುನ್ನತೇ
ವಿಲೇಸಿಥ ಜಗತ್ಪತೇ!ಸಪದಿ ಸತ್ಯಲೋಕೇ ಸ್ವಯಂ .

1ಸೇ ವೈ ಸ್ಫುಟವಿಜೃಂಭಿತಾಭಿತರಜೋವಿಕಾರೋ ಜವಾ-
ದಹೋ ಸಮುದಭೂದಲಂ ಪ್ರವಿಕಸತ್ಸಿಸೃಕ್ಷಾರಸಃ .. 4.9..
1.ಹಿರಣ್ಯಗರ್ಭೋ ಬ್ರಹ್ಮಾ .
1ತದರ್ಥಮನವಾಪ್ಯ ಬೋಧಮಿಹ ಸೋಽಥ ಚಿಂತಾಕುಲೀ-
ಕೃತಾತ್ಮಹೃದಯೋಮನಾಗಖಿಲನಾಥ ! ತಸ್ಥೌ ಸ್ವಯಂ .

ತದಾ ತಪತಪೇತ್ಯಹೋ ಗಿರಮನಂತ !ವೈಹಾಯಸೀ-
ಮಮುಂ 2ಪರಮಶಿಶ್ರವೋ ವಿರಚಯಂಸ್ತಪಃಪ್ರೇರಣಾಂ .. 4.10..

1.ಸೃಷ್ಟ್ಯನುಕೂಲಮಿತ್ಯರ್ಥಃ 2. ತ್ವಂ ಶ್ರಾವಿತವಾನ್ .

ಕ ಏಷ ಹಿ ಪುಮಾನಿದಂ ವಚನಮಬ್ರವೀನ್ಮಾಮಿಹೇ-
ತ್ಯಸೌ ತು ವಿಚಿಕಿತ್ಸಯಾ ಪ್ರಚಲಿತಾಂತರಂಗಃ ಸ್ವಯಂ .

ವಿಲೋಕ್ಯ ಸಕಲಾಸ್ವಪೀಶ !ಬತ ದಿಕ್ಷು ದೃಷ್ಟ್ವಾ ವಿಭೋ !
1ನ ಕಿಂಚಿದಪಿ ಸೋಽಕರೋನ್ನನು ತಪಃ ಸಹಸ್ರಂ ಸಮಾಃ .. 4.11..
1.ಅಯಂ ನಶಬ್ದೋ ದೃಷ್ಟ್ವೇತ್ಯನೇನ ಸಂಬಧ್ಯತೇ .ಅದೃಷ್ಟ್ವೇತ್ಯರ್ಥಃ .
ತತೋ ಹೃದಯಪಂಕಜೋದಿತವರಿಷ್ಠಭಕ್ತ್ಯುದ್ಭವ-

ಪ್ರಮೋದಪುಲಕಾಶ್ರುಗದ್ಗದತರಾಕ್ಷರಾಯಾರ್ಚತೇ .
ಸ್ವಮಾಶು ಪರಿತುಷ್ಯತಾ ಭುವನನಾಥ ! ತಸ್ಮೈ ಪುನಃ
ಪ್ರದರ್ಶಿತಮಯಿ ತ್ವಯಾ ನಿಜಪದಂ ವಿಕುಂಠಾಭಿಧಂ .. 4.12..

ಕದಾಚಿದಪಿಯತ್ರ 1ನೋ ವಿಕುರುತೇ ಹಿ ಮಾಯಾ ಪುನ-
ರ್ವಿಮೋಹಮದರೋಷಭೀಮುಖರಸಾಸ್ತು ದೂರಂ ಗತಾಃ .
ಸದೈವ ವಿಲಸತ್ಯಹೋ ಸುಖಮಯೀಶ !ಯಸ್ಮಿನ್ ದಶಾ
ತದೇತದಲಮದ್ಭುತಂ ಜಯತಿ ಭೋ !ವಿಕುಂಠಂ ಪದಂ .. 4.13..

1.ನೋ ವಿಕುರುತೇ ಕಾರ್ಯಾನುಕೂಲಂ ವಿಕಾರಂ ನ ಪ್ರಾಪ್ನೋತಿ .

ಚತುರ್ಭುಜವಿರಾಜಿತಾ ವಿಶ್ರುತಶಂಖಚಕ್ರಾಯುಧಾಃ
ಕಲಾಯಕುಸುಮಪ್ರಭಾಃ ಸುಪರಿವೀತಪೀತಾಂಬರಾಃ .
ವಸಂತಿ ಸಕಲಾಶ್ಚ ಯತ್ರ ಹಿ ಲಸದ್ವಿಮಾನಾಲಯಾ-
ಸ್ತಥಾವಿಧಮ1ನೋಪಮಂ ಜಯತಿ ತದ್ವಿಕುಂಠಂ ಪದಂ .. 4.14..

1.ಅನುಪಮಂ .ನ ಅರ್ಥಕಂ “ಅನ”ಇತ್ಯವ್ಯಯಮಸ್ತಿ .
ಲಸತ್ತುಲಸಿಕಾವನಪ್ರಚುರಸೌರಭಸ್ರೋತಸಾ
ನಿಕಾಮಸುರಭೀಕೃತಾಖಿಲಹರಿದ್ವಿತಾನಾಂಗಣಂ .

ಜಪಾರುಚಿರವಿದ್ರುಮೋಲ್ಲಸಿತಮಂಜುಲಸ್ತಂಭಯುಙ್-

ನಿರರ್ಘಮಣಿಗೋಪುರಂ ಜಯತಿ ತದ್ವಿಕುಂಠಂ ಪದಂ .. 4.15..

ಅನೇಕವನಿತಾಜನೈರಭಿವೃತಾ ಸದೈವೇಂದಿರಾ
ಪ್ರಸೂರ್ನನು ಜಗತ್ತ್ರಯಸ್ಯ ಚ ಮುಕುಂದ !ಯತ್ರ ಸ್ವಯಂ .

ಲಸತ್ಯಯಿ ಭವತ್ಕಟಾಕ್ಷರಸಪಾನಬದ್ಧಸ್ಪೃಹಾ
ತದೀಶ!ಭುವನಾದ್ಭುತಂ ಜಯತಿ ಭೋ ವಿಕುಂಠಂ ಪದಂ .. 4.16..

ಇತೀಹ ಪರಿದರ್ಶಿತೇ ನನು ಪದೇ ವಿಕುಂಠಾಭಿಧೇ
ಭುಜಂಗಪತಿಶಾಯಿನಂ ಸ್ಮಿತಸುಧಾಂಚಿತಾಸ್ಯಾಂಬುಜಂ .

ಘನಾಘನಲಸದ್ದ್ಯುತಿಂ ಪರಿಲಸತ್ಪಿಶಂಗಾಂಬರಂ
ಭವಂತಮಯಿ ದೃಷ್ಟವಾನ್ ಸುಕೃತವಾರಿರಾಶಿರ್ವಿಧಿಃ .. 4.17..

ತದಾ ಪ್ರಚುರಸಮ್ಮದೋದ್ಗತನಿರರ್ಗಲಾಶ್ರುಃ ಸ ಹಿ
ಪ್ರಣಮ್ಯ ಪದಪದ್ಮಯೋಸ್ತವ ಸಮಸ್ತಪಾಪಚ್ಛಿದೋಃ .
ಪ್ರಯಚ್ಛ ಕರುಣಾನಿಧೇ !ಭುವನಸೃಷ್ಟಿದಕ್ಷಾಂ ಮತಿಂ
ಮಮೇತ್ಯಯಮಯಾಚತ ತ್ರಿಭುವನೇಶ್ವರ ! ತ್ವಾಮಲಂ .. 4.18..

ಸ್ವಕೀಯಪದಪಂಕಜೇ ನತಮಮುಂ ವಿಲೋಕ್ಯಾದರಾತ್
ಸ್ವಪಾಣಿಸರಸೀರುಹೇಣ ಕಿಲ ತಸ್ಯ ಪಾಣಿಂ ಸ್ಪೃಶನ್ .

ಭವೇನ್ಮ1ತಿರಯೀಹ ತೇ 2ನ ಚ ನಿಬದ್ಧತಾ ಸೃಷ್ಟಿಭಿ-

ಸ್ತ್ವಿತೀಶ!ಸಮುದೀರಯಂಸ್ತಮಕರೋಃ ಪಟುಂ ನಿರ್ಮಿತೌ .. 4.19..
1.ಮತಿಃ ಸೃಷ್ಟಾನುಕೂಲಂ ಜ್ಞಾನಂ .

2.ಸೃಷ್ಟಿಭಿರ್ನಿಬದ್ಧತಾ ನ ಚ ಭವೇದಿತಿ .

ಸಂಬಂಧಃ ಸೃಷ್ಟಿಭಿರ್ನಿಬದ್ಧತಾ ಚ ರಜೋಗುಣಬದ್ಧತ್ವಂ .

ತಥಾ ಚ ಶ್ರೀಭಾಗವತಂ -

“ಋಷಿಮಾದ್ಯಂ ನ ಬಧ್ನಾತಿ ಪಾಪೀಯಾಂಸ್ತ್ವಾಂ ರಜೋಗುಣಃ .
ಯನ್ಮನೋ ಮಯಿ ನಿರ್ಬದ್ಧಂ ಪ್ರಜಾಃ ಸಂಸೃಜತೋಽಪಿ ತೇ ..”
1ಚತುರ್ಯುಗಸಹಸ್ರಸಮ್ಮಿತದಿನೇನ ಚೈಕೇನ ವೈ
ನಿಜೇನ ಸ ಸೃಜನ್ ಜಗದ್ವರದ ! ತಾವತೀಂ ಯಾಮಿನೀಂ .

ನಯತ್ಯಜಿತ !ನಿದ್ರಯಾ ತ್ವಯಿ ನಿಲೀಯ ಸೃಷ್ಟೈಃ ಸಮಂ
ತ್ವಿಮಾಮಯಿವಿದುರ್ನಿಶಾಂ ಪ್ರಲಯಮೀಶ !ನೈಮಿತ್ತಿಕಂ .. 4.20..

1.ಚತುರ್ಯುಗಸಹಸ್ರಂ ಹಿ ಬ್ರಹ್ಮಣ ಏಕಮಹರ್ಭವತಿ .

ಕದಾಚನ ರಮಾಪತೇ!ನನು ದಿನಾವಸಾನೇ ವಿಧಿಃ
ಸುಷುಪ್ತಿನಿರತಾಶಯೋ ಭವತಿ ಸನ್ನಿಲಿಲ್ಯೇ ಸ್ವಯಂ .

ಜಗಂತಿ ಚಯಯುಸ್ತದಾ ಜಠರಭಾಗಮೀಶಸ್ಯ ತೇ
ತದಾಭವದಿದಂ ಜಗತ್ ಸಕಲಮಂಜಸೈಕಾರ್ಣವಂ .. 4.21..

ಪ್ರಬೋಧಯ ! ರಯೇಣಮಾಮಹಹ ಕಲ್ಪಕಾಲಾವಧಾ-
ವಿತೀಹ ಸಮುದೀರ್ಯ ಭೋ ವರದ ! ಕಾಲಶಕ್ತಿಂ ಪುನಃ .
ಪ್ರಸುಪ್ತಮನಘ! ತ್ವಯಾ ಸಕಲಜೀವರೂಪಾತ್ಮನಾ
ಸ್ವಕೀಯಜಠರಸ್ಥಿತೈರಖಿಲಲೋಕಜಾಲೈಃ ಸಮಂ .. 4.22..

ಚತುರ್ಯುಗಸಹಸ್ರಮೇವಮಜಿತ !ಪ್ರಸುಪ್ತೇ ತ್ವಯಿ
ಪ್ರಬುಧ್ಯ ಹಿ ಪುರೈವ ಶಕ್ತಿರಯಿ ದೇವ! ಕಾಲಾಭಿಧಾ .
ಪ್ರಬುದ್ಧಮಕರೋತ್ ಸಪದ್ಯಯಿ ಭವಂತಮಾತ್ತಾದರಂ
ರಮಾವರ!ಚರಾಚರಾತ್ಮಕಸಮಸ್ತಲೋಕಾತ್ಮಕಂ .. 4.23..

ವಿಬುಧ್ಯ ಚ ತದಾ ಭವಾನ್ ಸಲಿಲಗರ್ಭಶಾಯೀ ವಿಭು-

ರ್ವಿಲೋಕ್ಯ ಸಕಲಾನ್ಯಹೋ ನನು ಜಗಂತಿ ಲೀನಾನ್ಯಲಂ .

ನಿಜಾಂತರಿಹ ಚ ಸ್ಥಿತೇಷ್ವನಘ! ತೇಷು ಸೂಕ್ಷ್ಮಾತ್ಮನಾ
ದದೌ ವರದ !ದೃಷ್ಟಿಮೀಶ್ವರ! ಕೃಪಾಮೃತಸ್ಯಂದಿನೀಂ .. 4.24..

ತತೋಽಜನಿ ಜಗತ್ಪತೇ! ತವ ಹಿ ನಾಭಿರಂಧ್ರಾದಹೋ
ಸಮಸ್ತಜಗದಾತ್ಮಕಂ ಕಮಲಮೇಕಮತ್ಯದ್ಭುತಂ .

ಅಥಾವಿರಭವದ್ರಮಾರಮಣ ! ತತ್ರ ಧಾತಾ ಪುನಃ
ಕ್ಷಣಾತ್ ಸರಸಿಜೋದರೇ ನಿಖಿಲವೇದರಾಶಿಃ ಸ್ವಯಂ .. 4.25..

ಇತೀಹ ಜಗತಾಂ ಪತೇ!ಪ್ರಥಿತ1ಪಾದ್ಮಕಲ್ಪೇ ಪುನ-
ವಿವರ್ಧಿತಸರೋಜಭೂಃ ಪ್ರವಿಲಸತ್ಕೃಪಾವಾರಿಧಿಃ .
ವಿಲೇಸಿಥ ಜಗತ್ತ್ರಯೀರಚನಕೌತುಕೀಯೋ ಭೃಶಂ
ಸ ಮಾಮವ ಸರೋಜನಾಭ!ಸಕಲಾಪದಾಂ ಸಂಚಯಾತ್ .. 4.26..

1. ”ತಸ್ಯೈವ ಚಾಂತೇ ಕಲ್ಪೋಽಭೂದ್ಯಂ ಪಾದ್ಮಮಭಿಚಕ್ಷತೇ .
ಯದ್ಧರೇನಾಭಿಸರಸ ಆಸಾಲ್ಲೋಕಸರೋರುಹಂ ..”ಇತಿ ಶ್ರೀಭಾಗವತಂ .

ವಸನ್ ಸ ತು ಸರೋಜಭೂಸ್ತವ ತು ನಾಭಿಜಾತೇಽಮ್ಬುಜೇ
ಕುತೋ ನು ಜಲಧಾವಿದಂ ಸಮಜನೀತ್ಯಪಶ್ಯನ್ ಸ್ವಯಂ .

ತದಾಕಲನಕೌತುಕಾತ್ ಸಕಲದಿಕ್ಷು ಪಶ್ಯನ್ನಹೋ
ಬಭೂವ ಚತುರಾನನೋ ವಿಲಸದೃಷ್ಟನೇತ್ರಃ ಪ್ರಭೋ !.. 4.27..
ಪಯೋನಿಧಿಸಮುದ್ಭವಂ ಕಮಲಮೇವ ಪಶ್ಯನ್ನಸೌ
ತದಾಶ್ರಯಮಯೇ ಭವದ್ವಪುರನಂತ !ನಾಲೋಕಯನ್ .

ಇಹಾಂಬುರುಹಮಧ್ಯಗೋ ನಿರವಲಂಬಕಃ ಕಸ್ತ್ವಹಂ
ಕುತೋಽಜನಿ ಸರೋರುಹಂ ತ್ವಿದಮಿತಶಿ !ಸೋಽಚಿಂತಯತ್ .. 4.28..

ಧ್ರುವಂ ಜಲರುಹೋಽಸ್ಯ ವೈ ಕಿಮಪಿ ಕಾರಣಂ ಸಂಭವೇ-
ದಿತೀಹ ಚತುರಾನನೋಽಥ ಮನಸಾ ವಿನಿಶ್ಚಿತ್ಯ ಸಃ .
ಸ್ವಯೋಗಬಲತೋ ಜವಾತ್ 1ಸಮವರುಹ್ಯ ನಾಲಾಂತರೇ-
ಽಪ್ಯಮೇಯರುಚಿತುಂದಿಲಂ ತವ ವಪುರ್ನ ಚೋದೈಕ್ಷತ .. 4.29..

1.ಸಮವರುಹ್ಯಾಪೀತಿಯೋಜ್ಯಂ .

ಕಾರಣದರ್ಶನಾರ್ಥಂ ಪ್ರಯತ್ನವಿಶೇಷಂ ಕೃತ್ವಾಪೀತಿ ತದರ್ಥಃ .
ನಿವೃತ್ಯ ಪುನರಪ್ಯಸೌ ಸರಸಿಜೇ 1ಪುರಾವದ್ವಿಧಿ-

ಸ್ತ್ವದೀಯಕರುಣಾರಸಾಯನಮವಾಪ್ತುಕಾಮಃ ಸ್ಫುಟಂ .

ತಪಃ ಪರಮಮಾಸ್ಥಿತೋ ಮಧುರಿಪೋ ! ಶತಂ ವತ್ಸರಾನ್
ಸಮಸ್ತವಿಷಯಾವಲೀವಿಮುಖಮಾನಸಃ ಸಾದರಂ .. 4.30..

1.ಪೂರ್ವವತ್ .

ಪ್ರಸನ್ನಹೃದಯಸ್ಯ ತೇ ಮಧುರಿಪೋ!ಸ್ವರೂಪಂ ಪರಂ
ವಿಲೋಕ್ಯ ತಪಸೋಽವಧೌ ಸರಸಿಜಾಸನೋಽನ್ತರ್ದೃಶಾ .
ಪ್ರಹೃಷ್ಟಹೃದಯೋ ಹರೇ!ದಿಶ ಧಿಯಂ ಜಗನ್ನಿರ್ಮಿತೌ
ಮಮಾತಿಪಟುಮಿತ್ಯಸೌ ಸರಸಮಂಜಸಾಯಾಚತ .. 4.31..

ಅವಾಪ್ನುಹಿ ಸಮಸ್ತಲೋಕಕುಲಸೃಷ್ಟಿದಾಕ್ಷ್ಯಂ ಜವಾದ್-

ವಿಧೇಹಿ ಪುನರಪ್ಯಹೋ ನನು ತಪೋ ವಿಧೇ!ಸಾದರಂ .

ಭವೇನ್ನಿರುಪಧಿರ್ಮಯಿ ಪ್ರಚುರಭಕ್ತಿರಪ್ಯನ್ವಹಂ
ತವೇತಿ ಸಮುದೀರಯಂಸ್ತಮಕರೋಃ ಪ್ರಸನ್ನಾಶಯಂ .. 4.32..

ಪುನಶ್ಚ ಕಲಯಂಸ್ತಪಃ ಸ ಖಲು ವತ್ಸರಾಣಾಂ ಶತಂ
ತಪೋಮತಿಬಲೇ ತತೋ ಹಿ ಸಮವಾಪ್ಯ ಪೂರ್ವಾಧಿಕೇ .
ವಿಲೋಕ್ಯ ಚಲಿತಂ ಜಲೇ ಸರಸಿಜಂ ಸಮೀರೇಣ ವೈ
ತ್ವದೀಯಬಲವರ್ದ್ಧಿತಃ ಸಲಿಲಮಾರುತೌ ಚಾಪಿಬತ್ .. 4.33..

ತ್ವದೀಯಕರುಣಾಬಲಾಜ್ಜಲರುಹೇಣ ತೇನ ದ್ರುತಂ
ಜಗತ್ತ್ರಯಮಹೋ ಪುನರ್ವಿರಚಯನ್ ಸ್ವಯಂಭೂಃ ಸ್ವಯಂ .

ಮನುಷ್ಯಮೃಗಪಕ್ಷಿಭೂರುಹಸರೀಸೃಪಾದ್ಯಾನಸೌ
ಗುಣಾಂಶ್ಚ ವಿವಿಧಾನಥೋ ನನು ಸಸರ್ಜ ಲಕ್ಷ್ಮೀಪತೇ !.. 4.34..
ಸಸರ್ಜ ಸನಕಂ ಹೃದಾ ಮುನಿವರಂ ಸನಂದಾಭಿಧಂ
ಸನಾತನಮಹೋ ಪುನರ್ನನು ಸನತ್ಕುಮಾರಂ ತಥಾ .
ಅಮೀ ವರದ !ಸೃಷ್ಟಿಕರ್ಮಣಿ ತು ತೇನ ಹಿ ಪ್ರೇರಿತಾ-
ಸ್ತ್ವದೀಯಪದಲೋಲುಭಾ ನ ಜಗೃಹುಸ್ತದೀಯಾಂ ಗಿರಂ .. 4.35..

ರುಷಂ ಖಲು ತದೋದಿತಾಂ ಸಪದಿ ರುಂಧತೋಽಸ್ಯ ಸ್ಫುಟಂ
ಭ್ರುವೋಃ ಪರಮಿಹಾಂತರಾದಜನಿ ಸತ್ವರಂ ಶಂಕರಃ .
ಪದಾನಿ ವಿತರಾ1ಹ್ವಯಾನಪಿ ಚಮೇ ವಿರಿಂಚೇತ್ಯಸೌ
ರುರೋದ ನನು ತೇನ ವೈ ಸಮುದಭೂತ್ ಸ ರುದ್ರಾಭಿಧಃ .. 4.36..
1.ನಾಮಾನಿ .

ಅವಾಪ್ಯ ವನಿತಾಃ ಸ ವೈ ವಿಧಿನಿಯೋಗತೋ ನಿರ್ಮಿತಿಂ
ಯದಾ ಸಮುಪಚಕ್ರಮೇ ನನು ತದಾಥ ತನ್ನಿರ್ಮಿತಾನ್ .

ವಿಲೋಕ್ಯ ಸ ಭಯಾನಕಾನ್ ಸಪದಿ ರುದ್ರಸಂಘಾನ್ ಪ್ರಜಾ
ನ ವೈ ಸೃಜ ತಪಶ್ಚರೇತ್ಯ2ಮುಮುವಾಚ ಪಾಥೋಜಭೂಃ .. 4.37..
2. ರುದ್ರಂ .

ತತೋಽಜನಿ ಮರೀಚಿರತ್ರಿರಪಿ ಚಾಂಗಿರಾಶ್ಚಾಂಗತಃ
ಪುಲಸ್ತ್ಯಪುಲಹೌ ಪುನರ್ಭುಗುವಸಿಷ್ಠದಕ್ಷಾಸ್ತಥಾ .

ತ್ವದೀಯಪದಸೇವಕಃ ಸಪದಿ ನಾರದಸ್ತಾಪಸೋ
ರಮಾವರ!ವಿಧೇರಲಂ ಭುವನಸೃಷ್ಟಿದಕ್ಷಸ್ಯ ವೈ .. 4.38..
ಸೃಜಂಸ್ತದನು ಕರ್ದಮಂ ವರದ !ಧರ್ಮಮುಖ್ಯಾಂಸ್ತಥಾ
ವಿಧಾಯ ಚ ಸರಸ್ವತೀಂ ವಿಧಿರಭೂದನಂಗಾಕುಲಃ .
ತದಾ ತು ಭವದಾಜ್ಞಯಾ ಸನಕದಕ್ಷಮುಖ್ಯೈಃ ಸುತೈ-
ರಸೌ ಸುಬಹು ಬೋಧಿತೋ ಮಧುರಿಪೋ ! ತಮಃ ಸ್ವಂ ಜಹೌ .. 4.39..
ವಿಧಾಯ ನಿಗಮಾನ್ ಪುನಃ ಸ ತು ತಥೋಪವೇದಾನ್ ವಿಧಿಃ
ಸ್ವಕೀಯಮುವೃವೃಂದತಸ್ತ್ವಯಿ ಸದಾ ನಿಬದ್ಧಾಶಯಃ .
ಮನುಷ್ಯಕುಲನಿರ್ಮಿತಿಂ ಮನು1ತದೀಯಜಾಯಾತ್ಮನಾ
ವಿಧಾತುಮಮಲಾಶಯಃ ಸ್ವಯಮಥಾಯಮಾರಬ್ಧವಾನ್ .. 4.40..

1. ಶತರೂಪಾಭಿಧಾ ಮನುಜಾಯಾ .
ಅಥಾಹಮಹಿನಾಥತಲ್ಪಶಯನ ! 1ಕ್ಷಮಾಸಂಸ್ಥಿತಿಂ
ಸಶೈಲಕುಲವಾರಿರಾಶಿನಿಕರಾಂತರೀಪಾತ್ಮಿಕಾಂ .

ಕ್ರಮಾತ್ ಕಥಯಿತುಂ ಕಿಮಪ್ಯಯಿ ಸಮುತ್ಸುಕೋಽಸ್ಮಿ ಪ್ರಭೋ !
ತದರ್ಥಮಯಿ ತೇ ಕೃಪಾ ಪತತು ಮಯ್ಯನನ್ಯಾಶ್ರಯೇ .. 4.41..
1.ಭೂಸನ್ನಿವೇಶಂ .

ಲಸತ್ಯಜಿತ!ಲಕ್ಷಯೋಜನಮಿತಃ ಪುನಸ್ತಾವತಾ
ರಮೇಶ !ಲವಣಾಬ್ಧಿನಾ ಪರಿವೃತೋಽನ್ತರೀಪೋತ್ತಮಃ .
ಭುವೋ ವರದ !ಮಧ್ಯಗಃ ಸುವಿದಿತೋಽಥ ಜಂಬೂರಿತಿ
1ಸ್ವಮಾನಸದೃಶೋಚ್ಛ್ರಯೇಣ ಲಸಿತೋಽ2ನ್ತರೇ ಮೇರುಣಾ .. 4.42..
1.ನಿಜಸ್ಥೌಲ್ಯಾನುರೂಪೌನತ್ಯೇನ . 2.ಮಧ್ಯೇ .
ಇಲಾವೃತಸಮಾಹ್ವಯಂ ಲಸತಿ ವರ್ಷಮಸ್ಯಾಭಿತೋ
ಹರೇ!ನವಸಹಸ್ರಯೋಜನಮಿತಂ ತು ತಸ್ಯೋತ್ತರೇ .
ಭವಂತಿ ಹಿ ತಥೋನ್ನತಾಸ್ತ್ವವಧಿಪರ್ವತಾಃ 1ಶೃಂಗವನ್-

ಮುಖಾ ಅಪಿ ಚ ರಮ್ಯಕಪ್ರಮುಖಮೀಶ ! 2ವರ್ಷತ್ರಯಂ .. 4.43..

1. ಶೃಂಗವಾನ್ ನೀಲಃ ಶ್ವೇತಃ ಇತಿ ತ್ರಯಃ .

2. ರಮ್ಯಕಂ ಹಿರಣ್ಮಯಂ ಕುರುರಿತಿ .

ತಥೈವ ವಿಲಸತ್ಯಹೋ ವರದ!ದಕ್ಷಿಣಸ್ಯಾಂ ದಿಶಿ
ತ್ರಿಭಿಸ್ತ್ವವಧಿಪರ್ವತೈರ್ನಿಷಧಹೇಮಕೂಟಾ1ದಿಭಿಃ .
ಯುತಂ ತು ಹರಿವರ್ಷಕಿಂಪುರುಷಮುಖ್ಯ 2ವರ್ಷತ್ರಯಂ
ಸಮಸ್ತಭುವನೈಕನಾಯಕ !ಸರೋಜನಾಭ !ಪ್ರಭೋ !.. 4.44..
1.ಆದಿಪದಗ್ರಾಹ್ಯೋ ಹಿಮಾಲಯಃ .

2. ತೃತೀಯಂ ತು ಭಾರತವರ್ಷಂ .

ಪುರೋದಿಶಿ ಚ ಗಂಧಮಾದನಸಮಾಖ್ಯಸೀಮಾದ್ರಿಣಾ
ಯುತಂ ಲಸತಿ ಕೇತುಮಾಲಮಿತಿ ವರ್ಷಮತ್ಯುತ್ತಮಂ .

ತಥೈವ ಖಲು ಮಾಲ್ಯವನ್ನಗಯುತಂ ಪ್ರತೀಚ್ಯಾಂ ದಿಶಿ
ಪ್ರಭೋ!ಲಸತಿ ವರ್ಷಮಂಬುರುಹನಾಭ !ಭದ್ರಾಶ್ವಕಂ .. 4.45..

ದಿಶಾಮಜ!ಚತುಷ್ಟಯೇ ಗಿರಿ1ಚತುಷ್ಟಯಂ ಭಾಸತೇ
ಸ್ಫುಟಂ ತ್ವಯುತಯೋಜನಪ್ರಮಿತವಿಸ್ತರೋಚ್ಛ್ರಾಯಯುಕ್ .

ಸುವರ್ಣಧರಣೀಧರಸ್ಯ ನನು ಮಂದರಾದ್ಯಂ ಕ್ಷಿತೇ-
ರವಾಪ್ತಮತಿನಿಶ್ಚಲಾಂ ಮಧುರಿಪೋ! ತ್ವವಷ್ಟಂಭತಾಂ .. 4.46..

1.ಮಂದರೋ ಮೇರುಮಂದರಃ ಸುಪಾರ್ಶ್ವಃ ಕುಮುದ ಇತಿ ಗಿರಿಚತುಷ್ಕಂ .

ಅಮೀಷು ಧರಣೀಧರೇಷ್ವಪಿ ಚತುರ್ಷು 1ಚೂತಾದಿಭೂ-

ರುಹೋತ್ತಮಚತುಷ್ಟಯಂ ಲಸತಿ ಸಿಂಧುಕನ್ಯಾಪತೇ ! .
ತದೀಯಫಲನಿಸ್ಸೃತಾಸ್ತ್ವನಘ!ನಿಮ್ನಗಾ ವರ್ತ್ಮಭಿ-

ಶ್ಚತುರ್ಭಿರಿಹ ಸೇಚಯಂತ್ಯಲಮಿಲಾವೃತಂ ಸಂತತಂ .. 4.47..

1.ಚೂತಜಂಬೂಕದಂಬನ್ಯಗ್ರೋಧರೂಪವೃಕ್ಷಚತುಷ್ಕಂ .

ಲಸಂತಿ ಗಿರಯಃ ಪರೇ ನನು 1ಕುರಂಗವೈಕಂಕತ-
ತ್ರಿಕೂಟಶಿಶಿರಾದಯಃ ಕನಕಭೂಧರಂ ಚಾಭಿತಃ .
ಗತಾಸ್ತ್ವಜಿತ ! ಕೇಸರತ್ವಮಥ ತಸ್ಯ ಚಾಷ್ಟೌ ತಥಾ
ಮಹಾಗಿರಿವರಾಃ ಪುನ2ರ್ಜಠರದೇವಕೂಟಾದಯಃ .. 4.48..
1. ಕುರಂಗಾದಯೋ ವಿಂಶತಿರ್ಗಿರಯಃ .
2.ಜಠರದೇವಕೂಟಪವನಪಾರಿಯಾತ್ರಕೈಲಾಸಕರವೀರತ್ರಿಶೃಂಗಮಕರಾಖ್ಯಾಃ .
ಅಥೋ ದಶಸಹಸ್ರಯೋಜನಸಹಸ್ರಯುಕ್ತಾ ಪುರೀ
ಲಸತ್ಯಜಿತ !ಮೇರುಮೂರ್ಧನಿ ಹಿ ಮಧ್ಯತೋ ಬ್ರಹ್ಮಣಃ .
ಇಮಾಮನು ಕಿಲಾಭಿತೋ ನಿಯಮಿತಾಸ್ತಥಾಷ್ಟೌ 1ಪುರೋ
ದಿಗೀಶನಿಲಯಾಸ್ತದೀಯಕ2ಚತುರ್ಥಭಾಗೇನ ವೈ .. 4.49..
1.ನಗರಾಣಿ . 2.ಪೂರ್ವೋಕ್ತಪುರೀಮಾನತುರೀಯಮಾನೇನೇತ್ಯರ್ಥಃ .
ತವೈವ ನನು ವಾಮನಸ್ಯ ಖಲು ವಾಮಪಾದಾಂಗುಲೀ-
ನಖಾಹತಜಗತ್ಕಟಾಹವಿವರೇಣ ಚಾಂತರ್ಗತಾ .
ಅತೀವ ಮಹತಾ ಪುನರ್ಜಗದಧೀಶ ! ಕಾಲೇನ ವೈ
ದಿವಿ ಧ್ರುವಪದೇ ಶನೈರವತತಾರ ಸಾ ಜಾಹ್ನವೀ .. 4.50..
ನಿಷಿಚ್ಯ ಪುನರಿಂದುಮಂಡಲಮಥಾಲಯೇ ಬ್ರಹ್ಮಣೋ
ನಿಪತ್ಯ ನನು ಮೇರುಮೂರ್ಧನಿ ಚಿರೇಣ ಜಹ್ನೋಃ ಸುತಾ .

1ಚತುರ್ಭಿರಿಹ ನಾಮಭಿಃ ಪರಮಿಯಂ ಚತುರ್ಧಾ ಭವ-

ನ್ತ್ಯಶೇಷಮವನೀತಲಂ ಸಮತನೋತ್ ಪವಿತ್ರಂ ಭೃಶಂ .. 4.51..

1.ಸೀತಾಲಕನಂದಾಚಕ್ಷುರ್ಭದ್ರೇತ್ಯೇವಂರೂಪೈಃ .
ನವಸ್ವಪಿ ಚ ವರ್ಷರಾಜಿಷು ಪುರಾ ಪರಂ ಕೀರ್ತಿತೇ-
ಷ್ವಶೇಷಜಗತೀಪತಿರ್ನನು ಭವಾನ್ ರಮಾವಲ್ಲಭಃ .
ಲಸತ್ಯಜಿತ !ಮೂರ್ತಿಭಿರ್ನವಭಿರಚ್ಯುತಾತ್ಮೋಚಿತೈಃ
ಪೃಥಕ್ ಪೃಥಗುಪಾಸಿತೋ ನವಭಿರೀಶ ! 1ಭಕ್ತೋತ್ತಮೈಃ .. 4.52..
1. ತೇ ಯಥಾ –ಇಲಾವೃತೇ ಭವಃ,ಭದ್ರಾಶ್ವೇ ಭದ್ರಶ್ರವಾಃ,
ಹರಿವರ್ಷೇ ಪ್ರಹ್ಲಾದಃ, ಕೇತುಮಾಲೇ ರಮಾ, ರಮ್ಯಕೇ ಮನುಃ,
ಹಿರಣ್ಮಯೇ ಪಿತೃಗಣಾಧಿಪತಿಃ, ಕುರುಷು ಭೂಃ, ಕಿಂಪುರುಷೇ ಹನುಮಾನ್,

ಭಾರತೇ ನಾರದ ಇತಿ .

ಅಥೋ ಹಯಗವೇಷಣೋದ್ಯತತರೈರಲಂ ಕಲ್ಪಿತಾ
ಲಸಂತಿ ಸಗರಾತ್ಮಜೈಃ ಪರಮಿಹಾಷ್ಟಸಂಖ್ಯಾಯುತಾಃ .
ಸಮಸ್ತಜಗತೀಪತೇ!ಸ್ಫುಟಮುಪಾಂತರೀಪೋತ್ತಮಾಃ
ಪುರಾ ಹಿ ಸಮುದೀರಿತಸ್ಯ ವರದಾಂತರೀಪಸ್ಯ ವೈ .. 4.53..
ದ್ವಿಲಕ್ಷತಮಯೋಜನಃ ಸುವಿದಿತೋ ಹರೇ !ಪ್ಲಕ್ಷ ಇ-
ತ್ಯಥಾಸ್ತಿ ಪುನರಿಕ್ಷುತೋಯನಿಧಿನಾಽಽವೃತೋ ದ್ವೀಪರಾಟ್ .

ನದೀಭಿರಚಲೈಸ್ತಥಾ ಹ್ಯಪಿ ಚ ವರ್ಷಕೈಃ ಸಪ್ತಭಿ-

ರ್ಯುತೋ ನನು ಭಜಂತಿ ಭಾನುಮಯಿ ದೇವ ! ತದ್ವಾಸಿನಃ .. 4.54..
ತತೋ ದ್ವಿಗುಣಿತೋತ್ತರೋತ್ತರವಿಶಾಲತಾಶಾಲಿನೋ
ಲಸಂತಿ ಪರಮಂತರೀಪನಿಕರಾಶ್ಚ ಸಪ್ತಾಪರೇ .
ಯಥಾಕ್ರಮಮಿಹಾಬ್ಧಿಭಿದಧಿಘೃತಾದಿಭಿರ್ವೇಷ್ಟಿತಾ
ಭಜಂತಿ ಖಲು ತತ್ರ ತತ್ರ ವಿಬುಧಾನ್ ಪೃಥಙ್ಮಾನವಾಃ .. 4.55..
ಸ್ವಮೂರ್ನ್ಯಯಿ ದಿಗೀಶಪತ್ತನಚತುಷ್ಟಯೇನಾನ್ವಿತೋ
ವೃತೋಽಸ್ತಿ ಪರಿಶುದ್ಧತೋಯನಿಧಿನಾ ತಥಾ ಪುಷ್ಕರಃ .
ರವೇಸ್ತು ಕನಕಾಚಲಂ ನಿಯಮತಸ್ತ್ವಭಿಕ್ರಾಮತಃ
ಸೃತಿಃ ಶಿರಸಿಯಸ್ಯ ವೈ ಪರಮುಪಾಸಿತಬ್ರಹ್ಮಣಃ .. 4.56..
ತತಃ ಪರಮಶೇಷಸತ್ತ್ವನಿವಹೈರಲಂ ವರ್ಜಿತಾ
ಭವತ್ಯಜಿತ !ಮೃಣ್ಮಯೀ ವಸುಮತೀ ತಥಾ ಕಾಂಚನೀ .
ತತಃ ಪರಮಿಹಾವೃತಾಂಧತಮಸೇನ ಕಾಪಿ ಕ್ಷತಿ-
ರ್ಲಸತ್ಯಖಿಲಲೋಕಗೀತಮಹಿಮನ್ನ1ಲೋಕಾಭಿಧಾ .. 4.57..
1.ಅಲೋಕಾಖ್ಯಾ .

ಇತಿ ಕ್ಷಿತಿಗಿರೀಂದ್ರವಾರಿನಿಧಿವರ್ಷಕದ್ವೀಪಪು-
ಙ್ಗವವ್ರಜಮಯೀ ಪುನಃ ಸಕಲಸತ್ತ್ವಜಾಲಾಶ್ರಿತಾ .
ಅನೇಕತಮರಾಷ್ಟ್ರಪತ್ತನನದೀವನೈರ್ಮಂಡಿತಾ
ಶತಾರ್ಧಶತಲಕ್ಷಯೋಜನಮಿತೇಯಮುರ್ವೀ ಸ್ಮೃತಾ .. 4.58..
ನಭಸ್ಯಥ ದಿವಾಕರೇಂದುಸಹಿತಾಮಿತಪ್ರೋಜ್ಜ್ವಲ-

ಗ್ರಹರ್ಕ್ಷಕಲಿತಂ ಪುನರ್ವರದ ! ತೇಜಸಾಂ ಮಂಡಲಂ .

ಭಜಂತಿ ಭುವಿ ಕೇಚಿದತ್ರ ನನು 1ಶಿಂಶುಮಾರಾತ್ಮನಾ
ಚರಂತಮಖಿಲೇಷು ರಾಶಿಷು ಯಥಾಕ್ರಮಂ ತ್ವಾಂ ಸದಾ .. 4.59..
1. ಶಿಂಶುಮಾರಾಖ್ಯಜಂತುಸಂಸ್ಥಾನೇನ . ಶಿಂಶುಮಾರಸಂಸ್ಥಾನಂ ಚ
ಶ್ರೀಭಾಗವತೇ ಚತುರ್ಥಸ್ಕಂಧೇ ತ್ರಯೋವಿಂಶಾಧ್ಯಾಯೇ ವಿವೃತಂ .

ಅಧೋ ಭುವಿ ರಸಾತಲಾದಿಭುವನಾನಿ ಸಪ್ತ ಪ್ರಭೋ !
ಲಸಂತಿ ಖಲು ಭೋಗಿನಾಮನಘ!ವಾಸಭೂತಾನ್ಯಹೋ .
ತತೋಽಪ್ಯಲಮಧಃ ಸ್ಥಿತೋ ವಹತಿ ಭೂಮಿಮೇನಾಂ ಫಣಾ-
ಸಹಸ್ರತಲಸುಸ್ಥಿತಾಮವಿರತಂ ಫಣೀಂದ್ರಃ ಸ್ವಯಂ .. 4.60..

ಇತೀಹ ಪರಿಕಲ್ಪಿತೇ ಜಗತಿ ವಿದ್ಯಮಾನೇಷ್ವಹೋ
ಬಹುಷ್ವನಘ!ಜನ್ಮರಾಶಿಪು ಮುಹುಃ ಶರೀರೀ ಭ್ರಮನ್ .

ಅನಂತಸುಕೃತಾವಲೀಸುಪರಿಪಾಕಕಾಲೇ ಪುನ-
ರ್ಭಜತ್ಯಜಿತ !ಮಾನವೀಯಮಿಹ ಜನ್ಮ ಸರ್ವೋತ್ತಮಂ .. 4.61..

ದುರಾಸದಪರಾಕ್ರಮಾ ವಿಪುಲದೇಹಸತ್ತ್ವೋಜ್ಜ್ವಲಾ
ಅಪೀಹ ಭುವಿ ಕೇಸರಿದ್ವಿಪತರಕ್ಷುಮುಖ್ಯಾ ಮೃಗಾಃ .
ವಿವೇಕಲವವರ್ಜಿತಾಃ ಖಲು ಯತಸ್ತದೀಯಂ ತತಃ
ಪರಂ ವಿಫಲಮೇವ ದೇವ !ನನು ಜನ್ಮ ನಿಸ್ಸಂಶಯಂ .. 4.62..

ಇಯಂ ಹಿ ಜನನೀ ಪಿತಾ ತ್ವಯಮಸೌ ಮದೀಯೋ ಗುರುಃ
ಸುತೋಽಯಮಯಮಗ್ರಜಸ್ತ್ವವರಜೋಽಯಮಿತ್ಯಾದ್ಯಹೋ .
ವಿವಿಚ್ಯ ಹೃದಿ ವೇದಿತುಂ ಕಲಯಿತುಂ ಚ ಶಾಸ್ತ್ರಂ ಪರಂ
ವಿನಾ ಜಗತಿ ಮಾನುಜಂ ಕಿಮಿಹ ಜನ್ಮ ದಕ್ಷಂ ಭವೇತ್ .. 4.63..

ಇತೀಹ ಬಹುಧಾ ಪುನಃಪುನರಪೀಶ್ವರಾ1ಲಕ್ಷಿತೇ
ಸಮಸ್ತಪುರುಷಾರ್ಥಸಾಧನಸಮರ್ಥಮತ್ರಾವನೌ .
ಸುರಾಸುರಸುದುರ್ಲಭಂ ನನು ಮನುಷ್ಯಜನ್ಮೈವಯದ್-

ಬ್ರವೀಮಿ ಹಿ ತದುದ್ಭವಾದಿಕಮಿಹಾತ್ರ ಸಂಕ್ಷೇಪತಃ .. 4.64..
1.ಆಲೋಚಿತೇ ಆಲೋಚನಾಯಾಂ ಕೃತಾಯಾಂ ಸತ್ಯಾಮಿತಿಯಾವತ್ .

ಸ್ವಕರ್ಮಬಲಚೋದಿತಃ ಪ್ರಥಮತೋ ಜನನ್ಯಾಸ್ತ್ವಯಂ
ಜನೋ ಜಠರಗಹ್ವರಂ ವಿಶತಿ ಮಾಂಸಪಿಂಡಾತ್ಮಕಃ .
ತತೋಽಙ್ಕುರಿತಮೌಲಿಪಾಣಿಚರಣಃ ಕ್ರಮಾಜ್ಜಾಯತೇ
ತ್ವದೇಕಶರಣೋ ಹರೇ!ದಶಭಿರಂಗ!ಮಾಸೈಃ ಸ್ಫುಟಂ .. 4.65..

ಅಸಹ್ಯತರಪೂತಿಗಂಧಿರುಧಿರಾಮಿಷಾಂತ್ರಾವಿಲಾತ್
ಕದಾ ಬಹಿರಿತೋ ವ್ರಜಾಮ್ಯಹಮಿತೀಹ ವಾಂಛನ್ ಭೃಶಂ .

ಬಲಾದಥ ಸಮೀರಿತಃ ಸಪದಿ ಸೂತಿಕಾವಾಯುನಾ
ರುದನ್ನಥ ನರಾಕೃತಿರ್ಭುವಿ ರಮೇಶ !ಸಂಜಾಯತೇ .. 4.66..
ತತಃ ಸ್ವಜನನೀಸ್ತನಾಸ್ವದನಮಾತ್ರಪುಷ್ಯತ್ತನುಃ
ಕ್ರಮೇಣ ಪರಿವರ್ಧಿತಃ ಪುನರಥಾನ್ನಪಾನಾದಿಭಿಃ .
ಭವತ್ಯಥ ಪಟುಃ ಶನೈಶ್ಚಲಿತುಮಪ್ಯಥೋ ಭಾಷಿತುಂ
ಕಲಂ ಸ ಜನಯನ್ಮುದಂ ಸಮಧಿಕಾಂ ಸ್ವಪಿತ್ರೋಃ ಸ್ಫುಟಂ .. 4.67..

ತತೋಽಜಿತ ! ಕಲಾಸು ಹಂತ ಗುರುಭಿಃ ಪರಂ ಶಿಕ್ಷಿತೋ-
ಽಪ್ಯಸೌ ವಹತಿ ದಾಕ್ಷ್ಯಮಾಸು ನಿಯತಂಯಥಾವಾಸನಂ .

ಮರೌ ತದಿತರಾವನಾವಪಿ ಚ ಬೀಜಮುಪ್ತಂ ಸಮಂ
ದದಾತಿ ಹಿ ಮಹೀಗುಣಾನುಗುಣಮೇವ ತಾವತ್ ಫಲಂ .. 4.68..

ತ್ರಿಧಾ ಭವತಿ ದೇಹಿನಾಂ ಪ್ರಕೃತಿರಪ್ಯಹೋ ಸಾತ್ತ್ವಿಕೀ
ರಮಾರಮಣ ! ರಾಜಸೀ ಹ್ಯಪಿ ಚ ತಾಮಸೀತಿ ಪ್ರಭೋ ! .
ಪ್ರವೃತ್ತಿರಖಿಲೇಷು ಹಂತ ಭವತೀಹ ಕೃತ್ಯೇಷ್ವಹೋ
ಪುನರ್ನಿಜಗುಣಾನುರೂಪಮಯಿ ನಾಥ ! ತೇಷಾಂ ಪೃಥಕ್ .. 4.69..

ಭವಂತಿ ಹೃದಯೋದ್ಭವಾ ಭುವಿ ನೃಣಾಂ ತು ಷಡ್ ವೈರಿಣೋ
ಮುಕುಂದ !ಭೃಶದುರ್ದಮಾಃ ಪ್ರಬಲಕಾಮರೋಷಾದಯಃ .
ಜಿತಾಸ್ತ್ವಜಿತ !ಯೇನ ತೇ ಸ ಸುಕೃತೀ ಜಿತೋ ಯಸ್ತು ತೈ-
ರ್ನ ಚಾರಿತ ಭುವನತ್ರಯೇಽಪಿ ಚ 1ತಥಾವಿಧಃ ಪಾತಕೀ .. 4.70..
1.ಜಿತತುಲ್ಯ ಇತ್ಯರ್ಥಃ .
ತಮಃ ಕಲುಷಿತಾಶಯಾಃ ಕತಿಚಿದತ್ರಯೋಷಿತ್ಸ್ವಹೋ
ಭ್ರಮಂತಿ ಹಿ ಸುಖಭ್ರಮೇಣ ಭುವಿ ಪಾಪಕೃತ್ಯಾ ನರಾಃ .
ಪತಂತಿ ಶಲಭಾಯಥಾ 1ಶಿಖಿನಿ ಭಕ್ಷ್ಯಬುದ್ಧಯಾ ಸ್ವಯಂ
ಸ್ವನಾಶಮನವೇಕ್ಷ್ಯ ಹಂತ 2ಬಡಿಶೇ ಚ ಮೀನಾ ಯಥಾ .. 4.71..
1.ಅಮೌ . 2,ಮತ್ಸ್ಯಬಂಧನೇ .
ಪರೇ ನನು ಧನಾರ್ಜನೈಕನಿರತಾ ನರಾಃ ಪಾಪಿನಃ

ಸ್ವಭರ್ತುರಹಿತಂ ಚ ಚೌರ್ಯಮಥವಾ ಪರೋಪದ್ರವಂ .

ವಿಧಾಯ ಸಮುಪಾರ್ಜಯಂತಿ ಹಿ ಧನಂ ತ್ವನಾಲೋಚ್ಯ ಹಾ
ತಟಿತ್ಸ್ಫುರಿತಭಂಗುರತ್ವಮಿಹ 1ತಸ್ಯ ವಿಶ್ವಾರ್ತ್ತಿಹನ್ !.. 4.72..

1.ಧನಸ್ಯ .
ಅವಾಪ್ಯ ಜಗದೀಶ್ವರೇ ಭವತಿ ಭಕ್ತಿಮತ್ಯುತ್ತಮಾ-
ಮನಂತಸುಕೃತವ್ರಜೈರಯಿ ನಿಕಾಮಮೇಕೇ ಜನಾಃ .
ವಿಧೂಯ ನಿರಯಾವಹೇಷ್ವಲಮಮೀಷು1ವಾಂಛಾಂ ಸದಾ
ಪರಂ ಸುಖಮವಾಪ್ನುವಂತಿ ಕೃಪಯಾ ತವಾಧೋಕ್ಷಜ !.. 4.73..

1.ಧನೇಷ್ವಿತ್ಯರ್ಥಃ .
ಅಥಾಹಮರವಿಂದನಾಭ! ಕಥಯಾಮಿ ವರ್ಣಾಶ್ರಮೋ-
ಚಿತಂ ಸುಪರಿಶುದ್ಧಮೀಶ!ನನು ಧರ್ಮಮದ್ಯಾದರಾತ್ .

ತ್ವಯೈವ ಪರಮುದ್ಧವಾಯ ನಿಜಭಕ್ತವರ್ಯಾಯ ತಂ
ಪುರಾ ಸಮುಪದಿಷ್ಟಮತ್ರ ಕೃಪಯೈವ ತೇ ಕಿಂಚನ .. 4.74..

ರಮಾವರ!ಸುದುರ್ಲಭಂ ಭುವಿ ಮನುಷ್ಯಜನ್ಮೈವ ತದ್-

ಬಹುಷ್ವಥ ವಿವೇಕಲೇಶರಹಿತೇಷು ದೇಹಿಷ್ವಹೋ .
ತತೋಽಪ್ಯತಿದುರಾಸದಂ ನನು ಮಹೀಸುರತ್ವಂ ಹರೇ !
ವಿನಾ ಶ್ರಮಲವಂ ನರೋ ಭಜತಿಯತ್ರ ಸೇವಾಂ ತವ .. 4.75..

ತತೋಽಹಮಿಹ ಸಾಂಪ್ರತಂ ತದಿಹ ಜನ್ಮ ಸರ್ವೋತ್ತಮಂ
ತವೈವ ಕೃಪಯಾ ಪುನರ್ಜಗತಿ ವಿಂದತಾ ದೇಹಿನಾ .
ವಿಧೇಯಮಲಮಾಶ್ರಮೋತ್ತಮಚತುಷ್ಟಯಸ್ಯೋಚಿತಂ
ಬ್ರವೀಮಿ ನನು ಧರ್ಮಮೀಶ!ಭವತಾ ಪರಂ ಕಲ್ಪಿತಂ .. 4.76..

ಅಥೋಪನಯನಾದವಾಪ್ಯ ಮನುಜೋ ದ್ವಿಜತ್ವಂ ಪರಂ
ವಸನ್ ಗುರುಕುಲೇ ಸದಾ ಹ್ಯಜಿನಮೇಖಲಾದಂಡಧೃತ್ .

ಅಖಂಡಿತತನೂರುಹೋಽಪ್ಯಥ ಹುತಾನಲಃ ಸಂಧ್ಯಯೋ-
ರ್ವಿನೀತಹೃದಯೋ ಗುರೋಃ ಸ ನಿಗಮಾನಧೀಯೀತ ಚ .. 4.77..

1ಪ್ರಗೇ ಚ ದಿವಸಾವಧೌ ಸ್ವಗುರವೇ ಸಮಾನೀಯ ಸ-
ನ್ನಿವೇದ್ಯ ಪರಮತ್ತುಮರ್ಹತಿ ಸ ಭೈಕ್ಷಮನ್ನಂ ಶುಚಿ .

ನಿಕಾಮಮಥ ವರ್ಜಯೇದಪಿ ವಧೂಮುಖಾಲೋಕನಂ
ಸದೈವ ಕಲಯೇದ್ಗುರೋಃ ಸಕುತುಕಂಚ ಶುಶ್ರೂಷಣಂ .. 4.78..

1.ಪ್ರಾತಃ .
ಇತಿ ವ್ರತಮಖಂಡಿತಂ ನಿಗಮಶಿಕ್ಷಣಾಂತಾವಧಿ
ದ್ವಿಜೋ ನನು ವಹನ್ ಪುನಃ ಸ್ವಗುರವೇ ತಥಾ ದಕ್ಷಿಣಾಂ .

ವಿತರ್ಯಿ ಚಯಥಾಸಮೃದ್ಧಿ ಸಹಸಾ ತ್ವದೀಯಾಜ್ಞಯಾ
ವಿವರ್ಜಿತಮದಸ್ತ್ಯಜೇತ್ ತಮಿಮಮಾಶ್ರಮಂ ತ್ವಾದಿಮಂ .. 4.79..

ವಿವಿಕ್ಷು1ರಥ ಭೂಸುರಃ ಸ್ವಯಮಥೋ ಗೃಹಸ್ಥಾಶ್ರಮಂ
ಸತೀಮಥಯವೀಯಸೀಮಪಿ ಸಮಾನವರ್ಣೋದ್ಭವಾಂ .

ನಿಕಾಮಮಜುಗುಪ್ಸಿತಾಂ ವಿಧಿವದುದ್ವಹೇತ್ ಸಾದರಂ
ಗುಣಾಕೃತಿಮುಖೈರಹೋ ಪರಮಥಾನುರೂಪಾಂ ವಧೂಂ .. 4.80..

1.ವೇಷ್ಟುಮಿಚ್ಛುಃ .
ಅವಾಪ್ಯ ದಯಿತಾಂ ದ್ವಿಜಃ ಪರಮಥಾನುರಕ್ತಾಂ ನಿಜೇ
ತಯಾ ಸಮಮಖಂಡಿತಂ ಸತತಮಗ್ನಿಹೋತ್ರಂ ದಧತ್ .

ಯಜೇಚ್ಚ ಪುರುದಕ್ಷಿಣೈರಪಿ ಮಖೈಸ್ತು ಯಜ್ಞೇಶ್ವರಂ
ಭವಂತಮಥ ಪೌರ್ಣಮಾಸಪಶುಬಂಧದರ್ಶಾದಿಭಿಃ .. 4.81..
ಅಕಾಮಕಲುಷೀಕೃತಃ ಪರಮಥಾನಸೂಯಸ್ತಥಾ
ದಯಾಲುರಖಿಲೇಷು ಭೂತನಿವಹೇಷು ದಾಂತಾಶಯಃ .
ನಿಕಾಮಪರಿತುಷ್ಟಧೀಃ ಪರಮಥಾಲ್ಪಲಾಭೇನ ಚ
ತ್ವಯೀಶ !ನಿರತಃ ಸದಾ ನನು ಭವೇದ್ಗೃಹಸ್ಥಾಶ್ರಮೀ .. 4.82..
ವಿವಿಕ್ಷುರಥ ಕಾನನಂ ಸ್ವತನಯೇಷು ಭಾರ್ಯಾಂ ನಿಜಾಂ
ನಿಧಾಯ ತು ಸಹೈವ ವಾ ವನಭುವಂ ದ್ವಿಜಃ 1ಪ್ರವ್ರಜೇತ್ .

ನಯೇಚ್ಚ ವನ ಏವ ಭಾಗಮಖಿಲಂ ತೃತೀಯಂ ಪುನ-
ರ್ಮುನಿರ್ನನು ನಿಜಾಯುಷೋ ವಿಧೃತವಲ್ಕಲೋ ನಿಸ್ಪೃಹಃ .. 4.83..
1.ವಾನಪ್ರಸ್ಥೋ ಭವೇದಿತ್ಯರ್ಥಃ .
ತ್ರಿಕಾಲಮಪಿ ಚಾಚರೇದಥ ಜಲಾಶಯೇ ಮಜ್ಜನಂ
ಸ್ವವೃತ್ತಿಮಿಹ ವನ್ಯಮೂಲಫಲರಾಶಿಭಿಃ ಸಾಧಯೇತ್ .

ಪುನಃ ಶಯನಮಾಚರೇನ್ನನು ನಿಶಾಸ್ವಹೋ 1ಸ್ಥಂಡಿಲೇ
ಸದಾ ಪರಮದುಷ್ಕರಂ ಭುವಿ ತಪಶ್ಚರೇತ್ ತತ್ಪರಃ .. 4.84..
1.ನಿರಾಸ್ತರಣೇ ಭೂತಲೇ .
ಯದಾ ಸಮುಪಜಾಯತೇ ಹಿ ನಿರಯಾತ್ಮಕೇಷ್ವಾತ್ಮನೋ
ವಿರಕ್ತಿರಥ ಲೋಕರಾಶಿಷು ನಿಕಾಮಮತ್ರ ದ್ವಿಜಃ .
ತದಾ ತ್ರಿಜಗತಾಂ ಗುರೌ 1ಭವತಿ ಲಗ್ನಚೇತಾ ದೃಢಂ
ರಮಾವರ!ಪರಿವ್ರಜೇತ್ ಸ್ವಮನಸಾ ವಿಧೂತಾಗ್ನಿಕಃ .. 4.85..
1. ತ್ವಯಿ .

ವಹನ್ನಥ ಕಮಂಡಲುಂ ವರದ !ವೇಣುದಂಡಂ ತಥಾ
ಚರೇತ್ ಪರಮನಿಸ್ಪೃಹೋ ಭುವಮಿಮಾಮಸಕ್ತೋ ಭೃಶಂ .

ವಿಧೂತಮದಮತ್ಸರೋ ವಿಹಿತಸಾಮ್ಯಭಾವೋಽಖಿಲೇ-
ಷ್ವಹೋ ನ ಹಿ ರತೋ ಭವೇದಪಿ ಚ 1ಬದಿವಾದಾದಿಷು .. 4.86..
1.ವಾದಿವಾದೋ ಜಲ್ಪವಿತಂಡಾದಿರೂಪಸ್ತದಾದಿಷು .
1ನ್ಯಸೇದ್ಭುವಿ ಪದಂಯತಿಃ ಪಥಿಷು ದೃಷ್ಟಿಪೂತಂ ಚರನ್
ಪಿಬೇದಪಿ ಜಲಂ ಪುನರ್ಜಗತಿ ವಸ್ತ್ರಪೂತಂ ಭೃಶಂ .

ವದೇದಲಮನಿಂದಿತಾಮಹಹ ಸತ್ಯಪೂತಾಂ ಗಿರಂ
ತಥಾ ಹೃದಯಪೂತಮೇವ ಖಲು ಕರ್ಮ ಸರ್ವಂ ಚರೇತ್ .. 4.87..

1.ಅಸಧಾತುರ್ಭೌವಾದಿಕಃ ಧಾತೂನಾಮನೇಕಾರ್ಥತ್ವಾನ್ನ್ಯಸ್ಯೇದಿತ್ಯರ್ಥಃ
ವಿಹಾಯ ತು ವಿಗರ್ಹಿತಾನಪಿ ಚತುರ್ಷು ವರ್ಣೇಷ್ವಹೋ
ಸಮಂ ಜಗತಿ ಸಂಯಮೀ ಸ್ವಭರಣಾಯ ಭಿಕ್ಷಾಂ ಚರೇತ್ .

ಸಕೃತ್ ತ್ವನಿಯತೇಷು ನಾಥ!ಸದನೇಷು ಸಪ್ತಸ್ವಹೋ
ಭವೇಚ್ಚ ಪರಿತುಷ್ಟಧೀಃ 1ಸುಬಹು ತತ್ರ 2ಲಬ್ಧಾಂಧಸಾ .. 4.88..
1.ಪರಿತೋಷಕ್ರಿಯಾವಿಶೇಷಣಂ . 2.ಲಬ್ಧೇನಾನ್ನೇನ .

ಇತಿ ತ್ವದುಪಕಲ್ಪಿತೇ ನನು ಯತಿಃ ಸ್ವಧರ್ಮೇ ರತಃ
ಸಮಸ್ತವಿಷಯಾವಲೀವಿಮುಖಮಾನಸಃ ಸಂತತಂ .

ಹೃದಂಬುಜಸಮುದ್ಭವತ್ಪ್ರಚುರಭಕ್ತಿಭಾರೋಽ1ವಧೌ
ಚರಾಚರಜಗದ್ಗುರುಂ ನಿಯತಮಾಪ್ನುಯಾತ್ ತ್ವಾಂ ಪರಂ .. 4.89..

1.ದೇಹಾವಸಾನೇ .
ಅಥಾಹಮಿ1ತರೈಸ್ತ್ರಿಭಿರ್ನಲಿನನಾಭ!ವರ್ಣೈರ್ಜಗ-
ತ್ಯುಪಾಸ್ಯಮಖಿಲಂ ಪೃಥಕ್ ಪೃಥಗನಂತ !ಧರ್ಮೇ ವರಂ .

ಕ್ರಮೇಣ ಕಥಯೇಯಥಾಮತಿ ತವೈವ ಕಾರುಣ್ಯತ-
ಶ್ಚತುರ್ದಶಜಗನ್ನಿಯಂತುರಮಿತಾನುಭಾವಸ್ಯ ಚ .. 4.90..

1. ಕ್ಷತ್ರಿಯವೈಶ್ಯಶೂದ್ರೈಃ .
ಅವಾಪ್ಯ ಧರಣೀಪತಿತ್ವಮಿಹ ಬಾಹುಜೋ ನ್ಯಾಯತೋ
ನಿಜಾಃ ಪ್ರಣಿಹಿತಃ ಪ್ರಜಾಃ ಸ್ವಸುತವದ್ಭೃಶಂ ಪಾಲಯೇತ್ .

ಧನಂ ಚ 1ತದುಪಾಹೃತಂ ಸುಬಹು ದೇವಭೂದೇವಯೋಃ
2ಕೃತೇ ತು ವಿನಿಯೋಜಯೇದಥಯಥೋಚಿತಂ ಸಂತತಂ .. 4.91..

1.ಪ್ರಜಾಭಿಃ ಕರತ್ವೇನ ಸಮರ್ಪಿತಂ . 2. ತಾದರ್ಥ್ಯೇಽವ್ಯಯಂ .

ಯುಧಿ ಸ್ಥಿರಪರಾಕ್ರಮಃ ಪರಿಲಸದ್ಯಶೋಭಾಜನಂ
ವದಾನ್ಯವರತಾಂ ದಧತ್ ಸತತಮರ್ಥಿಸಂಘೇಷ್ವಹೋ .
ವಶೀ ಚ ಪರಮಾಸ್ತಿಕೋ ನಿಗಮಗೀತವರ್ಣಾಶ್ರಮಾ-
ದಿಧರ್ಮಪರಿಪಾಲನೇ ಚ ನಿರತೋ ಭವೇದ್ಭೂಪತಿಃ .. 4.92..

ಅಥಾತ್ರ ಪಶುರಕ್ಷಯಾ ಚ ಕೃಷಿಭಿರ್ವಣಿಗ್ವೃತ್ತಿಭಿಃ
ಸ್ವಕಾಲಮನಿಶಂ ನಯೇದಜಿತ !ವೈಶ್ಯಜಾತಿಃ ಸ್ವಯಂ .

1ದ್ವಿಜಸ್ಯ 2ಪರಿಚರ್ಯಯಾ ವಿರಹಿತಃ ಸ್ವಯಂ ಪಾಪ್ಮನಾ
ಕಥಂಚಿದಿಹ ಶೂದ್ರಜಾತಿರಪಿ ಕಲ್ಪತೇ ಶ್ರೇಯಸೇ .. 4.93..
1. ತ್ರೈವರ್ಣಿಕಸ್ಯ . 2.ಇಯಂ ಪಾಪ್ಮವಿರಹಿತತ್ತ್ವೇ ಹೇತುಃ .
ವಿಧಾತುಮನಿಶಂ ಮತಿಂ ತನುಜುಷೋಽಸ್ಯ ಸನ್ಮಾರ್ಗಗಾಂ
ಮುಕುಂದ !ಬಹವೋ ಲಸಂತಿ 1ಗುರವೋ ಧರಾಮಂಡಲೇ .
ತದೀಯಗುಣಮಾಕಲಯ್ಯ ಚ ವಿಧೂಯ ದೋಷಾವಲೀಂ
ನರೋ ವಿಗತಸಂಶಯಂ ನ ತು ವಿಮೋಹಮತ್ರಾಪ್ನುಯಾತ್ .. 4.94..

1. ತೇ ಚ ಭೂಮ್ಯಾದಯಉತ್ತರಶ್ಲೋಕೇ ವಕ್ಷ್ಯಂತೇ .
ಕ್ಷಮಾ ಚ ಮರುದಂಬರಂ ಸಲಿಲಮಗ್ನಿರಿಂದೂ1 ರವಿಃ
ಕಪೋತ2ಶಯುಸಿಂಧವಃ ಶಲಭಪುಷ್ಪಲಿಟ್ ಸಿಂಧುರಾಃ .
ತಥೇಹ 3ಮಧುಹಾ 4ಮೃಗೋಽಪ್ಯಥ ತಥಾಂಡಜಃ5 6ಪಿಂಗಲಾ
ಮುಕುಂದ ! ಕುರರೋಽರ್ಭಕೋಽಪ್ಯಥ ಕುಮಾರಿಕಾ ಬಾಣಕೃತ್ .. 4.95..

1.ಇಂದುಃ . 2. ಶಯುರಜಗರಃ . ಸಿಂಧುಃ ಸಮುದ್ರಃ . 3.ಮಾಕ್ಷಿಕಹರ್ತಾ .

4.ಹರಿಣಃ 5.ಮೀನಃ 6. ತನ್ನಾಮಿಕಾ ವೇಶ್ಯಾ .
ಅಹಿಃ ಪರಮಥೋರ್ಣನಾಭಿರಿಹ ಸಿಂಧುಕನ್ಯಾಪತೇ !
1ಸುಪೇಶಕೃದಿತೀರಿತಾಸ್ತು ಗುರವಶ್ಚತುರ್ವಿಂಶತಿಃ .
ಅಮೀ ಜಗತಿ ಚರ್ಯಯಾ ಹಿ ನಿಜಯೈವ ಪುಂಸಾಂ ಸತಾಂ
ಹಿತಾ2ಮುಪದಿಶಂತಿ ನಾಮ ಸರಣಿಂ ಶುಭಾವಾಪ್ತಿದಾಂ .. 4.96..

1. ಕೀಟಸ್ಯ ಭ್ರಮರತ್ವಾಪಾದಕೋ ಭೃಂಗವಿಶೇಷಃ .

2.ಉಪದೇಶಶ್ಚ ಶ್ರೀಭಾಗವತೇ ಏಕಾದ ಶಸ್ಕಂಧೇ 7, 8, 9ಅಧ್ಯಾಯೇಷು ವಿವೃತಃ .
ವಿಲೋಕ್ಯ ಚ ಬತೇದೃಶಾನಿಹ ಶುಭಾಪ್ತಿಹೇತೂನ್ ಬಹೂನ್
ವಿವೇಕರಾಹತಾಸ್ತು ಯೇ ಭುವಿ ಚರಂತಿ ಪಾಪಾನ್ಯಹೋ .
ನಿಬಧ್ಯ ಯಮಪೂರುಷೈರಹಹ ಕಾಲಪಾಶೈರ್ದೃಢೈ-
ರಮೀ ನಿರಯಯಾತನಾಂ ಬಹು ಭವಂತಿ ನೀತಾ ಮೃತೌ .. 4.97..
ಲುಠಂತಮಥ ದಾರುಣೇ ನರಕಸೀಮ್ನಿ ಹಾಹೇತ್ಯಹೋ
ರುದಂತಮಧಿಕಂ ಕ್ಷುಧಾಪ್ಯಥ ಪಿಪಾಸಯಾ ವ್ಯಾಕುಲಂ .

ವಿಮರ್ದ್ಯ ಶಿತಹೇತಿಭಿರ್ವಿಕರುಣಂ ಸಮಾಕರ್ಷಯ-

ನ್ತ್ಯತೀವ ಬತ ತಪ್ತತಾಮ್ರಕಲಿತೇ ತಲೇ ಪಾಪಿನಂ .. 4.98..

ವಿಮೋಚಯಿತುಮೀದೃಶಾನ್ನರಕಸಂಕಟಾತ್ ಪ್ರಾಣಿನಂ
ಮುರಾಂತಕ!ಪಟೀಯಸೀ ತವ ಹಿ ಭಕ್ತಿರೇಕೈವ ಸಾ .

1ಇಮಾಂ ತು ನವಧಾ ಜಗೌ ದನುಜಬಾಲಕೇಭ್ಯಃ ಪುರಾ
ಭವತ್ಪದಪರಾಯಣೋತ್ತಮತಮಃ ಸ 2ಕಾಯಾಧವಃ .. 4.99..
1.ಭಕ್ತಿಂ . 2. ಕಯಾಧುರ್ಹಿರಣ್ಯಕಶಿಪೋರ್ಭಾರ್ಯಾ ತಸ್ಯಾ ಅಪತ್ಯಂ ಪ್ರಹ್ಲಾದಃ ..
1ಶ್ರುತಿರ್ವರದ ! ಕೀರ್ತನಂ ಸ್ಮರಣಮಂಘ್ರಿಸಂಸೇವನಂ
ರಮಾವರ ! ತಥಾರ್ಚನಂ ತ್ವಪಿಚ ವಂದನಂ ದಾಸತಾ .
ತ್ವಯೈವ ಸಹ ಸಖ್ಯಮಚ್ಯುತ !ನಿವೇದನಂ ಚಾತ್ಮನ-
ಸ್ತ್ವಿತೀಹ ನವಧಾ ಸ್ಮೃತಾ ಭವತಿ ಭಕ್ತಿರತ್ಯುತ್ತಮಾ .. 4.100..
1. ಶ್ರವಣಂ .

ಇತಿ ಸ್ವಾತಿಶ್ರೀರಾಮವರ್ಮವಂಚಿಮಹಾರಾಜವಿರಚಿತಾಯಾಂ
ಭಕ್ತಿಮಂಜರ್ಯಾಂ ಚತುರ್ಥಶತಕಂ .

ಅಥ ಪಂಚಮಶತಕಂ .

ಅಥ ಸರಸಿಜನಾಭ! ತ್ವತ್ಕೃಪೈಕಾವಲಂಬಾ-
ದಹಮಿಹ ನವಧಾ ತಂ ಕಲ್ಪಿತಂ ಭಕ್ತಿಮಾರ್ಗಂ .

ಕಥಯಿತುಮಯಿ ಸದ್ಯಸ್ತೂತ್ಸಹೇಽಙ್ಗ! ಕ್ರಮೇಣ
ಪ್ಲವಮಿವ1ಭುವಿ ಲಬ್ಧ್ವಾ ಪಾರಲಿಪ್ಸುಃ ಪಯೋಧೇಃ .. 5.1..
1.ಉಡುಪೇನಸಾಗರತಿತೀರ್ಷೂಪಮಯಾಭಕ್ತಿಮಾರ್ಗಕಥನರೂಪಾಶಕ್ಯಕಾರ್ಯ-

ಪ್ರವೃತ್ತಸ್ಯಾತ್ಮನೋ ಲೋಕೇ ಪರಿಹಸನೀಯತ್ವಂ ದ್ಯೋತ್ಯತೇ .
ನವಸು ಚ ಬತ ಭೂಮನ್ !ಭಕ್ತಿಮಾರ್ಗೇಷ್ವಥಾದ್ಯಾಂ
ತವ ಗುಣಗಣಲೀಲಾಕರ್ಣನಾಖ್ಯಾಂ ತು ಭಕ್ತಿಂ .

ಶ್ರಮಲವರಹಿತಾಂ ತಾಂ ಚೇತಸಃ ಶಾಂತಿದಾತ್ರೀಂ
ಕಥಯಿತುಮಯಿ ಕಿಂಚಿತ್ ಪ್ರಾರಭೇ ಭೂರಮೇಶ !.. 5.2..

ಇಹ ಹಿ ಜಗತಿ ಸಂತಿ ಪ್ರಾಪ್ತಯೇ ತ್ವತ್ಕೃಪಾಯಾ
ಮುರಮಥನ!ಬಹೂನ್ಯೇವಾಂಗ !ವರ್ತ್ಮಾನಿ ನೂನಂ .

ತದಿದಮಖಿಲಮುಚ್ಚೈರ್ದುಷ್ಕರಂ ಹಂತ ಸಾಧ್ಯಾ
1ಸಸುಖಮಖಿಲಲೋಕೈರ್ಭಕ್ತಿರೇಕೈವ ಸಾ ತೇ .. 5.3..
1.ಸಾಧನಕ್ರಿಯಾವಿಶೇಷಣಮಿದಂ .

ಶಮಯತಿ ಭುವಿ ಪಾಪಾನ್ಯೇವ ಸಂಸಾರಭಾಜಾಂ
ನ ತು ಸುದೃಢತರಾಂ ತಾಂ ವಾಸನಾಂ 1ವರ್ತ್ಮ ಸರ್ವಂ .

ಹರತಿ 2ತದುಭಯಂಯದ್ಭಕ್ತಿರವ್ಯಾಹತಾ ತ್ವ-

ಯ್ಯಥ ಸಕಲಜನಾರ್ಥ್ಯಾ ಸೈವ ನಿರ್ಧೂತಶಂಕಂ .. 5.4..

1.ಸರ್ವೇ ವರ್ತ್ಮ ಭಕ್ತಿಮಾರ್ಗಾತಿರಿಕ್ತಂ ಮಾರ್ಗಜಾತಂ .

2.ಪಾಪತದ್ವಾಸನಾದ್ವಯಂ .

ಅಪಿ ಚ ಪರಮವೇಕ್ಷ್ಯಃ ಕರ್ಮಣಾಂ ಚೇತರೇಷಾ-
ಮಿಹ ಭುವಿ ಸಕಲಾನಾಂ ಚಾಧಿಕಾರೀ ಮುರಾರೇ ! .
1ಸಮಮಖಿಲಜನೈರಪ್ಯಶ್ರಮೇಣಾಚ್ಯುತಾನು-
ಷ್ಠಿತಿಷು ಕಿಮಿಹ ಶಕ್ಯಂ ಭಕ್ತಿವತ್ ತ್ವಯ್ಯನಂತೇ .. 5.5..
1.ಅವಿಶೇಷೇಣೇತ್ಯರ್ಥಃ .
ನಿಖಿಲಭುವನಬಂಧೋ !ನಾಥ! ತತ್ರಾಪಿ ಮುಖ್ಯಂ
ತವ ಚರಿತಸುಧಾಯಾಃ ಶಶ್ವದಾಕರ್ಣನಂ ತತ್ .

1ಯದಿಹ ಪರಮನಿ2ಚ್ಛನ್ನಪ್ಯಸೌ ಹಂತ ದೇಹೀ
ಜಗತಿ ಭವತಿಯಸ್ಮಾದ್ದೂರಿತಃ ಸರ್ವಪಾಪೈಃ .. 5.6..
1.ಆಕರ್ಣನಂ . 2.ಅನಿಚ್ಛಯಾ ಕುರ್ವನ್ನಪೀತ್ಯರ್ಥಃ .
ಪ್ರಿಯಮಿಹ ರಸನಾಯಾಯನ್ನ ತದ್ರೋಗಶಾಂತ್ಯೈ
ಪ್ರಭವತಿ ಗದಹಾರಿ ಸ್ವಾದುತಾಂ ವಾ ನ ಧತ್ತೇ .
ಪ್ರಣುದತಿ ಭುವಿ ಪಾಪಂ ರಂಜಯಂತೀ ಹೃದುಚ್ಚೈ-
ಸ್ತವ ಚರಿತಸುಧಾ ಸಾ ಭೇಷಜಾಯೇವ ದುಗ್ಧಂ .. 5.7..

ತವ ಚರಿತಸುಧಾಯಾ ಧಾರಯಾ ಪೂರಣೀಯೇ
ಸತಿ ಸಕಲಜನೌಘಾಃ ಕರ್ಣಕೂಪೇ ಸ್ವಕೀಯೇ .
ತದಹಿತಕರಣಾಯೇವೋಪಲಾಭ್ಯಾಂ ಪಿಧಾನಂ
ದಧತಿ ಭುವಿ ಕಿಮರ್ಥಂ ಕುಂಡಲಾಹ್ವಾಯುತಾಭ್ಯಾಂ .. 5.8..

ವಿಷಯಮಯದವಾಗ್ನಿಜ್ವಾಲಯಾ ಪೀಡಿತಾನಾ-
1ಮಗಣಿತಬಲಕಾಮಕ್ರೋಧವೈರ್ಯರ್ದಿತಾನಾಂ .

ಜನನಮರಣರೂಪೇ ಸಾಗರೇ ಮಜ್ಜತಾಂ ಹಾ
ಗತಿರಿಹ ಹಿ ವಿನಾ ಕಾ ತ್ವತ್ಕಥಾಸ್ವಾದಭಾಗ್ಯಾತ್ .. 5.9..

1.ಅಗಣಿತಬಲೌಯೋ ಕಾಮಕ್ರೋಧಾವೇವ ವೈರಿಣೌ ತಾಭ್ಯಾಮರ್ದಿತಾನಾಂ .

ಪರಿಹರತಿ ಚ ಪಾಪಂ ಹಂತ ತಾಪತ್ರಯಂ ಚ
ಪ್ರದಿಶತಿ ಭುವಿ ಸರ್ವೇ ವಾಂಛಿತಂ ಮಾನವಾನಾಂ .

ಜನಯತಿ ಹೃದಿ ಭಕ್ತಿಂ ಶ್ರೀಪತೇ! ತ್ವಯ್ಯಸೀಮಾಂ
ಕಿಮಿಹ ದಿಶತಿ ಸೌಖ್ಯಂ ನೋ ಕಥಾಸ್ವಾದನಂ ತೇ .. 5.10..
ಅನುದಿನಮವಗಾಹೈಃ ಪುಣ್ಯತೀರ್ಥೇಷು ಯದ್ವೈ
ಫಲಮಲಮುಪಭುಂಕ್ತೇ ಯತ್ತಪೋಭಿರ್ಮಖೈರ್ವಾ .

ತದಖಿಲಮಿಹ ಲೋಕಸ್ತ್ವಶ್ರಮೇಣಾಶ್ನುತೇಽಸೌ
ಸಕೃದಪಿ ತವ ಗಾಥಾಂ ಕರ್ಣಯೋರಾಕಲಯ್ಯ .. 5.11..
ಸ್ಮರಣನಿರತಪಾಪವ್ಯೂಹವಿಚ್ಛೇದಶೌಂಡ-

ಸ್ತ್ವಮಯಿ ಭುವನಬಂಧೋ! ಕೀರ್ತ್ಯಸೇ 1ಯತ್ರ ಶಶ್ವತ್ .

ಶ್ರವಣಪುಟಯುಗಲ್ಯಾ ತಾಂ ಸಮಾಸ್ವಾದ್ಯ ಗಾಥಾಂ
ಕ ಇಹ ನ ಕೃತಕೃತ್ಯೋ ಜಾಯತೇ ನಾಥ!ಮರ್ತ್ಯಃ .. 5.12..
1. ಗಾಥಾಯಾಂ .

ಜಗತಿ ದನುಜವೈರಿನ್ !ಯಃ ಪುಮಾನಾತ್ತಮೋದಂ
1ಭವತಿ ಧೃತರತೀನಾಂ ಸಜ್ಜನಾನಾಂ ಸಮಾಜೇ .
ನಿಶಮಯತಿ ನ ಗಾಥಾಂ ಕೀರ್ತ್ಯಮಾನಾಂ ತ್ವದಾಯಾಂ
ನ ಭವತಿ ಬಧಿರೋ ವೈ ತತ್ಸಮೋ ಹಂತ ನೂನಂ .. 5.13..

1. ತ್ವಯಿ .

ಅನಿಶಮಲಮನರ್ಥೌಘಾವಹಾಸತ್ಪ್ರಸಂಗಾನ್-

ನಿಶಮಯತಿ ಕಥಾಂ ತೇ ಪ್ರೋಜ್ಯ ಹಾ ಮಂದಭಾಗ್ಯಃ .
1ಸುಮಧುರಿಮ ಬಲಾದಪ್ಯರ್ಪಿತಂ ನಾಮ ಹಿತ್ವಾ
ಪಯ ಇಹ ಪರಿಖಾದತ್ಯುಷ್ಟ್ರಕಃ ಕಂಟಕಾನ್ ದ್ರಾಕ್ .. 5.14..

1. ಶೋಭನೋ ಮಧುರಿಮಾಯಸ್ಯ ತತ್ .

ಅಹಹ 1ಖಲಜನಾನಾಂ ಕರ್ಣಶೂಲಾಯಿತೈಸ್ತೈಃ
ಪರುಷವಚನಜಾತೈರ್ವಿಕ್ಷತಂ ಕರ್ಣರಂಧ್ರಂ .

ಯದಿ ನ ಹಿ ತವ ಗಾಥಾರೂಪಪೀಯೂಷವೃಷ್ಟ್ಯಾ
ಶಿಶಿರಯತಿ ವಿಗರ್ಹ್ಯಃ ಕಃ 2ಪರಃ ಸ್ಯಾತ್ ತತೋಽಪಿ .. 5.15..

1.ಇದಂ ಪರುಷವಚನಜಾತೈರಿತ್ಯನೇನಾನ್ವೇತಿ . 2.ಅನ್ಯಃ .
ನವರಸಪರಿಮಿಶ್ರೈರ್ಯಾ ತ್ವದೀಯಾಪದಾನೈ-
ರ್ನವನವಮಥಮೋದಂ ಮಾನವಾನಾಂ ವಿಧತ್ತೇ .
ದಿನಮನು ತವ ಗಾಥಾಂ ತಾದೃಶೀಂ ಸಾಧು ಶೃಣ್ವ-
ನ್ನಪಿ ನನು ಭುವಿ ತೃಪ್ತಿಂ ಕಃ ಪ್ರಯಾತೋ ಮನೀಷೀ .. 5.16..
ಶುಕಭೃಗುಸನಕಾದ್ಯಾ ಹಂತ ನೈರ್ಗುಣ್ಯಸಕ್ತಾ
ಅಪಿ ಜಗತಿ ಮುನೀಂದ್ರಾ ನಾಥ!ಯಸ್ಯಾಂ ಕಥಾಯಾಂ .

ತವ 1ಪರಮನುರಕ್ತಾಸ್ತೂತ್ತಮಶ್ಲೋಕಲೀಲಾ-
ವಿವಶಿತಮತಯೋಽಮೀ ಕೇನ 2ವಾಂಛ್ಯಾ ನ ಸಾ ಸ್ಯಾತ್ .. 5.17..

1.ಅತ್ಯರ್ಥಂ . 2. ಕಾಮ್ಯಾಃ .
ಧನತನಯಕಲತ್ರಾಗಾರಬಂಧೂನ್ ನಿರಸ್ಯಾ-

ಪಿ ಚ ತೃಣವದರಣ್ಯೇ ಮೌನಿವೃತ್ತಿಂ ಶ್ರಿತಾನಾಂ .

ವಿಗಲಿತ1ಮಮತಾಹಂತಾದಿದೋಷವ್ರಜಾನಾ-
ಮಪಿ ಜನಯತಿ ಸಕ್ತಿಂ ಸಾ ಕಥಾಧೋರಣೀ ತೇ .. 5.18..
1.ಮಮತಾ ಮಮೇದಮಿತ್ಯಾಭಿಮಾನಃ ಅಹಂತಾಹಂಕಾರಃ .
ಅಖಿಲವಿಷಯಜಾಲಾವಾಙ್ಮುಖಾ ಯೇ ತ್ವಜಸ್ರಂ
ಶ್ರುತಿಯುಗಸುಖದಾಭಿಸ್ತಾವಕೀಭಿಃ ಕಥಾಭಿಃ .
ಮುರಮಥನ !ನಯಂತೇ ಕಾಲಮಾಮೋದಭೂಮ್ನಾ
ಪರಮಸುಕೃತಿನೋಽಮೂನ್ ನಾಥ !ಮನ್ಯಾಮಹೇ ತಾನ್ .. 5.19..

ತವಗುಣಗಣಲೀಲಾಕೀರ್ತನೇಷು ಪ್ರಸಕ್ತೇ-
ಷ್ವಥ ವಿಗಲಿತದೇಹಾದಿಸ್ಮೃತಿರ್ವೀತಲಜ್ಜಃ .
ಹಸತಿ ಲಪತಿ ಗಾಯತ್ಯುಚ್ಚಕೈಃ ಕಿಂಚ ನೃತ್ಯ-
ತ್ಯಲಮಜಿತ !ಬತೋನ್ಮಾದೀವ ಹಾ ಲೋಕಬಾಹ್ಯಃ .. 5.20..
ಅಮರಪರಿವೃಢತ್ವಂ ವಾ 1ರಸಾಯಾಃ ಪತಿತ್ವಂ
ಕಮಲಭವಪದಂ ವಾಯೋಗಸಿದ್ಧೀಶ್ಚ ಬಹ್ವೀಃ .
ತೃಣಮಿವ ಹೃದಿ ಮತ್ವಾ ತ್ವತ್ಕಥಾಯಾಮಜಸ್ರಂ
ಮುರಮಥನ ! ರಮಂತೇ ಸಾಧವಸ್ತದ್ರಸಜ್ಞಾಃ .. 5.21..
1.ಭೂಮೇಃ .
ಭವತಿ ಹಿ ಭುವಿ ಸಕ್ತಿರ್ಲೌಕಿಕೇಷ್ವತ್ರ ಪುಂಸಾ-
1ಮಪಿ ಪರಮಖಿಲಾನಾಂ ಭೋಗಿಶಾಯಿನ್ ! ರಸೇಷು .
ಅಮಿತಸುಕೃತಪುತ್ರೈರೇವ ಚಾಲೌಕಿಕೇ ವೈ
2ಕುತುಕಮಿಹ ರಸೇ ತ್ವದ್ಭಕ್ತಿರೂಪೇ 3ಸಮೀಯಾತ್ .. 5.22..

1.ಅಸ್ಯ ಅಖಿಲಾಮಿತ್ಯನೇನ ಸಂಬಂಧಃ . 2.ಅಭಿಲಾಷಃ . 3.ಉಪನಮೇತ್ .

ಜಗತಿ ಭವತಿ ವಿಶ್ವೇಷಾಂ ರಸಾನಾಂ ಸಮೂಹಃ
ಸುನಿಯತಮತಿತುಚ್ಛೋ ಯದ್ರಸಾಪೇಕ್ಷಯಾಹೋ .
ತಮಿಹ ರಸಮವಾಪ್ತುಂ ಭಕ್ತಿಸಂಜ್ಞಂ ನಿಪೀಯಾ-
ಚ್ಯುತ !ಚರಿತಸುಧಾಂ ತೇ ಕಃ ಪಟುಃ ಸ್ತೋಕಪುಣ್ಯಃ .. 5.23..
ಯದಿ ನ ವಹತಿ ಸರ್ವೇಭ್ಯೋ 1ವರೀಯಸ್ತರತ್ವಂ
ಮುರಮಥನ! ರಸೇಭ್ಯೋ ಭಕ್ತಿಸಂಜ್ಞೋ ರಸೋಽಸೌ .
ಜಹುರಹಹ ಕಿಮರ್ಥಂ ಲಿಪ್ಸಯಾ ತಸ್ಯ ಭೂಪಾ
ಧನಮಪಿ ನನು ರಾಷ್ಟ್ರಂ ಚಾಥ ಭೋಗಾನ್ ಸಮಸ್ತಾನ್ .. 5.24..

1.ಅತಿಶಯೇನಉರುತ್ವಂ .ಭೂಯಸ್ತರಶಬ್ದವಚ್ಚ ವರೀಯಸ್ತರಶಬ್ದೋ ಬೋಧ್ಯಃ .
ವರದ !ಜನಪದೇ ವಾ ಯತ್ರ ಸಂಕೀರ್ತ್ಯತೇ ತೇ

66 sanskritdocuments.org



ಭಕ್ತಿಮಂಜರೀ

ನನು ಚರಿತಸುಧಾ ಸಾ ಸಾದರಂ ಪ್ರತ್ಯಗಾರಂ .

ನರಪತಿರಪಿ ತತ್ರತ್ಯಃ ಪ್ರಜಾಶ್ಚಾಥ ಸರ್ವಾಃ
ಸುನಿಯತಮನುಭಾವಾತ್ ಪಾವಿತಾಃ ಸ್ಯುರ್ಹಿ ತಸ್ಯಾಃ .. 5.25..
ಅಪಿ ಚ ಭುವಿ ಪುಮಾನ್ಯಃ ಕಾರಯತ್ಯುಚ್ಚಕೈಸ್ತೇ
ಮುರಮಥನ ! ಕಥಾಯಾಃ ಕೀರ್ತನಂ ಸ್ವೀಯಗೇಹೇ .
ನಿಜಪತಿಗುಣಲೀಲಾಸ್ವಾದತುಷ್ಟಾಥ ಪದ್ಮಾ
ತಮಿಹ ಬತ ವಿಧತ್ತೇ ಸರ್ವಸಂಪತ್ಸಮೃದ್ಧಂ .. 5.26..

ಬಹುಭಿರಿಹ ತಪೋಭಿರ್ವಷ್ಮಣಃ ಕ್ಲೇಶಸಾಧ್ಯೈ-
ರಪಿ ಬತ ಪುರುಷಾರ್ಥಾ ಯೇಽನವಾಪ್ಯಾ ಇಮೇಽಪಿ .

ದೃಢಮಿಹ ವಶಗಾಃ ಸ್ಯುರ್ಲಬ್ಧಭಕ್ತೇಸ್ತ್ವಯೀಶೇ
ಕಿಮುತ ಭುವನಬಂಧೋ !ಸಂಪದಶ್ಚಂಚಲಾಸ್ತಾಃ .. 5.27..
ಅಘಶಮನ ! ತಥಾಪಿ ತ್ವತ್ಪದೇ ಲಬ್ಧಭಕ್ತಿ-
ಸ್ತೃಣಮಿವಮನುತೇ ಯತ್ ಸಂಪದಶ್ಚಾಶ್ರಮಾಪ್ತಾಃ .
ತದಿಹ ನ ಖಲು ಚಿತ್ರಂ ಪ್ರಾಪ್ಯ ರತ್ನಂ ತ್ವನರ್ಘಂ
ಕ ಇವ ಜಗತಿ ಕಾಚಂ ಚೇತನಃ 1ಶ್ರದ್ದಧೀತ .. 5.28..

1.ಆದ್ರಿಯೇತೇತ್ಯರ್ಥಃ .
ದ್ರಢಯತಿ ನನು ಭಕ್ತಿಂ ತಾಂ ಜನಾನಾಂ ಕಥಾ ತೇ
ತವ ಗುಣಗಣಲೀಲಾಭಿರ್ಜಗನ್ಮಂಗಲಾಭಿಃ .
ಮಧುರರಸವಿಮಿಶ್ರಂ ಭೇಷಜಂ ಬಾಲಕಾನಾಂ
ಕಲಯತಿ ಗದಶಾಂತಿಂ ಯದ್ವದೀಶಾಶ್ರಮೇಣ .. 5.29..

ತತ ಇಹ ನನು ಮರ್ತ್ಯೈಃ ಸರ್ವಥಾ ಸರ್ವಕಾಲೇ-
ಷ್ವಪಿ ಭವಮಯಸಿಂಧೋಃ ಪಾರಮಾಪ್ತುಂ ಸಯತ್ನೈಃ .
ತವ ಚರಿತಸುಧೈವಾತ್ಯಂತಮಾಸ್ವಾದನೀಯಾ
ನಿಖಿಲವಿಷಯಜಾಲಾವಾಙ್ಮುಖೈಃ ಸಾಂದ್ರಮೋದಂ .. 5.30..

1ಮುರಮಥನ! 2ತದರ್ಥಂ ತಾವಕೇಷ್ವಾಲಯೇಷು
ಪ್ರತಿದಿನಮಥವಾಹೋ ಗೇಹಸೀಮ್ನಿ ಸ್ವಕೀಯೇ .
ತ್ವಯಿ ರತಹೃದಯೇನೇಶೇಹ ಭೂಮೀಸುರೇಣಾ-
ಚ್ಯುತ !ಪಠನಮಘಘ್ನಂ ಕಾರಯೇತ್ ತ್ವತ್ಕಥಾಯಾಃ .. 5.31..
1.ಭಗವತ್ಕಥಾಗ್ರಂಥೋ ಯತ್ರ ಯೇನಯಥಾ ಪಠನೀಯಃ, ಗ್ರಂಥಸ್ಯ ಪಠಿತಾ
ಪಠನಕಾರಯಿತಾ ಶ್ರೋತಾ ಚಯದ್ಗುಣಕ ಇಷ್ಯತೇ, ತದೇತತ್ ಸರ್ವೇ
ಸಪರಿಕರಮಸ್ಮಾತ್ ಪದ್ಯಾತ್ ಪ್ರಭೃತಿ ಪಂಚತ್ರಿಂಶತಾ ಪದ್ಯೈಃ ಪ್ರತಿಪಾದ್ಯತೇ .

2.ಭವಸಿಂಧುಪಾರಪ್ರಾಪ್ತ್ಯರ್ಥಂ .

ಸುರಭಿಲಸುಮವೃಂದೈಶ್ಚಾಥ ದೀಪೈರನರ್ಘೈ-
ರಪಿ ಪರಮುಪಹಾರೈಶ್ಚಾಥ ನಾನಾಪ್ರಕಾರೈಃ .
ಮನಸಿ ಸುದೃಢಭಕ್ತ್ಯಾ ನಾಥ!ವರ್ಯೋ ಸಪರ್ಯಾ
ಸವಿನಯಮತಿವೇಲಂ ಕಾರಯೇತ್ 1ಪುಸ್ತಕಸ್ಯ .. 5.32..
1. ತ್ವಚ್ಚರಿತಪರಸ್ಯ ಭಾಗವತಾದಿಗ್ರಂಥಸ್ಯ .
ಪ್ರತಿದಿನಮಪಿ ದದ್ಯಾಚ್ಛಾಕಸೂಪಾದಿಮಿಶ್ರಂ
ಪುರುದಧಿಘೃತದುಗ್ಧಂ ತಂಡುಲಂ ಚಾಥ 1ತಸ್ಮೈ .

ತವ ಚರಿತಸುಧಾಯಾ ಧಾರಯಾ ಶ್ರೋತೃಕರ್ಣಾ-
ನಜಿತ !ನನು ಪುನಾನಾಯಾದರೇಣ ದ್ವಿಜಾಯ .. 5.33..

1.ಸಪರ್ಯಾಕರ್ತ್ರೇ .

ಅಪಿ 1ಭವದವತಾರಪ್ರಷ್ಠದಿವ್ಯಪ್ರಸಂಗೇ-
ಪ್ವಜಿತ !ವಿರತಿಷೂಚ್ಚೈಃ ಸ್ಕಂಧಕಾಧ್ಯಾಯಯೋರ್ವಾ .

ಮುರಹರ!ಸವಿಶೇಷಂ ಕಾರಯೇ2ನ್ಮಂಡನಾನಿ
ಪ್ರಚುರಕದಲಿಕಾಭಿಃ ಪುಷ್ಪಮಾಲಾಗಣೈಶ್ಚ .. 5.34..
1.ಭವದವತಾರಪ್ರಷ್ಠಾ ಭವದವತಾರಮುಖಾಯೇ ದಿವ್ಯಾಃ ಪ್ರಶಸ್ತಾಃ
ಪ್ರಸಂಗಾ ವಾಚನಪರ್ಯಾಯಪ್ರಾಪ್ತಾಃ ಪ್ರಘಟ್ಟಕಾಸ್ತೇಷು .
2.ಅಲಂಕಾರಾನ್ ,ಅರ್ಥಾಚ್ಚರಿತಪಠನಧಿಷ್ಣ್ಯಸ್ಯ .
ತದನು ಪರಿಸಮಾಪ್ತೌ ತ್ವತ್ಕಥಾಕೀರ್ತನಸ್ಯ
ಪ್ರಮುದಿತಮತಿರುಚ್ಚೈರ್ಭೂಸುರಾಣಾಂ ಶುಚೀನಾಂ .

ಭುಜಗಶಯನ ! ಕುರ್ಯಾತ್ ತೃಪ್ತಿಮನ್ನೇನ ತಾವತ್
1ಸುರುಚಿಭಿರುಪದಂಶೈರನ್ವಿತೇನಾದರೇಣ .. 5.35..

1. ಶೋಭನಾ ರುಚಿರ್ಭೋಕ್ತೄಣಾಂ ಯೇಷು ತೈಃ .
ದ್ವಿಜಮಪಿ ತವ ಗಾಥಾವಾಚಕಂ ಪೂಜಯಿತ್ವಾ
ಮಲಯಜಸುಮಮಾಲ್ಯೈರರ್ಘ್ಯಪಾದ್ಯೈಶ್ಚ ಭಕ್ತ್ಯಾ .
ಮುದಿತಮಜಿತ ! ಕುರ್ವಂಸ್ತಂ ನಮೇದ್ದಕ್ಷಿಣಾಭಿ-

ರ್ವಸನವರದುಕೂಲೈರ್ವಿತ್ತ1ಶಾಠ್ಯಂ ವಿನೈವ .. 5.36..

1.ಧನಲೋಭಮಿತ್ಯರ್ಥಃ .
ದ್ವಿಜವರ!ವದನಾತ್ ತೇ ನಿಸ್ಸೃತಾಮದ್ಯ ಗಾಥಾಂ
ಮುರಮಥಿತುರಿಹಾಕರ್ಣ್ಯಾಸ್ಮಿ ಜಾತಃ ಕೃತಾರ್ಥಃ .
ಇತಿ ಮಧುರವಚೋಭಿಃ ಪ್ರೀಣಯೇಚ್ಚೈನಮುಚ್ಚೈಃ

ಸವಿನಯಮಥ ವೀತಚ್ಛದ್ಮಲೇಶಂ ಶುಭಾರ್ಥೀ .. 5.37..

1ತದನು ವಿರಚಯಂಸ್ತಂ ಸಾಧು2ಯಾನಾಧಿರೂಢಂ
ದ್ವಿಜಮಯಿ ತವ ಗಾಥಾವಾದಿನಂ ಪ್ರೀತಿಪೂರ್ವಂ .

ವಿಮಲನಿಗಮಘೋಷೇಣಾಥ ವಾದಿತ್ರನಾದೈ-
ರಪಿ ಸಮಮಮುಮಾಶು ಪ್ರೇಷಯೇದಸ್ಯ ಗೇಹಂ .. 5.38..

1.ಸುರಭಿಲಸುಮೇತ್ಯಾದಿಭಿರೇತದಂತೈಃ ಶ್ಲೋಕೈಃ ಪ್ರತಿಪಾದಿತಃ
ಪುಸ್ತಕತತ್ಪಠಿತೃಪೂಜಾಕ್ರಮೋವಂಚಿಮಹಾರಾಜೈರದ್ಯಾಪಿಪ್ರಾಯೇಣಾನುವರ್ತ್ಯತೇ
.

2.ಯಾನಂ ಶಿವಿಕಾದಿ .

ಭವತಿ ನಿಗಮವಿಜ್ಞಾಗ್ರೇಸರೋಽಥ ದ್ವಿಜನ್ಮಾ
ವಿಜಯಮಥ ನರೇಂದ್ರಶ್ಚಾಪ್ನುಯಾದ್ಯುದ್ಧಭೂಮೌ .
ದ್ರವಿಣಮಮಿತಮಾಪ್ನೋತೀಹ ವೈಶ್ಯಶ್ಚ ಭಕ್ತ್ಯಾ
ತವ ಚರಿತಮಿಹಾಕರ್ಣ್ಯಾಶು ಶುದ್ರೋಽಪಿ ಸೌಖ್ಯಂ .. 5.39..

ಇತಿ ಸಕೃದಪಿಯೋ ವಾ ನಾಥ !ಮರ್ತ್ಯಃ ಕಥಾಂ ತೇ
ನಿಶಮಯತಿ ಹೃದಂಭೋಜೋಲ್ಲಸದ್ಭಕ್ತಿಭೂಮಾ .
ಸ ಇಹ ಸಕಲವಂದ್ಯೋ ದೂರಿತಃ ಸರ್ವಪಾಪೈ-
ಸ್ತವ ದಯಿತತಮಶ್ಚ ಸ್ಯಾದಲಂ ವೀತಶಂಕಂ .. 5.40..

ಯದಿ ನ ಭವತಿ ಶಕ್ತಃ ಕರ್ತುಮೇವಂ ಕಥಾಯಾಃ
ಶ್ರವಣಮಯಿ ಧನಸ್ಯಾಭಾವತಸ್ತರ್ಹಿ ಮರ್ತ್ಯಃ .
ಮುರಹರ!ಪರಮುಚ್ಚೈರ್ಹಂತಯತ್ನೇನ ಗತ್ವಾ
ಸದಸಿ ನನು ಸತಾಂ ತಾಂ ಶಶ್ವದಾಕರ್ಣಯೇತ .. 5.41..

ಅನುದಿನಮಿಹಯಾವಚ್ಛಕ್ತಿ ಪುಷ್ಪಂ ಫಲಂ ವಾ
ಸಕುತುಕಮುಪಹಾರಂ ಕಲ್ಪಯನ್ ಪುಸ್ತಕಾಯ .

ಸ್ಫುರದುರುತರಭಕ್ತ್ಯಾ ನಾತಿದೂರೇ ಚ ತಿಷ್ಠನ್
ಮುಕುಲಿತಕರಯುಗ್ಮಃ ಸ್ಯಾತ್ ಕಥಾಕರ್ಣನಾರ್ಥೀ .. 5.42..

ತುರಗವದತಿಲೋಲಂ ಸ್ವಂ ಪ್ರಕೃತ್ಯೈವ ಚೇತೋ
1ವಶಮಲಮುಪನೇತುಂ ಜ್ಞಾನಭಾಜಾಪ್ಯಶಕ್ಯಂ .

ವಿಷಯವಿಪಿನಮಾರ್ಗಾತ್ ಸನ್ನಿವರ್ತ್ಯಾತಿವೇಲಂ
ಚರಿತನಿಶಮನೇ ತೇ ಸಕ್ತಮುಚ್ಚೈರ್ವಿದಧ್ಯಾತ್ .. 5.43..

ಪುನರತಿವಿಫಲಾಭಿಃ ಕಂಠಶೋಷೈಕದಾಭಿ-

ರ್ಮುರಹರ! ತವ ಗಾಥಾಕರ್ಣನಾಯ ಪ್ರವೃತ್ತಃ .
ನ ಹಿ 2ಕಿಮಪಿ ನಯೇತ ವ್ಯರ್ಥಮೇವಾತ್ರ ಕಾಲಂ

ಹಹಹ ಕಲುಷವಾರ್ತಾಭಿಃ ಪರಂ ಲೌಕಿಕೀಭಿಃ .. 5.44..
1.ಆಯತ್ತತ್ವಂ . 2.ಈಷದಪಿ .

ಯದುದಿತಮಿಹ ಗಾಥಾವಾಚಕೇನ ದ್ವಿಜೇನ
ಸ್ಫುರದುರುತರಭಕ್ತ್ಯಾ ತತ್ ಸದೋಪಾದದೀತ .

ಶಮಲಶಮನದಕ್ಷತ್ವತ್ಕಥಾವಾದಿನಂ ತಂ
ಗುರುರಯಮಿತಿ ಸಮ್ಯಙ್ಮಾನಸೇ ಭಾವಯೇತ .. 5.45..

ಪ್ರಕಟಯಿತುಮಪಿ ಸ್ವಂ ಶಾಸ್ತ್ರವೈದುಷ್ಯಮದ್ಧಾ
ಸದಸಿ ಸಮುಪವಿಷ್ಟೇ ಮಾಧವ! ಶ್ರೋತೃವೃಂದೇ .
ನ ಚ ಕಿಮಪಿ ವಿದಧ್ಯಾಚ್ಛುಷ್ಕವಾದಂ ಕಥಾಯಾ
ಮುರಹರ! ಕಥಯಿತ್ರಾ ನ್ಯೂನವಿದ್ಯೇನ ವಾಪಿ .. 5.46..

ಅಪಿ ಚಮನುಜಬುದ್ಧ್ಯಾ ಯಸ್ತ್ವವಜ್ಞಾಂ ವಿಧತ್ತೇ
1ಭವತಿ ಭವಪರೀತಾಪೌಘವಿಚ್ಛೇದಶೌಂಡೇ .
ಬಹುಷು ವಿರಚಿತಾಸ್ತಾಸ್ತೇಽವತಾರೇಷು ಲೀಲಾ
ಮುರಮಥನ!ನಿಶಮ್ಯ ದ್ರಾಗಸೌ 2ನಾರಕಃ ಸ್ಯಾತ್ .. 5.47..

1. ತ್ವಯಿ . 2.ನರಕಸಂಬಂಧೀ .
ತತ ಇಹ ನಿಖಿಲೇಶಃ ಶ್ರೀಹರಿಃ ಶಿಷ್ಟದುಷ್ಟಾ-
ವನನಿಹತಿವಿಧಾನಾಯಾವತೀರ್ಣೋ ಧರಣ್ಯಾಂ .

ಇತಿ ದೃಢತರಭಕ್ತ್ಯಾ ನಾಥ! ತುಷ್ಯೇತ್ ಕಥಾಯಾಂ
ತವ ತು ವಿಗಲದಶ್ರುಶ್ಚಾಥ ರೋಮಾಂಚಿತಾಂಗಃ .. 5.48..
ಪ್ರಕಟಿತಮಯಿಭಕ್ತೇಷ್ವನ್ವಹಂ ತೇಷು ತೇಷು
ಸ್ಫುಟಮಶರಣಬಂಧೋ! ತೇ ದಯಾಲುತ್ವಮುಚ್ಚೈಃ .
ಶ್ರವಣಯುಗಲಪಾತ್ರ್ಯಾ ಸಮ್ಯಗಾಸ್ವಾದ್ಯ ಭಕ್ತಿಂ
ಭವತಿ ನಿರುಪಧಿಂ ದ್ರಾಗ್ ವಿಶ್ವಮೂರ್ತೌ ವಿದಧ್ಯಾತ್ .. 5.49..

ಅಪಿ ಪರಮಿತರೇಭ್ಯೋ ವರ್ಣಯಂಸ್ತಾಃ ಕಥಾಸ್ತೇ
ಜಗದಘಹೃತಿದಕ್ಷಾಃ ಸಾಧು ಕಾಲಂ ನಯೇತ .

ಇತಿ ತವ ತು ಕಥಾಯಾಮೇವ ಸಕ್ತೋಽತ್ರ ಮರ್ತ್ಯೋ
ವಿಗಲಿತವಿಚಿಕಿತ್ಸಂಮೋದಮಾಪ್ನೋತ್ಯನಂತಂ .. 5.50..

ಅಥ ಕಥಯಿತುಮದ್ಯ ಪ್ರಾರಭೇಽಹಂ ಗುಣಾನಾಂ
1ಸಮುದಯಮುಚಿತಂ ಹಿ ಶ್ರೀಪತೇ ! ಶ್ರೋತೃವಕ್ತ್ರೋಃ .
ತವ ನತಜನಬಂಧೋರ್ನಾಥ! ಕಾರುಣ್ಯಲೇಶಾ-
ದಿಹ ನಿಖಿಲಜನಾನಾಂ ಜ್ಞಾನದಾನಪ್ರವೀಣಾತ್ .. 5.51..

1. ಶ್ರೋತುಶ್ಚ ವಕ್ತುಶ್ಚಾನುರೂಪಂ .

ಯದಿ ನ ಭವತಿ ಸಾಮ್ಯಂ ಶ್ರೋತೃವಕ್ತ್ರೋರ್ಗುಣಾನಾಂ
ಭವತಿ ನ ರಸಲಬ್ಧಿಸ್ತರ್ಹಿ ಪಾಠೇ ಶ್ರುತೌ ವಾ .
ಅಜಿತ ! ತತ ಇಹೇಷ್ಟೌ ತೌ ಸಮಾನೌ ಗುಣೇನ
ತ್ವಯಿ ವಿಧೃತಮನಸ್ಕೌ ತ್ವತ್ಕಥಾಸ್ವಾದಲೋಲೌ .. 5.52..
ಇಹ ಹಿ ಜಗತಿ ವಕ್ತಾ ತೇ ಕಥಾಯಾಸ್ತು ಭೂಯಾ-
ದಘಶಮನಪರಾಯಾ ನಾತಿನೀಚೋಚ್ಚಶಬ್ದಃ .
ನ ಚ ವರದ !ವಿಲುಬ್ಧೋ ನಾಪ್ಯಸೂಯಾದಿದುಷ್ಟೋ
ನ ಚ ಪುನರಲಸೋ ವಾ ನಾಪ್ಯಹೋ ಕ್ರೋಧಶಾಲೀ .. 5.53..
ನ ಚ ಭವಿತುಮಿಹಾರ್ಹತ್ಯೇಷಯೋಷಾಜಿತಾತ್ಮಾ
ನ ಚ ವಿಗತತಮೋಭಿಃ ಸಾಧುಭಿರ್ವೈರಕಾರೀ .
ನ ಚ ಮದಕಲುಷೀಭೂತಾಶಯೋ ನಾಪ್ಯದಾಂತೋ
ನ ಚ ಕುಟಿಲಮತಿರ್ವಾ ನೋ ನೃಶಂಸಶ್ಚ ಜಾತು .. 5.54..
ವಿರಹಿತ ಇಹ ದೋಷೈರೀದೃಶೈರೀಶ!ವಕ್ತಾ
ತ್ವಯಿ ದೃಢತಮಭಕ್ತ್ಯಾ ದೂರಿತಾಶೇಷಪಾಪಃ .
ಸುಜನಸದಸಿಮೋದಾದೇತ್ಯ ದಿವ್ಯಾಸನಸ್ಥ-
ಸ್ತವ ಮಹಿತಕಥಾಯಾಃ ಪ್ರಾರಭೇತಾಂಗ !ಪಾಠಂ .. 5.55..

ಮಧುಮಥನ ! ತಥೈವಾದ್ಯಂತನಿಷ್ಠಂ ತು ಪದ್ಯಂ
ವರದ ! ತವ ಕಥಾಯಾಂ ಸ್ಕಂಧಕಾಧ್ಯಾಯಯೋರ್ವೈ .

ಸಕುತುಕಾಮಹ ದೇವ!ದ್ವಿಃ ಪಠೇತ್ 1ಸೋಽಥವಾ ತ್ರಿಃ
ಪ್ರಣತಿಮಥ ವಿದಧ್ಯಾತ್ ಪ್ರಚ್ಛಕಃ ಶ್ರಾವಕಶ್ಚ .. 5.56..
1. ಕಥಾವಕ್ತಾ .
ಅಜಿತ ! ಗುಣಸಮೂಹೈರೀ1ದೃಶೈರೇವಯುಕ್ತ-
ಸ್ತ್ವಯಿ 2ರತಹೃದಮಾನೀ ಮಾಧವಾಹೇತುವಾದೀ .
ವರದ ! ತವ ಕಥಾಯಾಃ ಸಾರಸಂಕ್ಷೇಪದಕ್ಷೋ
ಭವತಿ ಜಗತಿ ಮರ್ತ್ಯಃ ಶ್ರೋತೃಮುಖ್ಯೋಽತ್ರ ನೂನಂ .. 5.57..

1.ವಕ್ತುರುಕ್ತೈಃ . 2.ಸಕ್ತಮನಾಃ .
ಯಇಹ ಭವತಿ ವಕ್ತಾ ಸಾತ್ತ್ವಿಕಃ ಸ ಪ್ರಶಸ್ತೋ
ದನುಜಮಥನ !ಮಧ್ಯೋ ರಾಜಸಸ್ತಾಮಸೋಽನ್ತ್ಯಃ .
ಭವತಿ ನನು ವಿಭಾಗಃ ಶ್ರೋತುರಪ್ಯೇವಮೇವ
ತ್ರಿದಶನುತ! ಗುಣಾನಾಂ ಭೇದತಸ್ತು ತ್ರಯಾಣಾಂ .. 5.58..

ಯಇಹ ಜಗತಿ ಕೃತ್ಸ್ನಂ ತ್ವತ್ಕಥಾಯಾಃ ಕಿಲಾರ್ಥಂ
ಸ್ವರರಸಭರಭಾವೈರನ್ವಿತಂ ಸಂಪ್ರಕಾಶ್ಯ .

ಸ್ಫುಟಮಹಹ ಸಭಾಯಾಂ ಶ್ರಾವಯೇದ್ವೀತಶಂಕಂ
ಸ ಭವತಿ ಕಿಲ ಮರ್ತ್ಯಃ ಸಾತ್ತ್ವಿಕೋ ನಾಥ!ವಕ್ತಾ .. 5.59..
ಅಪಿ ಸಕಲಮಜಾನಂಸ್ತ್ವತ್ಕಥಾಯಾಃ ಕಿಲಾರ್ಥಂ
ಸ್ಫುಟಮಧಿಕಮನೋಜ್ಞೇನಾನ್ವಿತಂ ಚ ಸ್ವರೇಣ .

ಸದಸಿ ಸಕುತುಕಂ ಯಃ ಶ್ರಾವಯೇದತ್ರ ಮರ್ತ್ಯಃ
ಸ ಭವತಿ ನನು ವಕ್ತಾ ರಾಜಸೋ ವಾರಿಜಾಕ್ಷ !.. 5.60..

ತವ ಚರಿತಸುಧಾಯಾಯಸ್ತ್ವಿಹಾಬುಧ್ಯಮಾನಃ
ಕಿಮಪಿ ಸರಸಮರ್ಥಂ ನಿರ್ಭರಜ್ಞಾನಹೇತುಂ .

ವಿರಹಿತರಸಲೇಶಂ ಚಾಸ್ಫುಟಂ ಶ್ರಾವಯೇದ್ವೈ
ಸ ಭವತಿ ಭುವಿ ವಕ್ತಾ ತಾಮಸಶ್ರಾಧಮಶ್ರ .. 5.61..
ಮನಸಿ ಸುದೃಢಭಕ್ತ್ಯಾ ಸರ್ವಕರ್ಮಾಣಿ ಹಿತ್ವಾ
1ಪರಿಲಸದುರುಮೋದಂಯಃ ಪುಮಾನಾರ್ತ್ತಬಂಧೋ ! .
ನಿಶಮಯತಿ ಕಥಾಂ ತೇ ದಕ್ಷಿಣಾಂ ಚೇಹ ದತ್ವಾ
ವಿಧಿವದಜಿತ !ಸ ಶ್ರೋತಾ ಸ್ಮೃತಃ ಸಾತ್ತ್ವಿಕೋಽಸೌ .. 5.62..
1.ನಿಶಮನಕ್ರಿಯಾವಿಶೇಷಣಮಿದಂ .

ಪುನರಜಿತ !ಸಮೋದಂಯಃ ಪ್ರಸಂಗಾಚ್ಛೃಣೋತಿ
ಪ್ರವಿತತಭವಬಾಧಾಹಾರಿಣೀಂ ತಾಂ ಕಥಾಂ ತೇ .
ತನುಮಪಿ ಚ ದದಾನೋ ದಕ್ಷಿಣಾಂ ವಾಚಕಾಯ
ಸ್ಮೃತ ಇಹ ಭುವಿ ಸ ಶ್ರೋತಾ ಭೃಶಂ ರಾಜಸೋಽಸೌ .. 5.63..
ವಿರಹಿತ ಇಹ ಭಕ್ತ್ಯಾ ಕೌತುಕೇನಾಪಿಯೋ ವಾ
ನಿಶಮಯತಿ ಕಥಾಂ ತೇ ಹೇತುವಾದ್ಯರ್ಥಗರ್ಹೀ .

ಅಲಸಮತಿರಪೀಶ! ಕ್ರೋಧನೋ ದಕ್ಷಿಣಾಂ ವಾ
ದಿಶತಿ ಭುವಿ ನ ವಾ ಶ್ರೋತಾ ಭವೇತ್ ತಾಮಸೋಽಸೌ .. 5.64..
ಅಯಮಧಮತಮೋಽಪಿ ಶ್ರೋತೃಷು ತ್ವತ್ಕಥಾಯಾಃ
ಫಲಮಿಹ ಭುವಿ ಕಿಂಚಿತ್ ಪ್ರಾಪ್ನುಯಾತ್ ತೇಽನುಭಾವಾತ್ .

ಕಲಶಜಲಧಿತೀರಂ ಸಂಶ್ರಿತೋ ದುಗ್ಧಬಿಂದೋಃ
ಕಣಮಪಿ ನ ಕಿಮಾಪ್ನೋತೀಶ !ಲೋಕೇ ಖಲೋಽಪಿ .. 5.65..

1ಮುರಮಥನ !ಪುರಾಣಾನೀಹ ಸಂತ್ಯೇವಯುಷ್ಮ-
ನ್ನವಗುಣಗಣಲೀಲಾವರ್ಣನೈರ್ಭಾಸಿತಾನಿ .

ಜಗತಿ ಜಯತಿ ತತ್ರಾಪ್ಯಸ್ತಪಾಪಂ ತು ತದ್ಭಾ-
ಗವತಮಿಹ ಪುರಾಣಂಯತ್ 2ತ್ವಯೈವ ಪ್ರಣೀತಂ .. 5.66..

72 sanskritdocuments.org



ಭಕ್ತಿಮಂಜರೀ

1.ಇತ ಆ ಶತಕಾಂತಾದ್ಭಾಗವತಪುರಾಣಸ್ಯ ಮಹಿಮೋಪಶ್ಲೋಕ್ಯತೇ .

2.ವ್ಯಾಸರೂಪೇಣೇತ್ಯರ್ಥಃ .
ಅಮರವಿಟಪಿನೋ ವೈ ವೇದರೂಪಸ್ಯ ದಿವ್ಯಂ
ಫಲಮಿಹ ಶುಕವಕ್ತ್ರಾನ್ನಿಸ್ಸೃತಂ ತದ್ರಸಾರ್ದ್ರಂ .

ಶ್ರುತಿಪುಟಯುಗಲೇನ ಸ್ವೈರಮಾಸ್ವಾದ್ಯ ತದ್ಭಾ-
ಗವತಮಯಮಜಸ್ರಂ ಕೇ ನ ತುಷ್ಯಂತಿ ಸಂತಃ .. 5.67..
ಇಹ ಜಗತಿ ಬಹೂನ್ಯೇವಾಂಗ! ಶಾಸ್ತ್ರಾಣಿ ಸಂತಿ
ಸ್ಫುಟಮಹಹ ವಿವಾದಸ್ಥಾನಭೂತಾನಿ ಕಿಂ ತೈಃ .
1ಭವತಿ ಭುವನಬಂಧೌ ಭಕ್ತಿಮಾಪ್ತುಂ ವಿನಾ ಭಾ-
ಗವತಮಿಹ ಹಿ ಶಾಸ್ತ್ರಂ ಸ್ಯಾತ್ ಕಿಮನ್ಯತ್ ಸಮರ್ಥಂ .. 5.68..

1. ತ್ವಯಿ .

ಅಪಿಚ ಜಗತಿಯೇ ನಾಮಾನ್ಯಶಾಸ್ತ್ರೇಣ ತದ್ಭಾ-
ಗವತಮಿಹ ಹಿ ಶಾಸ್ತ್ರಂ ಮನ್ವತೇ ಹಂತ ತುಲ್ಯಂ .

ವಿಗಲಿತವಿಚಿಕಿತ್ಸಂ ದೈವಮೇವೈಷು 1ಭೂಯಾದ್-

ವಿಮುಖಮತಿಘನಾಜ್ಞಾನಾಂಧಕಾರಾವೃತೇಷು .. 5.69..
1.ಭವನಂ ಕವಿರಾಶಾಸ್ತೇ ಮನ್ವಾನಾನಾಮಾಕ್ರೋಶಾರ್ಥಂ .

ಪ್ರಚುರದುರಿತಪಂಕೇನಾವಿಲೇಽಸ್ಮಿನ್ ಕಲೌ ಭಾ-
ಗವತಮಿಹಯದಿ ಸ್ಯಾನ್ನೋ ಸತಾಂ ತಾಪಹಾರೀ .
ಗತಿರಥ ಭುವಿ ಪುಂಸಾಂ ಕಾ ಭವೇನ್ನಷ್ಟದೃಷ್ಟೇ-
ರಿವ ವನಭುವಿ ರಾತ್ರೌ ರಿಕ್ತಸಾರ್ಥಸ್ಯ ಸದ್ಯಃ .. 5.70..
ಅಸುಲಭಮಿಹಯತ್ನಾನ್ಮರ್ತ್ಯಜನ್ಮಾಧಿಗಮ್ಯಾ-
ಪ್ಯಜಿತ !ಜಗತಿಯೇ ವಾ ಮಾನವಾಃ ಪಾಪಭಾಜಃ .
ದಿವಸಮಿಹ ನಯಂತ್ಯಾಸ್ವಾದಲೇಶಂ ವಿನಾ ಭಾ-
ಗವತಮಯಸುಧಾಯಾಸ್ತಜ್ಜನಿರ್ಹಾ ವೃಥೈವ .. 5.71..

ಯದಿಹ ಭುವಿ ಜನಾನಾಂ ವಾಂಛಿತಂ ದೇವ! ಕೃತ್ಸ್ನಂ
ದಿಶತಿ ಚ ದೃಢಭಕ್ತಿಂ ತ್ವಯ್ಯಶೇಷಾಧಿನಾಥೇ .
ತದಯಿ ಬತ ವಿನಿಂದಂತ್ಯತ್ರ ಯೇ ವಾ ಪುನರ್ಭಾ-
ಗವತಮಹಹ ಹೇಯಾ ದೂರತಸ್ತೇ ವಿಶಂಕಂ .. 5.72..

ತ್ರಿದಿವಭುವಿಯಥಾ ವಾ ನಿರ್ಜರಾಣಾಂ ಮಹೇಂದ್ರೋ
ನಭಸಿ ನನು ಯಥಾ ವಾ ತಾರಕಾಣಾಂ ಹಿಮಾಂಶುಃ .
ಸುರಸರಿದಪಿಯದ್ವನ್ನಿಮ್ನಗಾನಾಂ ತಥಾ ಭಾ-
ಗವತಮಪಿ ಪುರಾಣಾನಾಂ ನಿಕಾಮಂ ವರೇಣ್ಯಂ .. 5.73..

1ಸುರಭಿರಪಿ ಚಯದ್ವದ್ವಿಶ್ವಮೂರ್ತೇ!ಪಶುನಾಂ
ಮುರಮಥನ! ತಿಥೀನಾಂ ಯದ್ವದೇಕಾದಶೀ ಚ .

2ಶ್ರುತಿಮಯ ಇಹಯದ್ವತ್ ಪಕ್ಷಭಾಜಾಂ ಸುಪರ್ಣೋ
ಭವತಿ ನನು ಪುರಾಣಾನಾಂ ತಥೇದಂ ವರೇಣ್ಯಂ .. 5.74..

1. ಕಾಮಧೇನುಃ . 2.ವೇದಮಯಃ .
ಸಕಲನಿಗಮವೇದಾಂತಾಗಮೇಷ್ವದ್ವಿತೀಯೋ-
ಽಪ್ಯವಿಹತಧಿಷಣೋ ವಾ ಸರ್ವಶಾಸ್ತ್ರೇಷು ವಿದ್ವಾನ್ .

ಮನುಜ ಇಹ ಮುರಾರೇ! ತ್ವತ್ಪ್ರಸಾದಂ ವಿನಾ ಭಾ-
ಗವತನಿಹಿತಮರ್ಥಂ ನೈವ ಜಾನಾತಿ ಗೂಢಂ .. 5.75..

ಅಪಿಚ ಭುವಿ ಪುಮಾಂಸ್ತತ್ಪಾಠಗೋಷ್ಠ್ಯಾಂ ತುಯೋ ವಾ
ಪ್ರಕಟಯತಿ ವಿಭುತ್ವಂ ವಾವಲೇಪಂ ದುರಾತ್ಮಾ .
ಧ್ರುವಮಿಹ ಹಿಮನುಷ್ಯಾಸ್ತಸ್ಯ ಸಂಪರ್ಕಭಾಜೋ-
ಽಪ್ಯಲಮಘಸಮುದಾಯಸ್ಯಾಸ್ಪದತ್ವಂ ವ್ರಜಂತಿ .. 5.76..

ಪ್ರಥಮ ಇಹ ತಥೈವಾಸ್ಯ1ದ್ವಿತೀಯಶ್ಚ ಪಾದೌ
ಭವತಿ ನನು ತೃತೀಯೋ ವೈ ಚತುರ್ಥಸ್ತಥೋರೂ .

ಸ್ಮೃತ ಇಹ ಕಿಲ ನಾಭಿಃ ಪಂಚಮಶ್ಚಾಥ ಷಷ್ಠೋ
ಹೃದಯಮಪಿ ಚ ಬಾಹೂ ಸಪ್ತಮಶ್ಚಾಷ್ಟಮಶ್ಚ .. 5.77..
1.ಭಾಗವತಸ್ಯ .
ನವಮ ಇಹ ತದೀಯಃ ಕಂಠದೇಶಸ್ತಥಾಸ್ಯಂ
ಭವತಿ ಹಿ ದಶಮೋಽಸ್ಯ ತ್ವತ್ಕಲೀಲಾರಸಾರ್ದ್ರಃ .
ನಿಟಿಲತಟಮಪಿ ಸ್ಯಾತ್ ತದ್ವದೇಕಾದಶೋ ದ್ವಾ-
ದಶ ಇಹ ಹಿ ಶಿಖಾ ಸ್ಯಾತ್ ಸ್ಕಂಧ ಈಶಾಸ್ಯ ಶೌರೇ !.. 5.78..
ಇತಿ ಖಲು ಪೃಥಗಂಗೈಃ ಸ್ಕಂಧರೂಪೈಸ್ತು ತೈರ್ದ್ವಾ-
ದಶಭಿರಪಿ ಸಮೇತೋಽಯಂ ಪುರಾಣಾವತಂಸಃ .
ಕೃತ ಇಹ ಭವತೈವ ವ್ಯಾಸರೂಪೇಣ ಭಕ್ತಿಂ
ಜನಯಿತುಮಯಿ ಪುಂಸಾಂ ಭೂಯಸೇ ಶ್ರೇಯಸೇ ಸ್ಯಾತ್ .. 5.79..

ಅಥ ಫಣಿವರಶಾಯಿನ್ !ಸಾಧವೋ ನೈವ ಕೇ ಕೇ
1ಭವತಿ ಧೃತಮನಸ್ಕಾಸ್ತ್ವೇತದಾಕರ್ಣ್ಯ ಸದ್ಯಃ .
ಹೃದಿ ಜನಿತವಿರಾಗಜ್ಞಾನಭಕ್ತಿಪ್ರಕರ್ಷಾ-
ಸ್ತವ ನನು 2ಕೃಪಯಾಽಽಪ್ತಾ ಮೋದಭಾರಂ ತ್ವಪಾರಂ .. 5.80..

1. ತ್ವಯಿ . 2.ನೈವಾಪ್ತಾ ಇತಿ ಸಂಬಂಧಃ, ಕಿಂತು ಪ್ರಾಪ್ತಾ ಏವೇತ್ಯರ್ಥಃ .
ಭುಜವಿಧೃತರಥಾಂಗೇನಾಲಮಂಗುಷ್ಠಮಾತ್ರೇ-

ಣ ಹಿ ನನು ಭವತಾ ದ್ರೌಣ್ಯಸ್ತ್ರತೋ ಮಾತೃಗರ್ಭೇ .

1ಅವಿತ ಇಹ ಪುರಾ ಯಃ 2ಸೋಽಥ ಜಾತೋಽನ್ವವಾಯಂ
ಭುವನವಿದಿತಮುಚ್ಚೈರ್ಮಂಡಯನ್ ಪಾಂಡವಾನಾಂ .. 5.81..

1. ರಕ್ಷಿತಃ . 2.ಪರೀಕ್ಷಿತ್ .

ಪರಿತ ಇಹ 1ವಲಂತಂ ಗರ್ಭದೇಶೇ ಭವಂತಂ
2ತ್ವಕಲಯದಿತಿ 3ವಾಹೋ ತತ್ರ ದೃಷ್ಟೇನ ತುಲ್ಯಃ .
ಕ ಇತಿ ಭುವಿ 4ಪರೀಕ್ಷೇತೇತಿ ವಾ ಧರ್ಮಜಸ್ತಂ
ಸಮತನುತ ಪರೀಕ್ಷಿತ್ಸಂಜ್ಞಕಂ ಸಾಧು ಪೌತ್ರಂ .. 5.82..

1.ಸಂಚರಂತಂ . ಸ್ಫಾಯದಿತಿವತ್ ಪರಸ್ಮೈಪದಂ .

2.ಐಕ್ಷತೇತ್ಯರ್ಥಃ 3.ಆಹೋ ಇತಿ ಪಕ್ಷಾಂತರೇ .

4.ಏವಂ ಚೋಭಯಥಾ ಪರೀಕ್ಷಿಚ್ಛಬ್ದೋ ವ್ಯುತ್ಪಾದಿತೋ ಭವತಿ
“ಗರ್ಭೇ ಪರಿತಶ್ಚರಂತಂ ಕೃಷ್ಣಮೈಕ್ಷತ”ಇತಿ,
“ಗರ್ಭದೃಷ್ಟದೇವಸಂವಾದೀ ಕ ಇತಿ ಭುವಿ ಪರೀಕ್ಷೇತ”ಇತಿ ಚ .

ತದನು ನನು ವಿವೃದ್ಧಂ ಪೂರ್ವಪಕ್ಷೇಂದುವತ್ ತಂ
ವಯಸಿ ಸಮುಚಿತೇ ಪ್ರಾಪ್ತೇಽಥ ರಾಜ್ಯೇಽಭಿಷಿಕ್ತಂ .

ವ್ಯತನುತ ಹೃದಿ ವಾತ್ಸಲ್ಯಾನ್ವಿತಶ್ಚಾಜಮೀಢ-

ಶ್ಚತುರುದಾಧಿಪರೀತಾಂ ಸೋಽಪಿ ಭೂಮಿಂ ಶಶಾಸ .. 5.83..

ಅಥ ಪರಮುಪಯೇಮೇ ತಾಮಿರಾವತ್ಯಭಿಖ್ಯಾಂ
ನರಪತಿತಿಲಕೋಽಸಾವುತ್ತರಸ್ಯೇಶ !ಪುತ್ರೀಂ .

ಪುನರಿಹ ಜನಯಾಮಾಸಾಥ ತಸ್ಯಾಂ ತನೂಜಾಂ-
ಶ್ಚತುರ ಇಹ ಮನೋಜ್ಞಾನಾತ್ಮತುಲ್ಯಾನ್ ಮುರಾರೇ !.. 5.84..
ನರಪತಿರಪಿ ಸೋಽಯಂ ತಂ ಕೃಪಾಚಾರ್ಯಮದ್ಧಾ
ನಿಜಗುರುಮಥ ಕೃತ್ವಾ ಜಾಹ್ನವೀತೀರದೇಶೇ .
ಭವತಿ ವಿಧೃತಚೇತಾಸ್ತ್ವಾಜಹಾರಾಶ್ವಮೇಧ-

ತ್ರಿತಯಮಲಮಕಾಮಃ ಸರ್ವಸಂಪತ್ಸಮೃದ್ಧಃ .. 5.85..
ತದನು ಸ ತು ನಿಶಮ್ಯ ಸ್ವೀಯರಾಜ್ಯೇ ಪ್ರವಿಷ್ಟಂ
ಕಲಿಮಹಹ ವಿಜೇತುಂ ತಂ ವಿನಿಶ್ಚಿತ್ಯ ಬಾಢಂ .

ಅಸಿತತುರಗಯುಕ್ತಂ ಸ್ಯಂದನಂ ಸ್ವಂ ಮೃಗೇಂದ್ರ-
ಧ್ವಜಯುಜಮಧಿರೂಢೋ ದಿಗ್ವಿಜಿತ್ಯೈ ಪ್ರತಸ್ಥೇ .. 5.86..
ಅಥಮುರಹರ!ಜಿತ್ವಾ ಮಂಜು ಭದ್ರಾಶ್ವಕಾದೀನ್
1ಬಲಿಮಪಿ ಜಗೃಹೇಽಸೌ ನಾಥ ! ತೇಭ್ಯೋ ಮಹಾತ್ಮಾ .
ಅಪಿಚ ಸ ತು ಮಹಿಮ್ನೋ ಗಾಯಕಾನ್ ವೈ 2ಸ್ವಕೇಷಾಂ

ತವ ಚ ಧನಸಮೃದ್ಧಾನ್ ವ್ಯಾತನೋದ್ಭಕ್ತಿಶಾಲೀ .. 5.87..
1. ಕರಂ . 2.ಪಾಂಡವಾನಾಂ .

ಇತಿ ಖಲು ನರಪಾಲೋ ದಿಗ್ಜಯೋತ್ಕಃ ಸ ಧರ್ಮ
1ವೃಷತನುಮಪಿ ಪೃಥ್ವೀಂ ದೇವ! ಗೋರೂಪಯುಕ್ತಾಂ .

ಅಕರುಣಮಿಹ ಪದ್ಭ್ಯಾಂ ಹನ್ಯಮಾನಾವಪಶ್ಯ-
2ನ್ನಿರವಧಿ ಕಲಿನಾಹೋ ಶೂದ್ರರೂಪೇಣ ದೀನೌ .. 5.88..
1.ವೃಷಭರೂಪಂ . 2.ದೀಧಾತ್ವರ್ಥೇ ವಿಶೇಷಣಮಿದಂ .

ಅಭಯಮಥ ವಚೋಭಿಃ ಸಾಂತ್ವಪೂರ್ವೈಃ ಸ 1ತಾಭ್ಯಾಂ
ನೃಪತಿರಿಹ ವಿತೀರ್ಯ ಶ್ರೀಶ!ಹಂತುಂ ಕಲಿಂ ತಂ .

ವಿಧೃತಮತಿರಸಿಂ ದ್ರಾಗಾದದೇ ಯಾವದೇಷೋ-
ಽಚ್ಯುತ ! ಶರಣಮುಪಾಗಾತ್ ತಾವದೇತಂ ಸ ಭೀತಃ .. 5.89..
1.ಪೃಥ್ವೀಧರ್ಮಾಭ್ಯಾಂ .

ಸಪದಿ ಸ ಶರಣಪ್ರಾಪ್ತಾವನೇ ಬದ್ಧದೀಕ್ಷಃ
ಸ್ವವಸತಿಪದಮುಚ್ಚೈರ್ಯಾಚಮಾನಾಯ ತಸ್ಮೈ .

ನೃಪತಿರಥ ವಿತೀರ್ಯ ದ್ಯೂತಹೇಮಾಂಗನಾದ್ಯಂ
1ಪದಮಪಿ ಗಮಯಾಮಾಸಾಶು ರಾಷ್ಟ್ರಾನ್ನಿಜಾತ್ ತಂ .. 5.90..

1.ವಾಸಸ್ಥಾನಮಿತ್ಯರ್ಥಃ .
ವೃಷತನುಮಪಿ ಧರ್ಮಂ ಸತ್ಯರೂಪೈಕಪಾದಂ
ತ್ರಿಭಿರಹಹ ತಪಶ್ಶೌಚಾನುಕಂಪಾಮಯೈಸ್ತೈಃ .
ನೃಪತಿರಥ ಸ ಪಾದೈರ್ಯೋಜಯಿತ್ವಾ ವಿಧಾಯ
ಕ್ಷಿತಿಮಪಿ ಗತಖೇದಾಂ ಪಾಲಯಾಮಾಸ ಕೃತ್ಸ್ನಾಂ .. 5.91..

ತದನು ಸ ತು ಕದಾಚಿತ್ ಸ್ವೈರಮಾಖೇಟ1ಸಕ್ತಃ
ಕರಕಲಿತಶರಾಸಃ ಪರ್ಯಟನ್ ಕಾನನಾಂತಂ .

ಅರುಣಕಿರಣತಪ್ತಃ ಕ್ಷುತ್ಪಿಪಾಸಾಕುಲೋ ಹ್ಯ-
ಙ್ಗಿರಸ ಇಹ ಮಹರ್ಷೇರಾಶ್ರಮಂ ಸಂಜಗಾಮ .. 5.92..

1.ಮೃಗಯಾಪರಃ .
ಮುನಿಮಹಹ ಸಮಾಧೌ ಸುಸ್ಥಿತಂ ಮೀಲಿತಾಕ್ಷಂ
ನರಪತಿರಥ ದೃಷ್ಟ್ವಾ ತತ್ರ ತೋಯಂಯಯಾಚೇ .
ಸ ತು ಭವತಿ ಪರಾತ್ಮನ್ !ನ್ಯಸ್ತಚೇತಾಸ್ತದಾನೀಂ
ಕಿಮಪಿ ನ ಗಿರಮೇತಸ್ಯಾಶೃಣೋದ್ಭೂಮಿಭರ್ತುಃ .. 5.93..
ಹೃದಿ ಸಮುದಿತಮನ್ಯುಸ್ತಾವದೇವೈಷ1 ಕೋಟ್ಯಾ
ಧನುಷ ಇಹ ಗತಾಸುಂ ವ್ಯಾಲಮಸ್ಯಾಂಸದೇಶೇ .

ನರಪತಿರಪಿ ನಿಕ್ಷಿಪ್ಯಾಶು ಯಾತಃ ಪುರೀಂ ಸ್ವಾ-
ಮವಮತಮಹಹ ಸ್ವಂ ಮನ್ಯಮಾನೋ ನಿತಾಂತಂ .. 5.94..

1.ಪರೀಕ್ಷಿತ್ .

ತನಯ ಇಹಮಹರ್ಷೇಸ್ತಸ್ಯ ಶೃಂಗೀತಿ ನಾಮ್ನಾ
ವಿರಚಿತಮಪರಾಧಂ ವೀಕ್ಷ್ಯ ರಾಜ್ಞಾ ಸ್ವತಾತೇ .
ಇತ ಇಹ ದಿವಸೇ ವೈ ಸಪ್ತಮೇ ತಕ್ಷಕೋಽಮುಂ
ದಶತು ವಿನಯಹೀನಂ ಚೇತಿ ಕೋಪಾಚ್ಛಶಾಪ .. 5.95..

ನರಪತಿರಪಿ ಶಾಪಂ ತನ್ನಿಶಮ್ಯಾಯಮದ್ಧಾ
ಧನತನಯಕಲತ್ರಾಗಾರರಾಷ್ಟ್ರಾದಿಷು ದ್ರಾಕ್ .

ಸ್ಫುಟಮುದಿತವಿರಾಗಃ ಸ್ವೀಯಪುತ್ರೇ ನ್ಯಧಾತ್ ಸ್ವಂ
ಧೃತಸುವಿಮಲಬೋಧೋ ರಾಜ್ಯಭಾರಂ ಮಹಾತ್ಮಾ .. 5.96..
ಅಥ ನೃಪತಿರಸೌ ಪ್ರಾಯೋಪವೇಶಾಪ್ತಿಮಿಚ್ಛಂ-
ಸ್ತಟಭುವಮಭಿಸಂಪ್ರಾಪ್ಯಾಶು ಜಹ್ನೋಃ ಸುತಾಯಾಃ .
ಅಖಿಲವಿಷಯವಾಂಛಾಂ ದೂರತೋ ಹಂತ ಹಿತ್ವಾ
ನ್ಯವಸದಯಿ ಗುಣಾಸ್ವಾದೈಕಬದ್ಧಸ್ಪೃಹಸ್ತೇ .. 5.97..
ತದನು ಸಮಭಿಜಗ್ಮುಸ್ತತ್ರ ವಿಶ್ವಂ ಪುನಾನಾ
ಮುರಮಥನ!ಮುನೀಂದ್ರಾ ನಾರದಾದ್ಯಾಸ್ತದಾನೀಂ .

ತ ಇಹ ಭವತಿ ಭಕ್ತಿಂ ತಸ್ಯ ದೃಷ್ಟ್ವಾತಿಮಾತ್ರಂ
ಪ್ರಮುದಿತಮನಸಸ್ತಂ ನಾಥ! ಶಶ್ಲಾಘಿರೇಽಲಂ .. 5.18..

ಅಜಿತ ! ತದನು ತತ್ರೋಪಾಗಮದ್ವ್ಯಾಸಪುತ್ರೋ
ಝಟಿತಿ ಸಕಲಸಂದೇಹಾಪನೋದೈಕದಕ್ಷಃ .
ನೃಪತಿರಪಿ ಚ ತಸ್ಯೈವಾಸ್ಯಪಂಕೇರುಹಾದ್ಭಾ1-
ಗವತಮಿಹ ನಿಪೀಯ ಪ್ರಾಪ ಮುಕ್ತಿಂ ಸುಖೇನ .. 5.99..

1.ಭಾಗವತಸ್ಯ ಮಕರಂದರೂಪತ್ವಂ ಗಮ್ಯಂ .

ತತ ಇಹ ವಿಪುಲಾಧಿವ್ಯಾಧಿಕಲ್ಲೋಲಭಾಜೋ
ಘನತರಭವಸಿಂಧೋಃ ಪಾರಸಂಪ್ರಾಪ್ತಿಲೋಲೈಃ .
ವಿರಹಿತವಿಷಯೇಚ್ಛಾಲೇಶಮಂಭೋಜನಾಭಾ-
ಚ್ಯುತ!ಚರಿತಸುಧೈವಾಸ್ವಾದನೀಯಾ ತ್ವದೀಯಾ .. 5.100..
ಇತಿ ಸ್ವಾತಿಶ್ರೀರಾಮವರ್ಮವಂಚಿಮಹಾರಾಜವಿರಚಿತಾಯಾಂ
ಭಕ್ತಿಮಂಜರ್ಯಾಂ ಪಂಚಮಶತಕಂ .

ಅಥ ಷಷ್ಠಶತಕಂ .

ಅಥಾಹಂ ಶ್ರೀಭೂಮೀರಮಣ ! ಕಥಯಾಮ್ಯದ್ಯ ಕಿಮಪಿ
ದ್ವಿತೀಯಾಂ ತ್ವನ್ನಾಮ್ನಾಮಘಶಮನಸಂಕೀರ್ತನಮಯೀಂ .

ಮುರಾರಾತೇ !ಭಕ್ತಿಂ ತವ ಕರುಣಯೈವಾನತಜನ-
ಸ್ಫುಟಾಜ್ಞಾನಧ್ವಾಂತಪ್ರಕರಹರಣೈಕಪ್ರಥಿತಯಾ .. 6.1..
ಅಮೇಯಂ ಲೋಕೇಽಸ್ಮಿನ್ ರಸಭರಮವಾಪ್ನೋತಿ ಹಿ ಪುಮಾನ್
1ಜಪಾದ್ಯೇಷ್ವೇಕಸ್ಮಿನ್ನಪಿ ವರದ! ತೇ ನಾಮ್ನಿ ಕಥಿತೇ .
ರಸಾಭಿಜ್ಞಾ ನಾಮ್ನಾಂ ಯದಿ ಭವತಿ ಜಿಹ್ವಾತ್ರ ನ ನೃಣಾಂ
2ರಸಜ್ಞಾಖ್ಯಾಮನ್ವರ್ಥಯಿತುಮಥ ಶಕ್ತಾ ಕಥಮಸೌ .. 6.2..
1.ಜಪಹೋಮಾದಿಷು . 2. ರಸಜ್ಞೇತಿ ನಾಮಧೇಯಂ .

ಫಲಾದೀನ್ಯಾಸ್ವಾದ್ಯಾಚ್ಯುತ !ಸುಮಧುರಾಣೀಹ ಭುವನೇ
ಸಮತ್ವಂ ಹ್ಯಧ್ಯಸ್ಯ1ತ್ಯಥಯದಮೃತೇನೈಷು ಮನುಜಃ .
ಮುರಾರಾತೇ! ಶಾರ್ಙ್ಗಿನ್ನಿಯಮತಿಶಯೋಕ್ತಿಸ್ತದ2ಮೃತಂ
ತ್ವಸೌ ಸಾಕ್ಷಾನ್ನಾಮ್ನಾಂ ಕಲಯತಿ ತವಾಸ್ವಾದನವಶಾತ್ .. 6.3..

1.ಇದಂ ವಾಕ್ಯಾರಂಭೇ . 2.ಸುಧಾಂಮೋಕ್ಷಂ ಚ .

ರಮಾಜಾನೇ!ಯಸ್ಮಿನ್ ನ ಹಿ ಭವತಿ ತೃಪ್ತಿಸ್ತನುಭೃತಾಂ
ತಥಾಭೂತಂ ವಸ್ತು ತ್ರಿಜಗತಿ ನ ಖಲ್ವಸ್ತಿ ಕಿಮಪಿ .

ತ್ವದೀಯಾನಾಂ ನಾಮ್ನಾಂ ಮುರಹರ !ಸಮಾಸ್ವಾದನವಿಧೌ
ಮುನೀಂದ್ರಾ ಅಪ್ಯಾಪುಃ ಕಿಮಪಿ ನ ಹಿ ತೃಪ್ತಿಂ ಶುಕಮುಖಾಃ .. 6.4..
ಅಘಾನಾಂ ವಿಚ್ಛಿತ್ತ್ಯೈ ಮುರಮಥನ !ಯತ್ನಂ ವಿದಧತಾಂ
ತಪೋಭಿಃ ಸಂವೀಕ್ಷ್ಯ ಶ್ರಮಮಯಿಜನಾನಾಂ ಕರುಣಯಾ .
ತ್ವಯೈವಾಯಂ ಸಂದರ್ಶಿತ ಉಚಿತಮಾರ್ಗೋ ನನು ಸತಾಂ
ತ್ವದೀಯಾನಾಂ ನಾಮ್ನಾಂ ಸುಗಮ ಇಹ ಸಂಕೀರ್ತ್ತನಮಯಃ .. 6.5..
ಯಥಾ ಮಾತಾ ಸ್ವೇಷಾಮಹಹ ಗದಶಾಂತಿಂ ತನುಭುವಾಂ
ವಿಧಾತುಂ ಭೈಷಜ್ಯೇನ ಹಿ ಸುಮಧುರೇಣೈವಯತತೇ .
ತಥಾ ಪುಂಸಾಂ ಪಾಪಾನ್ಯಥ ಶಮಯಿತುಂ ತ್ವತ್ಪ್ರಕಟಿತೇ
ಹ್ಯಹೋ ಮಾರ್ಗೇ ಸಕ್ತಿಂ ಕ ಇಹ ನ ವಿದಧ್ಯಾದಜ !ಸುಧೀಃ .. 6.6..
ಗುಣಸ್ತಾವನ್ನೈಸರ್ಗಿಕ ಇಹ ಮುರಾರೇ!ಮುಖರತಾ
ರಸಜ್ಞಾಯಾಃ ಪುಂಸಾಂ ಗಲಿತವಿಚಿಕಿತ್ಸಂ ಯದಿ ತದಾ .
ಅಸದ್ವಾದೇಭ್ಯಸ್ತಾಂ ಕಥಮಪಿ ನಿವರ್ತ್ತ್ಯಾಚ್ಯುತ! ಕುತೋ
ಭವನ್ನಾಮಾಸಕ್ತಾಂ ನ ಹಿ ವಿದಧತೇ ಹಂತ ಮನುಜಾಃ .. 6.7..

ರಸೇಭ್ಯಃ ಸರ್ವೇಭ್ಯೋಽಪ್ಯಯಿ ಬತ ವರಿಷ್ಠೇ ಹಿ ಮಧುರೇ
ರಸೇ ಜಿಹ್ವಾ ಪ್ರೀತಿಂ ರಚಯತಿ ಸಮಸ್ತಸ್ಯ ಜಗತಃ .
ಸುಧಾಧಾರಾತೋಽಪ್ಯಚ್ಯುತ !ಸುಮಧುರೇ ನಾಮಪಟಲೀ-
ಸಮಾಸ್ವಾದೇ ಸಕ್ತಿಂ ತವ ನ ದಧತೇ ಭಾಗ್ಯರಹಿತಾಃ .. 6.8..
ಸಹಸ್ರಾಣಾಂ ನಾಮ್ನಾಂ ನನು ಜಗದಘಧ್ವಂಸನಕೃತಾಂ
ಕ್ಷಣಾರ್ಧೇ ತ್ವೇಕಸ್ಮಿನ್ನಪಿ ಬತ ಗೃಹೀತೇ ರಸನಯಾ .
ಕೃತಾರ್ಥತ್ವಂ ಪ್ರಾಪ್ನೋತ್ಯಲಮಿಹ ಶರೀರೀ ಕಿಮು ಪುನ-
ರ್ಹರೇ ತೇಷಾಮೇವಾನುದಿನಮಿಹ ಸಂಕೀರ್ತನಪರಃ .. 6.9..
ತಥಾ ಸದ್ರತ್ನೌಘೈರಪಿ ವಿಜಿತಸಪ್ತಾಶ್ವರುಚಿಭಿಃ
ಕೃತಾ ಕಂಠಾಸಕ್ತಾ ಸ್ರಗಿಹ ಮನುಜಂ ಭೂಷಯತಿ ನೋ .
ಯಥಾ ಮಾಲಾ ನಾಮ್ನಾಮಘಶಮನ ! ಕಂಠಾಭರಣತಾಂ
ಪ್ರಪನ್ನಾ ತೇ ಶ್ರೀಮನ್ನಿರುಪಮಕೃಪಾಪೂರಜಲಧೇಃ .. 6.10..
ನಿದಾನತ್ವಂ ಪ್ರಾಪ್ತೈರನುದಿನಮನರ್ಥಸ್ಯ ವಚನೈ-
ರ್ನಯನ್ ಸರ್ವೇ ಕಾಲಂ ಕ್ಷಣಮಿಹ ಭವನ್ನಾಮಕಥನಾತ್ .

ಕಥಂ ಧೌತಾಘಃ ಸ್ಯಾದಿತಿ ಮಮ ನ ಸಂದೇಹಕಣಿಕಾ
ಕಣೋ 1ವಾ ಕಸ್ತೂರ್ಯಾ ಹರತಿ ನನು ದುರ್ಗಂಧಮತುಲಂ .. 6.11..

1.ವಾಶಬ್ದೋಽಪ್ಯರ್ಥೇ ದೃಷ್ಟಾಂತೇ ವಾ .
ಸ್ಫುಲಿಂಗಃ ಸೂಕ್ಷ್ಮೋ ವಾ ದಹತಿ ಹಿಯಥಾ ತೂಲನಿವಹಂ
ಪರಂ ತೀವ್ರಾನ್ ರೋಗಾನ್ ಹರತಿ ಚಯಥೈವೌ1ಷಧಮಹೋ .
ಯಥಾ ಧ್ವಾಂತಂ ಶಾಂತಿಂ ನಯತಿ ಗುರು ಬಾಲೋ ದಿನಮಣಿ-

ಸ್ತಥಾ ಪಾಪವ್ರಾತಂ ಹರತಿ ಭುವಿ ನಾಮೈಕಮಪಿ ತೇ .. 6.12..
1.ಅತ್ರಾಪಿ ಸೂಕ್ಷ್ಮಪದಂ ವಿಪರಿಣಾಮೇನ ಸಂಬಧ್ಯತೇ .
ಸ ವೈ ಸ್ನಾತಸ್ತೀರ್ಥೇಷ್ವಘಶಮನ !ಸರ್ವೇಷು ಮನುಜಃ
ಸಯಜ್ಞೇಷ್ವದ್ಧಾ ದೀಕ್ಷಿತ ಇಹ ಹಿ ಸರ್ವೇಷು ವಿಧಿವತ್ .

ಯದೀಯೇ ಜಿಹ್ವಾಗ್ರೇ ನನು ದನುಜವೈರಿನ್ನನುದಿನಂ
ನಿರಸ್ತಾಶೇಷಾಘಂ ಪರಿಲಸತಿ ನಾಮೈಕಮಪಿ ತೇ .. 6.13..
ಅಧರ್ಮಾಣಾಂ ಮುಖ್ಯಾಸ್ಪದಮಿತಿ ನಿಕಾಮಂ ಭುವಿ ಸತಾಂ
ವಿನಿಂದಾಪಾತ್ರತ್ವಂ ಪರಮನುಭವನ್ನಪ್ಯಥ ಕಲಿಃ .
ಪ್ರಸೂತೇ ಸರ್ವಾರ್ಥಾನ್ ವರದ ! ತವ 1ನಾಮಗ್ರಹಣತೋ
ಯತೋ ಗ್ರಾಹ್ಯಸ್ತಸ್ಮಾದಜನಿ ಜಗದಾರಾಧ್ಯ !ನಿತರಾಂ .. 6.14..

1. ಕೃತೇ ಯದ್ಧ್ಯಾಯತೋ ವಿಷ್ಣುಂ ತ್ರೇತಾಯಾಂಯಜತೋ ಮಖೈಃ .
ದ್ವಾಪರೇ ಪರಿಚರ್ಯಾಯಾಂ ಕಲೌ ತದ್ಧರಿಕೀರ್ತನಾತ್ ..ಇತಿ ಭಾಗವತಂ .

ಭಜಂತೇ ತ್ವಾಂ ಮರ್ತ್ಯಾ ಮುರಹರ! ತಪೋಭಿಃ ಕೃತಯುಗೇ
ಯಜಂತೇ ತ್ರೇತಾಯಾಮಥಮಖವರೈರ್ಭೂರಿಫಲದೈಃ .
ನಿಷೇವಂತೇ ತ್ವಾಂ ದ್ವಾಪರ ಇಹ ಹಿ ತಂತ್ರೋಕ್ತವಿಧಿನಾ
ಕಲೌ ನಾಮ್ನಾಂ ಸಂಕೀರ್ತನಮಯಿ ಸಮಾಶ್ರಿತ್ಯ ಸುಧಿಯಃ .. 6.15..
ಸಮುದ್ಭೂತಾ ಮರ್ತ್ಯಾ ಮುರಹರ! ಕೃತಾದಿಷ್ವಪಿಯುಗೇ-
ಷ್ವಹೋ ಯಸ್ಯ ಪ್ರಾಪ್ತ್ಯೈ ಜನಿಮಹಹ ವಾಂಛಂತಿ ಹಿ ಕಲೌ .
ಅಥಾಸ್ಯ ತ್ವನ್ನಾಮಾಸ್ವದನಮಯಪುಣ್ಯಸ್ಯ ಹಿ ತುಲಾಂ
ಸಮಾರೋಢುಂ ಶೌರೇ! ಕಿಮಿಹ ಭುವಿ ವಸ್ತು ಪ್ರಭವತಿ .. 6.16..

ಅಶಕ್ತಾನಾಂ ಲೋಕೇ ಚರಿತುಮಜ! ಕರ್ಮಾಣಿ ವಿಮಲಾ-
ನ್ಯಹೋ ವೇದೋಕ್ತಾನ್ಯುದ್ಭಟದುರಿತಶಾಂತ್ಯೈ ಮಧುರಿಪೋ ! .
ಪರಂ ಶೂದ್ರಾದೀನಾಮಪಿ ಕುಶಲದೋಽಸೌ ವಿಜಯತೇ
ಸ್ಫುಟಂ ನಾಮಾಸ್ವಾದಸ್ತವ ಕೃಪಣಲೋಕೈಕಸುಹೃದಃ .. 6.17..
ಅಥಾಧ್ಯೇತುಂ ವೇದಾನ್ಮುರಹರ!ಪಡಂಗೈರಪಿಯುತಾಂ-
ಸ್ತಥಾಗ್ನಿಷ್ಟೋಮಾದೀನಪಿ ನನು ವಿಧಾತುಂ ಭುವಿ ಮಖಾನ್ .

ಪರಂ ಕಾಲೋ ನಿರ್ದಿಷ್ಟ ಇಹ ಹಿ ಮಹದ್ಭಿಸ್ತವ ರಮಾ-
ಪತೇ!ನಾಮಾಸ್ವಾದಸ್ತ್ವಜ!ಸಕಲಕಾಲೇಷು ವಿಹಿತಃ .. 6.18..
ಅಭುಕ್ತ್ವಾ ಭುಕ್ತ್ವಾ ವಾ ಫಣಿಶಯನ !ಸಂಸ್ನಾಯ ವಿಧಿವತ್
ತ್ವಥಾಸ್ನಾತ್ವಾ ತಿಷ್ಠನ್ನುತ ನನು ಶಯಾನೋಽಪ್ಯಥ ನರಃ .
ಮುರಾರೇ! ಗೃಹ್ಣೀಯಾತ್ ತ್ರಿಭುವನಗತಾಘೌಘಶಮನೇ
ಸುನಿಷ್ಣಾತಂ ನಾಮ್ನಾಂ ಸಮುದಯಮಶಂಕಂ ತವ ಭೃಶಂ .. 6.19..

ಸಲೀಲಂ ಸಁಲ್ಲಾಪಾದಿಷು ಚ ಸವಯಸ್ಕೈರಪಿ ಜನೈ-
ಸ್ತಥೈವೈಕಾಂತೇ ವಾ ಸದಸಿ 1ಗಮನಾಯಾನಸಮಯೇ .
ಸುಧಾಧಾರಾಸಾರಸ್ಮಯಭರನಿರಾಸೈಕನಿಪುಣಂ
ಹರೇ!ನಾಮೋಚ್ಚಾರ್ಯಂ ತವ ರಹಿತಸಂದೇಹಮನಿಶಂ .. 6.20..

1. ಗತಾಗತಕಾಲೇ .
ಅಬುದ್ಧ್ಯಾ ದೇವಾನುಷ್ಠಿತಮಿಹ ಹಿ ಕರ್ಮೈಕಮಪಿ ನ
ವ್ರಜೇದಂಭೋಜಾಕ್ಷ ! ತ್ರಿಜಗತಿ ಚ ಸಾಫಲ್ಯಮಮಲಂ .

ಭವನ್ನಾಮಾಸ್ವಾದಸ್ತ್ವಥ ಪುನರಬುದ್ಧ್ಯಾಪಿ ರಚಿತಃ
ಫಲಪ್ರಾಪ್ತ್ಯೈ ಹೇತುರ್ಭವತಿ ಜಗದಾರಾಧ್ಯ !ಭವಿನಾಂ .. 6.21..

ಇಹಾಜ್ಞಾತ್ವಾ ಜ್ಞಾತ್ವಾಪಿ ಚ ಗುರುರುಜಾ ಪೀಡಿತತನು-
ರ್ಯಥಾ ಮರ್ತ್ಯೋ ದಿವ್ಯೌಷಧಮಥ ಸಮಾಸ್ವಾದ್ಯ ಸಹಸಾ .

ಭವೇನ್ಮುಕ್ತೋ ರೋಗೈರ್ಮುರಹರ! ತಥಾ ನಾಮಪಟಲೀ-
ಸಮಾಸ್ವಾದಸ್ತ್ವತ್ಕೋ ದಿಶತಿ 1ಶಮಬುದ್ಧ್ಯಾಪಿ ರಚಿತಃ .. 6.22..
1. ಶಂ ಸುಖಂ .

ತಥಾ 1ಸಂಕೇತಾರ್ಥಂ ವಿಶದಮಪಹಾಸಾರ್ಥಮಪಿ ವಾ
ಪುನರ್ನರ್ಮೋಕ್ತ್ಯಾ ವಾ ವರದ ! ತವ ನಾಮಾವಲಿರಹೋ .
ಗೃಹೀತಾ ಮರ್ತ್ಯಾನಾಮಪಹರತಿ ಪಾಪಂ ಕಿಮು ಪುನ-
ರ್ಮನಸ್ಸ್ಫೂರ್ಜದ್ಭಕ್ತ್ಯಾ ಭುಜಗವರಶಾಯಿನ್ !ನಿಗದಿತಾ .. 6.23..
1. ”ಸಾಂಕೇತ್ಯಂ ಪಾರಿಹಾಸ್ಯಂ ವಾ ಸ್ತೋಭಂ ಹೇಲನಮೇವ ವಾ .
ವೈಕುಂಠನಾಮಗ್ರಹಣಮಶೇಷಾಘಹರಂ ವಿದುಃ .. (ಭಾಗ . 6. 2. )

ಮುರಾರೇ!ಯತ್ನೇನಾಪ್ಯಹಹ ಮಹತಾ ಹಿ ತ್ವದಿತರಾನ್
ಸುರಾನಾರಾಧ್ಯಾಯಂ ಭವತಿ ವಿಫಲೋದ್ಯೋಗ ಇಹ ವೈ .
ಮನುಷ್ಯಸ್ತ್ವಂ ತು ಶ್ರೀರಮಣ !ನಿಜನಿಂದಾಪರಗಿರಾ-
ಮಪಿ ಸ್ಫೀತಂ ಶ್ರೇಯೋ 1ದಿಶಸಿ ಕರುಣಾಭಾರಜಲಧೇ!.. 6.24..
1. ತಥಾ ಚ ತ್ವಾಮನುಪಾಸೀನೋ ಮನುಷ್ಯೋ ಮೂಢ ಇತಿ ತಾತ್ಪರ್ಯಂ .

ಅಶಾಮ್ಯದ್ರೋಗಾಧಿಪ್ರಸಭಶಿಥಿಲೀಭೂತಹೃದಯೋ
ವಿಯುಕ್ತೋ ಹಂತ ಸ್ವೈರಪಿ ಖಲು ಸುಹದ್ಭಿಶ್ಚ ವಿಜನೇ .
ವನೇ ತಿಷ್ಠನ್ ಮರ್ತ್ಯಃ ಸಕೃದಪಿ ಭವನ್ನಾಮ ಕಲಯನ್
ಭವೇನ್ಮುಕ್ತೋ ನೂನಂ ಸಕಲಕದನೈಃ ಪೂರ್ವಮುದಿತೈಃ .. 6.25..
ಸಪತ್ನೈರತ್ಯುಗ್ರಾಯುಧಪರಿಲಸದ್ಬಾಹುಭಿರಲಂ
ಪರೀತೋ ವಾ ಯುದ್ಧಾಂಗಣಭುವಿ ಸಹಾಯೈರ್ವಿರಹಿತಃ .
ಪುನಶ್ಚೋರೈರ್ವ್ಯಾಘ್ರಾದಿಭಿರಪಿ ತಥಾಭಿದ್ರುತ ಇಹಾ-
ಲಪಂಸ್ತೇ ನಾಮಾನಿ ವ್ರಜತಿ ಮನುಜೋ ನೈವ ವಿಪದಂ .. 6.26..

ತಥಾ ರಾಜ್ಞಾ ಪ್ರೋದ್ಯನ್ನಿರವಧಿಕರೋಷಾಂಧಮನಸಾ
ನಿಹಂತುಂ ಚಾಜ್ಞಪ್ತೋಽಪ್ಯುರುಭಯದಕಾರಾಗೃಹಗತಃ .
ಅಪಾರೇ ಮಜ್ಜಂತ್ಯಾಮಪಿ ಚ ಜಲಧೌ ನಾವಿ ತರಸಾ
ಜಪಂಸ್ತೇ ನಾಮಾನ್ಯಚ್ಯುತ ! ಶುಚಮವಾಪ್ನೋತಿ ನ ಪುಮಾನ್ .. 6.27..

ಸಪುತ್ರಃ ಪುತ್ರಾರ್ಥೀ ಭವತಿ ನರಪಾಲೋಽತಿಮಹಿತ-
ಸ್ತಥಾ ರಾಷ್ಟ್ರಾರ್ಥೀ ಮಾಧವ!ನನು ಸುಖಾರ್ಥೀ ಸುಖಯುತಃ .
ಯಶಸ್ವೀ ತಲ್ಲಿಪ್ಸುರ್ಭವತಿ ಸುಕೃತೇಚ್ಛುಶ್ಚ ಸುಕೃತೀ
ನ ಕಿಂ ಕಿಂ ವಾ ದದ್ಯಾಚ್ಛುಭಮಹಹ ತೇ ನಾಮಮಹಿಮಾ .. 6.28..
ಪ್ರಭಾವೇನ ಶ್ರೀಮನ್ನಪಿ ಚ ತವ ನಾಮ್ನಾಮಿಹ ನರೋ

ದರಿದ್ರೋಽಪಿ ಸ್ಯಾದ್ಯ1ಕ್ಷಪತಿಸದೃಶೈಶ್ವರ್ಯನಿಲಯಃ .
ತಥಾ ಮಂದಪ್ರಜ್ಞೋಽಪಿ ಚ ಭವತಿ ವಾಚಸ್ಪತಿಸಮೋ
ಮುರಾರೇ! ಕಿಂ ಪ್ರಾಪ್ಯಂ ಕುಶಲಮಿಹಮರ್ತ್ಯೈಃ ಪರಮಿತಃ .. 6.29..
1.ಯಕ್ಷಪತಿಃ ಕುಬೇರಃ .
ಬಹೂಕ್ತ್ಯಾ ಕಿಂ ಸಮ್ಮೋಚಯಿತುಮಿಹ ಲೋಕೇ ಜನಮಮುಂ
ವಿಪದ್ಭ್ಯಃ ಸರ್ವಾಭ್ಯಸ್ತ್ವಪಿ ಚ ಕುಶಲಂ ದಾತುಮತುಲಂ .

ನ ದಕ್ಷಸ್ತ್ವನ್ನಾಮಾಮೃತರಸಸಮಾಸ್ವಾದನಸುಖಾತ್
ಪರೋ ಮಾರ್ಗೋ ಯತ್ ತನ್ಮತಿರಿಹ ವಿಧೇಯಾ ಹಿ ಸಕಲೈಃ .. 6.30..
ಸಮಸ್ತಾಪದ್ದೂರೀಕರಣಪಟುತೈಕಾಧಿವಸತಿಂ
ತಥಾ ಸೀಮಾತೀತಪ್ರಚುರಸುಖವಿಶ್ರಾಣನಪರಾಂ .

ಇಮಾಂ ತ್ವನ್ನಾಮಾಲೀಮಯನವಸುಧಾಸಾಂದ್ರಲಹರೀಂ
ಕಥಂ ಶಕ್ನೋತ್ಯಾಸ್ವಾದಯಿತುಮವನೌ ಭಾಗ್ಯರಹಿತಃ .. 6.31..
ರಸಜ್ಞಾಯಾಸ್ತೃಪ್ತಿಂ ದಿನಮನು ಸುಧಾಂಶೋರಯಿ ಹರೇ !
ಕರೇಭ್ಯಶ್ಚ್ಯೋತಂತ್ಯಾ ದಿವಿ ವಿರಚಯಂತೋಽಪಿ ಸುಧಯಾ .
ಅಮರ್ತ್ಯಾಸ್ತ್ವನ್ನಾಮಾಸ್ವದನನಿರತೇಷ್ವೀಶ!ದಧತೇ
ಯದೀರ್ಷ್ಯಾಂ 1ತತ್ತುಲ್ಯಂ ಕಿಮಿಹ ತದಹೋ ಸರ್ವಸುಖದಂ .. 6.32..

1. ತ್ವನ್ನಾಮಾಸ್ವಾದನತುಲ್ಯಂ .

ಸುಖಾವಾಪ್ತಿರ್ಲೋಕೇ ನ ಭವತಿ ವಿನೈವ ಶ್ರಮಲವಂ
ಜನಾನಾಮಿತ್ಯಾಸ್ತಾಂ ವರದ !ಭುವಿ ವಾರ್ತ್ತಾ ಮಧುರಿಪೋ ! .
ಸುಖೇನೈವಾವಾಪ್ತುಂ ಸುಖಮಯಿಮನೋವಾಗವಿಷಯಂ
ಪಟುರ್ಮಾರ್ಗೋ ರಾಜತ್ಯಯಮಿಹ ಭವತ್ಕೀರ್ತ್ತನಮಯಃ .. 6.33..
ಅಟನ್ ಸ್ನಾತುಂ ತೀರ್ಥೇಷ್ವಖಿಲದುರಿತಧ್ವಂಸುಇಷು ನರೋ
ತೈರ್ವಾ ಭೂಯೋಭಿಃ ಪರಮಕಠಿನೈಃ ಕಶಿತತನುಃ .
ಸುಖಂಯ ಭುಂಕ್ತೇ ತದಿಹ ಹಿ ವಿನೈವ ಶ್ರಮಲವಂ
ಭವನ್ನಾಮಾಸ್ವಾದೇ ನಿರತಹೃದಯೋ ಹಂತ ಲಭತೇ .. 6.34..
ಅಕಾರಾದ್ಯೈರ್ವರ್ಣೈಃ ಪರಿಣತಶರೀರಾ ಸುವಿಮಲಾ
ಗಿರಾಂ ದೇವೀ ಭರ್ತ್ರಾ ಕಮಲಜನುಷಾ ಸತ್ಯಭುವನೇ .
ಸ್ಥಿತಾ ಸಾರ್ಧಂ ಪದ್ಮಾಸನಭುವಿ ತಥಾ ನೋ ಸಕುತುಕಾ
ಯಥಾ ತ್ವನ್ನಾಮತ್ವಂ ವಿಬುಧರಸನಾಗ್ರೇಷು ಗಮಿತಾ .. 6.35..
ಯಥಾ ಚೇತೋರಮ್ಯಂ ವಹತಿ ನನು ಮಾಧುರ್ಯಮಧಿಕಂ
1ಸಮತ್ವಂ ಸರ್ವತ್ರಾಪಿ ಚ ವರದ !ಖಂಡಸ್ಯ ಶಕಲಃ .

2ತಥಾ ತ್ವನ್ನಾಮ್ನಾಮಚ್ಯುತ !ನನು ಸಹಸ್ರಂ ಮಧುರಿಪೋ !
ಮಿಥಃ ಕಿಂಚೋತ್ಕರ್ಷೇ ವಿಗತವಿಚಿಕಿತ್ಸಂ ಕಲಯತಿ .. 6.36..

1. ತುಲ್ಯಾಖಾದವಿಷಯತ್ವಂ . 2.ಮಾಧುರ್ಯೇ ಸಮತ್ವಂ ಚ ಬಹತೀತ್ಯರ್ಥಃ .
ಮುರಾರಾತೇ! ತೇಷ್ವಪ್ಯಹಿಶಯನ !ನಾಮಸ್ವಯಿ ತವ
ಸ್ಫುಟಂ ನಾಮಾನಿ ದ್ವಾದಶ ವರದ !ಮುಖ್ಯಾನಿ ಭಗವನ್ ! .

ಅಥೈತೇಷಾಂ ಸಂಕೀರ್ತನಧೃತರತೇರ್ಭಾಗ್ಯಮಹಿಮಾ
ಪರಂ 1ಪಾರಂ ವಾಚಾಂ ವ್ರಜತಿ ನ ಹಿ ಕಸ್ಯಾತ್ರ ವಿದುಷಃ .. 6.37..
1.ಅಗೋಚರಂ .

ಅಪಿ ಶ್ರೀಗೋಪೀಚಂದನತಿಲಕಸಂಧಾರಣಮಹೋ
ಭವನ್ನಾಮಾನ್ಯೇ1ತಾನ್ಯನವರತಮುಚ್ಚಾರ್ಯ ಕಲಯೇತ್ .

ತಥೈವಾರ್ಚಾಯಾಂ ತೇ ದೃಢದುರಿತಶಾಂತ್ಯೈ ನಿಜಹೃದಿ
ಸ್ಫುರದ್ಭಕ್ತ್ಯುನ್ಮೇಷಂ ಸರಸಮುಪಯುಂಜೀತ ಚ ನರಃ .. 6.38..
1.ದ್ವಾದಶ .

ಅಥೈತೇಷ್ವೇಕಂ ದ್ವಾದಶಸು ತವ ನಾಮಸ್ವಯಿ ಪುಮಾನ್
ಜಪೇಲ್ಲಬ್ಧ್ವಾಚಾರ್ಯಾದಿಹ ನಿಯಮನಿಷ್ಠಃ ಪ್ರತಿದಿನಂ .

ನ ಸಂಖ್ಯಾನ್ಯೂನತ್ವಂ ಮುರಹರ! ಕದಾಪೀಹ ರಚಯೇ-
ಜ್ಜಪನ್ನಾಧಿಕ್ಯೇನ ತ್ವಥ ಫಲಮವಾಪ್ನೋತಿ ಬಹುಲಂ .. 6.39..

ಮುರಾರೇ !ಯೋಮರ್ತ್ಯೋ ನಿಯಮಮಿಮ1ಮಾಜನ್ಮಮವನೌ
ದೃಢಂ ಧತ್ತೇ ಭಕ್ತ್ಯಾ ಭವತಿ ಕರುಣಾಪೂರಜಲಧೌ .
ಸ ವೈ ಪೂಜ್ಯೋ ಭೂತ್ವಾ ಭುವಿ ದಿವಿ ಮನುಷ್ಯೈರಪಿ ಸುರೈ-
ರಪಾರಂ ಪ್ರಾಪ್ನೋತಿ ತ್ರಿಭುವನಪತೇ ! ಶರ್ಮ ನಿಯತಂ .. 6.40..

1.ಜನ್ಮನಃ ಪ್ರಭೃತಿ ಅನಶ್ಚ (5-4-108)ಇತಿ
ವದಾಮಿ ಶ್ರೀಜಾನೇ! ಕಿಮಪಿ ಜಪಮಾಲಾಥ ಮನುಜೈ-
ರ್ವಿಧೇಯಾ ಕೈಃ ಕೈರ್ವಸ್ತುಭಿರಿತಿ ಚ ಸಂಕ್ಷಿಪ್ಯ ಸಹಸಾ .
ಫಲಂ ಚಾವಾಪ್ಯಂ ತದ್ವಿರಚಿತಜಪೇನಾಪಿ ಚ ಪೃಥಗ್-

ಯಥಾಶಕ್ತ್ಯದ್ಯಾಹಂ ತ್ರಿಭುವನಜನಸ್ತುತ್ಯಮಹಿಮನ್ !.. 6.41..

ವಿಧೇಯಾ ಶಂಖೈರ್ವಾ ಮುರಮಥನ! ರೌಪ್ಯೇಣ ಚ ಪುನ-
ಸ್ತಥಾ ಚ ಸ್ವರ್ಣೇನೋರಗಶಯನ !ಭೋ ನಿಂಬಜಫಲೈಃ .
ತಥಾ ಪದ್ಮಾಕ್ಷೈರ್ವಾ ಮಣಿಭಿರಪಿ ವಾ ವಿದ್ರುಮಗಣೈಃ
ಪುನರ್ಮುಕ್ತಾಭಿರ್ವಾ ವರದ!ಜಪಮಾಲಾ ಹಿ ಮನುಜೈಃ .. 6.42..
ಪ್ರಕುರ್ಯಾದತ್ರಾಷ್ಟೋತ್ತರಶತಮಯೀ ವಾ ನನು ಪುಮಾನ್
ಜಪಾರ್ಥಂ ಮಾಲಾಂ ತೇ ಮಧುಮಥನ!ನಾಮ್ನಾಮಘಭಿದಾಂ .

ತದರ್ಧಂ ಪಾದಂ ವಾ ಪುನರಹಹ ಕುರ್ವನ್ನಿಹ ತತೋಽ-
ಪ್ಯಲಂ ನ್ಯೂನಾಂ ವಿಂದತ್ಯಜಿತ !ನ ಫಲಂ ತಜ್ಜಪಭವಂ .. 6.43..

ಜಪನ್ನೀಶಾಂಗುಲ್ಯಾ ವ್ರಜತಿ ಫಲಮೇಕಂ ಪುನರಹೋ
ಜಪನ್ ರೇಖಾಭಿರ್ವೈ ಭಜತಿ ಹಿ ಫಲಂ ಚಾಷ್ಟಗುಣಿತಂ .

ತಥಾಽಽಪ್ನೋತೀಶಾಚ್ಛಸ್ಫಟಿಕಮಣಿಭಿಶ್ಚಾಯುತಮಹೋ
ಪುನರ್ಲಕ್ಷಂ ಮುಕ್ತಾಮಣಿಭಿರಪಿ ಮರ್ತ್ಯಸ್ತ್ವಯಿ ರತಃ .. 6.44..
ತಥಾ ಪದ್ಮಾಕ್ಷೈರ್ವೈ ಭಜತಿ ದಶಲಕ್ಷಂ ಪುನರಹೋ
ಫಲಂ ಕೋಟಿಂ ಹೇಮ್ನಾ ವರದ ! ರಚಿತೈರೀಶ !ಮಣಿಭಿಃ .
ಅನಂತಂ ವೈ ಭುಂಕ್ತೇ ಫಲಮಯಿ ಜಪನ್ನೀಶ ! ತುಲಸೀ-
ಮಣಿವ್ರಾತೈರ್ಭಕ್ತ್ಯಾ ಭುಜಗಶಯನ ! ತ್ವತ್ಪ್ರಿಯತಮೈಃ .. 6.45..
ಭವದ್ಭಕ್ತಾಗ್ರ್ಯತ್ವಂ ಪ್ರಕಟಯಿತುಮನ್ಯೇಭ್ಯ ಇಹ ವೈ
ಜನೇಭ್ಯೋ ಬ್ರೂತೇ ಚೇದಿಹ ಹಿ ಜಪಸಂಖ್ಯಾಂ ವಿರಚಿತಾಂ .

ಫಲಂ ನೋ ವಿಂದೇತಾಚ್ಯುತ !ನನು ತತೋ ಜಾತುಚಿದಪಿ
ಪ್ರಕಾಶ್ಯಾ ನೋ ಕಸ್ಮೈಚಿದಪಿ ಜಪಸಂಖ್ಯಾತ್ರ ಸುಧಿಯಾ .. 6.46..
ನೃಣಾಂ ಭುಕ್ತಿಂ ಮುಕ್ತಿಂ ವಿತರತಿ ಭವನ್ನಾಮಪಟಲೀ-
ಸಮಾಸ್ವಾದೋ ನಿಸ್ಸಂಶಯಮಯಿ ತಥಾಪ್ಯತ್ರ ಮನುಜಃ .
ಅಕಾಮಂ ತ್ವನ್ನಾಮಾನ್ಯಘಶಮನ !ಸಂಕೀರ್ತ್ಯ ಭುವನೇ
ಫಲಂ ಭುಂಕ್ತೇಽನಂತಂ ತವ ಕರುಣಯಾ ಕೈಟಭರಿಪೋ !.. 6.47..
ಮುರಾರೇ ! ತ್ವನ್ನಾಮಸ್ವಪಿ ಚ ಭುವನೇ ದ್ವಾದಶಸು ತದ್-

ವರೀಯಃ ಶ್ರೀನಾರಾಯಣ ಇತಿ ಹಿ ನಾಮಾಘಶಮನಂ .

ಜಪನ್ನೇತನ್ನಿತ್ಯಂ ಪ್ರಣವನತಿಯುಕ್ತಂ ನನು ಪುಮಾನ್
ಪ್ರಸಾದೇನ ಶ್ರೀಮಂಸ್ತವ ಸುಖಮವಾಪ್ನೋತ್ಯನುಪಮಂ .. 6.48..

ಯಇತ್ಥಂ ಭಕ್ತ್ಯಾ ತ್ವಯ್ಯಖಿಲಜಗದೀಶೇಽನವರತಂ
ನಯತ್ಯದ್ಧಾ ಕಾಲಂ ವರದ ! ತವ ನಾಮಾನಿ ಕಲಯನ್ .

ಯಮಂ ವಾ ತದ್ಭೃತ್ಯಾನ್ ಪ್ರತಿಭಯತರಾಕಾರಸಹಿತಾನ್
ನ ಪಶ್ಯೇತ್ ಸ್ವಪ್ನೇಽಪಿ ಪ್ರಶಮಿತಸಮಸ್ತಾಘನಿಕರಃ .. 6.49..
ಅಸದ್ವೃತ್ತೋ ನೀಚಃ ಶಠಮತಿರತೀವಾಲಸತಮ-

ಸ್ತಥಾ ಕಾಮಕ್ರೋಧಾಕುಲಿತಹೃದಯೋ ವಾತ್ರ ಮನುಜಃ .
ಲಪನ್ನಂತೇ ನಾರಾಯಣ ಇತಿ ಹಿ ನಾಮಾತಿಶುಭದಂ
ನಿರಸ್ತಾಧಿವ್ರಾತಂ ವ್ರಜತಿ ನನು ಕೈವಲ್ಯಮಮಲಂ .. 6.50..

ಅಭೂತ್ ಕನ್ಯಾಕುಬ್ಜೇ ಮುರಹರ!ಪುರಾಜಾಮಿಲ ಇತಿ

ಶ್ರುತೋ ವಿಪ್ರಃ ಕೋಽಪ್ಯಾಗಮನಿಗಮವಿತ್ ಸಾಧುಚರಿತಃ .
ವಹನ್ ಭಕ್ತಿಂ ಪಿತ್ರೋರಥ ಸಮಧಿಕಾಂ ಸುಸ್ಥಿರಮತಿಃ
ಸ್ವಧರ್ಮೇ ನಿರ್ದೋಷೇ ಪ್ರತಿದಿನಮಪಿ ಶ್ರುತ್ಯಭಿಹಿತೇ .. 6.51..
ಅಥ ಪ್ರಾಪ್ತೇ ಶ್ರೀಮನ್ !ವಯಸಿ ತು ವಿವಾಹಾರ್ಥಮುಚಿತೇ
ಸವರ್ಣಾಂ ಚಾಗರ್ಹ್ಯಾಂ ಸ ಪುನರುಪಯೇಮೇ ನನು ಸತೀಂ .

ತಯಾ ಸಾಕಂ ಚಾ1ಖಂಡಿತಮಿಹ ವಿತನ್ವನ್ ಸುರಮಹೀ-
ಸುರಾಗ್ನೀನಾಂ ಪೂಜಾಮನಯದಥ ಕಾಲಂ ಕಮಪಿ ಸಃ .. 6.52..
1.ವಿತನನಕ್ರಿಯಾವಿಶೇಷಣಮಿದಂ .

ಕದಾಚಿದ್ಯಾತೋಽಸೌ ವನಮಥ ನಿದೇಶಾನ್ನಿಜಪಿತುಃ
ಸಮಾನೇತುಂ ವಿಪ್ರೋ ನನು ಕುಶಪಲಾಶಾದಿ ಸಹಸಾ .
ನಿವೃತ್ತೋ ನೇತ್ರಾಭ್ಯಾಮಕಲಯದಲಜ್ಜಾಂ ತು ಕುಲಟಾಂ
ತತಃ ಕಾಂಚಿನ್ಮೂರ್ತಾಮಿವ ವಿಪದಮಗ್ರೇ ಪಥಿ ನಿಜಾಂ .. 6.53..

ಮದೋನ್ಮತ್ತಾ ಧೃಷ್ಟಾ ಮುಹುರಪಿ ಪದನ್ಯಾಸವಿಷಯೇ
ಚಲಂತೀ ಚಾವ್ಯಕ್ತಂ ಕಿಮಪಿ ನಿಗದಂತೀ ಚ ವಚನಂ .

ಹಸಂತೀ ಸಾ ಚಾ1ಕಾರಣಮಹಹ ಶೂದ್ರೇಣ ಸಹಿತಾ
ಸ್ವತುಲ್ಯೇನೋಪಾಂತಂ ತ್ವರಿತಮಿಯಮಾಪಾಸ್ಯ ಕುಲಟಾ .. 6.54..
2.ಅಕಸ್ಮಾತ್ .

ವಿಧಾತುಂ ಮಗ್ನಂ ತಂ ಕಲುಷನಿರಯಾವರ್ತಕುಹರೇ
ಗಲಾಸಜ್ಜತ್ಪಾಶಾಯಿತನಿಜಭುಜಾಯುಗ್ಮಲತಯಾ .
ಸಮಾಶ್ಲಿಷ್ಟಃ ಸೋಽಯಂ ದ್ವಿಜ ಇಹ ತಯಾ ಧೀರಮತಿರ-
ಪ್ಯಶಕ್ತೋಽಭೂತ್ ಕಾಮಾಶುಗವಿವಶತಾಂ ಸೋಢುಮಮಿತಾಂ .. 6.55..

ತತೋ ಭ್ರಶ್ಯತ್ತೇಜಾಃ ಸಕಲಸುಗುಣೈಶ್ಚಾಥ ರಹಿತಃ
ಸ್ವಧರ್ಮೇ ವಾ ನಿಷ್ಠಾವಿರಹಿತಮತಿಃ ಪಾಪವಸತಿಃ .
ಸತಾಂ ಹೇಯಶ್ಚಾಸೀದಹಹ ಸಹಸೈವೈಷ ಭುವನೇ
ನ ದುಸ್ಸಂಗಃ ಕಂ ಕಂ ನಯತಿ ವಿಪದಂ ವಾ ತನುಭೃತಂ .. 6.56..

ಅನಾಥೌ ಜೀರ್ಣಾಂಗೌ ಸುಬಹು ಜರಯಾ ಹಂತ ಪಿತರೌ
ಸಮುತ್ಸೃಜ್ಯಾಕಾಂಡೇ ಸಪದಿ ದಯಿತಾಂ ಸ್ವಾಂ ಚಯುವತಿಂ .

ಮಹಾಪಾಪಿಷ್ಠಾಯಾ ಅಹಹ ಕುಲಟಾಯಾ 1ನಿವಸನೇ
ಸ ನಿನ್ಯೇ ಕಾಲಂ ಸ್ವಂ ಸತತಮಪಿ ದೌವಾರಿಕ ಇವ .. 6.57..

1. ಗೃಹೇ .
ವಿಯುಜ್ಯಂತೇ ಯದ್ವಜ್ಜಗತಿ ಧನಹೀನಸ್ಯ ಶನಕೈಃ
ಸಕಾಶಾತ್ ಪುಂಸೋ ವೈ ನಿಯತಮಿಹ ಭೃತ್ಯಾಶ್ಚ ಸುಹೃದಃ .

ತಥಾ ವಿಪ್ರಾದಸ್ಮಾತ್ ಕುಟಿಲಕುಲಟಾಸಂಗಮಜುಷೋ
ಗುಣಾಃ ಸರ್ವೇ ಯಾತಾಃ ಕ್ರಮಶ ಇಹ ಲೋಪಂ ವಿಧಿವಶಾತ್ .. 6.58..

ಅಥೋ ಧ್ಯಾಯಂಶ್ಚೇತಸ್ಯನಿಶಮಪಿ ತಾಮೇವ ಕುಲಟಾಂ
ವಿಯೋಗಂ ವೈ ತಸ್ಯಾಃ ಕ್ಷಣಮಪಿ ಚ ಸೋಢುಂ ಹ್ಯಕುಶಲಃ .
ಹರಂಸ್ತಸ್ಯೈ ಪಿತ್ರ್ಯಂ ಸಕಲಮಪಿ ಪಾಪೋ ಧನಮಹೋ
ಸ ತಾಂ ನಿಂದ್ಯಃ ಸರ್ವೈಃ ಸುಬಹು ರಮಯಾಮಾಸ ಕುಮತಿಂ .. 6.59..

ಪ್ರನಷ್ಟೇ ವೈ ಪಿತ್ರ್ಯೇ ನನು ತದನು ವಿತ್ತೇಽಥ ಸಕಲೇ
ಸ ನಿರಸ್ವತ್ವಂ ಜ್ಞಾತ್ವಾ ಗಮಿತಮಹಹಾತ್ಮಾನಮಚಿರಾತ್ .

ಪುನದ್ಯೂತೈಶ್ಚೌರ್ಯಾದಿಭಿರತಿತರಾಂ ಗರ್ಹಿತತಮೈ-
ರುಪಾಯೈಃ ಸಂಪಾದ್ಯ ದ್ರವಿಣಮಥ ತಸ್ಯೈ ಬತ ದದೌ .. 6.60..
ಸ ಪಶ್ಯಂಸ್ತಾಮೇವಾನುದಿನಮಿದಮೀಯಾಂ ಗಿರಮಹೋ
ನಿಶಮ್ಯಾತಿಪ್ರೀತಃ ಶ್ರವಣಪರುಷಾಂ ಹಂತ ಸುಧಿಯಾಂ .

ಸಮಸ್ತಂ ತತ್ಪ್ರೀತ್ಯೈ ಕಿಮಿಹ ಬಹುನಾ ಕರ್ಮ ಕಲಯನ್
ವೃಥಾ ನಿನ್ಯೇ ಕಾಲಂ ಜನಿಮಪಿ ವರಿಷ್ಠಾಂ ನನು ನಿಜಾಂ .. 6.61..

ತತಸ್ತಸ್ಯಾಂ ಪುತ್ರಾನ್ ದಶ ಸ ಜನಯಾಮಾಸ ಕುಮತಿ-
ರ್ದ್ವಿಜೋಽಯಂ ಪುಂಶ್ಚಲ್ಯಾಂ ಪುನರಹಹ ತೇಷ್ವಪ್ಯಯಿ ವಿಭೋ ! .
ಕನಿಷ್ಠೋಽಭೂನ್ನಾರಾಯಣ ಇತಿ ಹಿ ನಾಮ್ನಾಥ ದಯಿತಃ
ಸ್ವಪಿತ್ರೋರತ್ಯಂತಂ ಪ್ರಚುರತರದುರ್ಮಾರ್ಗರತಯೋಃ .. 6.62..
ಹಸಂತಂ ಬಾಲಂ ತಂ ಸತತಮಪಿ ಚಾವ್ಯಕ್ತವಚಸಾ
ಲಪಂತಂ ಜಾನುಭ್ಯಾಂ ಕಥಮಪಿ ಚರಂತಂ ಭುವಿ ಪುನಃ .
ಪತಂತಂ ಸಂವೀಕ್ಷ್ಯ ದ್ರುತಗತಿಷು ಖೇಲಂತಮಜಿರೇ
ಕಿಯಂತಂ ನ ಪ್ರಾಪ್ತಃ ಪ್ರಮದಮಿಹಮೋಹಾಕುಲಮತಿಃ .. 6.63..
ಅಥೋ ಲೀಲಾಸಕ್ತಂ ತಮಹಹ ನಿರೀಕ್ಷ್ಯಾತಿಮುದಿತೋ
ಮುಮೋಚಾಶ್ರೂಣ್ಯುಚ್ಚೈಃ ಸಹ ದಯಿತಯಾ ನಿಶ್ಚಲತನುಃ .
ಅಹೋ ಸಂತ್ಯಜ್ಯೈವ ಪ್ರಚುರಭವಸಂತಾಪಶಮನೀಂ
ಸ್ಮೃತಿಂ ತೇಯೋಗೀಂದ್ರೈರಪಿ ಮಧುರಿಪೋ!ವಾಂಛಿತತರಾಂ .. 6.64..

ಅಪಶ್ಯನ್ ವಾಲಂ ತಂ ಕ್ಷಣಮಪಿ ವಿಷಣ್ಣೋಽಥ ನಿತರಾಂ
ಸ ಪಶ್ಯನ್ ಭೂಯೋಽಪಿ ಪ್ರಮುದಿತಮನಾಃ ಸಾಶ್ರುನಯನಃ .
ಪ್ರಧಾವಂತೇ ದೂರೇ ಸ್ವಯಮನುದಧಾವಾತಿಜರಠೋ-
ಽಪ್ಯುಪಾದಾಯೋತ್ಸಂಗೇ ತಮಹಹ,ನಿಧಾತುಂ ಜಡಮತಿಃ .. 6.65..
ಲುಠನ್ ಸಾರ್ಧಂ ತೇನೈವ ಹಿ ಸ ಖಲು ಪಂಕಾವಿಲತಮೇ

ಮಹೀದೇಶೇ ವಿಭ್ರತ್ ತಮಿಹ ಗಲದೇಶೇಽಪಿ ಚ ಮುಹುಃ .
ಮನಾಗ್ರುಷ್ಟೇನಾನೇನ ಹಿ ರಚಿತಸಂತಾಡನಮುಖೇ-
ಷ್ವಥಾಗಸ್ಸು ಪ್ರಾಪ್ತಃ ಕಿಮಪಿ ನ ಹಿ ರೋಷಂ ಸ 1ದಶಮೀ .. 6.66..
1.ವೃದ್ಧಃ .
ನ ಭುಂಕ್ತೇ ಮೂಢಾತ್ಮಾ ಶಿಶುಮಮುಮಸಂಭೋಜ್ಯ ಕುಹಚಿ-

ನ್ನ ಪಾನೀಯಂ ಕಿಂಚಿತ್ ಪಿಬತಿ ಸ ತು ತಸ್ಮೈ ತದದಿಶನ್ .

ಅಹೋ ಸ್ವಪ್ನೇಽಪಿ ತ್ವತ್ಸ್ಮೃತಿಮಯಮಹಾಭಾಗ್ಯರಹಿತಃ
ಸ ವೃದ್ಧಃ ಪಾಪೈರಪ್ಯಹಹ ವಯಸೇವಾಭವದಿಹ .. 6.67..

ಅಥೈವಂ ವೈ ಸೂನೋಃ ಕುಟಿಲಕುಲಟಾಗರ್ಭಜನುಷಃ
ಸಮಾಸಕ್ತೋಽಸೌ ಲಾಲನಭರಣಕೃತ್ಯೇಷು ಸತತಂ .

ಬತಾಷ್ಟಾಶೀತ್ಯಬ್ದಪ್ರಗಣಿತವಯಸ್ಕೋಽಪಿ ಜಡಧೀ-
ರ್ನ 1ವೇದಾಸನ್ನಂ ಸ್ಮಾಂತಕಮಹಹಮೋಹಾಕುಲಮತಿಃ .. 6.68..
1.ವೇದ ಸ್ಮೇತಿಯೋಜ್ಯಂ .

ಅಪಶ್ಯತ್ ಸಂಪ್ರಾಪ್ತೇ ಹಹಹ ಮೃತಿಕಾಲೇ ಪರವಶಃ
ಸುಘೋರಾನ್ ವಕ್ರಾಸ್ಯಾನ್ ಜ್ವಲದನಲತುಲ್ಯಾಕ್ಷಿಯುಗಲಾನ್ .

ಯಮಪ್ರೇಷ್ಯಾಂಸ್ತು ತ್ರೀನ್ ಭುಜಕಲಿತಪಾಶಾನ್ ಸ್ವಮಿಹ ವೈ
ಸಮಾನೇತುಂ ಪ್ರಾಪ್ತಾನ ಭೃಶಮಕರುಣಾನೇಷ ಸವಿಧೇ .. 6.69..
ಸ ಭೀತೋ ದೃಷ್ಟ್ವಾ ತಾನ್ ಸರಭಸಮುಪಾಂತೇ ನನು ಜವಾತ್
1ಸಮಾಯಾತೋ ಬದ್ಧುಂ ಸ್ವಮಿಹ ಬತ ಪಾಶೇನ ಸುದೃಢಂ .

ವಿದೂರೇ ಕ್ರೀಡಂತಂ ಪೃಥುಕಮತಿದೀನಃ ಖಲು ಸಮಾ-
ಜುಹಾವಾಹೋ ನಾರಾಯಣಮಯಮಥೋಚ್ಚೈರ್ವಿವಶಧೀಃ .. 6.70..
1.ಆಗಚ್ಛತಃ .
ನಿಶಮ್ಯಾಹೋ ದೇಹಂ ಸ್ವಕಮವಶಮದ್ಧಾ ವಿಸೃಜತ-
ಶ್ಚ್ಯುತಂ ವಕ್ತ್ರಾನ್ನಾಮಾಚ್ಯುತ ! ತವ ತು ಪೀಯೂಷಸದೃಶಂ .

ಸಮಾಜಗ್ಮುರ್ವೇಗಾದ್ಭವದನುಚರಾಃ ಪೀತವಸನಾ
ಘನಾಭಾಶ್ಚತ್ವಾರೋ ದರವರರಥಾಂಗಾನ್ವಿತಭುಜಾಃ .. 6.71..
ವಿಕರ್ಷಂತಶ್ಚೈನಂ ಸುದೃಢಮಿಹ ಪಾಶೇನ ಸಹಸಾ
ನಿಬಧ್ಯಾಹೋ ದೀನಂ ನಿರುರುಧುರಮೀ ತಾನ್ಯಮಭಟಾನ್ .

ನಿರುದ್ಧಾಸ್ತೇ ಸದ್ಯೋ ವಿಧುತವಿಚಿಕಿತ್ಸಂ ಗಿರಮಿಮಾಂ
ಸಮಾಚಖ್ಯುರ್ದೂತಾನ್ ಪ್ರತಿ ತವ ಭೃಶಂ ವಿಸ್ಮಿತಧಿಯಃ .. 6.72..
ನಿಷೇದ್ಧಾರಃ ಕೇ ವಾ ರಹಿತಭಯಮಾಜ್ಞಾಂ ತ್ರಿಗಜತಿ

ಪ್ರಭೋರ್ಭಾಸ್ವತ್ಸೂನೋಃ ಸುನಿಯತಮಧೃಷ್ಯಾಮಹಹ ನಃ .
ಕುತೋ ವಾಪ್ಯಾಯಾತಾಃ ಪುನರಿಹ ಕಿಮರ್ಥಂ ಸುಬಹು 1ನೋ
ನಿರೋಧಂ ನಿಶ್ಶಂಕಂ ಕುರುಥ ವದತ ಕ್ಷಿಪ್ರಮಧುನಾ .. 6.73..
1.ಹದಂ ಪ್ರಭೋರಿತ್ಯನೇನಾನ್ವೇತಿ .

ಯುವಾನಃ ಕೇ ಯೂಯಂ ಸಜಲಜಲದಾನೀಲರುಚಯ-

ಸ್ತ್ವಮೀ ಸರ್ವೇ ರಾಜತ್ತಟಿದುಪಮಪೀತಾಂಬರಧರಾಃ .
ಚತುರ್ಬಾಹಾರಾಜದ್ದರವರರಥಾಂಕಾಂಬುಜಗದಾ
ಲಸನ್ಮುಕ್ತಾಹಾರಾಃ ಸ್ಮಿತಸುಲಲಿತಾಸ್ಯಾ ವದತ ನಃ .. 6.74..
ಇತಿ ಪ್ರೋಕ್ತಾ ದೂತಾಸ್ತವ ತು ಯಮದೂತೈಃ ಪರಮಮೂನ್
ಪ್ರಹಸ್ಯೇದಂ ವಾಚಾ ಜಗದುರತಿಗಂಭೀರತರಯಾ .
ಇಹ ಪ್ರಾಪ್ತಾ ಯೂಯಂಯದಿ ಭವಥ ವೈವಸ್ವತಭಟಾಃ
ಸ್ವರೂಪಂ ಧರ್ಮಸ್ಯಾಪ್ಯಥ ತದಿತರಸ್ಯೇಹ ಗದತ .. 6.75..

ಕಥಂ ಧಾರ್ಯೋ ದಂಡೋ ಭವತಿ ನನು ದಂಡ್ಯೇಷ್ವಥ ನರೇ-
ಷ್ವಿಹಾ1ಸ್ಥಾನಂ ಕಿಂ ವಾ ಸಮುಚಿತಮಿಹಾ2ಸ್ಯಾಂಗ !ಭುವನೇ .
ನರೋ ದಂಡ್ಯಃ ಕೃತ್ವಾ ಕಿಮಿಹ ಜಗತಿ ಸ್ಯಾದಿತಿ ಚ ತೇ
ಭವದ್ದೂತೈಃ ಪೃಷ್ಟಾ ಜಗದುರಲಮೇತಾಮಯಿ ಗಿರಂ .. 6.76..

1.ಅವಿಷಯಃ . 2.ದಂಡಸ್ಯ .
ಶ್ರುತಿಪ್ರೋಕ್ತೋ ಧರ್ಮಃ ಸುನಿಯತಮಧರ್ಮಸ್ತದಿತರಃ
ಶ್ರುತಿಃ ಸಾಕ್ಷಾನ್ನಾರಾಯಣ ಇತಿ ವಯಂ ಸಾಧು ಶೃಣುಮಃ .
ತಪೋ ವೇದಾ ಯಜ್ಞಾಃ ಪುನರಿಹ ಹಿ ಧರ್ಮಶ್ಚ ವಿಬುಧಾ-
ಸ್ತತಃ ಸಂಭೂತಾ ಇತ್ಯಭಿದಧುರೃಷೀಂದ್ರಾಃ ಸುಧಿಷಣಾಃ .. 6.77..
ರವಿರ್ವಹ್ನಿರ್ಗಾವೋ ಮರುದಪಿ ನಭಃ ಸೋಮದಿವಸೌ
ದಿಶಃ ಕಾಲಃ ಸಂಧ್ಯಾ ಸ್ವಯಮಪಿ ಚ ಧರ್ಮಸ್ತ್ವಿತಿ ಪರಂ .

ಮತಾಸ್ತ್ವೇತೇ ವೈ ಸಾಕ್ಷಿಣ ಇತಿ ಹಿ ಧರ್ಮಸ್ಯ ಭುವನೇ
ಗುಹಾಯಾಂ ನ್ಯಸ್ತಸ್ಯೇವ ಹಿ ಸುಬಹು ಗೂಢಸ್ಯ ಮುನಿಭಿಃ .. 6.78..
ಅಧರ್ಮೋ ವಿಜ್ಞಾತೋ ಜಗತಿ ಪರ1ಮೇತೈರ್ನನು ಭವ-

ತ್ಯಪಿ ಸ್ಥಾನಂ ದಂಡಸ್ಯ ಚ ಸಮುಚಿತಂ ನೀತಿನಿಪುಣೈಃ .
ನರಃ ಪಾಪಂಯೋಯಾದೃಶಮಿಹ ವಿಧತ್ತೇ ಸ ತು ಪುನಃ
ಪರತ್ರಾಥೋ ದಂಡಂ ಸಪದಿ ಲಭತೇ ತಾದೃಶಮಹೋ .. 6.79..
1.ಏತೈಃ ರವಿವಹ್ನ್ಯಾದಿಭಿರ್ನಿಮಿತ್ತಭೂತೈರಿತ್ಯರ್ಥಃ”ಏತೈರಧರ್ಮೋ ವಿಜ್ಞಾತಃ
ಸ್ಥಾನಂ ದಂಡಸ್ಯ ಯುಜ್ಯತೇ .ಇತಿ ಭಾಗವತಂ .

ಅಯಂ ವಿಪ್ರಃ ಪೂರ್ವಂ ಕ್ವಚನ ದಿವಸೇ ತಾತವಚನಾದ್-

ವನಂಯಾತಃ ಪಶ್ಯನ್ನಹಹ ಕುಲಟಾಂ ಕಾಮಪಿ ತದಾ .
ಸ್ಮರಾರ್ತಃ ಸ್ವಂ ಧರ್ಮಂ ಸಕಲಮಪಿ ಸಂತ್ಯಜ್ಯ ವಿದಧೇ
ಯತಃ ಪಾಪ್ಮಾನಂ ತಂ 1ತದಜಿತ !ನಯಾಮೋ ನು ನರಕಂ .. 6.80..

1. ತಸ್ಮಾತ್ .

ಇತಿ ಶ್ರುತ್ವಾ ವಾಚಂ ಸಪದಿಯಮದೂತೈರ್ನಿಗದಿತಾ-
ಮಮೂನ್ ಪ್ರತ್ಯೂಚುಸ್ತೇ ಭವದನುಚರಾ ನೀತಿನಿಪುಣಾಃ .
ವಚೋಭಿರ್ವೈ ಗರ್ಭೀಕೃತಸಕಲಶಾಸ್ತ್ರೈರ್ಮೃದುಭಿರ-
ಪ್ಯಹೋ ಗಂಭೀರಾರ್ಥೈರಮಲತರಧರ್ಮೈಕನಿರತೈಃ .. 6.81..
ಅಧರ್ಮೋ ಹಾ ಕಷ್ಟಂ ವಿಶತಿ ನನು ಧರ್ಮೈಕಮನಸಾಂ
ಸಭಾಂ ವಃ 1ಶಾಸ್ತೄಣಾಂ ಸಕಲಜಗತಾಂ ನಿರ್ಭಯತರಾಂ .

ಅದಂಡ್ಯೇಷ್ವಂಹೋಭಿರ್ಭುವಿ ವಿರಹಿತೇಷ್ವಪ್ಯಥ ನರೇ-
ಷ್ವಲಂ ದಂಡೋ ಯದ್ವೈ ಧ್ರಿಯತ ಇಹ ನಿಷ್ಕಾರಣಮಹೋ .. 6.82..
1. ಶಾಸಿತೄಣಾಂ .ಇಡಭಾವ ಆಗಮಶಾಸನಾನಿತ್ಯತ್ವಾತ್ .

ಪ್ರಜಾನಾಂ ಶಾಸ್ತಾರೋ ಭುವಿ ಸಕಲಭೂತೇಷು ಚ ಸಮಾಃ
ಪರಂ ನ್ಯಾಯ್ಯೇ ಮಾರ್ಗೇ ನಿಹಿತಮತಯಃ ಸಾಧುಚರಿತಾಃ .
ಯದಾ ವೈಷಮ್ಯಂ ತಾಸ್ವಹಹ ರಚಯಂತಿ ಹ್ಯಶರಣಾ-
ಸ್ತದಾ ತಾಃ ಕಂ ಲೋಕೇ ಶರಣಮುಪಗಚ್ಛಂತು ಕೃಪಣಾಃ .. 6.83..
1ಜಗತ್ಯತ್ರ ಶ್ರೇಯಾನ್ ರಚಯತಿ ಪುಮಾನ್ಯದ್ಯದಿತರ-
ಸ್ತದೇವಾಹೋ ವಾಂಛತ್ಯನಿಶಮವಿಚಾರ್ಯೈವ ನಿಯತಂ .

ಪ್ರಮಾಣಂಯದ್ವಾಸೌ ಕಲಯತಿ ತದೇವೇಹ ಮನುಜಾಃ
ಸಮಸ್ತಾ ನಿಶ್ಶಂಕಂ ಪರಮನುಸರಂತ್ಯಾಶು ವಿಧಿವತ್ .. 6.84..

1. ”ಯದ್ಯದಾಚರತಿ ಶ್ರೇಷ್ಠಸ್ತತ್ತದೇವೇತರೋ ಜನಃ .
ಸಯತ್ ಪ್ರಮಾಣಂ ಕುರುತೇ ಲೋಕಸ್ತದನುವರ್ತತೇ ..”ಇತಿ ಭಗವದ್ಗೀತಾ .
ಯದಂಕೇ ವಿನ್ಯಸ್ಯ ಸ್ವಶಿರ ಇಹ ಲೋಕೋಽಯಮಕುತೋ-
ಭಯಂ ನಿದ್ರಾತ್ಯದ್ಧಾ ಸತತಮಪಿ ವಿಸ್ರಬ್ಧಮುಚಿತೇ .
ಸ್ವಯಂ ಧರ್ಮಾಧರ್ಮೌ ಪಶುವದವಿಜಾನನ್ ಕಥಮಮುಂ
ಸ ವೈ ದ್ರೋಗ್ಧುಂ ಚಾರ್ಹತ್ಯಕರುಣಮಥಾತ್ಮೈಕಶರಣಂ .. 6.85..

ಕೃತಾ ವಿಶ್ವೋತ್ಕೃಷ್ಟಾ ನಿಯತಮಮುನಾ ನಿಷ್ಕೃತಿರಹೋ
ಕೃತಾನಾಂ ಪಾಪಾನಾಮಪಿ ಪರಮನಂತಾಸು ಜನಿಷು .
ಯದುಚ್ಚೈರ್ವ್ಯಾಜಹ್ರೇ ಪರಮವಿವಶೋ 1ನಾಮ ಜಗತೀ-
ಪತೇಃ ಪದ್ಮಾಭರ್ತುರ್ಜಗತಿ ಸಕಲಾಘೌಘಶಮನಂ .. 6.86..

1.ಅಜಾಮಿಲೇನ .

ಜಗಾದಾಸೌ1ವೇಗಾದಸುವಿಗಮಕಾಲೇ ವಿವಶಧೀ-
ಶ್ಚತುರ್ವರ್ಣಂ 2ನಾರಾಯಣಮಯಮಬುಧ್ಯಾಪಿ ಚಯದಾ .
ತದಾನೀಂ ಜಾತಾ ನಿಷ್ಕೃತಿರಪಿ ನಿಜಾನಾಂ ಸುಮಹತಾ-
ಮಘಾನಾಂ ಸರ್ವೇಷಾಂ ರಹಿತವಿಶಯಂ ಹೇಯಮಭಟಾಃ !.. 6.87..
1.ನಾರಾಯಣೇತಿ . 2.ಅಸ್ಯ ವಿಶೇಷ್ಯಮನುವರ್ತನೀಯ ನಾಮ ಇತಿ .

ಸುವರ್ಣಸ್ತೇನೋ ವಾಪ್ಯಹಹ ಗುರುದಾರೇಷು ಚ ರತ-
ಸ್ತಥಾ ಮಿತ್ರದ್ರೋಹೀ ಪಿತೃನೃಪವಧೂಹಿಂಸನಪರಃ .
ತಥಾನ್ಯೇ ವೈ ಪಾಪಾ ಜಗತಿ ನನು ಸರ್ವೇಽಪ್ಯಘಕುಲಾದ್-

ಭವೇಯುರ್ಮುಕ್ತಾಃ ಶ್ರೀರಮಣಶುಭನಾಮಗ್ರಹಣತಃ .. 6.88..
ತಥಾ ನೋ ಪೂತಃ ಸ್ಯಾನ್ನರ ಇಹ ತಪೋಭಿವ್ರತಶತೈಃ
ಪರಂ ತೀರ್ಥಸ್ನಾನಾದಿಭಿರಪಿ ಸಮಸ್ತಾಘಶಮನೈಃ .
ಯಥಾ ಪದ್ಮಾಭರ್ತುರ್ಮಧುರತರನಾಮಗ್ರಹಣತ-
1ಸ್ತದೀಯಾನಾಂ ಸೇವಾದಿಭಿರಪಿ ಭವೇತ್ ಪಾವಿತತಮಃ .. 6.89..
1.ಪದ್ಮಾಭರ್ತೃಭಕ್ತಾನಾಮಿತ್ಯರ್ಥಃ .
ತ್ರಿಲೋಕೈಕಾರ್ಧಾಶೇ ನಿರುಪಮಕೃಪಾಭಾರಜಲಧೌ
ಹರೌ ಭಕ್ತ್ಯಾ ಹೀನೇನ ತು ವಿರಚಿತಾನ್ಯತ್ರ ಭುವನೇ .
ಫಲಪ್ರಾಪ್ತ್ಯೈ ಕರ್ಮಾಣ್ಯಹಹ ನ ಭವಂತ್ಯೇವ ಹಿ ಮರೌ
ಯಥಾ ಬೀಜಾವಾಪಃ ಕುಮತಿಷು ಚ ವಿದ್ಯಾವಿತರಣಂ .. 6.90..

ಪರಂ ಸದ್ಭಿರ್ನಿಂದ್ಯೋಽಪ್ಯಲಮತಿದುರಾಚಾರನಿಲಯೋ-
ಽಪ್ಯಹೋ ದಂಡ್ಯೋಽಪ್ಯಸ್ಮಿನ್ ಜಗತಿ ನನು ಮರ್ತ್ಯಃ ಸಕೃದಪಿ .

ಪ್ರಭೋರ್ಲಕ್ಷ್ಮೀಭರ್ತುಃ ಕಥಯತಿ ಹಿ ನಾಮೈಕಮಪಿಯ-

ದ್ಯಸೌ ಶಿಕ್ಷಾಂ ನಾರ್ಹತ್ಯಹಹ ನ ಹಿ ಸಂದೇಹಕಾಣಕಾ .. 6.91..
ಅತಶ್ಚೈನಂ ಮಾ ಮಾ ನಯತ ನರಕಂ ಹಂತ ರಾಚತಾ-
ಖಿಲಾಂಹೋನಿರ್ವೇಶಂ1ಸುನಿಯತಮದಂಡಾರ್ಹಮಧುನಾ .
ಪುನಃ ಸಂದೇಹಶ್ಚೇದ್ವಚಸಿ ಖಲು ನಃ ಸ್ವಂ ಪತಿಮಹೋ
ಯಮಂ ತತ್ತ್ವಂ ಧರ್ಮಸ್ಯ ತು ಸುಗಹನಂ ಪೃಚ್ಛತ ಭಟಾಃ !.. 6.92..
1.ನಿರ್ವೇಶ ಇಹ ನಿಷ್ಕೃತಿಃ .
ಇತಿ ಶ್ರುತ್ವಾ ವಾಣೀಂ ಭವದನುಚರಾಣಾಂ ಯಮಭಟಾ
ಯಯುಃ ಪ್ರಷ್ಟುಂ ಧರ್ಮಂ ಪರಮಮಥ ವೈವಸ್ವತಮಮೀ .
ವಿಮುಚ್ಯೈನಂ ಪಾಶಾದಹಹ ಪುರುಪೀಡಾವಹತಮಾದ್-

ದ್ವಿಜಂ ಸದ್ಯೋ ಯಾಮ್ಯಾತ್ ಪರಮವಿವಶಂ ಭೂರಿಜರಢಂ .. 6.93..

1ಗುಣಾನ್ಮುಕ್ತೋಽಪ್ಯದ್ಧಾ ನನು ಸಕಲದೋಷೈವರಹಿತೋ (ಟೈಪೋ)
ದ್ವಿಜಸ್ತಾವತ್ ತಂ ಭಾಗವತಮಿಹ ಧರ್ಮಂ ನಿರುಪಮಂ .

ನಿಶಮ್ಯೋದ್ಯದ್ಭಕ್ತಿಸ್ತ್ವಯಿ ಪರಮಕಾರುಣ್ಯನಿಲಯೇ
ವವಂದೇ ತೇ ದೂತಾನ್ ಸ್ವಭಯಹೃತಿಹೇತೂನ್ ಸ ಶಿರಸಾ .. 6.94..
1.ವಿಷ್ಣುಭಕ್ತ್ಯಾದಿಗುಣರಹಿತೋಽಪಿ .

ವಿವಕ್ಷಂ ಜ್ಞಾತ್ವಾ ತಂ ದ್ವಿಜಮಿಹ ತದಾ ಸ್ವಾನ್ ಪ್ರತಿ ಜವಾತ್
ತಿರೋಧಾನಂ ಚಕ್ರುರ್ಮುರಹರ!ಭವತ್ಪಾರ್ಷದವರಾಃ .
ತತಃ ಸ್ವೀಯಂ ಪಾಪಂ ಸಕಲಮಪಿ ಸಂಚಿಂತ್ಯ ಸಹಸಾ
ಮಹಾಂತಂ ನಿರ್ವೇದಂ ಸ ಸಮುಪಜಗಾಮೈವಮಲಘುಂ .. 6.15..

ಅಹೋ ಕಷ್ಟಂ ವೃದ್ಧೌ ಸುಬಹು ಪಿತರೌ ಚಾಥ ದಯಿತಾ-
ಮನಾಥಾಂ ಸಂತ್ಯಜ್ಯ ಸ್ವಯಮಿಹ ಸುನೀಚಾಂ ತು ಕುಲಟಾಂ .

ಸಮಾಶ್ರಿತ್ಯಾಧರ್ಮೇ ನಿರತಹೃದಯೋಽಸೌ ನನು ಜನೋ
ಧ್ರುವಂ ಯಾಸ್ಯತ್ಯದ್ಧಾ ನನು ನರಕಮತ್ಯಂತಕಲುಷಂ .. 6.96..

ವ್ಯಕರ್ಷನ್ಯೇ ಬಧ್ವಾ ಸುಬಹು ವಿವಶಂ ಮಾಂ ರಶನಯಾ
ಘೃಣಾವರ್ಜಂಯಾತಾಃ ಕ್ವ ಬತ ಭೃಶಭೀಮಾಕೃತಿಜುಷಃ .
ವಿಮುಕ್ತಂ ಮಾಂ ತೇಭ್ಯೋ ವ್ಯದಧುರಿಹಯೇ ತೇಽಪಿ ಚ ಗತಾಃ
ಕ್ವ ವಾ ಸ್ವಪ್ನೋ ವಾಸೌ ಕಿಮಿತಿ ಪರಮಂ ವಿಸ್ಮಯಮಗಾತ್ .. 6.97..

ಭೃಶಂ ಪಾಪಿಷ್ಠಸ್ಯಾಪ್ಯಹಹ ಮಮ ವಕ್ತ್ರಾದ್ವಿಗಲಿತಂ
ಮುರಾರೇರ್ಯನ್ನಾಮ ಪ್ರಚುರಭವಸಂತಾಪಶಮನಂ .

ತತೋ ಬಂಧಂಮೋಕ್ಷ್ಯೇ ಸುದೃಢಮಿತಿ ನಿಶ್ಚಿತ್ಯ ಮನಸಾ
ಯಯೌ 1ಗಂಗಾದ್ವಾರಂ ಸಪದಿ ಸ ಮುನೀಂದ್ರೈಃ ಪರಿವೃತಂ .. 6.98..

1.ಹರಿದ್ವಾರಂ .

ಸ್ಥಿತೋ ದೇವಾಗಾರೇ ಕುಹಚಿದಿಹ ಸಂವಕ್ಷ್ಯ ಸ ತು ತಾನ್
ಭವದ್ದೂತಾನ್ ನತ್ವಾ ಸ್ವವಪುರಧಿಗಂಗಂ ಚ ವಿಸೃಜನ್ .

ಅವಾಪ್ತೋ ವೈಕುಂಠಂಝಟಿತಿ ಸ ವಿಮಾನೇನ ತು ಯಮೋ
ಭವದ್ಭಕ್ತ್ಯುದ್ರೇಕಾದ್ದೃಢಮಥ ರುರೋಧಾಹಹ ನಿಜಾನ್ .. 6.99..

ಅಸದ್ವೃತ್ತೋ ವಿಪ್ರಸ್ತ್ವಯಮ1ಘಭೃತೋಽಜಾಮಿಲ ಇಹ
ಪ್ರಯಾತಃ ಸಾಯುಜ್ಯಂ ದೃಢಮಹಹಯತ್ಕೀರ್ತನವಶಾತ್ .

ತಥಾಭೂತಾನಾಂ ತೇ ಫಣಿಶಯನ !ನಾಮ್ನಾಮವಿರತಂ
ಸಮಾಸ್ವಾದೇ ಕಾರ್ಯಾ ಮತಿರಖಿಲಲೋಕೈಃ ಸಕುತುಕಂ .. 6.100..

1.ಪಾಪಭರಿತಃ .
ಇತಿ ಸ್ವಾತಿಶ್ರೀರಾಮವರ್ಮವಂಚಿಮಹಾರಾಜವಿರಚಿತಾಯಾಂ

ಭಕ್ತಿಮಂಜರ್ಯಾಂ ಷಷ್ಟಶತಕಂ .

ಅಥ ಸಪ್ತಮಶತಕಂ .

ಅಂಭೋಜನಾಭ! ಕಥಯಾಮ್ಯಥ ತಾಂ ತೃತೀಯಾಂ
ಭಕ್ತಿಂ ಹತಾಖಿಲಮಲಾಂ ಸ್ಮರಣಾತ್ಮಿಕಾಂ ತೇ .
ಶೌರೇ !ವಿಧೇಹಿ ಸಹಸಾ ಕೃಪಯಾ ತದರ್ಥಂ
ವಾಣೀಂ ಮಮೇಶ!ನಿತರಾಂ ಚತುರಾಮಿದಾನೀಂ .. 7.1..

ಪುಂಸಾಂ ಸಕೃತ್ ಸ್ಮರಣಮಾತ್ರಕೃತಾಮಘೌಘಂ
ಸದ್ಯೋ ಯತೋ ಹರಸಿ ತೇನ ಬುಧೈರಜಸ್ರಂ .

ಸಂಕೀರ್ತ್ಯಸೇ ಹರಿರಿತೀಶ! ತಥಾವಿಧಸ್ಯ
ಕಂ ವಾ ಸ್ಮೃತಿರ್ನ ಭವತಃ ಕುರುತೇ ಕೃತಾರ್ಥಂ .. 7.2..

ಕಿಂ ವಾ ಸ್ಮೃತೈರ್ಬಹುಭಿರಚ್ಯುತ !ಬಂಧಹೇತು-
ಭೂತೈಃ ಫಲಂ ವ್ರಜತಿ ವಸ್ತುಭಿರತ್ರ ದೇಹೀ .
ಯಂ ಸಂಸ್ಮರನ್ ನ ಪತತೀಶ !ಪುನರ್ಭವಾಬ್ಧೌ
ತಸ್ಯ ಸ್ಮೃತಿಃ ಕಿಲ ತವೈವ ಸದಾ ವಿಧೇಯಾ .. 7.3..
ನೂನಂ ಮನಶ್ಚಪಲಮೇವ ನೃಣಾಂ ಕ್ಷಣಾರ್ಧ-
ಮಪ್ಯೇ1ಕತಃ ಸ್ಥಿರಯಿತುಂ ಸುತರಾಮಶಕ್ಯಂ .

ಯದ್ಯಪ್ಯನಂತ !ಭವದೀಯನಿಷೇವಯಾಥಾ-
ಪ್ಯಭ್ಯಾಸತಸ್ತದಿದಮಾಶು ವಶಂ ನಯೇತ .. 7.4..

1.ಏಕತ್ರ .
ನೈಸರ್ಗಿಕೇ ವರದ !ಸತ್ಯಪಿ ಮಾನವಾನಾ-
ಮಂಭೋರುಹಾಕ್ಷ !ಮನಸಃ ಸ್ಫುಟಮಸ್ಥಿರತ್ವೇ .
ಯದ್ಯತ್ ಪ್ರಭೋ !ಪ್ರಿಯತಮಂ ಖಲು ತತ್ರ ತತ್ರ
ಚೇತೋ ವಿಶಿಷ್ಯ ರಮತೇ ಸ್ವಯಮೇವ ನೂನಂ .. 7.5..

ತಸ್ಮಾನ್ನರಃ ಪ್ರಿಯತಮಂ ಖಲು ವಸ್ತು ಯದ್ಯತ್
ತತ್ತದ್ಭವತ್ಪರಮಹೋ ಸತತಂ ವಿದಧ್ಯಾತ್ .

ತೇನಾಖಿಲೇಶ!ಲಭತೇ ಸ್ಮರಣಂ ತವೇಹ
ಯತ್ನಂ ವಿನೈವ ಜಗತೀಹ ವಿಧೂತಶಂಕಂ .. 7.6..

ಗೀತೇ ಯದೀಹ ರಮತೇ ಹೃದಯಂ ಮನೋಜ್ಞೇ
ತಂತ್ರೀನಿನಾದಸುಖದಾಯಿನಿ ತರ್ಹಿ ಮರ್ತ್ಯಃ .
ಗೀತೇಷು ತಾವಕಚರಿತ್ರರಸೋಜ್ಜ್ವಲೇಷು

ಯುಂಜೀತ ಮಾನಸಮಜಸ್ರಮನಂತಶಾಯಿನ್ !.. 7.7..

ಯದ್ಯಂಬುಜಾಕ್ಷ ! ರಮತೇ ಹೃದಯಂ ಕಥಾಸು
ರಮ್ಯಾಸು ತರ್ಹಿ ಮನುಜಃ ಸತತಂ ಪ್ರಭೋ ! ತೇ .
ನಾನಾವತಾರಗುಣಕೀರ್ತನಸಂಭೃತಾಸು
ಸಕ್ತಂ ಮನಃ ಖಲು ಕಥಾಸು ಸದಾ ವಿದಧ್ಯಾತ್ .. 7.8..

ಆಲೇಖ್ಯಕರ್ಮಸು ತಥೈವ ಸಕೌತುಕಂ ಚೇತ್
ಚೇತೋಹರೇಷು ಹೃದಯಂ ಮನುಜಸ್ತದಾಸೌ .
ನೇತ್ರೋತ್ಸವಾನ್ಮಧುರಿಪೋ! ತವ ಮೂರ್ತಿಭೇದಾ-
ನಾಲಿಖ್ಯ ತತ್ರ ವಿನಿಯೋಜ್ಯ ಮನಃ ಪ್ರಹೃಷ್ಯೇತ್ .. 7.9..

ಚೇತೋ ಜಗತ್ರಯಪತೇ !ಪ್ರತಿಮಾಸು ಚಿತ್ರಾ-
ಸ್ವಾಮೋದಭಾಗ್ಯದಿ ತದಾ ಪ್ರತಿಮಾಸ್ತ್ವದೀಯಾಃ .
ಕೃತ್ವಾ ಸುವರ್ಣಮಣಿಭೂಷಣಭಾಸಮಾನಾ
ಯುಂಜೀತ ತತ್ರ ಹೃದಯಂ ಕರುಣೈಕಸಿಂಧೋ!.. 7.10..
ಏತಾದೃಶಾದ್ಮುರರಿಪೋ!ಮನುಜಃ ಸುಸಾಧಾ-
1ದಭ್ಯಾಸತಃ ಸ್ಮೃತಿಮವಾಪ್ಯ ವಿಭೋ ! ತ್ವದೀಯಾಂ .

ಲೋಕೇ ಭವೇತ್ ಸಕಲಪಾಪಕುಲಾದ್ವಿಮುಕ್ತೋ
ಯತ್ನಂ ವಿನೈವ ಧುತಸಂಶಯಲೇಶಮತ್ರ .. 7.11..
1.ಅಭ್ಯಾಸಾತ್ .

ಕಾರ್ಯಾ ನ ಚೈವ ಭುವನೇಶ !ವಿಚಾರಣಾತ್ರ
ಸ್ಮೃತ್ವಾ ಯಥಾರುಚಿ ಭವಂತಮನಂತಶಾಯಿನ್ ! .

ಪಾಪಾತ್ ಕಥಂ ಭವತಿ ಮುಕ್ತ ಇತೀಹಯತ್ ತ್ವಂ
ಸ್ವಸ್ಮರ್ತುರಂಗ ! ಶುಭದೋಽಸಿ ಹಿ ಸರ್ವಥಾಪಿ .. 7.12..

ಲೋಕೇ ಸ್ಮರಂತಿ ಸುಧಿಯೋ ಹಿ ಭವಂತಮೀಶಂ
ಜ್ಞಾತ್ವಾ ಸ್ವರೂಪಮಮಲಂ ತವ ವೇದವೇದ್ಯಂ .

ಸ್ಮರ್ತುಂ 1ತಥಾ ಕಥಮಮೀ ಪ್ರಭವಂತಿ ಭೂಮನ್ !

ಲಕ್ಷ್ಮೀಪತೇ!ಜಡಧಿಯೋ ನನು 2ಮಾದೃಶೋಽಪಿ .. 7.13..

1.ಯಥಾ ಸುಧಿಯಃ 2.ಮದ್ವಿಧಾ ಅಪಿ .

ತಸ್ಮಾನ್ನಿಜಾಂ ಸಮನುಸೃತ್ಯ ಮನಃಪ್ರವೃತ್ತಿಂ
ತ್ವಾಮಂಬುಜಾಕ್ಷ !ಸತತಂ ಸ್ಮರತಾಂ ಜನಾನಾಂ .

ತುಲ್ಯಂ ಪ್ರಸೀದಸಿ ಕಿಲೇತ್ಯಯಿ ಬೋದ್ಧುಮಸ್ತಿ
ಕಾರುಣ್ಯಭಾರಜಲಧೇ!ಬಹು ನಃ ಪ್ರಮಾಣಂ .. 7.14..

ಗೋಪ್ಯಸ್ತ್ವನಾರತಮಿಹಾಂಬುರುಹಾಕ್ಷ !ವಾಕ್ಯೈ-

ರ್ವೇದ್ಯಂ ಹ್ಯ1ಕೃತ್ರಿಮಗಿರಾಂ ಪರಚಿತ್ಸ್ವರೂಪಂ .

ತ್ವಾಂ ಜಾರ ಇತ್ಯಖಿಲನಾಥ !ಹೃದಬ್ಜಮಧ್ಯೇ
ಸ್ಮೃತ್ವಾ ಯಯುಃ ಪರಮಹಂಸಗತಿಂ ಕ್ಷಣೇನ .. 7.15..

1.ವೇದಾನಾಂ .

ಧನ್ಯೌ ಹಿ ದೇವ1ಕಸುತಾನಕದುಂದುಭೀ ತೌ
ತ್ವಾಂ ಪುತ್ರವತ್ಸಲತಯಾ ಹೃದಿ ಭಾವಯಿತ್ವಾ .
ಸಂಪ್ರಾಪತುಃ ಕಿಲ ಪರಂ ತವ ಧಾಮ ನಿತ್ಯಂ
ಸಮ್ಮೋದಸಾಂದ್ರಮಮಲಂ ವಿನಿವೃತ್ತಿಹೀನಂ .. 7.16..

1.ದೇವಕೀವಸುದೇವೌ .
ಗೋಪಾಸ್ತಥಾ ಜಲಜನಾಭ !ವಯಸ್ಯಭಾವ-

ಮಾಲಂಬ್ಯ ಸಾಧು ಸತತಂ ಹೃದಯೇ ನಿಧಾಯ .

ತ್ವಾಂ ಪ್ರಾಪುರಂಬುರುಹನೇತ್ರ !ಭವಾಂಬುರಾಶೇಃ
ಪಾರಂ ಪರಂ ಭುವನನಾಥ !ವಿನಾ ಶ್ರಮೇಣ .. 7.17..

ಚೈದ್ಯಾದಯಃ ಸಕಲಗರ್ಹ್ಯತಮಾಃ ಸುಮೂಢಾಃ
ಸ್ಮೃತ್ವಾಖಿಲೇಶ ! ರಿಪುಭಾವನಯಾ ಭವಂತಂ
ನಿತ್ಯಂ ಚರಾಚರಜಗನ್ನಿವಹೈಕಬಂಧುಂ
ಮುಕ್ತಾ ಬಭೂವುರಚಿರಾತ್ ಕಿಮಿತೋಽಪಿ ಚಿತ್ರಂ .. 7.18..

ಭೀತ್ಯಾ ಚ ಭೋಜನೃಪತಿಃ ಪ್ರಪಿಬಂಶ್ಚ ಖಾದನ್
ಗಚ್ಛನ್ ಸ್ವಪನ್ನಥ ಲಪನ್ ಹೃದಯೇಽನುಚಿಂತ್ಯ .
ತ್ಯಾಮೇವ ಸಂತತಮಗಾದ್ಭುವನೈಕಬಂಧೋ !
ಸಾಯುಜ್ಯಮಾಶು ತವ ಖಲ್ವಸುರಾಂಶಜೋಽಪಿ .. 7.19..

ತಸ್ಮಾದ್ವಿಭೋ ! ಕಥಮಪೀಹ ಭವಂತಮೇವ
ಯೋ ವೈ ನರಃ ಸ್ಮರತಿ ಮಾಧವ!ಸರ್ವದಾಪಿ .

ಸೋಽಯಂ ವಿಮುಕ್ತ ಇಹ ಪಾಪಕುಲಾದಶೇಷಾತ್
ತ್ವಾಮಾಪ್ನುಯಾದ್ವಿಹಗವಾಹನ !ನಿರ್ವಿಶಂಕಂ .. 7.20..

ರಾಗೇಣ ವತ್ಸಲತಯಾಪಿ ಚ ಸೌಹೃದೇನ
ದ್ವೇಷೇಣ ಹಂತ ಭಯಭಾವನಯಾ ಸ್ಮೃತೋಽಪಿ .

ಯಸ್ತ್ವಂ ಪ್ರಸೀದಸಿ ನೃಣಾಂ ಸ ಕಥಂ ನ ಭೂಯಾ-
ಸ್ತುಷ್ಟೋಽನಿಶಂ ಕಲಯತಾಂ ಹೃದಿ ಪೂರ್ಣಭಕ್ತ್ಯಾ .. 7.21..
ತಸ್ಮಾನ್ನರೋ ಜಗತಿ ದುರ್ಜಯಭೀಮಭೀಮ-

ಷಡ್ವೈರಿರೂಪ1ಪೃಥುಸತ್ತ್ವಸಮಾಕುಲಂ ತಂ .

ಶೌರೇ ! ತಿತೀರ್ಷುರಖಿಲೇಶ!ಭವಾಂಬುರಾಶಿಂ
ನಿತ್ಯಂ ಭವತ್ಸ್ಮರಣಮೇವ ಹಿ ಶೀಲಯೇತ .. 7.22..

1.ಪೃಥುಸತ್ತ್ವೇತ್ಯಸ್ಯ ನಕ್ರಾದಿಪ್ರಾಣೀತ್ಯರ್ಥಃ .
ವಿಶ್ವೈಕನಾಥ ! ಕಥಯಾಮ್ಯಧುನಾಹಮತ್ರ
ತ್ವದ್ಧ್ಯಾನಯೋಗಮರವಿಂದದಲಾಯತಾಕ್ಷ! .
ಸರ್ವಾಘಜಾತಶಮನೈಕನಿದಾನಭೂತಂ
ಭಕ್ತೈಕಗಮ್ಯ ! ಕೃಪಯಾ ಹಿ ತವೈವ ಭೂಮನ್ !.. 7.23..

ಮಿತ್ರೇ ರಿಪೌ ವರದ !ಪಾಪಿಷು ಪುಣ್ಯವತ್ಸು
ಸ್ವೀಯೇ ಪರೇ ಚ ಸಮಬುದ್ಧಿರಲಂ ಪ್ರಶಾಂತಃ .
ತುಲ್ಯಾಶ್ಮಲೋಷ್ಟಕನಕಶ್ಚ ಸರೋಜನಾಭ !

ಧ್ಯಾನೇಚ್ಛುರಚ್ಯುತ!ಭವೇತ್ ತವ ಸರ್ವದಾಪಿ .. 7.24..

ಸರ್ವತ್ರ ನಿಸ್ಪೃಹಮತಿಶ್ಚ ವಿವಿಕ್ತದೇಶ-
ಸೇವೀ ಯತಾತ್ಮಹೃದಯಸ್ತ್ವಪರಿಗ್ರಹಶ್ಚ .
ಭೂತ್ವಾಸನಂ ದೃಢತರಂ ಪರಿಕಲ್ಪಯೇಚ್ಚ
ದೇಶೇ ಶುಚೌ ನ ಖಲು ತುಂಗಮಹೋ ನ ನೀಚಂ .. 7.25..

ಕೃತ್ವಾಂಬರೇಣ ಭಗವನ್ನಥವಾಜಿನೇನ
ಯದ್ವಾ ಕುಶೈರ್ವಿಮಲಮಾಸನಮತ್ರ ತಿ1ಷ್ಠನ್ .

ಪ್ರೇಕ್ಷ್ಯಾತ್ಮನೋಽಥ ಸಹಸಾ ಖಲು ನಾಸಿಕಾಗ್ರಂ
ಮೌನೀ ಜಿತೇಂದ್ರಿಯಗಣಶ್ಚ ದಿಶೋ ನ2ಪಶ್ಯನ್ .. 7.26..

1.ಆಸಾನ ಇತ್ಯರ್ಥಃ 2.ನಞರ್ಥಕನಶಬ್ದಸಮಾಸಃ
ಸಂಧಾರಯನ್ನಪಿ ಚ ವರ್ಷ್ಮ ಶಿರಶ್ಚ ಕಂಠಂ
ಸ್ವಂ ಸ್ಥಾಣುವತ್ ಸ್ಥಿರತರಂ ಚ ಸಮಂ ನಿಕಾಮಂ .

ಭೃತ್ವಾನಿಶಂ ನನು ಮಿತಾಶನನಿದ್ರ ಈಶ !

ಧ್ಯಾಯೇದ್ಭವಂತಮರವಿಂದದಲಾಕ್ಷಮೇವಂ .. 7.27..

1ಪದ್ಮಾಸನಸ್ಥ ಇಹ ಮಾಧವ!ಮಾನವೋಽಸೌ
ಕೃತ್ವೋ2ನ್ಮುಖಂ ವಿಧುನಿಭಂ ಪ್ರಣವೇನ ಸದ್ಯಃ .
ಹೃತ್ಪದ್ಮಮಚ್ಯುತ! ತತೋಽನು ವಿಕಾಸಯೇತ್ ತಂ
ತ್ವದ್ಧ್ಯಾನಲಿಪ್ಸುರಜಿತ ! ತ್ರಿಗುಣೈರ್ಮುರಾರೇ !.. 7.28..
1.ಊರ್ವೋರುಪರಿ ವಿನ್ಯಸ್ಯ ಸಮ್ಯಕ್ ಪಾದತಲೇ ಉಭೇ .
ಅಂಗುಷ್ಠೌ ಚ ನಿಬಧ್ನೀಯಾದ್ಧಸ್ತಾಭ್ಯಾಂ ವ್ಯುತ್ಕ್ರಮಾತ್ ತತಃ ..
ಪದ್ಮಾಸನಮಿದಂ ಪ್ರೋಕ್ತಂ”ಇತಿ ತಂತ್ರಸಾರಃ .

bhaktimanjarI.pdf 95



ಭಕ್ತಿಮಂಜರೀ

2.ಊರ್ಧ್ವಮುಖಂ .

ತಸ್ಯೋಪರಿ ದ್ಯುಮಣಿಸೋಮ1ಶುಚೀನ್ ಕ್ರಮೇಣ
ಸ್ಮೃತ್ವಾ ತತಸ್ತದುಪರೀಹ ಕಲಾಯಭಾಸಂ .

ಶಂಖಾರಿಪಂಕಜಗದಾಂಚಿತಪಾಣಿಪದ್ಮಂ
ಶ್ರೀವತ್ಸಕೌಸ್ತುಭಧರಂಚ ವಿಚಿಂತಯೇತ್ ತ್ವಾಂ .. 7.29..

1. ಶುಚಿರಗ್ನಿಃ .
ಯತ್ತ್ವವ್ಯಯಂ ವರದ !ಧಾಮ ತವಾತಿದಿವ್ಯಂ
ಶಾಂತಂ ಪ್ರಶಾಂತಮತಿಭಿರ್ಮುನಿಭಿರ್ನಿಷೇವ್ಯಂ .

ಸ್ಮೃತ್ವಾ ಪುಮಾನ್ ಪ್ರಥಮಮೇತದಧೋಕ್ಷಜಾಥ
ಧ್ಯಾಯೇದಿಹೇ1ಶ್ವರ!ಭವಂತಮಚಿಂತ್ಯಶಕ್ತಿಂ .. 7.30..

1.ಧಾಮ್ನಿ .
ಲಕ್ಷ್ಮೀಪತೇ!ಜಗತಿಯಾಂತಿ ಮಹಾನುಭಾವಾಃ
ಸಂತೋ ಯದಚ್ಯುತ !ಪರಂ ತವ ಧಾಮ ನಿತ್ಯಂ .

ಸರ್ವೋತ್ತಮಂ ಜಯತಿ ತದ್ವಿನಿವೃತ್ತಿಹೀನಂ
ವೈಕುಂಠಸಂಜ್ಞಿತಮನಂತಸುಖೈಕಸಾಂದ್ರಂ .. 7.31..

ಭಕ್ತೋತ್ತಮಾ ವಿಧುತಮತ್ಸರರಾಗವೈರಾ
ಯಸ್ಮಿನ್ನನಾರತಮಹೋ ನಿವಸಂತಿ ಪುಣ್ಯಾಃ .
ತತ್ ತಾದೃಶಂ ತವ ಪದಂ ತು ವಿಕುಂಠಸಂಜ್ಞಂ
ಚೇತಸ್ಯಹೋ ನ ಜನಯೇನ್ಮುದಮೀಶ ! ಕಸ್ಯ .. 7.32..
ಭಾತ್ಯೇತದೀಶ !ವಿವಿಧೈರ್ನಯನಾಭಿರಾಮೈ-
ರ್ಜುಷ್ಟಂ ಪುನರ್ಜನಪದೈರಥ ಹೃಷ್ಟಪುಷ್ಟೈಃ .
ಯತ್ರಾಂಬುಜಾಕ್ಷ !ವಸತಾಂ ಸದನಾನಿ ವೀಕ್ಷ್ಯ
ಲಜ್ಜಾಂ ವಹತ್ಯಪಿ ಪುರೀ ತ್ರಿದಶಾಧಿಭರ್ತುಃ .. 7.33..
ರಥ್ಯಾಪಣಾಲ್ಯಜಿರನಿಷ್ಕುಟವೇಶ್ಮವರ್ತ್ತ1-
ನ್ಯುದ್ಯಾನಗೋಷ್ಠಹಯಸಿಂಧುರಧಾನ್ಯಶಾಲಾಃ .
ಯತ್ರಾನಿಶಂ ಮುಖರಿತಾಃ ಶ್ರವಣಾಭಿರಾಮೈ-
ಸ್ತ್ವತ್ಕೀರ್ತನೈರ್ಮುರರಿಪೋ!ವಿಲಸಂತ್ಯಭೀಕ್ಷ್ಣಂ .. 7.34..

1.ವರ್ತ್ತನೀ ಏಕಪದೀ .
ಪ್ರಾಕಾರಪಂಕ್ತಿರಭಿತೋಽಸ್ಯ ವಿಕುಂಠಲೋಕ-
ಸ್ಯೋಚ್ಚೈರ್ಲಸತ್ಯಜಿತ ! ರತ್ನಮಯೀ ವಿಚಿತ್ರಾ .
ರೂಪಂ ಸ್ವಮೀಕ್ಷಿತುಮನಂತ !ದಿಗಂಗನಾನಾಂ
ಕುಡ್ಯಾರ್ಪಿತೇವ ನವದರ್ಪಣಚಾರುಪಂಕ್ತಿಃ .. 7.35..

ಶೋಭಾನುಷಂಗವಶತೋ ಭುವನೇಶ! ತಸ್ಯಾ
ರತ್ನಾಚಲೇನ ಸಮತಾಮಿಹ ಹೈಮಮದ್ರಿಂ .

ಪ್ರಾಪ್ತಂ ನಿರೀಕ್ಷ್ಯ ಮಿಹಿರಃ ಕ್ವ ನು ಮೇರುರತ್ರೇ-
ತ್ಯೇವಂ ಸಶಂಕಹೃದಯೋ ಭವತೀತಿ ಮನ್ಯೇ .. 7.36..
ಕಿಂಚ ಭ್ರಮನ್ 1ಸ ಪರಿತಃ ಖಲು 2ಹಾಟಕಾದ್ರಿಂ
ನಾನಾಮಣಿವ್ರಜಲಸದ್ದ್ಯುತಿಚಿತ್ರರೂಪಂ .

ಜ್ಞಾತುಂ ಪಟುರ್ನ ಭವತಿ ಸ್ವಮಪೀಹ ವರ್ಣಂ
ನೈರ್ಮಲ್ಯಭಾಜಿ ನನು ತತ್ರ ನಿರೀಕ್ಷಿತಾತ್ಮಾ .. 7.37..
1.ಮಿಹಿರಃ . 2. ”ಅಭಿತಃ ಪರಿತ”ಇತಿ ದ್ವಿತೀಯಾ .
ಏಕತ್ರ ಪಶ್ಯತಿ ನಿಜಾಂ ತನುಮೇವ ಗೌರೀ-
ಮನ್ಯತ್ರ ಪಾಟಲತಮಾಂ ಕ್ವಚಿದೀಶ! ಕೃಷ್ಣಾಂ .

ಏಕೋ ಯಥಾ ಜಗತಿ ತಾವದುಪಾಧಿಭೇದೈ-
ರ್ನಾನಾತ್ವಮಾಪ್ತ ಇವ ಭಾತಿ ಕಿಲಾಯಮಾತ್ಮಾ .. 7.38..
ಮಾಣಿಕ್ಯವಾಸವದೃಷನ್ನವಹೀರಸಾಂದ್ರಾತ್
ಪ್ರಾಕಾರತಸ್ತತ ಇಹ ಪ್ರಸೃತಾ ಮರೀಚಿಃ .
ಗಂಗಾಂ ಕಲಿಂದತನಯಾಂ ಚ ಸರಸ್ವತೀಂ ಚ
ಜೇತುಂ ವಿಭಾತಿಯುಗಪದ್ವಿಹಿತೋದ್ಯಮೇವ .. 7.39..

ಲಕ್ಷ್ಮೀಪತೇ!ವಲಯಿತೇ ನನು ತಾದೃಶೇನ
ಪ್ರಾಕಾರಮಂಡಲವರೇಣ ವಿಕುಂಠಧಾಮ್ನಿ .
ರಾಜಂತಿ ಭಾಸುರವಿಮಾನವರಾಣಿ ಭಕ್ತೈ-
ರಧ್ಯಾಸಿತಾನಿ ತವ ಧನ್ಯತಮೈನಿಕಾಮಂ .. 7.40..

ಭಾಸಾ ತಥೋನ್ನತತಯಾ ಚಮಿಥೋ ನಿತಾಂತ-
ಮುತ್ಕರ್ಷಮಚ್ಯುತ!ವಹತ್ಸ್ವಥ ತೇಷು ಭೂಮನ್ ! .

ಸ್ವೈರಂ ದಿನಾನಿ ಕಮಲಾಕ್ಷ !ಸದಾ ನಯಂತೋ
ಮೋದಂ ಕಮಪ್ಯನುಭವಂತಿ ಹಿ ತಾವಕೀನಾಃ .. 7.41..
ಕಿಂಚಾತಿವೇಲಮನಿಶಂ ಭವದೀಯಗಾಥಾ-
ನಾಮಾಮೃತೈರ್ಮುಖರಿತಾನನಪಂಕಜಾಸ್ತೇ .
ತ್ವತ್ಕೀರ್ತಿಮ್ಮಚ್ಯುತ !ಮಿಥಃ ಪರಿಕೀರ್ತಯಂತಃ
ಪೂತಂ ಪ್ರಭೋ !ವಿದಧತೇ ಜಗದಂತರಾಲಂ .. 7.42..

ರಾಜತ್ಸುವರ್ಣನವರತ್ನಮಯಾ ವಿಚಿತ್ರಾ
ಹರ್ಮ್ಯಾ ನಿಜೋನ್ನತತಯಾ ಗಿರಿರಾಜತುಲ್ಯಾಃ .
ಆಭಾಂತಿ ತತ್ರ ಭುವನೇಶ!ಧನೇಶಗರ್ವ-

ಸರ್ವಂಕಷಾಂ ವರದ !ಸಂಪದಮಾವಹಂತಃ .. 7.43..
ಆಪಿಂಜರೇಷು ಮಣಿಭಿರ್ನನು ಪಂಜರೇಪು
ಸಂಜಾತಮೋದಮನಿಶಂ ಶುಕಶಾರಿಕಾಶ್ಚ .
ಸ್ವೈರಂ ವಸಂತಿ ಭಗವನ್ !ಭವದೀಯನಾಮಾ-
ನ್ಯುಚ್ಚೈಸ್ತರಾಂ ಶ್ರುತಿಸುಖಾನಿ ಸಮುದ್ಗೃಣಂತ್ಯಃ .. 7.44..
ಶ್ರೋತ್ರದ್ವಯಾಧಿಕಸುಖಪ್ರದವಾದ್ಯಯುಕ್ತ-
ತೌರ್ಯತ್ರಿಕೇಣ ಭಗವನ್ !ಮುದಿತಾ ನಿತಾಂತಂ .

ಭಾವತ್ಕದಿವ್ಯಚರಿತಾಮೃತಸಂಭೃತೇನ
ಸ್ವೈರಂ ನಯಂತಿ ನನು ತತ್ರ ದಿನಾನಿ ಸಂತಃ .. 7.45..
ನಾನಾಮಣಿವ್ರಜಮಯೇಷ್ವಯಿ ದೇವ ! ತೇಷು
ಸೌಧೇಷು ಹಂತ ವಿಚರನ್ನಥ ಕೋ ನ ಸದ್ಯಃ .
ಸರ್ವತ್ರ ವೀಕ್ಷ್ಯ ಪೃಥಗಾತ್ಮನ ಏವ ದೇಹಂ
ಬಾಹುಲ್ಯಮೀಶ!ಮನುತೇ ವಪುಷೋ ನಿಜಸ್ಯ .. 7.46..
ಧಾರಾಗೃಹೇಭ್ಯ ಇಹ ತಾಸ್ವಯಿ ಸೌಧರಾಜಿ-

ಷ್ವದ್ಧಾ ನಿಪತ್ಯ ಸಹಸಾ ಸ್ಫುಟಿತಾಂಬುಧಾರಾ .
ತತ್ರತ್ಯಹೀರಮಯಕುಡ್ಯರುಚೋಽನುಷಂಗಾತ್
ತಾರಾತತೇರನುಕರೋತಿ ಮರೀಚಿವೇಣೀಂ .. 7.47..

ಉದ್ಯಾನಭೂಮಿಷು ಚ ತತ್ರ ಮಹೀರುಹೌಘಾ
ಯತ್ ತೇ ವಹಂತಿ ಕುಸುಮೋದ್ಗಮಮಪ್ಯಕಾಲೇ .
ನೈತದ್ವಿಚಿತ್ರಮಖಿಲೇಶ್ವರ! 1ಮಾಧವೇ ತ್ವ-
ಯ್ಯಶ್ರಾಂತಮಚ್ಯುತ!ಲಸತ್ಯಾಯ ಶೇಷಶಾಯಿನ್ !.. 7.48..

1.ವಿಷ್ಣೌ ವಸಂತಮಾಸೇ ಚ .

ಜ್ಯೋತ್ಸ್ನಾನ್ವಿತಾಸು ರಜನೀಷು ನಿಜಂ ಶರೀರಂ
ಸಂವೀಕ್ಷ್ಯ ರತ್ನಮಯಕುಡ್ಯತಲೇಷು ತತ್ರ .
ಆಸಾದಿತಾ ಸ್ವದಯಿತೇತಿ ನಿಶೀಥಕಾಲೇ-
ಽಪ್ಯದ್ಧಾ ಭ್ರಮೇಣ ಪರಿತುಷ್ಯತಿ ಚಕ್ರವಾಕಃ .. 7.49..
ಸಂಫುಲ್ಲಸಾರಸಸಮೂಹಲಸತ್ಪರಾಗ-
ಸಂವಾಸಿತಃ ಸಕಲತಾಪಹರಾಂಬುಪೂರ್ಣಃ .
ವಾಪೀತಟಾಕನಿಕರಶ್ಚ ಸರೋರುಹಾಕ್ಷ !

ಚೇತೋ ನ ಕಸ್ಯ ಶಿಶಿರೀಕುರುತೇ ನು ತತ್ರ .. 7.50..
ಮಧ್ಯೇ ತು ತಸ್ಯ ಭಗವನ್ !ನಗರೀ ವಿಭಾತಿ

ಸಾಧ್ಯೇತಿ ಕಾಪಿ ಪರಮಸ್ಯ ವಿಕುಂಠಧಾಮ್ನಃ .
ಭ್ರಾಜಿಷ್ಣುಭೂರಿಮಣಿತಲ್ಲಜಹೇಮರೂಪಾ
ಪ್ರಾಕಾರತೋರಣವೃತಾ ನಯನಾಭಿರಾಮಾ .. 7.51..
ಸಾ ನಾಮ ದಿಕ್ಷು ಚತಸೃಷ್ವತುಲೈರ್ವಿಶಾಲೈ-
ರ್ದ್ವಾರೈಶ್ಚತುಭಿರಖಿಲೇಶ!ಲಸತ್ಯತೀವ .

ಅತ್ಯುನ್ನತೈಃ ಸುರುಚಿರೈರ್ಮಣಿಗೋಪುರೈಶ್ಚ
ಗೇಹೈಸ್ತಥಾ ಪರಿವೃತಾ ಖಲು ಭಕ್ತಜುಷ್ಟೈಃ .. 7.52..
ಪರ್ಯಂತಭಾಸಿವಲಭಿನ್ಮಣಿಮೇಚಕಾಭ-

ಸಾಮೋದದಿವ್ಯತುಲಸೀವನನಿರ್ಜಿಹಾನಃ .
ಸಂತಾಪಹೃನ್ನನು ಜಗತ್ತ್ರಿತಯಸ್ಯ ಪುರ್ಯಾಂ
ತಸ್ಯಾಂ ತು ಕೈಟಭರಿಪೋ !ಮೃದು ವಾತಿ ವಾಯುಃ .. 7.53..
ಭೂಮನ್ !ಭವತ್ಪ್ರಣಯಭಾಜನಭೂತತಾದೃಗ್-

ವಿಶ್ವಾಭಿರಾಮತುಲಸೀಮಕರಂದಲೋಭಾತ್ .

ಗೋವಿಂದ !ಹಂತ ವಿಹರಂತ ಇಹ ದ್ವಿರೇಫಾ
ವಿಂದಂತಿ ಸೌಖ್ಯಮಧಿಯೋಽಪ್ಯಥಯೋಗಿಭೋಗ್ಯಂ .. 7.54..

ಪೀಯೂಷದೀಧಿತಿಸಿತಚ್ಛವಿಗರ್ವಭಾರ-
ಸರ್ವಂಕಷಸ್ಫಟಿಕತಲ್ಲಜನಿರ್ಮಿತಾಭಿಃ .
ಸೋಪಾನಪಾಲಿಭಿರತೀವ ಸಮುಲ್ಲಸಂತ್ಯೋ
ವಾಪ್ಯಶ್ಚ ತತ್ರ ವಿಲಸಂತಿ ಮನೋಜ್ಞತೋಯಾಃ .. 7.55..
1ಪಂಕಚ್ಛಿದಾಪಟುತಯಾ 2ಸಸಂಭೃತತ್ವಾತ್
3ತಾಪೋತ್ಕರಪ್ರಶಮನೈಕಪಟುತ್ವತಶ್ಚ .
ಲಕ್ಷ್ಮೀಪತೇ!ಪರಮ4ಹಂಸನಿಷೇವಿತತ್ವಾದ್-

ವಾಪ್ಯಸ್ತು ತಾಸ್ತವ ಕಥಾ ಇವ ಭಾಂತಿ ನಿತ್ಯಂ .. 7.56..

1.ಪಂಕಶಬ್ದಃ ಕರ್ದಮಪಾಪಯೋಃ 2. ರಸಶಬ್ದೋ ಜಲಾನಂದಯೋಃ .

3.ತಾಪಶಬ್ದಃ ಸೂರ್ಯೋಷ್ಮಸಂಸಾರಕ್ಲೇಶಯೋಃ 4.ಹಂಸಶಬ್ದಃಮರಾಲಯೋಗಿನೋಃ
.

ಚಂಡಾದಿಭಿರ್ಭುವನನಾಯಕ! ರಕ್ಷಿತೇಯಂ
ದ್ವಾರೇಷು ಚಕ್ರಧರ !ಸನ್ನಿಹಿತೈಶ್ಚತುರ್ಷು .

ಸಾಧ್ಯಾ ನಗರ್ಯವಾಹತೈಃ ಶಿತಹೇತಿಹಸ್ತೈ-
ದಿವ್ಯಸ್ವರೂಪಸಹಿತೈಃ ಪರಮಷ್ಟಸಂಖ್ಯೈಃ .. 7.57..
ಚಂಡಾಹ್ವಯೋ ನನು ರಮೇಶ ! ತಥಾ ಪ್ರಚಂಡಃ
ಪ್ರಾಗ್ದ್ವಾರಿ ಯಾಮ್ಯ ಇಹ ಭದ್ರಸುಭದ್ರಕೌ ಚ .

ತದ್ವಜ್ಜಯೋಽಥ ವಿಜಯೋಽಪಿ ಚ ಪಶ್ಚಿಮೇ ತು
ಸೌಮ್ಯೇ ಸ್ಥಿತಾವಾಜಿತ ! 1ಧಾತೃಯುತೋ ವಿಧಾತಾ .. 7.58..
1.ಧಾತಾ ವಿಧಾತಾ ಚೇತ್ಯರ್ಥಃ .
ಕಿಂಚಾಖಿಲೇಶ ! ಕುಮುದೋಽಪ್ಯಥ ಪುಂಡರೀಕಃ
ಶೌರೇ! ತಥೈವ ಕುಮುದಾಕ್ಷಕಶಂಕುಕರ್ಣೌ .

ತದ್ವಚ್ಚ ವಾಮನಸಮಾಹ್ವಯಸರ್ವನೇತ್ರೌ
ಪುರ್ಯಾಂ ಸ್ಥಿತಾವಥ ತಥಾ ಸುಮುಖಾಹ್ವಯಶ್ಚ .. 7.59..
ಪ್ರೋಕ್ತಾ ಇಮೇ ವರದ!ದಿಕ್ಪತಯಃ ಪುರಸ್ಯ
ತಸ್ಯಾಸ್ಯ ಕೈಟಭನಿಷೂದನ !ನಿಸ್ತುಲಸ್ಯ .
ರಕ್ಷಂತಿ ತೇ ಸತತಮೀಶ!ಪುರಂ ತದೇತ-
ದಕ್ಷೀಣನಿತ್ಯವಿಭವೈಕನಿಕೇತಭೂತಂ .. 7.60..

ತಸ್ಯಾಥ ಮಧ್ಯಭುವಿ ಭಾತಿ ಸಮಸ್ತಲೋಕ-
ನೇತ್ರದ್ವಯಾನುಪಮಕೌತುಕದಾಯಿ ದಿವ್ಯಂ .

ಅಂತಃಪುರಂ ತವ ವಿಭೋ !ನವರತ್ನಭಾಸಿ-
ಪ್ರಾಕಾರತೋರಣಯುತಂ ಭುವನೈಕರಮ್ಯಂ .. 7.61..

ಪ್ರಾಕಾರಪಂಕ್ತಿಭಿರತೀವ ಸಮುಚ್ಛ್ರಿತೈಶ್ಚ
ತದ್ವದ್ವಿಮಾನನಿವಹೈರ್ಹೃದಯಾಭಿರಾಮೈಃ .
ಜುಷ್ಟಂ ವಿಭಾತಿ ತದಿದಂ 1ಭವದೀಯಭಕ್ತೈ-
ರಧ್ಯಾಸಿತೈರ್ಭುವನನಾಯಕ!ಧನ್ಯಧನ್ಯೈಃ .. 7.62..
1.ಅಧ್ಯಾಸನಕ್ರಿಯಾಪೇಕ್ಷಯಾ ಕರ್ತರಿ ತೃತೀಯಾ .
ಮಧ್ಯೇ ತು ತಸ್ಯ ವಿಲಸ1ತ್ಯತಿದಿವ್ಯರಾಜ-

ಸ್ಥಾನಂ ಸುತುಂಗಮಯಿಮಂಡಪಮಂಬುಜಾಕ್ಷ ! .

ಬಾಲಾರ್ಕಕೋಟಿಸುಷಮೋಜ್ಜ್ವಲಪದ್ಮರಾಗ-
ಸ್ತಂಭೋತ್ತಮೈಃ ಶತಸಹಸ್ರಮಿತೈಃ ಸಮೇತಂ .. 7.63..

1.ಅತಿದಿವ್ಯಂ ಭೃಶಪ್ರಶಸ್ತಂ ರಾಜಸ್ಥಾನಂ ರಾಜಾಸನಂಯಸ್ಮಿಂಸ್ತತ್ .

ದಿವ್ಯಸ್ರಗಂಬರವಿಭೂಷಿತನಾಕನಾರೀ-
ಯುಕ್ತೈರಶೇಷದಿವಿಜೈಶ್ಚ ನಿಷೇವ್ಯಮಾಣಂ .

ಯುಕ್ತಂ ಚ ಮುಕ್ತನಿವಹೈರಥ ಭಾತಿ ಸಾಮ-

ಗಾನೋಪಶೋಭಿತಮಿದಂ ಮಧುಕೈಟಭಾರೈ!.. 7.64..
ತಸ್ಯಾಪಿ ಮಧ್ಯಭುವಿ ಭಾತಿ ರಮೇಶ !ದಿವ್ಯಂ
ಸಿಂಹಾಸನಂ ಸಕಲವೇದಮಯಂ ತ್ವದೀಯಂ .

ಧರ್ಮಾದಿದೈವತಗಣೈರ್ವಿಧೃತಂ ತದೀಯ-

ಪಾದತ್ವಮೀಶ! ಗಮಿತೈರ್ಭುವನೈಕಬಂಧೋ!.. 7.65..
ಜ್ಞಾನಂ ಚ ಧರ್ಮ ಇಹ ದೇವ ! ತಥಾ ವಿರಕ್ತಿ-
ರೈಶ್ವರ್ಯಮಿತ್ಯಭಿಹಿತಾಃ ಖಲು ದೇವತಾಸ್ತಾಃ1.
ಸಾರ್ಧಂ ವಹಂತಿ ನನು ವೇದಚತುಷ್ಟಯೇನ
ಸಿಂಹಾಸನಂ ಸರಸಿಜಾಕ್ಷ !ಪರಂ ತದೇತತ್ .. 7.66..

1.ಸಿಂಹಾಸನಪಾದತ್ವಾಪನ್ನಾಃ .
ಆಧಾರಶಕ್ತಿರಖಿಲೇಶ ! ತಥೈವ ಶಕ್ತಿ-
ಶ್ಚಿಚ್ಛಕ್ತಿರಚ್ಯುತ! ತಥೈವ ಸದಾಶಿವಾಖ್ಯಾ .
ಇತ್ಯಂಬುಜಾಕ್ಷ ! ಕಥಿತಾಃ!ಖಲು ಶಕ್ತಯೋ ವೈ
ಧರ್ಮಾದಿದೈವತಗಣಸ್ಯ ಪರಂ ಮುರಾರೇ!.. 7.67..
ಮಧ್ಯೇ ಚ ತಸ್ಯ ನಿವಸಂತಿ ರಥಾಂಗಪಾಣೇ !
ಸಿಂಹಾಸನಸ್ಯ ರವಿವಹ್ನಿಸುಧಾಮಯೂಖಾಃ .
ಕೂರ್ಮಸ್ತಥಾ ಫಣಿವಿಹಂಗಪತೀ ಚ ವೇದಾಃ
ಪೀಠತ್ವಮೀಶ! ಗಮಿತಾಶ್ಚ ಸಮಸ್ತಮಂತ್ರಾಃ .. 7.68..
ಸರ್ವಾಕ್ಷರಾಕಲಿತಮೀಶ!ವದಂತಿ ಸಂತೋ
ಯದ್ಯೋಗಪೀಠಮಿತಿ ಮಾಧವ!ದಿವ್ಯದಿವ್ಯಂ .

ತನ್ಮಧ್ಯತೋಽಷ್ಟದಲಮೀಶ!ವಿಭಾತಿ ಪದ್ಮ-
ಮುದ್ಯತ್ಸಹಸ್ರಕಿರಣಚ್ಛವಿ ಕೈಟಭಾರೇ !.. 7.69..
ಏತಾದೃಶಂ ಮಧುರಿಪೋ ! ತವ ಧಾಮ ಶಾಂತಂ
ಧ್ಯಾತ್ವಾ ನರಃ ಪ್ರಥಮಮಚ್ಯುತ !ಯೋಗಿಸೇವ್ಯಂ .

ಪಶ್ಚಾಚ್ಚ ತತ್ಕಮಲಮಧ್ಯಗಕರ್ಣಿಕಾಯಾಂ
ಭಾಂತಂ ಸ್ಮರೇದ್ಯತಮತಿಶ್ಚ ಭವಂತಮೀಶಂ .. 7.70..

ನೋ ಜಾಯತೇ ಭುವಿ ನೃಣಾಂ ಮನಸಃ ಪ್ರವೃತ್ತಿ-
ರ್ವಸ್ತುನ್ಯಸಂಶಯಮದೃಷ್ಟಚರೇ ಪರೋಕ್ಷೇ .
ಧ್ಯಾತುಂ ತತಸ್ತ್ವಸುಕರಂ ತದಿದಂ ವಿಕುಂಠ-
ಧಾಮೇತಿ ಕೇಚನ ವದೇಯುರಶೇಷಬಂಧೋ!.. 7.71..
ಶ್ರೋತ್ರತ್ವಗೀಕ್ಷಣಮುಖೈಃ ಕರಣೈಸ್ತು ಯದ್ಯ-
ದ್ಯೈರ್ಯೈಃ ಪ್ರಭೋ !ಸಮುಚಿತಂ ನನು ಭೋಕ್ತುಮತ್ರ .
ತೈಸ್ತೈಸ್ತು ತಾನ್ಯನನುಭೂಯ ತದೀಯತತ್ತ್ವಂ
ನೋ ವೇತ್ತಿ ಚೇತಿ ವಚನಂ ಖಲು ಸತ್ಯಮೇವ .. 7.72..

ಲೋಕೇ ಸಿತಾಸಿತ ಹರಿನ್ಮುಖವರ್ಣಭೇದಂ
ಜಾನಾತಿ ನೈವ ಬಹುಧಾ ನನು ಬೋಧಿತೋಽಪಿ .

ವಾಕ್ಯೈಃ ಸವಿಸ್ತರತರೈರಯಿ ದೈತ್ಯವೈರಿ-
ನ್ನಾಜನ್ಮನೇತ್ರವಿಕಲೋ ಮನುಜೋ ಹಿ ನೂನಂ .. 7.73..

ತದ್ವಚ್ಚ ಕರ್ಣವಿಕಲೋಽತ್ರ ನರಃ ಕಥಂ ವಾ
ತಂತ್ರೀನಿನಾದರಸಮಿಶ್ರಿತಗಾನಸೌಖ್ಯಂ .

ಜಾನಾತಿ ಹಂತ ಭುವನೇಶ! ಕವೀಶ್ವರಾಣಾಂ
ವಕ್ತ್ರಾಬ್ಜನಿರ್ಗಲಿತಸತ್ಕವಿತಾರಸಂ ವಾ .. 7.74..
ಮರ್ತ್ಯೋ ಜಗತ್ಯತಿದರಿದ್ರತಮಃ ಕಥಂಚಿತ್
ಭಿಕ್ಷಾಟನಾರ್ಜಿತಕದನ್ನಭೃತಾತ್ಮಕುಕ್ಷಿಃ .
ಬೋದ್ಧುಂ ಪ್ರಭೋ ! ಕಥಾಮಿಹಾರ್ಹತಿ ಹಂತ ಸೌಖ್ಯಂ
ವಿತ್ತೇಶಭೋಗ್ಯಮತುಲಂ ಭುಜಗೇಂದ್ರಶಾಯಿನ್ !.. 7.75..

ವಂಧ್ಯಾ ವಧೂರ್ಭುವನನಾಥ! ಕಥಂ ನು ವೇತ್ತಿ
ಪೀಡಾಂ ಪ್ರಸೂತಿಸಮಯೇ ಕಿಲ ಜಾಯಮಾನಾಂ .

ತದ್ವಜ್ಜಡಃ ಕಥಮವೈತಿ ಪರಿಶ್ರಮಂ ತಂ
ವಿದ್ಯಾಽಽಪ್ತಿಬದ್ಧಮನಸಾ ತ್ವನುಭೂಯಮಾನಂ .. 7.76..

ತಸ್ಮಾದದೃಷ್ಟಚರಮೀಶ ! ತಥಾ ಪರೋಕ್ಷಂ
ತದ್ಧಾಮ ದಿವ್ಯಮಖಿಲೇಶ!ವಿಕುಂಠಸಂಜ್ಞಂ .

ಧ್ಯಾತುಂ ಜನೈರ್ನ ಖಲು ಶಕ್ಯಮಿತಿ ತ್ರಿಧಾಮನ್ !

ವಾರ್ತ್ತಾ ಚ ನೈವ ಸುಧಿಯಾ ಪುರುಷೇಣ ಹೇಯಾ .. 7.77..
ತತ್ ಪಂಕಜಾಕ್ಷ !ಸಕಲೈಃ ಶ್ರಮಲೇಶವರ್ಜಂ
ಧ್ಯಾತುಂ ವಿಭೋ !ವರದ!ಧಾಮ ತವೇಹ ಲೋಕೇ .
ಕಾರುಣ್ಯವಾರಿನಿಧಿನಾ ಭವತೈವ ಸೋಽಯಂ
ಲಕ್ಷ್ಮೀಪತೇ!ವಿರಚಿತಃ ಸುಕರೋಽಸ್ತ್ಯು1ಪಾಯಃ .. 7.78..
1. ಉಪಾಯಶ್ಚ ವೈಕುಂಠತುಲ್ಯಸ್ಯಾನಂದೂರಪುರಸೃಷ್ಟಿರೂಪ ಉತ್ತರ ಶ್ಲೋಕೇ
ಸ್ಪಷ್ಟಃ .
ಭಾಗ್ಯಂ ಜಗತ್ಯಯಿ ಸತಾಮಿವ ಪುಂಜಭೂತಂ
ಯತ್ ತೇ ಪರಂ ಪ್ರಿಯತಮಂ ಚ ವಿಕುಂಠತುಲ್ಯಂ .

ತದ್ಧಾಮ ಶಾಶ್ವತಮಿಹಾ1ಶ್ರಮತಃ ಸ್ಮರೇತ್ ಸ್ಯಾ-
ನಂದೂರಸಂಜ್ಞಮನಿಶಂ ಪುರುಷೋ ಮುರಾರೇ!.. 7.79..
1.ಅಶ್ರಮೇಣ .

ಧ್ಯಾತ್ವಾ ಪುರಾ ಪುರಮಿದಂ ಕಮಲಾಕ್ಷ !ಪಶ್ಚಾತ್
ತತ್ರತ್ಯಮಂದಿರಗತೇ ನನು ಪಾವನಾಖ್ಯೇ .
ರಮ್ಯೇ ವಿಮಾನವರಸೀಮ್ನಿ ಸದಾ ಶಯಾನಂ

ತ್ವಾಂ ಭಾವಯೇದಿಹ ಪುಮಾನ್ ಭುಜಗೇಂದ್ರತಲ್ಪೇ .. 7.80..
ಆದೌ ಸಹಸ್ರಕಿರಣಾಯುತದಿವ್ಯಕಾಂತಿ-
ಸಂದೋಹಜಿಷ್ಣುಮಣಿಮಂಡಲಮಂಡಿತೇನ .

ಭಾಂತಂ ಜಗತ್ತ್ರಯಗುರೋ!ಮಕುಟೇನ ತತ್ ತೇ
ಧ್ಯಾಯೇತ ಸುನಿಶ್ಚಲಮತಿಃ ಪರಮುತ್ತಮಾಂಗಂ .. 7.81..

ಪಶ್ಚಾದ್ರಮೇಶ! ತುಲಸೀವಕುಲಾಂಬುಜಾತ-
ಮಂದಾರಕುಂದಸುಮನೋಮಯಮಾಲಿಕಾಸು .
ಲೋಭಚ್ಛಲೇನ ಮಕರಂದನಿಷೇವಣಸ್ಯ
ಧ್ಯಾಯೇ1ನ್ನತಂ ಮಧುಕರೈಸ್ತವ ಕೇಶಪಾಶಂ .. 7.82..

1. ಗುಣತಃ ಪರಾಜಯಾನ್ನಮಸ್ಕಾರೇಣ ಸಂಭಾವಿತಮಿತಿ ತಾತ್ಪರ್ಯಂ .

ಭೂಯಃ ಸ್ಮರೇದಜಿತ ! ಶಾರದಪೂರ್ಣಚಂದ್ರ-
ಬಿಂಬಚ್ಛವಿಪ್ರಕಟಗರ್ವಹರಂ ಮನೋಜ್ಞಂ .

ಸಾಫಲ್ಯದಾಯಿ ಜಗತಾಮಿಹ ನೇತ್ರಸೃಷ್ಟೇ-
ರ್ಲಕ್ಷ್ಮೀಪತೇ! ತವ ವಿಭೋ !ವದನಾರವಿಂದಂ .. 7.83..

ಅತ್ಯಂತಮೇಚಕತರಾಲಕಸಂವೃತಂ ತೇ
ಧ್ಯಾಯೇತ್ ತತಃ ಶಿಶುಶಶಾಂಕಸಮಾನಶೋಭಂ .

ಅಸ್ತೋಕಸೌರಭತತಾಖಿಲದಿಗ್ವಿತಾನ-
ಕಸ್ತೂರಿಕಾತಿಲಕಿತಂ ನನು ಭಾಲದೇಶಂ .. 7.84..

ಅಸ್ಮಾದೃಶೇಷ್ವಲಮನನ್ಯಪರಾಯಣೇಷು
ನಿತ್ಯಂ ಪ್ರದರ್ಶಿತಕೃಪಾಮಯವಾರಿರಾಶೇಃ .
ಕಲ್ಲೋಲರೂಪಮನಿಶಂಯತಧೀಃ ಸ್ಮರೇತ್ ತೇ
ಚಿಲ್ಲೀಯುಗಂ ತದನು ನಾಥ! ರಥಾಂಗಪಾಣೇ !.. 7.85..
ಸಂಫುಲ್ಲಸಾರಸದಲಚ್ಛವಿ ನೇತ್ರಯುಗ್ಮಂ
ಶೌರೇ !ದ್ವಿವರ್ಣಮಪಿ ದೃಶ್ಯತರತ್ರಿವರ್ಣಂ .

ಆಕರ್ಣದೀರ್ಘಮಖಿಲೇಶ ! ತತಃ ಸ್ಮರೇತ್ ತೇ
ಭಕ್ತಾರ್ತಿಭಂಜನಕಟಾಕ್ಷಸುಧಾರಸಾರ್ದ್ರಂ .. 7.86..

ಧ್ಯಾಯೇತ್ ತತಶ್ಚ ಮನಸಾ ಮಧುಕೈಟಭಾರೇ !
ತಾಂ ನಾಸಿಕಾಂ ತವ ವಿಭೋ !ಜಗದಾಧಿಹಂತುಃ .
ರಾಜತ್ತಿಲಪ್ರಸವತಲ್ಲಜಗರ್ವಭಾರ-
ಸರ್ವಂಕಷಾನುಪಮಿತದ್ಯುತಿಲೋಭನೀಯಾಂ .. 7.87..

ರಾಗಂ ಸಮಸ್ತಜಗತಾಮಪಿ ವಿದ್ಯಮಾನ-
ಮಾತ್ಮನ್ಯಥೋ ಬಹಿರಪಿ ಪ್ರಕಟಂ ವಿಧಾತುಂ .

ಉದ್ಯೋಗವಾನಿವಯಈಶ !ಬರೀಭರೀತಿ
ರಾಗಂ ತಮಚ್ಯುತ ! ತತಸ್ತ್ವಧರಂ ಸ್ಮರೇತ್ ತೇ .. 7.88..
ಲಕ್ಷ್ಮೀಪತೇ!ದರವಿಕಾಸವಿರಾಜಮಾನ-
ಕುಂದಾವದಾತರವೃಂದರುಚಾ ಸನಾಥಂ .

ಮಂದಸ್ಮಿತಂ ತ್ರಿಭುವನೈಕವಿಮೋಹನಂ ತೇ
ಧ್ಯಾಯೇತ್ ತತಃ ಸರಸಿಜಾಕ್ಷ! ಕೃಪಾತಿಸಾಂದ್ರಂ .. 7.89..

ಧ್ಯಾಯೇತ್ ತತಃ ಶ್ರವಣಯುಗ್ಮಲಸನ್ಮನೋಜ್ಞ-

ರತ್ನೌಘಯುಙ್ಮಕರಕುಂಡಲಕಾಂತಿವೇಣ್ಯಾಃ .
ಸಂಶೀಲನಾದ್ದ್ವಿಗುಣಿತಾನುಪಮೇಯಶೋಭಂ
ಗಂಡದ್ವಯಂ ತವ ವಿಭೋ !ಮಣಿದರ್ಪಣಾಭಂ .. 7.90..

ಆರುಢಪೂರ್ವಧರಣೀಧರವಾಸರೇಶ-
ಕೋಟಿಪ್ರಭಾನಿಲಯಕೌಸ್ತುಭರತ್ನಭಾಸಾ .
ಸಂಜಾತಪಾಟಲರುಚಂ ತದನು ಸ್ಮರೇತ್ ತೇ
ಗ್ರೀವಾಂ ಪ್ರಭೋ! ರುಚಿರಕಂಬುಸಮಾನಶೋಭಾಂ .. 7.91..

ಸಂಗ್ರಾಮದುರ್ಜಯತರತ್ರಿದಶಾರಿವೀರ-
ಪ್ರೌಢಾಸುವಾತಗಣಭುಗ್ಭುಜಗಾಯಿತೌ ತೌ .
ಬಾಹೂ ಮಹಾರ್ಘಮಣಿಕಂಕಣಮಂಡಿತೌ ತೇ
ಧ್ಯಾಯೇತ್ ತತೋ ಭುವನನಾಯಕ !ಭಕ್ತಿಪೂರ್ವಂ .. 7.92..

ರಾಜತ್ಯಹೋ ಯದನಿಶಂ ತ್ರಿಜಗಜ್ಜನನ್ಯಾ
ಲಕ್ಷ್ಮ್ಯಾಸ್ತು ನಿತ್ಯನಿಲಯಾಯಿತಮಾರ್ತ್ತಬಂಧೋ ! .
ಧ್ಯಾಯೇತ್ ತದೇತದಥ ರಮ್ಯಮುರಸ್ಸ್ಥಲಂ ತೇ
ಶ್ರೀವತ್ಸಲಕ್ಷ್ಮ ವಿಲಸನ್ನವವನ್ಯಮಾಲಂ .. 7.93..

ಯತ್ರಾಂಬುಜಾಕ್ಷ !ನಿವಸಂತಿ ಜಗಂತಿ ಹಂತ
ಭೂಮಂಚತುರ್ದಶ ಚರಾಚರವಂತಿ ಶೌರೇ ! .
ತಂ ಸಂಸ್ಮರೇದಿಹ ತತೋ ಜಠರಂ ತ್ವದೀಯಂ
ಲಕ್ಷ್ಮೀಪತೇ!ನನು ವಲಿತ್ರಯಶೋಭಮಾನಂ .. 7.14..

ಅಶ್ರಾಂತಮಾಸ್ಯಜಲಜೈರ್ಭಗವಂಚತುರ್ಭಿ-
ರಾಘೋಷ್ಯಮಾಣನಿಗಮೇನ ಪರಂ ವಿಧಾತ್ರಾ .
ಅಧ್ಯಾಸಿತಂ ನನು ರಮೇಶ ! ತತಃ ಸ್ಮರೇತ್ ತೇ
ನಾಭೀಪುಟೋದ್ಭವಮಶೇಷಗುರೋ !ಸರೋಜಂ .. 7.95..

ಅತ್ಯುತ್ತಮಚ್ಛವಿನಿಕೇತನಭೂತರತ್ನ-

ಪರ್ಯುಪ್ತಯಾ ಮಧುರಿಪೋ! ಕಲಧೌತಕಾಂಚ್ಯಾ .
ಧ್ಯಾಯೇದಲಂಕೃತಮಹೋ ತವ ಮಧ್ಯದೇಶ-
ಮಸ್ಥೂಲಮಪ್ಯಕೃಶಯಾಥ ರುಚಾ ಸನಾಥಂ .. 7.96..

ಸಂಧ್ಯಾಭ್ರವರ್ಣಲಸಿತೇನ ತತೋ ಮನೋಜ್ಞ-

ಪೀತಾಂಬರೇಣ ಪರಿವೇಷ್ಟಿತಮೂರುಯುಗ್ಮಂ .

ಜಂಘೇ ಚ ಕೇಕಿವರಕಂಠಸಮಾನಶೋಭೇ
ಧ್ಯಾಯೇತ್ ತವ ತ್ರಿಜಗದೇಕಪತೇರ್ಮುರಾರೇ!.. 7.97..
ಅಂಭೋಜಗರ್ಭಸುಕುಮಾರಪಯೋಧಿಕನ್ಯಾ-
ಪಾಣಿದ್ವಯೇನ ಪರಿಲಾಲಿತಮೀಶ!ನಿತ್ಯಂ .

ಭಕ್ತೌಘವಾಂಛಿತಫಲಪ್ರದಮಾರ್ತ್ತಬಂಧೋ !
ಧ್ಯಾಯೇತ್ ಪದಾಂಬುಜಯುಗಂ ತವಯೋಗಿಸೇವ್ಯಂ .. 7.98..

ಅಂಗೇಷು ದೇವ !ಸಕಲೇಷು ತವಾತಿರಮ್ಯೇ
ತತ್ರಾಂಘ್ರಿಪಂಕಜಯುಗೇ ವಿನಿಯೋಜ್ಯ ಚೇತಃ .
ಸಂತ್ಯಕ್ತಸರ್ವವಿಷಯಸ್ಪೃಹ ಏಷ ಮರ್ತ್ಯಃ
ಸಂಪ್ರಾಪ್ನುಯಾದ್ದೃಢಮನಿರ್ವಚನೀಯಸೌಖ್ಯಂ .. 7.99..

ತಸ್ಮಾತ್ ಪ್ರಭೋ !ನಲಿನಪತ್ರಗತಾಂಬುಬಿಂದು-
ಲೋಲಂ ತ್ವವಾಪ್ಯ ನರಜನ್ಮ ಭುವೀಹ ದೇಹೀ .
ತ್ವಾಮೇವ ಚಕ್ರಧರ ! ಶಾಶ್ವತಮೋದಲಬ್ಧ್ಯೈ
ಧ್ಯಾಯೇದಮೇಯಕರುಣಾನಿಧಿಮಚ್ಯುತೈವಂ .. 7.100..

ಇತಿ ಸ್ವಾತಿಶ್ರೀರಾಮವರ್ಮವಂಚಿಮಹಾರಾಜವಿರಚಿತಾಯಾಂ
ಭಕ್ತಿಮಂಜರ್ಯಾಂ ಸಪ್ತಮಶತಕಂ .

ಅಥಾಷ್ಟಮಶತಕಂ .

ಅಥ ಕಥಯಾಮಿ ಚತುರ್ಥೀ
ತವ ಪದಯುಗಸೇವನಾಖ್ಯಭಕ್ತಿಮಹಂ .

ಸರಸಿಜನಾಭ! ತದರ್ಥಂ
ಕುರು ಮಮ ಸಹಸಾ ಪಟೀಯಸೀ ವಾಣೀಂ .. 8.1..

ಶ್ರುತಿನಿಚಯಾಗಮಷಟ್ಕ-
ಸ್ಮೃತಿಸಂತತಿಸತ್ಪುರಾಣಶತಕೇಷು .
ತ್ವತ್ಪದಭಜನಾದನ್ಯತ್
ಸಾರಂ ಪ್ರತಿಪಾದ್ಯಮಸ್ತಿ ನೈವ ದೃಢಂ .. 8.2..

ಸ್ಮರಹರಸರಸಿಜನಿಲಯ-

ತ್ರಿದಿವಕುಲಾಧೀಶಮುಖ್ಯಸಕಲಸುರಾಃ .
ಯತ್ ಕಿಲ ವಾಂಛಂತ್ಯನಿಶಂ
ತತೋ ವರಂ ಕಿಂ ತವಾಂಘ್ರಿಯುಗಭಜನಾತ್ .. 8.3..

1ಕಲಶಪಯೋನಿಧಿಕನ್ಯಾ
ಜಗತಾಂ ಜನನೀ ನಿಸರ್ಗಚಪಲಾಪಿ .

ತ್ಯಜತಿ ಹಿ ಸಹಸಾ ಸ್ವೀಯಂ
ಶೀಲಂ ಶೌರೇ ! ತ್ವದಂಘ್ರಿಭಜನವಿಧೌ .. 8.4..
1.ಲಕ್ಷ್ಮೀಃ .
ಜಗತಿ ಸತೃಷ್ಣಾಃ ಸರ್ವೇ
ಯಲ್ಲೇಶಾಪ್ತ್ಯೈ ತಥಾವಿಧಾ 1ಸೇಯಂ .

ಯತ್ರ ಸತೃಷ್ಣಾ ನಿತ್ಯಂ
ಕಿಂ ಪರಮಸ್ಮಾತ್ ಪದಾಬ್ಜಭಜನಾತ್ ತೇ .. 8.5..
1.ಲಕ್ಷ್ಮೀಃ
ಯದ್ಗಲಿತಂ ವರದ ! ರಜೋ
ಮೂರ್ಧ್ನಾ ಸಂಧಾರ್ಯ ಹಂತ ವಿಬುಧವರಾಃ .
ಸ್ವಯಮಿಹ ರಜಸಾ ರಹಿತಾ
ಜಾಯಂತೇ ನಾಥ!ಚಿತ್ರಮಹೋ .. 8.6..
ತೃಣವದಿದಂ ಜಗದಖಿಲಂ
ಮನ್ವಾನಾ ನಿಸ್ಪೃಹಾಃ ಪರಂ ಮುನಯಃ .
ಶುಕಭೃಗುನಾರದಮುಖ್ಯಾ-
ಸ್ತ್ವತ್ಪದಭಜನೇ ತು ಸಸ್ಪೃಹಾ ನಿತ್ಯಂ .. 8.7..

ಯತ್ಪ್ರಾಪ್ತ್ಯೈ ಭುವಿ ಕೇಚಿದ್-

ವಿಗಲಿತದೇಹಾಭಿಮಾನಮತಿಘೋರಂ .

ತಪ ಇಹ 1ದಧತೇ ಭೂಮನ್ !

ಸಾ ಪದಸೇವಾ ನ ಕೇನ ವಾಂಛ್ಯಾ ತೇ .. 8.8..
1.ಪುಷ್ಣಂತಿ .

ಶ್ರಮಲವರಹಿತಂ ತಸ್ಯಾಂ
ಪ್ರಾಪ್ತಾಯಾಮಯಿ ತವಾಂಘ್ರಿಸೇವಾಯಾಂ .

ತವ ಕೃಪಯೈವ ಮುರಾರೇ !
ಪ್ರಾಪ್ಯಂ ಮನುಜೌರತೋಽಪಿ ಕಿಂ ಭಾಗ್ಯಂ .. 8.9..

ನಿಗಮಾಗಮವಿಹಿತಾನಿ

ಪ್ರಚುರತರಾಘೌಘಶಮನದಕ್ಷಾಣಿ .

ತನ್ಯಂತೇ ವರದ!ಬುಧೈ-
ರ್ಯಲ್ಲಾಭಾಯೈವ ಸಕಲಕರ್ಮಾಣಿ .. 8.10..

ಯದ್ವನ್ನಗರೀಮೇಕಾಂ
ಸಂತಿ ಪ್ರಾಪ್ತುಂ ಬಹೂನಿ ವರ್ತ್ಮಾನಿ .

ತದ್ವತ್ ತ್ವತ್ಪದಸೇವಾ-
ಮೇಕಾಂ ಲಬ್ಧಂ ಸಮಸ್ತಕರ್ಮಾಣಿ .. 8.11..

ವ್ರಜತಿ ನ ವೈ ಸಾಫಲ್ಯಂ
ಜಗತಿ ವಿನಾ ಯಾಂ ಕಿಲೈಕಮಪಿ ಕರ್ಮ .

ಸುವಿಮಲಮಪಿಮುರವೈರಿಂ-
ಸ್ತಾಂ ಪದಸೇವಾಂ ತವೇಹ ಕೋ ನೇಚ್ಛೇತ್ .. 8.12..

1ಇಷ್ಟಾಪೂರ್ತೈಃ ಕೇಚಿತ್
ಕತಿಚಿದಜಸ್ರಂ ತಥಾನ್ನದಾನೇನ .

ಕತಿಚನ ದಾನೈರ್ವಿವಿಧೈಃ
ಸುಕೃತಮಮೇಯಂ ಕಿಲಾರ್ಜಯಂತ್ಯತ್ರ .. 8.13..
1.ಇಷ್ಟೈರ್ಯಜ್ಞೈಃ ಪೂರ್ತೈಃ ಖಾತಾದಿಕರ್ಮಭಿಶ್ಚ .
ತೈಸ್ತೈರ್ಧರ್ಮೈರೇಭಿ-

ರ್ಬಹುಷು ಚ ತುಷ್ಟೇಷು ಜೀವಜಾಲೇಷು .
ಸಕಲಹೃದಂತರ್ಯಾಮೀ
ತುಷ್ಟೋ ಭವಿತಾ ತ್ವಮೇವ ವಿಶ್ವಾತ್ಮನ್ !.. 8.14..

ತುಷ್ಟೇ ತ್ರಿಭುವನನಾಥೇ
ಭವತಿ ಕಿಲೋದ್ಯತ್ಕೃಪಾಸುಧಾಂಭೋಧೌ .
ಪ್ರಾಪ್ತಾ ತವ ಪದಸೇವಾ
ಶ್ರಮಲವರಹಿತಂ ಭುವೀಹ ಮರ್ತ್ಯೈಃ ಸ್ಯಾತ್ .. 8.15..

ತಸ್ಮಾತ್ ಕಮಪಿ ಹಿಮಾರ್ಗೇ
ಜಗತಿ ಸಮಾಲಂಬ್ಯ ನಾಥ !ಧುತದೋಷೈಃ .
ಯತ್ನೋ ವಿಧೀಯಮಾನ-
ಸ್ತವ ಪದಸೇವೈಕಲಿಪ್ಸಯೈವ ದೃಢಂ .. 8.16..

ಭುವನವಿಧಾತೃತ್ವಂ ವಾ
ತ್ರಿಭುವನಮಾನ್ಯಂ ಪದಂ ತಥೈಂದ್ರಂ ವಾ .
ಅಪಿ ದಿಗಧೀಶತ್ವಂ ವಾ
ತ್ವತ್ಪದಸೇವಾಫಲಾನ್ನಾನ್ಯತ್ .. 8.17..

ಜಗತಃ ಸೃಷ್ಟಿಂ ಕುರ್ವ-
ನ್ನಪಿ ನನು ಭವದಾಜ್ಯೈವ ವಿಧಿರೀಶ ! .

ಲಭತೇ ಬಂಧಾನ್ಮುಕ್ತಿಂ
ಮನಸಾ ಸ್ಮೃತ್ವೈವ ತೇ ಪದಾಂಭೋಜಂ .. 8.18..

ಭುವನದುರಾಪಾನ್ ಭೋಗಾನ್
ಭುಂಜಾನೋಽಪ್ಯಥ ವಲಾರಿರಯಿ ನಾಕೇ .
ಅಧಿಗತಸಕಲಾರ್ಥೋಽಸೌ
ವೃಣುತೇ ತ್ವತ್ಪಾದಸೇವನೈಕರತಿಂ .. 8.19..

ತದ್ವದ್ಧನದಜಲೇಶ-
ಜ್ವಲನಯಮೋಗ್ರಾದಯೋಽಪಿ ದಿಕ್ಪಾಲಾಃ .
ಶಿರಸಿ ಕೃತಾಂಜಲಿಬಂಧಂ
ತ್ವತ್ಪದಸೇವಾಂ ಸದೈವಯಾಚಂತೇ .. 8.20..
ಇದಮಿಹ ಶೀಲಂ 1ಭವಿನಾಂ
ಯದಿಹ ಕಿಲಾವಾಪ್ತುಮೀಪ್ಸಿತಂ ಕಿಮಪಿ .

ಸೇವಂತೇ ಮುರವೈರಿಂ-
ಸ್ತತ್ಪ್ರಾಪ್ತೇರ್ಹೇತುಭೂತಮಯಿವಸ್ತು .. 8.21..
ಈಪ್ಸಿತಲಾಭೇ ತು ಪುನಃ
ಕ್ಷಣಮಪಿ ತನ್ನಾದ್ರಿಯಂತ ಇಹ ನೂನಂ .

ಚಿರಮಿಹ ವಾಂಛಿತಲಬ್ಧ್ಯೈ
ಸಂಸೇವಿತಮಪ್ಯತೀವಯತ್ನೇನ .. 8.22..

ಶಾಂತಪಿಪಾಸಃ ಕೂಪಂ
ಸಂಭೃತಜಠರಸ್ತಥಾತಿಥಿರ್ಗೇಹಂ1.
ಭಿಷಜಂ ಪರಿಹತರೋಗ-
ಸ್ತ್ಯಜತಿ ಧರಾಯಾಂ ನರೋಽತ್ರ ನಿಶ್ಶಂಕಂ .. 8.23..

1.ಅನ್ನದಾತುರ್ಗೃಹಂ .

ಧನಭುವಮಾಪ್ತದ್ರವಿಣೋ
ಲಬ್ಧಾಮ್ನಾಯಸ್ತಥಾ ಕಿಲಾಚಾರ್ಯಂ .

ಜಿತರಿಪುರಪಿ ರಣಭೂಮಿಂ
ಪ್ರೋಜ್ಝತಿ ಜಗತೀಹ ಮಾನವೋ ನೂನಂ .. 8.24..

ಋತ್ವಿಙ್ನಿಕರಸ್ತದ್ವದ್-

ಯಜಮಾನಂ ದತ್ತದಕ್ಷಿಣಂ ವಿಧಿವತ್ .

ದಾತಾರಂ ತ್ಯಜತಿ ದೃಢಂ

ಸಂಪೂರ್ಣಮನೋರಥಸ್ತಥೈವಾರ್ಥೀ .. 8.25..

ಲಬ್ಧಮರಂದಶ್ಚ ತಥಾ
ಮಧುಪಸಮೂಹಃ ಸರೋಜಿನೀಂ ತ್ಯಜತಿ .

ಮಧುರಫಲಾನ್ಯಥ ಭುಕ್ತ್ವಾ
ವಿಟಪಿನಮಪಿ ತದ್ವದೇವ ವಿಹಗತತಿಃ .. 8.26..
ಅಧ್ಯಾತ್ಮಜ್ಞಾನವಿಧೂ-

ತಾಖಿಲಮೋಹಸ್ತಥಾ ಕುತರ್ಕರತಿಂ .

ತ್ಯಜತಿ ಚ ಸಿದ್ಧೌಷಧಭಾಙ್-

1ಮಾರ್ಗಣಮಪಿ ವೀರುಧಾಮರಣ್ಯಭುವಾಂ .. 8.27..

1.ಅನ್ವೇಷಣಮಪಿ .

ವನಭುವಿ ಧಾವನ್ ಧಾವನ್
ವಿಧೃತಶರಾಸೇಷುರಚ್ಯುತ !ಪುಲಿಂದಃ .
ಮೃಗಮನು ಮೃಗಮದಲಾಭೇ
ತ್ಯಜತಿ ತದೇತಚ್ಚ ಸಾಹಸಂ ಸಹಸಾ .. 8.28..
ತಸ್ಮಾದ್ಭವಿನಃ ಸರ್ವೇ
ಜಗತಿ ಕಿಲಾಶ್ರಿತ್ಯ ವಾಂಛಿತಾವಾಪ್ತ್ಯೈ .

ತತ್ಪ್ರದಮಚ್ಯುತ !ವಸ್ತು
ತ್ಯಕ್ಷ್ಯಂತೀತಿ ಸ್ಫುಟಂ ತದಿಷ್ಟಾಪ್ತೌ .. 8.29..
1ತರ್ಹಿ ತ್ರಿದಿವದುರಾಪಾ-
ನಪಿ ಭೋಗಾನ್ ದಾತುಮತ್ರ ಕಾ ದಕ್ಷಾ .
ಇತಿ ಖಲು ವಿಚಾರ್ಯಮಾಣೇ
ತ್ವತ್ಪದಸೇವೈವ ಭೂತಲೇ ತ್ವೇಕಾ .. 8.30..
1.ಏವಂ ಸ್ಥಿತೇ .
ಅನಧಿಗತಾರ್ಥಾ ಮನುಜಾ
ವರದಭವತ್ಪಾದಸೇವಯಾಥ ತಯಾ .
ಅಧಿಗತಸಕಲಾರ್ಥಾಃ ಸ್ಯು-
ರ್ಲಕ್ಷ್ಮೀಜಾನೇ !ಭುವೀಹ ನಿಶ್ಶಂಕಂ .. 8.31..

ಅಧಿಗತಸಕಲಾರ್ಥಾಶ್ಚ
ದ್ರುಹಿಣವಲಾರಾತಿಮುಖ್ಯವಿಬುಧೇಂದ್ರಾಃ .
ಕಿಮಿಹ ಸ್ಪೃಹಯಂತಸ್ತ್ವತ್-

ಪದಭಜನಂ ಸಾರಸಾಕ್ಷ ! ರಚಯಂತಿ .. 8.32..

ತಾವಕಚರಣಸರೋಜ-

ದ್ವಂದ್ವನಿಷೇವಾಫಲಸ್ವರೂಪಾಣಾಂ .

ಸ್ವೀಯಾನಾಂ ಪದವೀನಾಂ
ನಿತ್ಯಂ ಪರಿರಕ್ಷಣಾರ್ಥಮಿತಿ ವಿದ್ಮಃ .. 8.33..
ತರ್ಹಿ ಜಗನ್ನಶ್ವರತಾಂ
ವಿಜ್ಞಾಯಾಶೇಷವಸ್ತುವಿಮುಖಾನಾಂ .

ಜನಯತಿ ಕಸ್ಮಾತ್ ಸಕ್ತಿಂ
ಯಮಿನಾಮಪಿ ತಾವಕಾಂಘ್ರಿಯುಗಸೇವಾ .. 8.34..
ಇತಿ ಖಲು ಭೂಯೋ ಭೂಯೋ
ಮನಸಾ ಸಮ್ಯಗ್ವಿಚಾರ್ಯಮಾಣೇ ತು .
ಭಾತಿ ಹಿ ಮೇ ಧಿಷಣಾಯಾಂ
ಪಂಕಜನಾಭೈವಮೇವ ವಾಚ್ಯಮಿತಿ .. 8.35..

ಅಸ್ತಿ ಸ್ಫುಟಮಿಹ ತಸ್ಯಾಂ
ಕಿಮಪಿ ಸುಖಂ ತ್ವತ್ಪದಾಬ್ಜಸೇವಾಯಾಂ .

ಅನುಪಮಮಕ್ಷುಬ್ಧತಮಂ
ಸ್ಥಿರಮಮಲಂ ತ್ವನುಭವೈಕವೇದ್ಯಮಹೋ .. 8.36..
ಜಗತಿ ವಿಭೋ !ವಿಜ್ಞಾತುಂ
ಯದಶಕ್ಯಂ ಕರಣಪಂಚಕೇನಾಪಿ .

ವಾಙ್ಮನಸಯೋರವಿಷಯೋ
ಜಯತಿ ಸುಖಂ ತತ್ ತವಾಂಘ್ರಿಭಜನಭವಂ .. 8.37..

ನಿರ್ಣೇತುಂ ತದ್ರೂಪಂ
ಶೇಕುರ್ನಾದ್ಯಾಪಿ ಹಂತ ಮುನಯೋಽಪಿ .

ಕಿಮುತ ಸುಮಂದಮನೀಷಾಃ
ಸ್ಯಾನಂದೂರೇಶ !ಮಾದೃಶಾ ಮನುಜಾಃ .. 8.38..
ಸಕೃದನುಭೂಯ ಚ ಸೌಖ್ಯಂ
ತತ್ ಪದಸೇವಾಭವಂ ತವೇಹ ವಿಭೋ ! .
ಕೋ ನು ವಿದಧ್ಯಾತ್ ಸಕ್ತಿಂ
ಜಡಮತಿರಪಿ ಲೌಕಿಕೇಷ್ವಯಿ ಸುಖೇಷು .. 8.39..
ವಿಷಯಸುಖೇಷು ನರಾಣಾಂ
ಸ್ಯಾನ್ನೂನಂ ತಾವದೇವ ಸುಖಬುದ್ಧಿಃ .
ಯಾವತ್ ತ್ವತ್ಪದಸೇವಾ-
ಭವಸೌಖ್ಯಂ ನಾಪ್ಯತೇ ನಿರಸ್ತತಮಃ .. 8.40..
ಯದ್ವನ್ಮೃಗತೃಷ್ಣಾಯಾಂ

ತೋಯಭ್ರಾಂತ್ಯಾ ಪ್ರಧಾವತೀಹ ಮೃಗಃ .
ತದ್ವದ್ವಿಷಯಸುಖೇಷು
ಭ್ರಮತಿ ಕಿಲಾಜ್ಞೋ ಜನಃ ಸುಖಭ್ರಾಂತ್ಯಾ .. 8.41..
ಕಿಂಚನ ಗುಳಸಮ್ಮಿಶ್ರಾಂ
ಗುಳಿಕಾಂ ಲೋಕೇಽತ್ರ ನಿಂಬಚೂರ್ಣಕೃತಾಂ .

ಮುಕ್ತ್ವಾ ಕಃ ಸುಖಮೀಯಾತ್
1ತದ್ವದಹೋ ಸುಖಮಪೀಹ ವಿಷಯಭವಂ .. 8.42..

1. ತಾದೃಶಗುಳಿಕಾಭೋಜನಸುಖವತ್ .

ಹಾಸ್ಯೋ ಯತ್ನೋ ಯದ್ವತ್
ಕಾಚಮಣೇರ್ಲಬ್ಧಯೇ ಹಿ ಮರ್ತ್ಯಾನಾಂ .

ತದ್ವದ್ವಿಷಯಸುಖಸ್ಯ
ಪ್ರಾಪ್ತ್ಯೈ ರಚಿತಃ ಸ್ಫುಟಂ ನೃಭಿರ್ಯತ್ನಃ .. 8.43..
ಸ್ತೋಕಸುಖಂ ಬಹುದುಃಖಂ
ಯಸ್ಮಾಲ್ಲೋಕೇ ವಿಭಾತಿ ವಿಷಯಸುಖಂ .

ದುಃಖದಮೇವೇತಿ ತತೋ
ವಿಜ್ಞೇಯಂ ತನ್ಮುಕುಂದ !ನಿಶ್ಶಂಕಂ .. 8.44..

ಕಿಂಚ ನ ಜಾಗರ್ತಿ ತಥಾ
ಕಿಮಪಿ ಸುಖಂ ತ್ರಿಷ್ವಪೀಶ!ಭುವನೇಷು .
ಯನ್ನ ಹಿ ದುಃಖವಿಮಿಶ್ರಂ
ತ್ವತ್ಪದಸೇವಾಸುಖಾದೃತೇ ವಿಮಲಾತ್ .. 8.45..

ತಸ್ಮಾತ್ ತ್ವತ್ಪದ್ಸೇವಾ-
ಜನ್ಯಸುಖಸ್ಯಾಂಶಲೇಶಮಪಿ ಲೋಕೇ .
ಪ್ರಾಪ್ತುಂ ದಕ್ಷಾಣಿ ಸ್ಯುಃ
ಕಥಮನ್ಯಾನ್ಯಂಬುಜೇಕ್ಷಣ!ಸುಖಾನಿ .. 8.46..

ಪ್ರಚಲತ್ತುಂಗತರಂಗ-
ಸ್ಯಾಂಭೋಧೇರಪಿ ಕದಾಚಿದಧ ತೋಯಂ .

1ಗಣಯೇನ್ನ ತು ಬತ ಸೀಮಾಂ
ತ್ವತ್ಪದಸೇವಾಭವಸ್ಯ ಸೌಖ್ಯಸ್ಯ .. 8.47..
1.ಪರಿಚ್ಛಿಂದ್ಯಾತ್ .

ಗಣಯೇದಪಿ 1ಪುರಟಾನಾಂ
ರಾಶೀನ್ ಹೇಮಾಚಲಸ್ಥಿತಾನಮಿತಾನ್ .

ಜಗತಿ ತಥಾಪಿ ನ ಸೀಮಾಂ

ಶರ್ಮತತೇಸ್ತಾವಕಾಂಘ್ರಿಭಜನಭುವಃ .. 8.48..
2.ಸುವರ್ಣಾನಾಂ .

ಕಿಂ ಬಹುನಾ ಸಿದ್ಧಾಂತಾಃ
ಸರ್ವೇ ಯಾಂತ್ಯೇವ ಪೂರ್ವಪಕ್ಷತ್ವಂ .

ಪದಭಜನಾತ್ಮಕ ಏಕ-
ಸ್ತವ ಭಗವನ್ ! ಶಿಷ್ಯತೇ ಹಿ ರಾದ್ಧಾಂತಃ .. 8.49..
ಕಿಂಚ ಜಗತ್ತ್ರಯಪಾಪ-

ವ್ಯೂಹಚ್ಛೇದೇ ಕಿಲಾ1ಸ್ಯ ವೈದಗ್ಧ್ಯಂ .

ಪ್ರಥಯತಿ ಜಹ್ನೋಸ್ತನಯೈ-
ವೋದ್ಭೂತಾ ನನು ಪದಾಜಯುಗಲಾತ್ ತೇ .. 8.50..
1.ಪದಭಜನಸ್ಯ .
ಪ್ರಭವತಿ ವಕ್ತುಂ ಕೋ ವಾ
ಮಾಹಾತ್ಮ್ಯಂ ಜಗತಿ ಜಹ್ನುತನಯಾಯಾಃ .
ವಹತೇ ಯಾಂ ನನು ಶಿರಸಾ
ಸಾದರಮದ್ಯಾಪಿ ಪಾರ್ವತೀಶೋಽಪಿ .. 8.51..

ಶ್ರವಣಂ ದರ್ಶನಮಾತ್ರಂ
ಯಸ್ಯಾಃ ಪಾಪಾನಿ ಹಂತಿ ಸಕಲಾನಿ .

ಕಿಮುತ ವಿಭೋ ! 1ತತ್ರ ಕೃತಂ
ಮಜ್ಜನಮಥವಾ ತದಂಭಸಾಂ ಪಾನಂ .. 8.52..

1. ಗಂಗಾಯಾಂ .

ತಸ್ಯಾಸ್ತುಂಗತರಂಗೋ-
ಲ್ಲುಠನಸಮುದ್ಭೂತ ಕಲಕಲಾರಾವಂ .

ಶ್ರುತ್ವಾ ಭೃಶತರಭೀತ್ಯಾ
ಧಾವತಿ ಪಾಪಂ ನ ಕಾಸ್ವಹೋ ದಿಕ್ಷು .. 8.53..
ಕ್ಷುದ್ರತರೈನಸ್ಕಾನಾಂ
ಪಾತಕಹಾರೀಣಿ ಸಂತಿ ತೀರ್ಥಾನಿ .

ನಿಷ್ಕೃತಿನಿವಹೈರಪ್ಯಘ-

ಮನಿವಾರ್ಯಂ ಹರತಿ ದೇವ ! ಗಂಗೇಯಂ .. 8.54..

1ಯನ್ನಾಮಾಕ್ಷರಮಾದ್ಯಂ
ಶ್ರುತ್ವಾ 2ಕಲಯಂತಿ ಕರ್ಣಯೋಃ ಪಾಣಿಂ .

ತೀರ್ಥಾನ್ಯನ್ಯಾನೀದೃ3ಕ್-

ಪಾತಕಿಲಾಭೋ ಮಹೋತ್ಸವೋ ಯಸ್ಯಾಃ .. 8.55..

1.ಯಸ್ಯಪಾತಕಿನೋ ನಾಮಘಟಕಮಕ್ಷರಂ . 2.ಪಾತಕಸಂಕ್ರಮಭಯಾದಿತಿಭಾವಃ
.

3.ಈದೃಗ್ ಅನ್ಯತೀರ್ಥೋದ್ವೇಜಕನಾಮಧೇಯೋಯಃ ಪಾತಕೀ ತಸ್ಯ ಲಾಭಃ .
ಅಧ್ವರದಾನಾದಿಭಿರ-
ಪ್ಯನಿವಾರ್ಯಂ ರೋಗಮೀಶ!ಪಾಪಮಯಂ .

ಸಹಸಾ ದೂರೀಕರ್ತುಂ
ವಿಲಸತಿ ಪರಮಂ ಹಿ ಭೇಷಜಂ ಗಂಗಾ .. 8.56..
ಪಾಯಂ ಪಾಯಂ ತೋಯಂ
ಗಂಗಾಯಾಯಾವದಿಚ್ಛಮಿಹಯೇ ತು .
ಜಾಯಂತೇ ಗತತಾಪಾ-
ಸ್ತದ್ಭಾಗ್ಯಂ ಕೋ ಭವೇತ್ ಪಟುರ್ವಕ್ತುಂ .. 8.57..

ತಾಪತ್ರಯಮಭಿಹಂತುಂ
ಲೋಕಸ್ಯಾತ್ಮಾನಮಾಶ್ರಿತಸ್ಯ ಪರಂ .

ಮನ್ಯೇ ಗಂಗಾ ಜಾತಾ
ನಾಮ್ನೇಯಂ 1ತ್ರಿಪಥಗೇತಿ ವಿಶ್ವಗುರೋ !.. 8.58..
1. ತ್ರಿಪಥೇನ ಆಧ್ಯಾತ್ಮಿಕಾಧಿಭೌತಿಕಾಧಿದೈವಿಕರೂಪತಾಪತ್ರಯಹನನಾನುಕೂಲೇನ
ಮಾರ್ಗತ್ರಯೇಣ ಗಚ್ಛತೀತ್ಯೇವಂ ತ್ರಿಪಥಗಾನಾಮನಿರ್ವಚನಮುತ್ಪ್ರೇಕ್ಷ್ಯತೇ .
ಸಂಸೇವ್ಯೇಹ ಶರೀರೀ
ಭಾಗ್ಯಾದ್ಭಾಗೀರಥೀಂ ಹತಾಘೌಘಾಂ .

ದೇವತ್ವಂ ದಿವಿ ಲಬ್ಧ್ವಾ
ಭವಿತಾ 1ಭಾಗೀರಥೀ ನನು ಸುಧಾಯಾಂ .. 8.59..

1. ಯಥಾಕ್ರತುನ್ಯಾಯೇನ ಸೇವ್ಯಾಭಿನ್ನಃ, ಅಥ ಚ (ಸುಧಾಯಾಂ) ಭಾಗೀ ಅಂಶೀ
ರಥೀ .
ರಥವಾಂಶ್ಚ .
ತನುರಿವ ಸಾ ವಿಶ್ವಸೃಜೋ
ಭಾತಿ ಭೃಶಂ 1ಸರ್ವತೋಮುಖವತೀ ಚ .

ವಹತಿ ತಥೈವ ಸರಾಗಾಂ
ಶ್ರೀನಾಥ! 2ಸರಸ್ವತೀಂ ಚ ಮುರವೈರಿನ್ .. 8.60..

1.ಜಲವತೀಂ ಸರ್ವತ ಆನನವತೀಂ ಚ . 2.ನದೀಂ ವಾಗ್ದೇವೀಂ ಚ .

ವಿಂದತಿ ನರಕೇ ಪಾಪೀ
ನಾನಾರೂಪಂ ಶ್ರಮಂ ನ ವೈ ಪಾಪಂ .

ಲಭತೇ ಗಂಗಾಯಾಂ ತು

ಶ್ರಮಮತುಲಂ ಪಾಪಮೇವ ನ ತು ಪಾಪೀ .. 8.61..
ದಂಡಯತೀಹ ಕೃತಾಂತೋ
ನರಕೇ ಖಲು ಪಾಪಿನಂ ವಿಧೂತದಯಂ .

ನಿರ್ಮುಚ್ಯಾಘಿನಮಘತೋ
ದಂಡಯತೀಹಾಘಮೇವ ಸುರತಟಿನೀ .. 8.62..
ಸಕುತುಕಮಹಹ ಲುಠಂತ-
ಸ್ತದ್ವೀಚೀತತಿಷು ಮಾನವಾಃ ಕೇ ಕೇ .
ಲುಠನೈರ್ನರಕೇ ರಹಿತಾ
ಭಗವನ್ !ನೋ ಯಾಂತಿಮೋದಮನವದ್ಯಂ .. 8.63..

ಹಂತ ವಿಮಾನಾರೂಢಾ-
ನಾಯಾತೋ ವೀಕ್ಷ್ಯ ಪಾಪಿನೋ ನಾಕೇ .
1ತತ್ಸಂಪರ್ಕಾದ್ದೇವಾ
ಅಪಿ ಮೂರ್ಧ್ನಾ ಸನ್ನಮಂತಿ ಹಿ 2ವಿಮಾನಾಃ .. 8.64..
1. ಗಂಗಾಸಂಪರ್ಕಾತ್ . 2.ನಿರಹಂಕಾರಾಃ .
ಅಘಿನಾಂ ಸುಕೃತವತಾಂ ಚ
ಸ್ಯಾನ್ನೂನಂ ತಾವದೇವ ನನು ಭೇದಃ .
ಯಾವಜ್ಜಹ್ನುಸುತಾಯಾಃ
ಸಲಿಲೇನ ಕ್ಷಾಲ್ಯತೇ ನಿಜಂ ನ ವಪುಃ .. 8.65..
ಸದ್ಭಿರ್ಗರ್ಹಿತಮವನೌ
ದರ್ಶನಮಪಿ ಪಾಪಿನಾಂ ಯೇಷಾಂ .

ಅನುಷಂಗಾದ್ಗಂಗಾಯಾ-
ಸ್ತೇಽಪಿ ಭವಂತ್ಯತಿಥಯೋ 1ನಿಲಿಂಪಪುರೇ .. 8.66..
1.ದೇವನಗರೇ .
ಯಾಮ್ಯಭಟೋತ್ಸಾಹೋ ವಾ
ತದ್ವತ್ ಕೋಲಾಹಲಶ್ಚ ತನ್ನಗರೇ .
ಯಾತೋ ವಿಲಯಂ ಸಹಸಾ
ಯಾವದ್ಗಂಗಾ ಮಹೀತಲಂ ಪ್ರಾಪ್ತಾ .. 8.67..
ಸುಮನಃಸೌರಭ1ಹರಣ-

ಪ್ರೋದ್ಭೂತೋದ್ವೇಲಪಾತಕೋಽಪಿ ಪರಂ .

ಅನುಷಂಗಾಜ್ಜಹ್ನುಭುವ-

ಸ್ತ್ರಿಭುವನಮನಿಶಂ ಪುನಾತಿ ಪವಮಾನಃ .. 8.68..
1.ಹರಣೇತಿ -ಚೋರಣೇತ್ಯರ್ಥಃ .

ಕೃತ್ವಾ ಪೂತಾನ್ ಕೃತ್ಸ್ನಾನ್
ಪಾತಕಿನಃ ಪುನರಪೀಹ ತಾನ್ ಲಿಪ್ಸುಃ .
ಮನ್ಯೇ ಮಾರ್ಗಯತೀಯಂ
ಸುರತಟಿನೀ ಗಿರಿಶಮೌಲಿಮಧಿರುಹ್ಯ .. 8.69..
ಭರಿತಕ್ಷಾರಜಲಂ ತಂ
ಸ್ವೀಕೃತ್ಯಾಂಭೋನಿಧಿಂ ಸ್ವಭರ್ತೃತಯಾ .
ಹೇಯಮಪೇಯಮಪೀಯಂ
ಕಲಯತಿ ತೀರ್ಥಾವತಂಸಮಿಹ ಲೋಕೇ .. 8.70..
ಅಗ್ರ್ಯಗಿರೋಽಪ್ಯನುಭಾವಂ
ಗಂಗಾಯಾಃ ವಕ್ತುಮುದ್ಯತಾಃ ಕವಯಃ .
1ವ್ಯಗ್ರತರತ್ವಂ ವಚಸಿ
ಸ್ಫುಟಮನಘ!ಪ್ರಾಪ್ನುವಂತಿ ನೋ ಕೇ ಕೇ .. 8.71..
1.ಆಕುಲತರತ್ವಂ .

ಗಂಗಾವರ್ಣನಲೋಲೈಃ
ಕವಿತಿಲಕೈರತಿಶಯೋಕ್ತಿರಿಹ ಲೋಕೇ .
ಕರುಣಾನಿಧೇ !ಪ್ರಯುಕ್ತಾ
ಭವತಿ ಹಿ ನಿಸ್ಸಂಶಯಂ ಸ್ವಭಾವೋಕ್ತಿಃ .. 8.72..
ಸಾದೃಶ್ಯಾನುಪಪತ್ತೇ-
ಸ್ತಸ್ಯಾಃ ಕೇನಾಪಿ ವಸ್ತುನಾ ಲೋಕೇ .
ಉಪಮಾನಾಭಾವವಶಾದ್-

ವಾಚ್ಯೋ ನೂನಂ ತ್ವನನ್ವಯಃ ಕವಿಭಿಃ .. 8.73..
ನಿಜರಸನಾಗ್ರಾತ್ ಕವಿಭಿ-

ರ್ಜ್ಞಾತುಂ ಸಂಪ್ರೇಷಿತೇವ ಗುಣಮಸ್ಯಾಃ .
ಮನ್ಯೇ 1ಸರಸ್ವತೀ ಸಾ
ಶ್ಲಿಷ್ಯತಿ ಗಂಗಾಂ 2ಸರಸ್ವತೀಭೂಯ .. 8.74..

1.ವಾಗ್ದೇವೀ . 2.ನದೀವಿಶೇಷೀಭೂಯ .

ಧೀರಸಮೀರೋದ್ಧೂತ-
ಸ್ವಚ್ಛಸುಶೀತಾಂಬುಶೀಕರೋಪೇತಂ .

ತೀರಂ ಗಾಂಗಂ ಶ್ರಿತ್ವಾ
ಸ್ವರ್ವಾಸೇಽಪಿ ಸ್ಪೃಹಾಂ ನ ಕಸ್ತ್ಯಜತಿ .. 8.75..

ತರವಸ್ತತ್ತೀರಭವಾಃ
ಪವನಚಲೈರ್ಮೃದುತಲೈಃ ಸ್ವಪರ್ಣಾಗ್ರೈಃ .

ರಚಯಂತಿ ವೀಜನವಿಧಿಂ
ಯೇಽಸ್ಯಾಸ್ತೇ ನೂನಮೀಶ!ಧನ್ಯತಮಾಃ .. 8.76..
ಲಸತಾಂ ಗಂಗಾಸಲಿಲೇ
ಸರಸಿರುಹಾಣಾಂ ಮಿಷೇಣ ಸುರಸುದೃಶಾಂ .

ಪಶ್ಯಂತೀನಾಮೇನಾಂ
ದೃಶ್ಯಂತೇ ಬಿಂಬಿತಾನಿ ವದನಾನಿ .. 8.77..

ಚಿತ್ರಂ 1ಭಂಗವತೀ ಸಾ
ತನುತೇ ಸಂಶ್ರಿತಮ2ಭಂಗಸುಖಪೂರ್ಣಂ .

3ಜಲಮಯ್ಯಪ್ಯಥ ನೄಣಾ-
ಮಜ್ಞಾನಂ ಹರತಿ ನಿಸ್ತುಲಂ ಸಹಸಾ .. 8.78..
1. ತರಂಗವತೀ ಅಪಾಯವತೀ ಚ . 2.ಅನಪಾಯಿಸೌಖ್ಯಭರಿತಂ .

3.ಜಲಶಬ್ದೋ ಜಡೇ ಪಯಸಿ ಚ .

ಮನುಜೈರ್ಮುಕ್ತಿಕರೀತಿ
ಸ್ವನದೀತಿ ಸುರೈಸ್ತ್ವದಂಗಜೇತಿ ವರೈಃ .
ಶಂ ತನುತಾಮಿತಿ ಮುನಿಭಿಃ
ಶಂತನುದಾಯಿತಾ ಪ್ರಕೀರ್ತಿತಾ ಸೇಯಂ .. 8.79..

ಶಿಶುಶಶಿಚೂಡಾಂ ಸ್ವಕರೈಃ
ಕುಂಭಾಂಭೋಜೇ ವರಾಭಯೇ ದಧತೀಂ .

ಶುಭ್ರಾಂ ಶುಭ್ರಾಭರಣಾಂ
ಸಿತಮಕರಸ್ಥಾಂ ಸ್ಮರಂತಿ ತಾಂ ಕೃತಿನಃ .. 8.80..
ಇಯಮಪಿಮಕರಂದತ್ವಂ
ಪ್ರಾಪ್ತಾ ಯತ್ರಾಂಘ್ರಿಪಂಕಜೇ ಭವತಃ .
ಗಂಗಾ ಸಕಲಾಘಹರಾ
ತಸ್ಯ ನಿಷೇವಾ ಕಥಂ ನೃಣಾಂ ನ ಸ್ಯಾತ್ .. 8.81..

ತಸ್ಮಾತ್ ಕಾರ್ಯೋಯತ್ನೋ
ಜಗತಿ ಸಮಸ್ತೈಃ ಶುಭೇಚ್ಛುಭಿರ್ಮನುಜೈಃ .
ತಾವಕಚರಣಸರೋಜ-

ದ್ವಂದ್ವನಿಷೇವಾಪ್ತಯೇ ಹಿ ನಿಶ್ಶಂಕಂ .. 8.82..

ಅಥ ಕಥಯಾಮ್ಯಯಿ ಭಗವನ್ !

ಪದಯುಗಸೇವಾವಿಧಿಂ ತವೇಹ ಮುದಾ .
ಸಕಲಸುರಾಸುರಮರ್ತ್ಯ-
ಪ್ರಣತಪದಾಂಭೋರುಹಸ್ಯ ತವ ಕೃಪಯಾ .. 8.83..

ವಪುಷಾ ವಚಸಾ ಮನಸೇ-
ತ್ಯೇವಂ ಭವತಿ ತ್ರಿಧಾ ಚರಣಸೇವಾ .
ಉತ್ಕರ್ಷಮಾಸು ಚ ತಿಸೃ-
ಷ್ವೀಶ!ವದಂತ್ಯುತ್ತರೋತ್ತರಂ ಮುನಯಃ .. 8.84..
ಶಿರಸಾ ತವ ಪದಯುಗಲಾ-
ನ್ನಿಸ್ಸೃತಮಥ ತೀರ್ಥತೀರ್ಥಮಜ! ತೋಯಂ .

ಸಕಲವಿಧಾಂಹಃಕ್ಷತಯೇ
ಸಂತತಮಖಿಲೇಶ !ಧಾರಯೇನ್ಮನುಜಃ .. 8.85..
ತದಿದಂ ಸಂಪ್ರೋಕ್ಷ್ಯ ಪುನಃ
ಸರ್ವಾಂಗೇಷ್ವಪಿ ಪುಮಾನಸೌ ಸಲಿಲಂ .

ಸ್ವತನುಸ್ಥಿತಮಿಹ ಪಾಪಂ
ಸರ್ವೇ ವಿದ್ರಾವಯೇದಶೇಷಗುರೋ !.. 8.86..
ತದ್ವತ್ ತ್ವತ್ಪದಕಮಲ-

ದ್ವಯವರಿವಸ್ಯಾರ್ಹಮಾದರಾನ್ನಿತ್ಯಂ .

ಸುರಭಿಲಕುಸುಮಕದಂಬಕ-
ಮವಚಿತ್ಯಾರಾತ್ ತವೋಪದೀಕುರ್ಯಾತ್ .. 8.87..

ಭವದಂಘ್ರಿವ್ಯತಿಕರತೋ
ಧನ್ಯತಮೈಸ್ತುಲಸಿಕಾದಲೈರ್ನಿತರಾಂ .

ನಿಚಿತಾಯಾಂ ಚಿರಮವನೌ
ವಿಲುಠೇತ್ ಪುಲಕೀ ಸಬಾಷ್ಪನೇತ್ರಶ್ಚ .. 8.88..
ತಾವಕಚರಣಸರೋಜ-

ದ್ವಂದ್ವಸಮಾಲೋಕನೇನ ನನು ಪರಮಂ .

ಸಾಫಲ್ಯಂ ವರದ !ದೃಶೋ-
ರ್ಲಕ್ಷ್ಮೀನಾಥಾರ್ಜಯೇದಯಂಮನುಜಃ .. 8.89..
ಪದಯುಗವಿಗಲತ್ತುಲಸೀ-
ದಲನಿಚಯಾಘ್ರಾಣತಸ್ತವಾಜಸ್ರಂ .

ಧನ್ಯತಮಾಮಘವೈರಿನ್ !

ಮನುಜೋಽಯಂ ನಾಸಿಕಾಂ ತಥಾ ಕಲಯೇತ್ .. 8.90..

ದೋರ್ಭ್ಯಾಮಂಜಲಿವಂಧಂ
ಕಲಯೇತ್ ತದ್ವತ್ ತವಾಂಘ್ರಿಸರಸಿಜಯೋಃ .
ಹರತಿ ಹಿ ನಿಶ್ಶಂಕಂಯೋ (FN ಯೋ -ಅಂಜಲಿಬಂಧಃ)
ಬಂಧಮಶೇಷಂ ರಮಾಪತೇ !ಭವಿನಾಂ .. 8.91..

ಅಘಹರ!ವಚಸಾ ಚ ತಥಾ
ಸೇವಾಂ ರಚಯೇನ್ಮುಕುಂದ !ಪದಯೋಸ್ತೇ .
ಸಕಲಪರೀತಾಪೌಘ-

ಕ್ಷತಯೇ ಮರ್ತ್ಯೋಽಯಮಾದರಾನ್ನಿತ್ಯಂ .. 8.92..

ಪ್ರಥಯತಿ ವಾಗೇಕೈವ
ಸ್ಫುಟಮಿಹ ಭೇದಂ ನರಸ್ಯ ತಿರ್ಯಗ್ಭ್ಯಃ .
ಕ್ವ ನು ವಿನಿಯೋಜ್ಯಾ ಸಾ ಚ
ಶ್ರೀರಮಣ!ವಿನಾ ತವಾಂಘ್ರಿಸೇವಾಯಾಃ .. 8.93..
ದ್ರವಿಣಮದೋನ್ಮತ್ತಾನಾ-
ಮಸತಾಂ ಪ್ರೀತ್ಯೈ ವಚೋಭಿರಲಮುದಿತೈಃ .
ಮನುಜೇನ ಕಂಠಶೋಷಾ-
ದಪರಂ ಕಿಂ ಫಲಮಿಹಾಪ್ಯತೇ ಭೂಮೌ .. 8.94..
ತಸ್ಮಾನ್ನೈಗಮ1ವಚಸಾಂ
ಮಾಲಿಕಯಾ ಮುಖರಿತಾಸ್ಯ ಇಹ ಮನುಜಃ .
ಚರಣಸರೋರುಹಯೋಸ್ತೇ
ಸೇವಾಂ ಕಲಯೇದಮೇಯಸುಖದಾತ್ರೀಂ .. 8.95..

1.ವೈದಿಕವಾಚಾಂ .

ಯದ್ಯಧಿಕಾರೋ ನ ಸ್ಯಾತ್
1ತತ್ರ ತು ಪೌರಾಣಿಕೈರ್ನುತಿವಚೋಭಿಃ .
ಅಥವಾ ಕೇವಲವಚನೈಃ
ಪ್ರಣತಿಪರೈಸ್ತವ ನಿಷೇವ್ಯಮಜ !ಚರಣಂ .. 8.96..

1.ವೈದಿಕವಚಸ್ಸು .
ಮನಸಾಪ್ಯಜಿತ ! ಶರೀರೀ
ತವ ಚರಣಸರೋಜಯೋಸ್ತಥಾ ಸೇವಾಂ .

ಸುದೃಢತರೇಣ ವಿಧ್ಯಾತ್
ಸರ್ವವರಿಷ್ಠಾಮಶೇಷಲೋಕಗುರೋ !.. 8.97..
ನ ಚಲತಿ ಕರಣಸಮೂಹೋ
ಯಸ್ಯ ವ್ಯಾಪಾರಮಂತರಾ ಲೋಕೇ .
ಮನಸಾ ತೇನೈವ ಕೃತಾ
ತವ ಪದಸೇವಾ ರಮೇಶ !ಮುಖ್ಯತಮಾ .. 8.98..
ತಸ್ಮಾದ್ವಿಷಯಸಮೂಹಾತ್
ಸಹಸೇದಂ ಸನ್ನಿವರ್ತ್ತ್ಯ ನನು ಹೃದಯಂ .

ಪಂಕಜನಾಭ! ತವಾಂಘ್ರಿ-
ದ್ವಂದ್ವನಿಷೇವಾರತಂ ಸದಾ ಕಲಯೇತ್ .. 8.99..

ಕರಣತ್ತ್ರಿತಯೇನೈವಂ
ಪದಕಮಲಂ ತೇ ನಿಷೇವತೇಯೋ ವಾ .
ಇಹ ಚ ಪರತ್ರ ಚ ಸೋಽಯಂ
ಶರ್ಮ ಪರಂ ಪ್ರಾಪ್ನುಯಾದಸಂದಿಗ್ಧಂ .. 8.100..

ಇತಿ ಸ್ವಾತಿಶ್ರೀರಾಮವರ್ಮವಂಚಿಮಹಾರಾಜವಿರಚಿತಾಯಾಂ
ಭಕ್ತಿಮಂಜರ್ಯಾಂ ಅಷ್ಟಮಶತಕಂ .

ಅಥ ನವಮಶತಕಂ .

ಸ್ಯಾನಂದೂರಾಧೀಶ!ವಕ್ಷ್ಯಾಮ್ಯಥಾಹಂ
ಭಾಗ್ಯಪ್ರಾಪ್ಯಾಂ ತಾವಕೀನಾರ್ಚನಾಖ್ಯಾಂ .

ಭಕ್ತಿಂ ಸದ್ಯಃ ಪಂಚಮೀ ಕೈಟಭಾರೇ !
ವಿಶ್ವೋತ್ಕೃಷ್ಟಾಂ ನಾಥ!ಸರ್ವಾರ್ಥದಾತ್ರೀಂ .. 9.1..

ಕ್ವಾಹಂ ಶೌರೇ !ಮಂದಬುದ್ಧಿರ್ನಿಕಾಮಂ
ಕ್ವಾಸೌ ಭೂಮಾ ತಾವಕೀನಾರ್ಚನಸ್ಯ . (FN ಭೂಮಾ -ಮಹಿಮಾ)
ದೇವಾಥಾಪಿ ಪ್ರೇರಯೇತ್ ತ್ವತ್ಕೃಪಾ ಮೇ
ವಾಣೀಂ ಯದ್ವತ್ ತದ್ವದೇತಾಂ ಬ್ರವೀಮಿ .. 9.2.. (FN ಏತಾಂ -ಭಕ್ತಿಂ)
ದೇವಾಃ ಸೇಂದ್ರಾಸ್ತಾಪಸಾಸ್ತ್ಯಕ್ತಮೋಹಾ
ಯದ್ವೈ ನಿತ್ಯಂ ಪ್ರಾರ್ಥಯಂತೇ ನಿಕಾಮಂ .

ತಸ್ಮಾಲ್ಲಕ್ಷ್ಮೀನಾಯಕಾಭ್ಯರ್ಚನಾತ್ ತೇ
ಕೋಽನ್ಯೋ ಲಾಭಃ ಕೇಶವಾಸ್ತೇ ವರೀಯಾನ್ .. 9.3..

ತಸ್ಮಾತ್ ಸಂಪ್ರಾಪ್ಯೇಹ ದೇಹೀ ನರತ್ವಂ
ತತ್ರಾಪ್ಯಂಭೋಜಾಕ್ಷ !ಮುಖ್ಯಂ ದ್ವಿಜತ್ವಂ .

ಯೋ ವಾ ಧತ್ತೇ ನಿತ್ಯಮಾರಾಧನೇ ತೇ
ವಾಂಛಾಂ ಸೋಽಯಂ ಧನ್ಯಧನ್ಯೋಽತ್ರ ನೂನಂ .. 9.4..

ಜನ್ಮನ್ಯದ್ಧಾ ಪಾಣಯೋ ವೈ ಪರಸ್ಮಿನ್ (FN ಪರಸ್ಮಿನ್ - ಅನ್ಯಸ್ಮಿನ್ ಅತೀತೇ
ಇತ್ಯರ್ಥಃ)
ಯೇಷಾಂ ಪೂಜಾಂ ಚಕ್ರಿರೇ ನ ತ್ವದೀಯಾಂ .

ಜಾಯಂತೇ ತೇ ಚಕ್ರವರ್ತ್ಯೇಕಯೋಗ್ಯೈ-
ಶ್ಚಿಹ್ನೈರ್ಭಾಸ್ವತ್ಪಾಣಿಪದ್ಮಾಃ ಕಥಂ ವಾ .. 9.5..

ಕಿಂಚ ಶ್ರೀಮನ್ !ಸಾರ್ಥಕತ್ವಂ ಹಿ ಪಾಣೇ-
ರ್ಮರ್ತ್ಯೋಽಯಂ ತೇ ಪ್ರಾಪ್ನುಯಾತ್ ಪೂಜಯೈವ .

ನೋ ಚೇದುಚ್ಚೈರ್ಜೃಂಭಿತಾನಾಂ ತರೂಣಾಂ
ಶಾಖಾಭ್ಯಃ ಕಸ್ತಸ್ಯ ಜಾಗರ್ತಿ ಭೇದಃ .. 9.6.. (FN ಕಃ -ಪಾಣೇಃ)
ತ್ವಾಮಾರಾಧ್ಯ ಶ್ರೀಪತೇ!ವಿಶ್ವನಾಥಂ
ಪ್ರೀತಿಂ ಲಬ್ಧುಂ ಶಕ್ನುಯಾದತ್ರ ಕಸ್ತೇ .
ಕಿಂತು 1ಸ್ಫೂರ್ಜದ್ಭಕ್ತವಾತ್ಸಲ್ಯಭಾವಾದ್-

2ಗೃಹ್ಣೀಷೇಽ3ರ್ಚಾಮಲ್ಪಿಕಾಮಪ್ಯನಲ್ಪಾಂ .. 9.7..

1.ಸ್ಫೂರ್ಜದ್ಭಕ್ತೇಷು ವಾತ್ಸಲ್ಯಂ ಯಸ್ಯ ತಸ್ಯ ಭಾವಾತ್ . 2. ಗಣಯಸೀತ್ಯರ್ಥಃ,

3.ಪೂಜಾಂ .

ನಾಲಂಕಾರೋ ಲೇಪನಂ ನೋ ನಿವೇದ್ಯಂ
ನೋ ವಾ ನೂನಂ ಗೀತವಾದಿತ್ರಘೋಷಃ .
ಸಂಪ್ರೀತ್ಯೈ ಸ್ಯಾದಂಗ ! ತೇ ಭಕ್ತಿದತ್ತಂ
ಯತ್ ಕಿಂಚಿತ್ ತ್ವಂ ಮನ್ಯಸೇ ವಸ್ತು ಪೂರ್ಣಂ .. 9.8..

ಕಿಂ ಮಾರ್ತ್ತಂಡಸ್ತೇಜಸಾಮೇಕಧಾಮ
ಪ್ರೀತೋ ನಾಸ್ತೇ ದೀಪನೀರಾಜನಾಭಿಃ .
ಸಿಂಧುಸ್ತದ್ವಚ್ಚಾರ್ಪಿತೈಃ ಸ್ನಾನಕಾಲೇ
ರತ್ನೈಸ್ತುಷ್ಯೇತ್ ಕಿಂ ನ ರತ್ನಾಕರೋಽಪಿ .. 9.9..

ಶ್ರೀಮಂಸ್ತದ್ವಲ್ಲೋಕಪಾಲೈರಶೇಷೈ-
ರಪ್ಯತ್ಯರ್ಥೇ ಪೂಜಿತಸ್ತ್ವಂ ಮುರಾರೇ ! .
ಪೂಜಾಯಾಮಪ್ಯಸ್ಮದಾದ್ಯೈಃ ಕೃತಾಯಾ-
ಮಜ್ಞೈರ್ನಿತ್ಯಂ ತುಷ್ಯಸಿ ಹ್ಯಸ್ತಶಂಕಂ .. 9.10..

ತಸ್ಮಾದ್ಯಾವಚ್ಛಕ್ತಿ ಮರ್ತ್ಯೈರಶೇಷೈಃ
ಪೂಜಾಯಾಂ ತೇ ಪೂಜಿತಸ್ಯಾಖಿಲೇಶೈಃ .
ದ್ರಾಗಾಲಮ್ವ್ಯಂ ಜಾಗರೂಕತ್ವಮದ್ಧಾ
ನಿತ್ಯಂ ಶ್ರೇಯೋಲಿಪ್ಸುಭಿಃ ಶಾರ್ಙ್ಗಪಾಣೇ!.. 9.11..
ಲಕ್ಷ್ಮೀಜಾನೇ!ವಕ್ತುಮದ್ಯಾರಭೇಽಹಂ
ಕಿಂಚಿತ್ ಪಾಥೋಜಾಕ್ಷ!ಪೂಜಾವಿಧಿಂ ತೇ .
ಭಕ್ತೋತ್ತಂಸಾಯೋದ್ಧವಾಯೋಪದಿಷ್ಟಂ
ಕಾರುಣ್ಯಾಂಭೋರಾಶಿನಾಹೋ ತ್ವಯೈವ .. 9.12..

ತ್ವತ್ಪೂಜಾಯಾಂ ಲೋಲುಪೋಽಥ ದ್ವಿಜನ್ಮಾ

ಮರ್ತ್ಯೋ ಲೋಕೇ ಸ್ವೀಯಶಾಖಾನುಸಾರಾತ್ .

ಯುಕ್ತೇ ಕಾಲೇ ತೂಪನೀತೋ ಮುಹೂರ್ತ್ತೇ
ಬ್ರಾಹ್ಮೇ ತು ಸ್ಯಾದುತ್ಥಿತಃ ಶಾರ್ಙ್ಗಪಾಣೇ!.. 9.13..
ಕೃತ್ವಾ ಪಶ್ಚಾದ್ದಂತಸಂಕ್ಷಾಲನಾದ್ಯಂ
ಗೃಹ್ಣನ್ಮೃತ್ಸ್ನಾಂ ವೈದಿಕೈಸ್ತಾಂತ್ರಿಕೈಶ್ಚ .
ಮಂತ್ರೈಃ ಕೃತ್ವಾ ಪ್ರೋಕ್ಷಣಾದೀನಿ ಸಮ್ಯಕ್
ಸ್ನಾತಃ ಸಂಧ್ಯಾವಂದನಾದೀನಿ ಕುರ್ಯಾತ್ .. 9.14..

ಭೂಯೋ ವಿಷ್ಣುಂ ಪೂಜಯಾಮೀತಿ ಕೃತ್ವಾ
ಸಂಕಲ್ಪಂ ತೇ ಪ್ರಾರಭೇತಾಂಗ !ಪೂಜಾಂ .

ಸಂಪ್ರಾಪ್ಯಾರಾದ್ದೇವಗೇಹಂ ಚ ಪೂಜಾ-
ಸಂಭಾರಾಂಸ್ತೇ ಸಾಧು ಸಂಭೃತ್ಯ ಮರ್ತ್ಯಃ .. 9.15..
ಶೈಲೀ ತದ್ವದ್ದಾರುರೂಪಾ ಚ ಲೌಹೀ
1ಲೇಪ್ಯಾ ಲೇಖ್ಯಾ ಸೈಕತೀ ಹೃನ್ಮಯೀ ಚ .

ದೈತ್ಯಾರಾತೇ ! ರತ್ನಮಯ್ಯಪ್ಯಥೈವಂ
ಹ್ಯಷ್ಟಾಸ್ವದ್ಧಾ ಪೂಜಯೇನ್ಮೂರ್ತ್ತಿಷು ತ್ವಾಂ .. 9.16..

1.ಸುಧಾದಿಕಲ್ಪಿತಾ .
ತಾಸು ಶ್ರೀಮಂಸ್ತ್ವಾಂ ತಿಸೃಷ್ವಾದಿಮಾಸು
ಪ್ರಾರ್ಚನ್ ಭಕ್ತ್ಯಾ ರತ್ನಮಯ್ಯಾಂ ಚ ಮೂರ್ತೌ .

ನಿರ್ಮಾಲ್ಯೋದ್ವಾಸಂ ವಿಧಾಯಾಥ ಮಂತ್ರೈಃ
ಪುಂಸೂಕ್ತಾದ್ಯೈಸ್ತೇಽಭಿಷೇಕಂ ಚ ಕುರ್ಯಾತ್ .. 9.17..

ಲೇಪ್ಯಾಲೇಖ್ಯಾಸೈಕತೀಷ್ವತ್ರ ಭೂಮನ್ !

ಕೃತ್ವಾ ಮರ್ತ್ಯಃ ಕೇವಲಂ 1ಮಾರ್ಜನಂ ಚ .

ಗಂಧೈಃ ಪುಷ್ಪೈರ್ಭೂಷಿತಾಯಾಸ್ತು ಮೂರ್ತ್ತೇ-
ಸ್ತಿಷ್ಠೇದ್ಭಾಗೇ ದಕ್ಷಿಣೇ ಪೂಜಕಸ್ತೇ .. 9.18..
1.ಮಾರ್ಜನಂ ಕೇವಲಂ,ನ ತ್ವಭಿಷೇಕಂ .

ಪಾಣೌ ಸಂಧಾರ್ಯಾಥ ಸವ್ಯೇ ಪವಿತ್ರಂ
1ಗುರ್ವಾದೀನಪ್ಯಾಶು ಸಂವಂದ್ಯ ಪಾಣಿಂ .

ಸಂಶೋಧ್ಯಾರಾದಸ್ತ್ರಮಂತ್ರೇಣ ಕುರ್ಯಾ-
2ನ್ಮಂತ್ರಾತ್ಮಾನೌ ಮೂಲಮಂತ್ರೇಣ ಹಸ್ತೌ .. 9.19..
1.ಆದಿಪದಗ್ರಾಹ್ಯಾ ವಿನಾಯಕಾದಯಃ .
2. ”ಮೂಲವ್ಯಾಪಕತೋ ವರೌ ಮನುಮಯೌ ಹಸ್ತೌ ಸಮುತ್ಪಾದ್ಯ ಚ”

ಇತಿ ತಂತ್ರಸಮುಚ್ಚಯಃ .

ಕೃತ್ವಾ ತಾಭ್ಯಾಂ ಚ 1ತ್ರಿತಾಲಾದಿಕಂ ವೈ
2ಭಾಸ್ವತ್ಸಂಖ್ಯೈರ್ಮಾನಸೋಂಕಾರಲಾಪೈಃ .
ಪ್ರಾಣಾಯಾಮಂ ಸಂವಿಧಾಯಾಥ ನಾಸಾ-
ನಿಷ್ಠಾ ನಾಡೀಃ ಶೋಧಯೇತ್ 3ಪಿಂಗಲಾದ್ಯಾಃ .. 9.20..
1.ಆದಿಪದಾದ್ ದಿಗ್ಬಂಧಾದಿ ಗ್ರಾಹ್ಯಂ “ಅಸ್ತ್ರೇಣಾತನುಯಾತ್
ತ್ರಿತಾಲದಶದಿಗ್ಬಂಧಾಗ್ನಿಸಾಲೋದಯಾನ್” (ತಂತ್ರಸಮುಚ್ಚಯಃ).
2.ದ್ವಾದಶಮಿಃ . 3.ಆದ್ಯಪದಾದಿಲಾಸುಷುಮ್ನಯೋರ್ಗ್ರಹಣಂ”ಸಮೀ-
ರಯಾಮವಿಧಿನಾ ಸಂಶೋಧ್ಯ ನಾಡೀತ್ರಯಂ” (ತಂತ್ರಸಮು.)
ಪಶ್ಚಾತ್ ಕುರ್ವನ್ ರೇಚಕಂ 1ದ್ವ್ಯಷ್ಟವಾರಂ
ಜಪ್ತ್ವೋಂಕಾರಂ ಸಾಧ್ವಥೋ 2ಪೂರಕಂ ಚ .

ದ್ವಾತ್ರಿಂಶದ್ವಾರಂ 3ಚತುಷ್ಷಷ್ಟಿವಾರಂ
4ಕುಂಭಂ ಕುರ್ಯಾದರ್ಚಕಸ್ತೇ ಮುರಾರೇ !.. 9.21..
1.ಷೋಡಶಕೃತ್ವಃ”ಪ್ರಭಂಜನಂ ಪಿಂಗಲಯಾ
ಬಹಿಸ್ತ್ಯಜೇದ್ವಿಕಾರಸಂಖ್ಯೈಃ ಪ್ರಣವೈರಥೇಡಯಾ .
ಪ್ರಪೂರಯೇತ್ ತದ್ದ್ವಿಗುಣೈಃ ಪ್ರಭಂಜನಂ ಪ್ರಪೂರಿತಂ
ಬ್ರಹ್ಮಪಥೇ ಪ್ರಕುಂಭಯೇತ್ ..”(ತಂತ್ರಸಮು) .
2.ಪೂರಕಂ ಕುರ್ವನ್ ದ್ವಾತ್ರಿಂಶದ್ವಾರಂ ಓಂಕಾರಂ ಜಪ್ತ್ವೇತಿಯೋಜನಾ .
3. ಚತುಪ್ಷಷ್ಟಿವಾರಮೋಂಕಾರಂ ಜಪನ್ ಕುಂಭಕಂ ಕುರ್ಯಾದಿತಿ ಯೋಜ್ಯಂ . 4.

ಕುಂಭಕಂ .

ಭೂಯಶ್ಚಾಸೌ 1ಭಾವಯನ್ನಾತ್ಮಸಾಮ್ಯಂ
ಜೀವಸ್ಯಾಹೋ ಹಂಸಮಂತ್ರಂ ಚ ಜಪ್ತ್ವಾ .

ಜೀವಂ ಪಶ್ಚಾ2ದ್ಯೋಜಯೇದಾತ್ಮನೀಶೇ
ತ್ವಾಮಭ್ಯರ್ಚನ್ ಬಾಢಮೇಕಾಗ್ರಚೇತಾಃ .. 9.22..
1.ಆತ್ಮನಾ ಪರಮೇಶ್ವರೇಣ ಸಾಮ್ಯಂ “ಏವಂ ಕುಂಭಕಕರ್ಮಣಾ
ಸ್ವಪರಮೈಶ್ವರ್ಯ ಸುಧೀರ್ಭಾವಯೇತ್ .ಉನ್ನೀಯ ಹಂಸಮನುನಾಧರ
ಚಕ್ರತಸ್ತಮರ್ಕಾಂಬುಜಸ್ಥಪರಮಾತ್ಮನಿ ಸಂಗಮಯ್ಯ ..” (ತಂತ್ರಸಮುಚ್ಚಯಃ).
2.ಸಂಗಮಯೇತ್ .

ದೈತ್ಯಾರಾತೇ!ಪಂಚಭೂತಾನ್ಯಥಾಸೌ
ಪಾದಾಗ್ರಾದಿಷ್ವಂಗಕೇಷು 1ಸ್ಥಿತಾನಿ .

ತತ್ತನ್ಮಂತ್ರೈರ್ವೈ ಕ್ರಮೇಣಾಚ್ಯುತ !ಭ್ರೂ-
ಮಧ್ಯಸ್ಥಾಯಾಂ 2ಸಂಹರೇಚ್ಚ ಪ್ರಕೃತ್ಯಾಂ .. 9.23..

1. ”ಪಾದಾಗ್ರನಾಭಿಹೃದಯಾಬ್ಜಾಶರೋಧಿತಾಲುದೇಶಸ್ಥಿತಾನಿ
ಪೃಥಿವೀಪ್ರಮುಖಾನಿ ಪಂಚ”

(ತಂತ್ರಸಮುಚ್ಚಯಃ). 2.ಸ್ವಸ್ವಕಾರಣೇಷು ಪ್ರವಿಲಾಪಯೇತ್ .

“ಸಂಹೃತ್ಯೈವಂ ಕ್ಷಿತಿಂ ವಾರಿ ತದನಲ ಇಮಂ ಮಾತರಿಶ್ವನ್ಯಮಂ ಖೇ”
ಇತ್ಯಾದಿ (ತಂತ್ರಸಮುಚ್ಚಯಃ) .
ತಾಂ ಚ ಶ್ರೀಮನ್ !ಸೋಽಥ ತನ್ಮಂತ್ರಪೂರ್ವಂ
ಸಂಹೃತ್ಯಾರಾಚ್ಛ್ರೀಪರಾತ್ಮನ್ಯುಪೇಂದ್ರ ! .
ಕುರ್ಯಾತ್ ಪಶ್ಚಾದ್ದೇಹ1ಸಂಶೋಷಣಾದ್ಯಂ
ಕರ್ಮ ಶ್ರೇಷ್ಠಂ ವಕ್ಷ್ಯಮಾಣಕ್ರಮೇಣ .. 9.24..

1.ಆದ್ಯಪದಾತ್ ಪ್ಲೋಷಣಂ ಪ್ಲಾವನಂ ಚ ಗ್ರಾಹ್ಯಂ .

ವಾಯೋರ್ಬೀಜೇನಾಂಗಮುಚ್ಛೋಷ್ಯ ವಹ್ನೇ-
ರ್ಬೀಜೇನಾಭಿಪ್ಲೋಷ್ಯ ಬೀಜೇನ ಚಾಪಾಂ .

ಸಂಪ್ಲಾವ್ಯಾತ್ಯಂತಂ ಘನೀಕೃತ್ಯ 1ಪೃಥ್ವ್ಯಾ
2ರನ್ನ್ಧ್ರೀಕುರ್ಯಾತ್  ಖಸ್ಯ ಬೀಜೇನ ಸೋಽಯಂ .. 9.25..

1.ಪೃಥ್ವ್ಯಾ ಬೀಜೇನ ಘನೀಕೃತ್ಯೇತಿಯೋಜ್ಯಂ . 2. ”ಕಾಠಿನ್ಯರಂಧ್ರೀಕರಣೇ
ವಿಧಾಯ ಸ್ವಬೀಜತಃ” (ತಂತ್ರಸಮುಚ್ಚಯಃ) .
ಸಂಕಲ್ಪ್ಯಾಹೋ ದಿವ್ಯದೇಹಂ ಚ ಪಶ್ಚಾ-
ಜ್ಜಪ್ತ್ವೋಂಕಾರಂ ಚಾಂತರಾವೇಶ್ಯ ಜೀವಂ .

ಸಂಹಾರಸ್ಯ 1ವ್ಯುತ್ಕ್ರಮೇಣೇಹ ಸೃಷ್ಟಿಂ
ಕುರ್ಯಾನ್ಮಾಯಾಯಾಶ್ಚ ಭೂತೋತ್ಕರಸ್ಯ .. 9.26..
1.ಸಂಹಾರಕ್ರಮವೈಪರೀತ್ಯೇನ .

ಪ್ರಾಣಾಯಾಮೇನಾಲಮೋಂಕಾರಯುಕ್ತೇ-
ನಾಂಡಂ ನಿರ್ಭಿದ್ಯಾಯಮಂಶೌ ತದೀಯೌ .
1ಸಂಕಲ್ಪ್ಯಾಥೋ 2ರೋದಸೀ ಚಕ್ರಪಾಣೇ !
ಪ್ರಾಣಾಯಾಮಂ ಚಾಪಿ ಕುರ್ಯಾನ್ಮುರಾರೇ !.. 9.27..
1.ಧ್ಯಾತ್ವಾ . 2.ದ್ಯಾವಾಭೂಮೀ .ಇದಂ ತದಂತರ್ಯೇಯಪುರುಷಸ್ಯಾಪ್ಯುಪಲಕ್ಷಣಂ,
ತದ್ದ್ಧ್ಯಾನಸ್ಯಾಪಿ ತಂತ್ರಸಮುಚ್ಚಯೇಽಭಿಧಾನಾತ್ .

ಬಾಹ್ವೋರ್ದೇಹೇ ಚಾಥ 1ವಿನ್ಯಸ್ಯ ವರ್ಣಂ
ವರ್ಣಾತ್ಮಾನಂ ಭಾವಯನ್ನೀಶ !ದೇಹಂ .

ಜೀವಂ ಮೂರ್ಧಸ್ಥೇ ಪರಾತ್ಮನ್ಯಥಾಸೌ
ದೈತ್ಯಾರಾತೇ!ಯೋಜಯೇದರ್ಚಕಸ್ತೇ .. 9.28..

1.ಬಾಹೋರಕ್ಷರನ್ಯಾಸಮುಕ್ತ್ವಾ “ಆಕೇಶಾದಾಪದಾಂಭೋಜಂ ಲಿಪ್ಯಾ
ಸಂವ್ಯಾಪಯೇತ್ ತನೌ”ಇತಿ ತಂತ್ರಸಮುಚ್ಚಯಃ .
ಮಂತ್ರಾತ್ಮಾನಂ ಭಾವಯನ್ಮೂಲಮಂತ್ರೇ-
ಣೈನಂ ಪಶ್ಚಾದಚ್ಯುತಾ1ವೇಶ್ಯ ಚಾಂತಃ .
ಪ್ರಾಣಾಯಾಮೇನೇಶರೂಪಸ್ಯ ಜೀವ-

ಸ್ಯಾಥೋ ದೇಹಂ ಕಲ್ಪಯೇತ್ ಸ್ಥೂಲಸೂಕ್ಷ್ಮಂ .. 9.29..

1.ನಿವೇಶ್ಯ .ನಿವೇಶಿತಸ್ಯ ಚಾಸ್ಯ ಪಠಿಪೂಜಾನಂತರಂ .

ಬಿಂಬೇ ಆವಾಹನಂ 44 ಶ್ಲೋಕೇ ವಕ್ಷ್ಯತೇ .
ಉತ್ಪಾದ್ಯಾಥೋ ತತ್ಪರೀವಾರವೃಂದಂ
ತಸ್ಯ ಸ್ಥಿತ್ಯೈ ಪೂರ್ವಮುಕ್ತಕ್ರಮೇಣ .

ವಿನ್ಯಸ್ಯಾಂಭೋಜಾಕ್ಷ ! ಗುರ್ವಾದಿಕಾನ್ ವೈ
ತತ್ತತ್ಸ್ಥಾನೇಷ್ವರ್ಚಯೇದೀಶ!ಪೀಠಂ .. 9.30..

ಪೀಠೇ ತಸ್ಮಿನ್ ಸುಸ್ಥಿತಸ್ಯೇಶಿತುರ್ವೈ
ತೇಜೋವ್ಯಾಪ್ತಂ ಭಾವಯನ್ ಪಾಣಿಯುಗ್ಮಂ .

ಪಶ್ಚಾತ್ ತೇನ 1ವ್ಯಾಪಕೋಪೇತಮದ್ಧಾ
ನ್ಯಸ್ಯೇದ್ದೇಹೇ ದೇವ!ಬಾಹ್ವೋಶ್ರ ವರ್ಣಂ .. 9.31..

1.ಮೂಲಮಂತ್ರೋಪೇತಂ .

ಪಶ್ಚಾದ್ಭೂಮನ್! 1ಪಂಚತತ್ತ್ವಾನಿ ತದ್ವದ್-

ದೈತ್ಯಾರಾತೇ! 2ಮೂಲಮಂತ್ರಾಕ್ಷರಾಣಿ .

3ಅಷ್ಟಾಂಗಂ ಚಾಪ್ಯತ್ರ 4ಪಂಚಾಂಗಕಂಚ
ನ್ಯಸ್ಯೇತ್ ಸ್ಫೂರ್ಜದ್ಭಕ್ತಿರೀಶಾರ್ಚಕಸ್ತೇ .. 9.32..
1.ಪೃಥಿವ್ಯಾದೀನಿ . 2.ಮೂಲಮಂತ್ರಾಕ್ಷರಸಹಿತಾನೀತ್ಯರ್ಥಃ .
3.ದೋರ್ಭ್ಯೋ ಪದಾಭ್ಯಾಮಂಸಾಭ್ಯಾಮುರಸಾ ಶಿರಸಾ ದೃಶಾ ವಚಸಾ ಮನಸಾ .
4. ಬಾಹುಭ್ಯಾಂ ಚ ಸಜಾನುಭ್ಯಾಮುರಸಾ ಚೇತಿ ಉಕ್ತಾಷ್ಟಾಂಗಯುಕ್ತಮಿತಿ
ಕ್ರಿಯಾವಿಶೇಷಣಂ .

ಶಿರಸಾ ದೃಶಾ ಇತಿ ಪಂಚಾಂಗಾನಿ ಭಕ್ತಿಮಂಜರ್ಯಾಂ .

ಭೂಯಃ ಶ್ರೀಮನ್! ಶಂಖಚಕ್ರಾಬ್ಜಕೌಮೋ-
ದಕ್ಯಾದೀನ್ಯಪ್ಯತ್ರ ದಿವ್ಯಾಯುಧಾನಿ .

ಕೋಟೀರೋತ್ತಂಸೋರುಕೇಯೂರಹಾರಾ-
ದೀನಿ ನ್ಯಸ್ಯೇದರ್ಚಕೋ ಭೂಷಣಾನಿ .. 9.33..

ಲಕ್ಷ್ಮೀ ಭೂಮೀ ಚಾಥ ತೈಸ್ತೈಶ್ಚ ಮಂತ್ರೈ-

ರ್ಮುದ್ರಾಭಿಶ್ಚಾಪ್ಯಂಗ !ವಿನ್ಯಸ್ಯ ಪಶ್ಚಾತ್ .

ವಿಧ್ಯುಕ್ತಾಂ ತಾಂ ಸಂಪ್ರಕುರ್ವೀತ ಸೋಽಯಂ
ದೈತ್ಯಾರಾತೇ!ಮಾನಸೀಮೀಶ!ಪೂಜಾಂ .. 9.34..

ಜಪ್ತ್ವಾ ಯಾವಚ್ಛಕ್ತಿ ತೇ ಮೂಲಮಂತ್ರಂ
ಸದ್ಯಃ ಪೂಜಾಮಾರಭೇತಾಥ ಬಾಹ್ಯಾಂ .

ಪ್ರೇಮೋದ್ರೇಕಾತ್ ತ್ವಯ್ಯಶೇಷಾಧಿನಾಥೇ
ಕಾರುಣ್ಯಾಬ್ಧೌ ಬಾಢಮೇಕಾಗ್ರಚೇತಾಃ .. 9.35..
ಭೂಯಃ ಸೋಽಯಂ ಪೂರ್ವಮುಕ್ತಕ್ರಮೇಣೈ-
ವಾಂಭಃಪೂರ್ಣಂ ಸಾಧು ಸಂಪೂಜ್ಯ ಕುಂಭಂ .

ಕೃತ್ವಾ ಶೌರೇ ! ಶಂಖಸಂಪೂರಣಂ ವೈ
ಕುರ್ಯಾತ್ ಪಶ್ಚಾದಾದರಾದಾತ್ಮಪೂಜಾಂ .. 9.36..

ತತ್ತದ್ದ್ರವ್ಯೈಸ್ತ್ರೀಣಿ ಪಾತ್ರಾಣಿ ಪೂರ್ಣಾ-
ನ್ಯದ್ಧಾ ವಿನ್ಯಸ್ಯಾರ್ಘ್ಯಪಾದ್ಯಾ1ಚಮಾರ್ಥಂ .

ಸದ್ಯಃ ಶೌರೇ !ಪೀಠಪೂಜಾಂ ಪ್ರಕುರ್ಯಾತ್
ತ್ವತ್ಪೂಜಾಯಾಃ ಪೂರ್ವಮೇವಾಖಿಲಾತ್ಮನ್ !.. 9.37..

1.ಆಚಮೇತ್ಯಸ್ಯ ಆಚಮನೇತ್ಯರ್ಥಃ .
ಭಾಗೇ ಪೀಠಸ್ಯೋತ್ತರೇ 1ದೇಶಿಕಂ ಚ
ಧ್ಯಾಯೇತ್ ತದ್ವದ್ದಕ್ಷಿಣೇ ವಾರಣಾಸ್ಯಂ .

ಭಾಗೇ ಚಾಧಸ್ತದ್ವದಾಧಾರಶಕ್ತಿಂ
ಮಾಯಾಂ ಕರ್ಮ ಚಾಪ್ಯನಂತಂ ಚ ಪೃಥ್ವೀಂ .. 9.38..

1. ಗುರುಂ .

ತದ್ವತ್ ಪೀಠಸ್ಯೋಪರಿಷ್ಟಾನ್ಮುರಾರೇ !
ಧರ್ಮಜ್ಞಾನಾ1ದೀಂಸ್ತ2ದನ್ಯಾಂಶ್ಚ ಭೂಯಃ .
ಪಾದಸ್ಥಾನತ್ವಂ ಕಿಲಾಪ್ತಾನ್ಯಥಾವದ್-

ಧ್ಯಾಯೇತ್ ಸೋಽಯಂ ದಿಕ್ಷು ಭೂಯೋ ವಿದಿಕ್ಷು .. 9.39..
1.ಆದಿಪದಾದ್ವೈರಾಗ್ಯೈಶ್ವರ್ಯಯೋರ್ಗ್ರಹಣಂ . 2.ಅಧರ್ಮಾದೀನ್ .

ಪಶ್ಚಾದ್ಭೂಮಂಸ್ತದ್ಗು1ಣಾನಾಂ ತ್ರಯಂ ವೈ
ಸೂತ್ರಸ್ಥಾನಾಪನ್ನಮದ್ಧಾ ವಿಭಾವ್ಯ .
ಮಾಯಾಂ ವಿದ್ಯಾಂ ಚಾಲಮಾಚ್ಛಾದನಾರ್ಥಂ
ವಸ್ತ್ರಸ್ಥಾನತ್ವಂ ಕಿಲಾಪ್ತೇ ಸ್ಮರೇತ್ ಸಃ .. 9.40..
1.ಸತ್ತ್ವರಜಸ್ತಮಸಾಂ .

ಧ್ಯಾಯೇತ್ ತಸ್ಯಾಥೋಪರಿಷ್ಟಾದನಂತಂ

ಯುಕ್ತಂ ಪದ್ಮಂ ತ್ವಷ್ಟಭಿರ್ವೈ ದಲೈಶ್ಚ .
1ಸೂರ್ಯ ಸೋಮಂ ವಹ್ನಿಮಾತ್ಮಾ2ನ್ತರಾತ್ಮಾ-
ದೀನಪ್ಯದ್ಧಾ ವಿಷ್ವಗಾರಾಧಕಸ್ತೇ .. 9.41..
1.ಸೂರ್ಯಾದಯಶ್ಚಾಷ್ಟ . 2.ಆದಿಪದಗ್ರಾಹ್ಯಾ ಜೀವಾತ್ಮಾದಯಃ .
ಧ್ಯಾಯೇತ್ ಸೋಽಯಂ ತದ್ದಲೇಷ್ವತ್ರ ಭೂಮಂ-
ಸ್ತದ್ವಚ್ಚಾಹೋ ಕರ್ಣಿಕಾಯಾಂ ಕ್ರಮೇಣ .

ಶೌರೇ ! ಶಕ್ತೀರ್ವೈ ನವ ಪ್ರೇಮಭಾರೌ-
ತ್ಕಂಠ್ಯಾನ್ನಿತ್ಯಂ ನ್ಯಸ್ತಚೇತಾಸ್ತ್ವಯೀಶೇ .. 9.42..
ಏವಂಭೂತಾಂ ತಾಂ ಸಮಷ್ಟಿಂ ಮುರಾರೇ !
ಪೀಠಸ್ಯಾಹೋ ತೋಯಗಂಧಪ್ರಸೂನೈಃ .ಟ್ಯ್ಪೋ
ತದ್ವತ್ ಪೂತೈರ್ಧೂಪದೀಪಾಂಬುಭಿಶ್ಚಾ-
ಪ್ಯೇಷ ಶ್ರೀಮನ್ !ಪೂಜಯೇತ್ ಪೂಜಕಸ್ತೇ .. 9.43..
ಪಶ್ಚಾನ್ಮೂರ್ತ್ತೌ ನಾಥ!ಪೀಠಸ್ಥಿತಾಯಾಂ
ಚೇತೋಮಧ್ಯಾದ್ದೇವಮಾವಾಹ್ಯ ಸದ್ಯಃ .
ಪೂರ್ವಂ ತಾವದ್ದೇಹಶುದ್ಧ್ಯುಕ್ತರೀತ್ಯಾ
ನ್ಯಸ್ಯೇದ್ಭೂಷಾಹೇತಿಮುಖ್ಯಾನ್ಯಥಾಸೌ .. 9.44..
ಪಶ್ಚಾಚ್ಚಾಸಾವಾಸನಸ್ವಾಗತಾದಿ
ಸ್ಫೂರ್ಜತ್ಪ್ರೇಮ್ಣಾ ವೈ ಸಮರ್ಪ್ಯಾಭಿಷೇಕಂ .

ಕುರ್ಯಾತ್ ತೋಯೇನಾತಿಸೌರಭ್ಯಭಾಜಾ
ಪುಂಸೂಕ್ತಾದೀಂಸ್ತ್ರೀನ್ ಸಮುಚ್ಚಾರ್ಯ ಮಂತ್ರಾನ್ .. 9.45..

ಭೂಯೋ ವಸ್ತ್ರಂ ಭೂಷಣಂ ಚೋಪವೀತಂ
ಗಂಧಂ ಪುಷ್ಪಂ ಚಾರ್ಚಕೋಽಸೌ ಸಮರ್ಪ್ಯ .

ಯುಕ್ತಂ ದೇವಂ ಪಂಚಕೇನಾವೃತೀನಾಂ
ಲಕ್ಷ್ಮೀಜಾನೇ!ಪೂಜಯೇದುಕ್ತರೀತ್ಯಾ .. 9.46..
ಏಕೀಕುರ್ವಂಸ್ತತ್ಪರೀವಾರಮೀಶೇ
ಯಾವಚ್ಛಕ್ತಿ ಶ್ರೀಶ! ಕುರ್ವನ್ ನಿವೇದ್ಯಂ .

ಮಧ್ಯೇ ವಹ್ನೇರ್ಹೋಮಕರ್ಮಾದಿ ಕುರ್ಯಾತ್
ತದ್ವದ್ವಿಪ್ರಾನ್ ಸಾಧು ಸಂಭೋಜಯೇಚ್ಚ .. 9.47..
ವಿಷ್ವಕ್ಸೇನಾಯಾರ್ಪಯಂಸ್ತನ್ನಿವೇದ್ಯಂ
ಗಂಡೂಷಾಸ್ಯಕ್ಷಾಲನೈ1ರಾಸ್ಯವಾಸೈಃ .
ಗೀತೈರ್ನೃತ್ಯಾದ್ಯೈಶ್ಚ ಸಂತೋಷ್ಯ ದೇವಂ
ಕುರ್ಯಾತ್ ಪಶ್ಚಾದಾಶು ಪೂಜಾಂ ಪ್ರಸನ್ನಾಂ .. 9.48..

1.ಮುಖಾಧಿವಾಸನೈಃ .
ಭೂಯಶ್ಚಾಪೂಪಾದಿ ಶಕ್ತ್ಯಾ ನಿವೇದ್ಯ
1ಪ್ರೇಷ್ಠೈರ್ಮಂತ್ರೈಃ ಸಾಧು ಪುಷ್ಪಾಂಜಲಿಂ ಚ .

ಕೃತ್ವಾ ಯಾವಚ್ಛಕ್ತ್ಯಹೋ ಮೂಲಮಂತ್ರಂ
ಜಪ್ತ್ವಾ ಕುರ್ಯಾದರ್ಪಣಂ ವೈ ಜಪಸ್ಯ .. 9.49..
1.ಭಗವತ್ಪ್ರಿಯತಮೈಃ .
ನತ್ವಾ ಬ್ರಹ್ಮಣ್ಯರ್ಪಯಂಶ್ಚ ಪ್ರಸನ್ನಂ
ದತ್ವಾಥಾರ್ಘ್ಯಂ ಶಂಖತೋಯೇನ ಪಶ್ಚಾತ್ .

ಪ್ರೋಕ್ಷ್ಯ ಸ್ವೀಯಾನ್ ಸ್ವಂ ತಥಾಂತ್ಯಾರ್ಘ್ಯದಾಯೀ
ಕುರ್ವನ್ ಪೂಜಾಂ ಪೂರಯೇದ್ವೈ 1ಲಯಾಂಗಂ .. 9.50..

1.ಸಮಾಪ್ತ್ಯಂಗಂ .

ಏವಂ ಭಕ್ತ್ಯಾ ನಿತ್ಯಮಾರಾಧಯೇದ್ಯ-
ಸ್ತ್ವಾಮಾರಾಧ್ಯಂ ನಾಥ!ವಿಶ್ವೈಕನಾಥೈಃ .
ಸೋಽಯಂ ಪಾಪೈರ್ದೂರಿತೋ ಹಂತ ಸರ್ವೈ-
ರ್ನೂನಂ ಶರ್ಮ ಪ್ರಾಪ್ನುಯಾನ್ನಿರ್ಮಲಂ ತತ್ .. 9.51..

ತತ್ರಾಪಿ ತ್ವಾಮರ್ಚಯನ್ ಶ್ರೀತುಲಸ್ಯಾಃ
ಪತ್ರೈರೇಷ ಶ್ಯಾಮಲೈಃ ಕೋಮಲೈಸ್ತೇ .
ಪ್ರೀತಿಂ ದತ್ತೇ ಯಾದೃಶೀಂ ತಾದೃಶೀಂ ನ
ತ್ವಾಮಾರಾಧ್ಯನ್ ಕೈಶ್ಚಿದನ್ಯಪ್ರಸೂನೈಃ .. 9.52..
ತ್ಯಕ್ತ್ವಾ ತಾವತ್ ಪಾರಿಜಾತಾದಿಪುಷ್ಪೈ-
ರಪ್ಯಾನದ್ಧಾಸ್ತ್ವಂ ಸ್ರಜೋ ವಿಶ್ವಹೃದ್ಯಾಃ .
ಧತ್ಸೇ ನಿತ್ಯಂ ಯಾಂ ಕಥಂ ನಾಮ ವೀರು-
ತ್ಸ್ವೇಷಾ ಗಣ್ಯಾ ಸ್ಯಾತ್ ತುಲಸ್ಯಾರ್ತಬಂಧೋ !.. 9.53..
ತ್ವದ್ಭಕ್ತಃ ಕಿಂ ಮಾನುಷೇಷ್ವತ್ರ ಗಣ್ಯೋ
ಗಣ್ಯಃ ಕಿಂ ವಾ ಪಕ್ಷಿಜಾತೌ ಗರುತ್ಮಾನ್ .

ಗಣ್ಯಾ ಶೌರೇ !ಸ್ಯಾತ್ ಕಥಂ ಸಾ ತುಲಸ್ಯ-
ಪ್ಯಂಗ !ಪ್ರೇಷ್ಠಾ ತೇಽತ್ರ ವೀರುದ್ಗಣೇಷು .. 9.54..
ಸಂವಾದೋಽಭೂದ್ಯಃ ಪುರಾ ಶಕ್ತಿಸೂನೋ-
ಮಾರ್ಕಂಡೇಯಸ್ಯಾಪಿ ವಿಶ್ವೈಕಬಂಧೋ ! .
ಮಾಹಾತ್ಮ್ಯಾವಿಷ್ಕಾರಕಃ ಶ್ರೀತುಲಸ್ಯಾ-
ಸ್ತಂ ವಕ್ಷ್ಯೇಽದ್ಯ ತ್ವತ್ಕೃಪಾವೈಭವೇನ .. 9.55..

ಗಾಂಗೇ ತಾವತ್ ಸೈಕತೇ ವೈ ವಸಿಷ್ಠಾ-
ದೀನಾಂ ಪೂರ್ವಂ ಸಂಗತಾನಾಂ ಮುನೀನಾಂ .

ಜ್ಞಾತುಂ ಶ್ರೇಯೋ ವಾಂಛತಾಮಸ್ಯ ಲೋಕ-
ಸ್ಯಾಸೀದ್ಭೂಮನ್! ಕೋಽಪಿ ಸಂವಾದ ಏವಂ .. 9.56..

ಕಿಂ ವಾ ಶ್ರೇಯಃ ಪೂರುಷಾಣಾಂ ಪ್ರಿಯಂ ಕಿಂ
ಲಕ್ಷ್ಮೀಜಾನೇಃ ಕೋಽತ್ರ ಜೀವತ್ಯಮೋಘಂ .

ಕೋ ವಾ ದೇವಃ ಸೇವಿತಃ ಸರ್ವದೋಷಾನ್
ನಿರ್ಹಂತ್ಯಸ್ಯ ಪ್ರಾಣಿಜಾಲಸ್ಯ ಚೇತಿ .. 9.57..

ಮಾರ್ಕಂಡೇಯಃ ಸಪ್ತಕಲ್ಪಾಂತಜೀವೀ
ಪ್ರಾಪ್ತಸ್ತಾವತ್ ಸರ್ವಸಂದೇಹಹಾರೀ .
ಪೂರ್ವೋಕ್ತೈಸ್ತೈಸ್ತಾಪಸೈಃ ಪೂಜಿತೋಽಸೌ
ಪ್ರೀತ್ಯಾಭೀಕ್ಷ್ಣಂ ತತ್ರ 1ಚೋಪಾವಿವೇಶ .. 9.58..

1.ಉಪಾವಿಷ್ಟಃ .
ಸೋಽಯಂ ತೇಷಾಂ ಸಂಶಯೌಘಂ ಜಿಹೀರ್ಷು-
ರ್ದೃಷ್ಟ್ವಾಽಽಸೀನಂ ವೈ ವಸಿಷ್ಠಾಂಕದೇಶೇ .
ಶಕ್ತೇಃ 1ಪುತ್ರಂ ಸಪ್ತವರ್ಷಂ ತ್ವದೀಯ-

ಸ್ಮೃತ್ಯಾ ಧನ್ಯಂ ತೂತ್ಥಿತಸ್ತಂ ವವಂದೇ .. 9.59..
1.ಪರಾಶರಂ .

ಮಾರ್ಕಂಡೇಯಂ ಸ್ವಂ ನಮಂತಂ ಸದಸ್ಯಾನ್
ಕೃತ್ವಾತ್ಯಂತಂ ವಿಸ್ಮಿತಾನ್ ಭೂರಿವೃದ್ಧಂ .

ದೃಷ್ಟ್ವಾ ಭೀತಸ್ತಂ ಪ್ರಣಮ್ಯಾಯಮುತ್ಥಾ-
ಪ್ಯೈತದ್ವಾಕ್ಯಂ ಪ್ರಶ್ರಿತಃ ಸಂಜಗಾದ .. 9.60..

ವಂದ್ಯೋ ಜ್ಯಾಯಾಂಸ್ತ್ವಂ ಮಯಾ ನೇಹ ಬಾಲಃ
ಸೋಽಹಂ ವೃದ್ಧೈರ್ಜಾತುಚಿತ್ ತ್ವಾದೃಶೈಸ್ತು .
ಧುನ್ಯಃ ಸರ್ವಾಸ್ತ್ವಾಶ್ರಯಂತ್ಯೇವ ಸಿಂಧುಂ
ಸಿಂಧುಃ ಕಾಮಪ್ಯಾಪಗಾಮಾಶ್ರಯೇತ್ ಕಿಂ .. 9.61..

ಮಾರ್ಕಂಡೇಯಸ್ತಾವದೂಚೇ ತಥಾ ಚೇ-
ದಾಯುರ್ಗಣ್ಯಂ ತ್ವಾವಯೋರದ್ಯ ಸದ್ಯಃ .
ಶ್ರುತ್ವಾಥೈತಚ್ಛಕ್ತಿಸೂನುರ್ವಭಾಷೇ
ಕ್ವಾಹಂ ಬಾಲಃ ಕ್ವಾತಿವೃದ್ಧೋ ಭವಾಂಶ್ಚ .. 9.62..
ಶ್ರುತ್ವಾಥೇದಂ ಭಾಷಿತಂ ಶಕ್ತಿಸೂನೋ-

ಸ್ತೇಷಾಂ ಮಧ್ಯೇ ತಾಪಸಾಗ್ರೇಸರಾಣಾಂ .

ಮಾರ್ಕಂಡೇಯಸ್ತಂ ಪ್ರಹಸ್ಯಾಬಭಾಷೇ
ವಾಣೀಮೇನಾಂ ವಕ್ಷ್ಯಮಾಣಾಂ ವರೇಣ್ಯಾಂ .. 9.63..

ಯದ್ವಲ್ಲೋಕೇ ಸಾಧು ಹಿತ್ವಾ ಬುಸೌಘಂ
ಶುದ್ಧಸ್ತಾವನ್ಮೀಯತೇ ಧಾನ್ಯರಾಶಿಃ .
ಏವಂ ಶೌರೇರ್ಧ್ಯಾನರಿಕ್ತಂ ಸುವಂಧ್ಯಂ
ಕಾಲಂ ತ್ಯಕ್ತ್ವಾ ಗಣ್ಯಮಾಯುರ್ನರಾಣಾಂ .. 9.64..

ತಸ್ಮಾದ್ವಿಷ್ಣೋರ್ಧ್ಯಾನಧನ್ಯಂ ಯದಾಯು-
ರ್ವಂದ್ಯಃ ಸೋಽಯಂ ವೀತಸಂದೇಹಲೇಶಂ .

ಬಾಲೋಽಪಿ ತ್ವಂ ಜಾತುಚಿಚ್ಚಾನಪೇತಃ
ಶೌರೇಃ ಸ್ಮೃತ್ಯಾ ಯತ್ ತತಃ ಸರ್ವವಂದ್ಯಃ .. 9.65..
ಜಾತ್ಯೈವಾತ್ಯಂತಾಲಸೋಽಹಂ ಕದಾಚಿದ್-

ಯುಕ್ತಃ ಸ್ಮೃತ್ಯಾ ದಿವ್ಯಯಾ ಕೈಟಭಾರೇಃ .
ತಸ್ಮಾನ್ಮತ್ತೋ ನ್ಯೂನವರ್ಷೋಽಪಿ ಸ ತ್ವಂ
ವಂದ್ಯೋ ನೂನಂ ಮೇ ಪರಂ ಜ್ಯಾಯಸೋಽಪಿ .. 9.66..

ತಸ್ಮಾದ್ಬಾಲೋ ಹ್ರಸ್ವಕಾಯೋಽಪಿ ಮರ್ತ್ಯೋ
ವಂದ್ಯೋ ವೃದ್ಧೈರಪ್ಯಹೋ ವಿಷ್ಣುಭಕ್ತಃ .
ಯದ್ವತ್ ಸಾಮ್ಯಂ ಶ್ರೀತುಲಸ್ಯಾ ಮಹಿಮ್ನಾ
ಪ್ರಾಪ್ತುಂ ಶಕ್ತಾ ನೋ ಮಹಾಂತೋಽಪಿ ವೃಕ್ಷಾಃ .. 9.67..
ಕೋ ವಾ ಶಕ್ತೋ ವಕ್ತುಮತ್ರಾನುಭಾವಂ
ವಿಶ್ವೋತ್ಕೃಷ್ಟಂ ಭೂತಲೇ ಶ್ರೀತುಲಸ್ಯಾಃ .
ಯಾಭೂಚ್ಛ್ರೇಷ್ಠಾ ಸರ್ವವೀರುದ್ಗಣೇಭ್ಯೋ
ಹ್ರಸ್ವಾಪಿ ಶ್ರೀಚಕ್ರಪಾಣೇಃ ಪ್ರಿಯಾ ಚ .. 9.68..

ಲಕ್ಷ್ಮೀನಾಥಃ ಕಲ್ಪವೃಕ್ಷಪ್ರಸೂನಾ-
ನ್ಯಪ್ಯುಜ್ಝಿತ್ವಾ ಭೂರಿಗಂಧಾವಹಾನಿ .

ಧತ್ತೇ ನಿತ್ಯಂ ವಕ್ಷಸಾ ಯಾಂ ಸಹರ್ಷೇ
ಸೇಯಂ ಮಾನ್ಯಾ ಸ್ಯಾನ್ನ ಕೇನೇಹ ಪುಂಸಾ .. 9.69..
ಇತ್ಯುಕ್ತ್ವಾಸೌ ಶ್ರೀತುಲಸ್ಯಾ ಮಹತ್ತ್ವಂ
ಮಾರ್ಕಂಡೇಯಸ್ತದ್ದೃಢೀಕರ್ತುಕಾಮಃ .
ತೇಷಾಂ ಮಧ್ಯೇ ತಾಪಸಾಗ್ರೇಸರಾಣಾ-
ಮೇನಾಂ ಗಾಥಾಂ ವಕ್ಷ್ಯಮಾಣಾಂ ನ್ಯಗಾದೀತ್ .. 9.70..

ಆಸೀತ್ ಪೂರ್ವಂ ಕೃಷ್ಣಕೋ ನಾಮ ವಿಪ್ರ-
ಸ್ತ್ಯಕ್ತಾಶೇಷಸ್ವೀಯಧರ್ಮಃ ಖಲಾತ್ಮಾ .
ಮೂಢಃ ಕ್ಷೇತ್ರಾಜೀವಕೋ ಹಂತ ನಿತ್ಯಂ
ಗರ್ಹ್ಯಃ ಸರ್ವೈರ್ಹಿಂಸಕಃ ಪ್ರಾಣಿನಾಂ ಚ .. 9.71..

ನೋ ಜಾನೀತೇ ತದ್ರಸಜ್ಞಾ ಮುರಾರೇ-
ರ್ನಾಮೈಕಂ ವಾ ಗರ್ಹಾಸಁಲ್ಲಾಪವರ್ಜಂ .

ನೋ ವಾ ಬಾಹೂ ವಂದನಂ ವಿಶ್ವಭರ್ತು-
ರ್ಹಿಂಸಾವರ್ಜಂ ಪ್ರಾಣಿನಾಂ ದೈನ್ಯಭಾಜಾಂ .. 9.72..

ಪ್ರಾತರ್ಭುಕ್ತ್ವಾ ಯಾತಯಾಮಂ ಬತಾನ್ನಂ
ಯಾತೋಽರಣ್ಯಂ ತ್ವೇಕದಾಸೌ ನಿಕೇತಾತ್ .

ಕಂಚಿತ್ ಕಾಲಂ ಪರ್ಯಟಂಸ್ತತ್ರ ತತ್ರ
ದ್ರಾಗಾಜಹ್ರೇ ಭೂರಿ ನೂತ್ನಂ ತೃಣೌಘಂ .. 9.73..

ಭೂಯಃ ಸೋಽಯಂ ಶಾಕಸಂಪಾದನಾರ್ಥಂ
ತತ್ರೈವಾಹೋ ಸಂಚರನ್ ಕಾನನಾಂತೇ .
ಆಲೋಕಿಷ್ಟೋಚ್ಚೈರ್ವನಂ ಶ್ರೀತುಲಸ್ಯಾ
ದಿಷ್ಟ್ಯಾ ರಮ್ಯಂ ನಿರ್ಜರೇಂದ್ರೋಪಲಾಭಂ .. 9.74..

ಸರ್ವೋತ್ಕೃಷ್ಟಾಂ ಸಾಹಿತೀಂ ಯದ್ವದಜ್ಞೋ
ರತ್ನಂ ಯದ್ವದ್ಭೂರಿಮೂಲ್ಯಂ ವಿಚಕ್ಷುಃ .
ಯದ್ವದ್ಭೋಜ್ಯಂ ಸ್ವಾದ್ವಲಂ ರಾಸಭೋ ವಾ
ತನ್ಮಾಹಾತ್ಮ್ಯಂ ಕೃಷ್ಣಕೋ ನ ವ್ಯಜಾನಾತ್ .. 9.75..

ಭೌಮಂ ತೋಯಂ ಚಾತಕೋ ಹಂತಯದ್ವದ್
ಯದ್ವದ್ಗೀತಂ ಜಾತಿಬಾಧಿರ್ಯಶಾಲೀ .
ಯದ್ವದ್ರುಗ್ಣೋ ಭೋಜ್ಯವಸ್ತೂನಿ ತದ್ವತ್
ತನ್ಮಾಹಾತ್ಮ್ಯಂ ವೇದ ನ 1ಬ್ರಹ್ಮಬಂಧುಃ .. 9.76..
1.ಬ್ರಾಹ್ಮಣಾಧಮಃ .
ಯದ್ಯಪ್ಯೇವಂ ಸಸ್ಪೃಹೋಽಥಾಪಿ ತಸ್ಯಾಂ
ಪಶ್ಯನ್ ನೄಣಾಂ ನೋ ಗವಾಂ ಚೋಪಯೋಗಂ .

ತಾಂ ದಾಸ್ಯೇ ಮತ್ಸನ್ನಿಧಿಸ್ಥಾಯ ವಿಪ್ರಾ-
ಯೇತಿ ಧ್ಯಾಯನ್ ಪ್ರಾಪ ತಸ್ಯಾಃ ಸಮೀಪಂ .. 9.77..

ತಾವದ್ವಿಪ್ರಂ ತಂ ಬತಾಸನ್ನಮೃತ್ಯುಂ
ನೇತುಂ ಪ್ರಾಪ್ತಾ ಯಾಮ್ಯದೂತಾಃ ಕಿಲಾಷ್ಟೌ .

ಸ್ಪರ್ಶಾತ್ ಪ್ರಾಗೇವಾಮುಮದ್ಧಾ ತುಲಸ್ಯಾ
ದಂಷ್ಟುಂ ಕಂಚಿದ್ವ್ಯಾಲ1ಮೂಚುಃ ಕ್ಷಣೇನ .. 9.78..

1.ಚೋದಿತವಂತಃ .
ವಿಪ್ರಸ್ತಾವತ್ ತಂ ನಜಾನನ್ ನಿದೇಶಂ
ದೈವಾತ್ ಸರ್ಪಸ್ಯಾಗತೇಃ ಪೂರ್ವಮೇವ .

ಜಗ್ರಾಹಾಲ್ಪಂ ಭಾಗಮಾರಾತ್ ತುಲಸ್ಯಾ-
ಸ್ತನ್ಮಾಹಾತ್ಮ್ಯಸ್ತೋಮಲೇಶಾನಭಿಜ್ಞಃ .. 9.79..
ತಾವಜ್ಜ್ವಾಲಾಧ್ವಸ್ತಗಾಢಾಂಧಕಾರಂ
ದೈತೇಯಾಸೃಕ್ಪಂಕಶೋಣಾಗ್ರಭಾಗಂ .

ವಿಷ್ಣೋಶ್ಚಕ್ರಂ ಸ್ಪರ್ಶಪೂತಂ ತುಲಸ್ಯಾಃ
ಪಾತುಂ ವಿಪ್ರಂ ಪ್ರಾಪ ದೃಶ್ಯೇತರತ್ ಸತ್ .. 9.80..

ಸಂತ್ಯಕ್ತಾಯಾಂ ಶ್ರೀತುಲಸ್ಯಾಂ ಹನಿಷ್ಯಾ-
ಮ್ಯೇನಂ ವಿಪ್ರಂ ದ್ರಾಗಿತಿ ವ್ಯಾಲ ಏಷಃ .
ಆಸೀತ್ ಸದ್ಯಃ ಸಂಪ್ರವಿಷ್ಟಸ್ತೃಣಾಂತ-
ರ್ಯಾಮ್ಯಾ ದೂತಾಶ್ಚಾನ್ವಯುಸ್ತಂ ಕ್ಷಣೇನ .. 9.81..

ಅಜ್ಞಾತ್ವೇದಂ ಹಂತ ವಿಪ್ರಸ್ತೃಣಾನಾಂ
ರಾಶಿಂ ಸೂರ್ಧ್ನಾಸೌ ವಹನ್ ಗೃಢಸರ್ಪಂ .

ಚಕ್ರಜ್ಯೋತಿರ್ಭೀತದೂರಾಪಯಾತೈ-
ರ್ಯುಕ್ತೋ ಯಾಮ್ಯೈರಾವಿವೇಶ ಸ್ವಗೇಹಂ .. 9.82..

ಕಾಲೇ ತಸ್ಮಿಂಸ್ತದ್ಗೃಹದ್ವಾರಿ ತಿಷ್ಠನ್
ವಿಪ್ರೋತ್ತಂಸಃ ಕೋಽಪಿ ಕೃಷ್ಣಾರ್ಚಕೋಽಥ .

ಯಾಮ್ಯಾನ್ ದೂತಾನ್ ದಿವ್ಯದೃಗ್ಭಾಙ್ಮುದಾ ತಾನ್
ಪಪ್ರಚ್ಛೈವಂ ಕೃಷ್ಣಕಾಭ್ಯರ್ಣವಾಸೀ .. 9.83..
ಭೋ ಭೋ ಯಾಮ್ಯಾಃ ! ಕಿಂಕರಾ ಯೂಯಮತ್ರ
ಪ್ರಾಪ್ತಾಃ ಕಸ್ಮಾತ್ ಕೃಷ್ಣಕೇನಾಂಗ!ಸಾಕಂ .

ಮಹ್ಯಂ ಬ್ರೂತಾತ್ಯಂತಜಿಜ್ಞಾಸಮಾನಾ-
ಯೇತ್ಯಾದಿಷ್ಟಾಸ್ತೇ ಕಿಲೋಚುಃ ಸಮಸ್ತಂ .. 9.84..

ಸ್ವೇಷಾಂ ವಿಪ್ರಂ ಕೃಷ್ಣಕಂ ನೇತು1ಮಾಪ್ತಿಂ
ಕೃತ್ಯಂ ಚಾಹೇಃ ಸ್ವಾನುಶಿಷ್ಟಸ್ಯ ರಕ್ಷಾಂ .

ಚಕ್ರೇಣಾ2ಸ್ಯ ಸ್ಪರ್ಶತಃ ಶ್ರೀತುಲಸ್ಯಾ-
ಸ್ತಸ್ಯಾಸ್ತ್ಯಾಗೇ ನೇತುಮಿಚ್ಛಾಂ ತಥಾ 3ತಂ .. 9.85..

1.ಆಗಮನಮಿತ್ಯರ್ಥಃ . 2. ಕೃಷ್ಣಕಸ್ಯ . 3. ಕೃಷ್ಣಕಂ .

ಶ್ರುತ್ವಾ ವಾಣೀಮೀರಿತಾಂ ಯಾಮ್ಯದೂತೈಃ
ಸದ್ಯಃ ಸಂಭೂತಾನುಕಂಪಾರಸಾರ್ದ್ರಃ .
ರಕ್ಷೋಪಾಯಂ ತಸ್ಯ ಹಿ ಬ್ರಹ್ಮಬಂಧೋಃ
ಪಪ್ರಚ್ಛಾಮೂನೇವ ಕೃಷ್ಣಾರ್ಚಕೋಽಸೌ .. 9.86..
ಊಚುಸ್ತಾವತ್ ತೇ ಫಲಂ ದಾಸ್ಯಸಿ ತ್ವಂ
ಯದ್ಯೇಕಸ್ಯಾ ನಸ್ತುಲಸ್ಯರ್ಚನಾಯಾಃ .
ಮುಂಚಮೋಽ1ಮುಂ ಸೋಽಕರೋತ್ ತದ್ವದ್ದ್ಧಾ
ಜಗ್ಮುರ್ದೂತಾಶ್ಚೋರಗಃ ಸ್ವಂ ನಿಕೇತಂ .. 9.87..

1.ಇತಿ ಶಬ್ದಾರ್ಥೋ ಗಮ್ಯಃ .
ದೃಷ್ಟ್ವಾಥೈತದ್ವಿಸ್ಮಿತಾಯೈಷ ತಸ್ಮೈ
ವೃತ್ತಂ ಶಂಸನ್ ಜಾತಬೋಧೇನ ತೇನ .

ಭೇಜೇ ಕಿಂಚಿದ್ವೈಷ್ಣವಕ್ಷೇತ್ರಮಾರಾ-
ಧ್ಯಾಜಂ ಮುಕ್ತಿ ಪ್ರಾಪತುಸ್ತೌ ತುಲಸ್ಯಾ .. 9.88..
ಏನಾಂ ಗಾಥಾಂ ಶಕ್ತಿಸೂನುಂ ಮುನೀನಾಂ
ಮಧ್ಯೇ ತೇಷಾಂ ಶೃಣ್ವತಾಂ ಭಕ್ತಿಭಾಜಾಂ .

ಮಾರ್ಕಂಡೇಯಃ ಸಂಜಗಾದಾನುಭಾವಂ
ವಿಶ್ವೋತ್ಕೃಷ್ಟಂ ದ್ಯೋತಯಂತೀಂ ತುಲಸ್ಯಾಃ .. 9.89..
ಶ್ರುತ್ವಾ ಸರ್ವೇ ವೃತ್ತಮೇತನ್ಮುನೀಂದ್ರಾಃ
ಸರ್ವಜ್ಞಾಸ್ತೇ ಹರ್ಷರೋಮಾಂಚಿತಾಂಗಾಃ .
ಮಾರ್ಕಂಡೇಯಂ ಪ್ರತ್ಯನಂದಂಸ್ತದಾಸ್ಯ-
ಚ್ಯೋತದ್ಗಾಥಾಸ್ವಾದತೃಪ್ತಿಂ ವಿನೈವ .. 9.90..

ತಸ್ಮಾತ್ ಸೇವ್ಯಾ ತ್ವತ್ಪದಾಬ್ಜಪ್ರಿಯೈಷಾ
ನಿತ್ಯಂ ಮರ್ತ್ಯೇನೇಹ ಸರ್ವಾರ್ಥಸಿದ್ಧ್ಯೈ .

ತ್ಯಕ್ತ್ವಾ ವೀರುದ್ಬುದ್ಧಿಮಸ್ಯಾಂ ಸುತೀರ್ಥೇ-
ಷ್ವದ್ಧಾ ಯದ್ವತ್ ತೋಯಬುದ್ಧಿಂ ವಿಗರ್ಹ್ಯಾಂ .. 9.11..

ನೂನಂ ತಾವತ್ ತ್ರ್ಯಕ್ಷರೀ ಸಾ ತುಲಸ್ಯಾ-
ಖ್ಯಾಸಾವಾಮ್ನಾಯತ್ರಯೀತೋಽಪಿ ಗುರ್ವೀ .

ಯಂ ತ್ವಾಂ ನಿತ್ಯಂ ಸೇವತೇ ಹಿ ದ್ವಿತೀಯಾ
ಸ ತ್ವಂ ಪ್ರೀತ್ಯಾ ಯದ್ಭಜಸ್ಯಚ್ಯುತಾದ್ಯಾಂ .. 9.92

ದೇಶೇ ಮೇಧ್ಯೇ ಲೋಮಕೀಟಾಸ್ಥಿರಿಕ್ತೇ

ಪ್ರಾಗ್ವಿಸ್ತೀರ್ಣಂ ಸಂವಿಧಾಯಾಲವಾಲಂ .

ಬೀಜಾವಾಪಂ ಶ್ರೀತುಲಸ್ಯಾಃ ಪ್ರಕುರ್ಯಾತ್
ತಸ್ಮಿನ್ ಪೂತೋ ಮಾನುಷೋಽನ್ತರ್ಬಹಿಶ್ಚ .. 9.93..
ಪ್ರಾತಸ್ಸಾಯಂ ಶೀತಲೇನಾಂಭಸಾ ತಾ-
ಮಾಸಿಂಚಂಸ್ತತ್ಪತ್ರಸಂಪರ್ಕಪೂತಂ .

ತೋಯಂ ಮೂರ್ಧ್ನಾ ಚೋದ್ವಹೇನ್ಮೃಗ್ಯಮದ್ಧಾ
ಬ್ರಹ್ಮೇಶಾಮರ್ತ್ಯಾಧಿಪೈಃ ಸರ್ಷಿಸಿದ್ಧೈಃ .. 9.14..
ಸಾಯಂ ಕುರ್ವನ್ನೇತದೀಯಾಲವಾಲ-

ಸ್ಯಾಲಂಕಾರಂ ದೀಪಮಾಲಾವಿಶೇಷೈಃ .
ಭಕ್ತ್ಯಾಭೀಕ್ಷ್ಣಂ ತಾಂ 1ಪರಿಕ್ರಮ್ಯ ನತ್ವಾ
ಯಾವಚ್ಛಕ್ತಿ ಪ್ರಾರ್ಥಯೇದಚ್ಯುತೈವಂ .. 9.95..

1.ಪ್ರದಕ್ಷಿಣೀಕೃತ್ಯ .
ಭೋ ಭೋ ದೇವಿ! ಶ್ರೀತುಲಸ್ಯಚ್ಯುತಾಂಘ್ರಿ-
ದ್ವಂದ್ವಾಂಭೋಜೈಕಾಸವಾಸ್ವಾದಧನ್ಯೇ .
ಸಂಸಾರಾಂಭೋರಾಶಿಮಗ್ನಂ ಸುದೀನಂ
ಕಾರುಣ್ಯಾನ್ಮಾಮುದ್ಧರೇತ್ಯುಲ್ಲಪೇಚ್ಚ .. 9.96..
ಏಕಾದಶ್ಯಾಂ ವೈ ವಿಶೇಷೇಣ ತಸ್ಯಾ
ಮೂಲೇ ರಾತ್ರಿಂ ಯಾಪಯೇದಪ್ರಮತ್ತಃ .
ಸಾರ್ಧಂ ಸದ್ಭಿಸ್ತ್ವತ್ಕಥಾಮೃಷ್ಟಪೀಯೂ-

ಷಾಸ್ವಾದಾತ್ಯಂತಾನುರಕ್ತೈಃ ಸುಧನ್ಯೈಃ .. 9.97..
ತನ್ಮೂಲಸ್ಥಾಂ ಕಿಂಚ ಮೃತ್ಸ್ನಾಂ ಸುಪುಣ್ಯಾಂ
ತದ್ವನ್ಮೂರ್ಧ್ನಾ ಚಾವಹನ್ನೇಷ ಮರ್ತ್ಯಃ .
ಮುಕ್ತೋ ಹಿ ಸ್ಯಾತ್ ಪಾತಕೇಭ್ಯೋಽಖಿಲೇಭ್ಯಃ
ಕಾರುಣ್ಯಾತ್ ತೇ ನಾತ್ರ ಕಾರ್ಯೋ ವಿಚಾರಃ .. 9.98..
ಕಿಂ ಭೂಯೋಭಿರ್ಭಾಷಿತೈಸ್ತ್ವತ್ಪದಾಬ್ಜ-
ಸ್ಪರ್ಶಾದ್ಧನ್ಯಾಂ ನಾಥ!ವಿಶ್ವಂ ಪುನಂತೀಂ .

ಏನಾಂ ನಿತ್ಯಂ ಸೇವಮಾನೋ ಹಿ ಶರ್ಮ
ಶ್ರೀಮನ್ ನೂನಂ ಪ್ರಾಪ್ನುಯಾದ್ಧಾನಿಹೀನಂ .. 9.99..

ತಸ್ಮಾದೇವಂಭೂತಯಾ ಶ್ರೀತುಲಸ್ಯಾ
ಧನ್ಯೈರನ್ಯೈಃ 1ಸಂಗತೋಽಸ್ಯಾಃ ಪ್ರಸೂನೈಃ .
ಯೋ ನಿತ್ಯಂ ತ್ವಾಮರ್ಚಯೇದುಕ್ತರೀತ್ಯಾ

ಕಸ್ತತ್ಪುಣ್ಯಂ ವಕ್ತುಮೀಷ್ಟೇ ಧರಾಯಾಂ .. 9.100..

1.ಸಂಗಾದ್ಧೇತೋಃ
ಇತಿ ಸ್ವಾತಿಶ್ರೀರಾಮವರ್ಮವಂಚಿಮಹಾರಾಜವಿರಚಿತಾಯಾಂ
ಭಕ್ತಿಮಂಜರ್ಯಾಂ ನವಮಶತಕಂ .

ಅಥ ದಶಮಶತಕಂ .

ವದಾಮ್ಯಥಾಂಭೋರುಹನಾಭ!ಷಷ್ಠೀಂ
ಭಕ್ತಿಂ ಭವದ್ವಂದ್ವನಿರೂಪಿಣೀಂ ತಾಂ .

ತದರ್ಥಮುರ್ವೀಕಮಲೇಶ!ವಾಣೀಂ
ವಿಧೇಹಿ ದಾಸಸ್ಯ ಪಟೀಯಸೀಂ ಮೇ .. 10.1..
ವಿರಿಂಚಶರ್ವಾಮರನಾಯಕಾದ್ಯಾ
ಜಾತಾ ಜಗದ್ವಂದ್ಯಪದಾಧಿರೂಢಾಃ .
ತ್ವದಂಘ್ರಿನತ್ಯೈವ ಕಥಂ ನ ವಾಂಛಯಾ
ಭವೇದಿಯಂ ಭುವ್ಯಾಖಲೈರಪಾಪೈಃ .. 10.2..
ಅವಾಪ್ಯಮನ್ಯಚ್ಛಿರಸಾ ನರಸ್ಯ
ಸಾಫಲ್ಯಮಂಭೋರುಹನಾಭ! ಕಿಂ ವಾ .
ವಿನಾ ಪ್ರಣಾಮಾತ್ ತವ ನನ್ವಗಣ್ಯ-
ಪುಣ್ಯೈಕಲಭ್ಯಾದಹಿನಾಥಶಾಯಿನ್ !.. 10.3..

ಹರತ್ಯಘಂಯಚ್ಛತಿ ವಾಂಛಿತಾರ್ಥಂ
ಸಮಸ್ತಪಾಪೌಘಮಪಾಕರೋತಿ .

ತನೋತಿ ಕಲ್ಯಾಣಪರಂಪರಾಮ-

ಪ್ಯಧೋಕ್ಷಜಾಂಘ್ರಿದ್ವಯವಂದನಂ ತೇ .. 10.4..
ನ ಹೇಮಕೋಟೀರಶತೈಃ ಸುರತ್ನೈ-
ರ್ನ ಮೂರ್ಧಜೈರ್ವಾ ಸುಮದಾಮಬದ್ಧೈಃ .
ಅಲಂಕ್ರಿಯಾ ಸ್ಯಾಚ್ಛಿರಸೋ ಯಥಾ ವೈ
ಪ್ರಣಾಮತಸ್ತಾವಕಪಾದಯುಗ್ಮೇ .. 10.5..
ವಹನ್ನಥೋಷ್ಣೀಷಕಿರೀಟಕಾನಾಂ
ಸಹಸ್ರಮಪ್ಯೇಷ ನರೋ ಬತಾ1ನ್ತೇ .
ಸುಘೋರವೈವಸ್ವತದಂಡಘಾತಂ
ನಿರೋದ್ಧುಮೇತೇನ2ಭವೇತ್ ಪಟುಃ ಕಿಂ .. 10.6..

1.ದೇಹಾಪಾಯೇ . 2.ಉಷ್ಣೀಷಾದಿವಹನೇನ .

ಅಜಾನತಾ ಚೇ1ದಮಹೋ ಜನುಷ್ಮತಾ
ಜಡಾತ್ಮಮನಾ ಭೂರಿಮದಾಂಧಚೇತಸಾ .
ಅವಾಪ್ಯತೇ ಜನ್ಮಶತೇಷು ಮಜ್ಜನಂ
ಪುನಃಪುನರ್ಘೋರಭವಾಬ್ಧಿವೀಚಿಷು .. 10.7..
1.ಉಕ್ತ ವಸ್ತುತತ್ತ್ವಂ .

ತತೋ ಯಥಾ ಜಂತುರಸೌ ಸುದುರ್ಲಭಂ
ಪ್ರಪದ್ಯ ತನ್ಮಾನವಜನ್ಮ ವಿಷ್ಟಪೇ .
ವೃಥಾ ತದೇತದ್ವಿಫಲೀಕರಿಷ್ಯತಿ
ಬ್ರವೀಮಿ ಚೈತತ್ ಕೃಪಯಾ ತವಾಧುನಾ .. 10.8..
ಯದಾ ಜನನ್ಯಾ ಜಠರಂ ವಿಶತ್ಯಸೌ
ನರೋಽಸೃಗಸ್ಥ್ಯಾಮಿಷಕಲ್ಪಿತಾಕೃತಿಃ .
ತದಾ ಧ್ರುವಂ ಜ್ಞಾನಲವೇನ ವರ್ಜಿತ-
ಶ್ಚಿರಾಯ ಶೇತೇ ಸ ಪುರೀಷಕುಂಡಕೇ .. 10.9..
ಕ್ರಮೇಣ ಮಾಸೈರ್ದಶಭಿಃ ಸಮುದ್ಯ-
ಚ್ಛಿರೋಭುಜೋರ್ವಂಘ್ರಿಮುಖಪ್ರತೀಕಃ .
ಸಮೇಧತೇ ತ್ವತ್ಕೃಪಯೈವ ತತ್ರ
ಸ್ಥಿತಃ ಸುದೀನಃ ಕರುಣೈಕಸಿಂಧೋ !.. 10.10..
ಸ್ವಮಾತೃಭುಕ್ತೈಃ ಕಟುತಿಕ್ತಕಾಮ್ಲ-
ಮುಖೈ ರಸೈರಾಕುಲಿತಶ್ಚ ನಿತ್ಯಂ .

ಕದಾ ಬಹಿರ್ನಿರ್ಗಮನಂ ಮಮ ಸ್ಯಾ-
ದಿತಸ್ತ್ವಿತಿ ಧ್ಯಾಯತಿ ಸರ್ವಕಾಲಂ .. 10.11..

ವಿನಿರ್ಗತೋಽಪ್ಯೇಷ ಬಹಿಶ್ಚ ಗರ್ಭಾ-
ದ್ರುದನ್ ಜನನ್ಯಾಃ ಸ್ತನಮಾತ್ರಜೀವೀ .
ನ ವೇತ್ತಿ ನೂನಂ ಭುಜಗಾನಲಾದೀನ್
ಸ್ವನಾಶಹೇತೂನಪಿ ಬಾಲ್ಯಕಾಲೇ .. 10.12..
ಸ್ವದೇಹಜಾತಾಮಪಿ ಹಂತ ಪೀಡಾ-
ಮಶಕ್ತ ಈಶಾಲಪಿತುಂ ಪರಸ್ಮೈ .

ರುದತ್ಯಸೌ ವೀಕ್ಷ್ಯ ಮುಖಂ ಸ್ವಪಿತ್ರೋ-
ಸ್ತದಂಕಶಾಯೀ ಚರಣೇ ವಿಧೂನ್ವನ್ .. 10.13..

ರುದತ್ಯಮಂದಂ ಬಹಿರಪ್ಯದೃಶ್ಯಯಾ
ಸ್ತನಂಧಯೇಽಸ್ಮಿನ್ ರುಜಯಾ ಕಯಾಚನ .

ಸ್ತನಂ ದದಾತಿ ಕ್ಷುಧಿತತ್ವಶಂಕಯಾ
ಪ್ರಸೂಸ್ತ1ದಪ್ಯಸ್ಯ ಗದಾಯ ಕಲ್ಪತೇ .. 10.14..
1.ಸ್ತನದಾನಮಪಿ .

ತತಃ ಶನೈರೇಷ ರಮೇಶ !ಪಿತ್ರೋಃ
ಪರಾಂ ಮುದಂ ಸಂಜನಯಂಸ್ತದಗ್ರೇ .
ಚರನ್ನಜಾವ್ಯಕ್ತವಚಾಂಸಿ ವಕ್ತುಂ
ಶನೈಃ ಶನೈರಾರಭತೇಽಬ್ಜನಾಭ!.. 10.15..

ಅಯಂ ನಿಯುಕ್ತೋಽಪ್ಯಥ ಪಾಠಯೋಗ್ಯೇ
ವಯಸ್ಯವಾಪ್ತೇ ಶನಕೈಸ್ತ1ದರ್ಥಂ .

ಗುರೋರನಾದೃತ್ಯ ವಚಾಂಸಿ ಖೇಲೇ
ಮತಿಂ ವಿಧತ್ತೇ ಸಹ ನಾಥ !ಬಾಲೈಃ .. 10.16..
1.ಪಾಠಾರ್ಥಂ .

1ತಮೋಮಯಂ ಹಂತ 2ತಮೋ ನರಾಣಾಂ
ಪ್ರಶಾಂತಿಮಭ್ಯೇತಿ ಹಿ ವಿದ್ಯಯೈವ .

ತದರ್ಥಮುಚ್ಚೈರ್ಯತತೇ ನ ಕಾಲೇ
ಯದೀಶ್ವರ !ಸ್ಯಾನ್ನು ಕದಾ 3ತದಾಪ್ತಿಃ .. 10.17..
1.ಅಜ್ಞಾನಮಯಂ . 2. ತಿಮಿರಂ .

3.ವಿದ್ಯಾಪ್ತಿಃ .
ಯಥೈವ ಸಸ್ಯಾನ್ಯತಿಲಂಘ್ಯ ಕಾಲಂ
ವೃಷ್ಟ್ಯಾಪಿ ನ ಸ್ಯುಃ ಫಲವಂತಿ ಲೋಕೇ .
ತಥಾ ಶ್ರಮೋಽಪೀಶ! ಕೃತಃ ಶ್ರುತಾರ್ಥೇ
ಸ್ಯಾದೇವ ವಂಧ್ಯೋ ಭಗವನ್ನಾಲೇ .. 10.18..
ಇತ್ಥಂ ರಮಾನಾಯಕ!ಬಾಲ್ಯಕಾಲಂ
ವಿನೀಯ ವಿದ್ಯಾಗಮಮಂತರೇಣ .

ಉಪೈತಿ ತಾರುಣ್ಯದಶಾಂ ಸ ಪಶ್ಚಾ-
ದಜಯ್ಯಷಡ್ವೈರಿವಿಹಾರಭೂಮಿಂ .. 10.19..

ನರೇಣಯಸ್ಯಾಂ ಸಹಸಾ ದಶಾಯಾಂ
ಸಂಪ್ರಾರ್ಥನೀಯಃ ಖಲು ಸಾಧುಸಂಗಃ .
ಸ ಏಷ ದೌರ್ಭಾಗ್ಯವಶೇನ ತಸ್ಯಾಂ
ನಿಷೇವತೇ ಹಂತ 1ತದನ್ಯಮೇವ .. 10.20..

1.ಅಸಾಧುಸಂಗಮೇವ .

ತತಶ್ಚ ವಿತ್ತಾರ್ಜನಲಂಪಟೋಽಸೌ

ಚಲಾನವಾಪ್ಯಾಶು ತಥಾಧಿಕಾರಾನ್ .

ವಿಮುಕ್ತಭಾವತ್ಕಪದಾಬ್ಜಚಿಂತಃ
ಪ್ರವರ್ತತೇ ಸಾಧುಜನಾಪಕಾರೇ .. 10.21..
ಅತೃಪ್ತಿಮಾನ್ ಭೂಷಣಚೇಲಯಾನ-
ಧನೋಪಜೀವ್ಯಾವಸಥೇಷು ನಿತ್ಯಂ .

ವಿಹಾಯ ಸಾಧ್ವೀಂ ಸ್ವವಧೂಮನಾಥಾಂ
ರತಿಂ ವಿಧತ್ತೇ ನನು ಪುಂಶ್ಚಲೀಪು .. 10.22..
ಅವಾಪ್ತಮನ್ಯಾಯವಶೇನ ವಿತ್ತಂ
ವಿತೀರ್ಯ ತಾಭ್ಯೋ ಬತ ರಿಕ್ತಹಸ್ತಃ .
ಶನೈರ್ಬಲೀಕಂಚುಕಿತಾಖಿಲಾಂಗೋ
ಜರಾತುರೋ ಹಂತ ಭವತ್ಯುಪೇಂದ್ರ !.. 10.23..
ನ ವೀಕ್ಷಿತುಂ ದೃಷ್ಟಿ1ರಲಂ ಶ್ರುತಿರ್ನ
ಶ್ರೋತುಂ ಸದಾ ಯಷ್ಟಿರಪೇಕ್ಷಿತಾ ಚ .

ತ್ಯಜಂತಿ ಪುತ್ರಾಶ್ಚ ವಧೂಶ್ಚ ಶೌರೇ !
ನರೋ ನ ಕಾಂ ಯಾತಿ ಶುಚಂ ಜರಾಯಾಂ .. 10.24..

1.ನಾಲಂ ನ ಸಮರ್ಥಾ .

ತಥಾ ಸ್ಥಿತೋ ಹಂತ ಜಹಾತಿ ಮಧ್ಯಂ
ಲೋಕಂ ವಿಕೃಷ್ಟೋ ಬತಯಾಮ್ಯದೂತೈಃ .
ಅವಾಪ್ಯ ಧೋರಾಂ ನಿರಯೇ ಚ ಹಿಂಸಾಂ
ಪುನಶ್ಚ ಕಾಮಪ್ಯಥಯೋನಿಮೇತಿ .. 10.25..

ಇತಿ ಸ್ರಗೇಷಾ ಜನಿಮೃತ್ಯುರೂಪಿಣೀ
ರಮಾಪತೇ!ನೋ ವಿರಮೇದ್ಯಂದ1ದಂತರಾ .
ತದೀಶ ! ತೇ ಪಾದಸರೋಜವಂದನಂ
ಸದಾ ವಿದಧ್ಯಾನ್ಮನುಜಸ್ತದೇಕಧೀಃ .. 10.26..
1.ಯದ್ವಿನಾ .
ಕೃತಾಂಜಲಿಶ್ಚಾನತಕಂಧರೋ ಮನಾಙ್-

ನಿಮೀಲ್ಯ ನೇತ್ರೇ ವಿಷಯೇಷು 1ಲಾಲಸಂ .

ಮನೋ ನಿರುಧ್ಯಾಂಗ ! ತವಾಂಘ್ರಿಪಂಕಜೇ
ನಿವೇಶ್ಯ ಕುರ್ಯಾತ್ ಸಹಸಾ ನಮಸ್ಕ್ರಿಯಾಂ .. 10.27..

1.ಲೋಲುಪಂ .

ಉರಶ್ಶಿರೋನೇತ್ರಮನೋವಚೋಭಿಃ
ಪದ್ಭ್ಯಾಂ ಕರಾಭ್ಯಾಮಹಿನಾಥಶಾಯಿನ್ ! .

ತಥೈವ ಕರ್ಣದ್ವಿತಯೇನ ಭಕ್ತ್ಯಾ
ಕೃತಾ ಹಿ ಸಾಷ್ಟಾಂಗನಮಸ್ಕ್ರಿಯೋಕ್ತಾ .. 10.28..
ಇಯಂ ವಿಧೇಯಾ ವ್ರಜತಾ ತ್ವದಾಲಯಂ
ನರೇಣ ಭಕ್ತ್ಯಾ ಪುರತಸ್ತವಾನಿಶಂ .

ಪ್ರದಕ್ಷಿಣೀಕೃತ್ಯ ವಿಭೋ !ಯಥಾವಿಧಿ
ಸ್ತವೋತ್ತಮಂ ವ್ಯಾಹರತಾ ಪದೇ ಪದೇ .. 10.29..
ತ್ವದೀಯನಾಮಶ್ರವಣೇ ಕಥಾಸು
ಪ್ರಬೋಧನಿದ್ರಾಗಮಭೋಜನೇಷು .
ತ್ವದಾಲಯಸ್ಥೋತ್ತಮವಸ್ತುದೃಷ್ಟೌ
ಕಾರ್ಯಾ ನತಿ1ಸ್ತಾವಕವೀಕ್ಷಣೇ ಚ .. 10.30..

1. ತ್ವದ್ಭಕ್ತದರ್ಶನೇ .
ಇತೀಹಯೋ ವಂದನಮಾಚರೇತ್ ಪುಮಾನ್
ಲೋಕತ್ರಯೀವಂದ್ಯಪದಾಂಬುಜಸ್ಯ ತೇ .
ಸ ವೈ ಕೃತಾಂತಂ ಚ ತದೀಯಕಿಂಕರಾನ್
ಸ್ವಪ್ನೇಽಪಿ ನೋ ಪಶ್ಯತಿ ನಾತ್ರ ಸಂಶಯಃ .. 10.31..
ಅಥಾರಭೇಽಹಂ ಸಹಸಾಭಿಧಾತುಂ
ಭಕ್ತಿಂ ಪರಾಂ ಮಾಧವ!ಸಪ್ತಮೀಂ ತೇ .
ಜಗತ್ಪತೇ!ದಾಸ್ಯಮಿತಿ ಪ್ರತೀತಾಂ
ಕೃಪಾಂ ತದರ್ಥಂ ಕುರು 1ತಾವಕೇ ದ್ರಾಕ್ .. 10.32..

1.ಅರ್ಥಾನ್ಮಯಿ .

ತ್ವದೀಯದಾಸೋಽಸ್ಮ್ಯಹಮಂಗ ! ತುಭ್ಯಂ
ಸಮರ್ಪಿತಂ ಕರ್ಮ ಮಯಾ ಕೃತಂ ಯತ್ .

ಇತೀಹಯಃ ಶ್ರೇಷ್ಠತಮಸ್ತು ಭಾವೋ
ವಿದುರ್ಬುಧಾಸ್ತಾಂ ನನು ದಾಸ್ಯಭಕ್ತಿಂ .. 10.33..

ಕರೋತಿ ಕರ್ಮಾಣಿಯದೀಹ ಚೇತನಃ
ಫಲೇಚ್ಛಯಾ ತತ್ಫಲಮಾತ್ರಮಶ್ನುತೇ .
ಸಮರ್ಪ್ಯ ಸರ್ವೇ ತ್ವಯಿ ಚೇತ್ ಕರೋತ್ಯಸಾ-
ವನಂತಮಾನಂದಮನಂತ !ವಿಂದತಿ .. 10.34..

ಸುಪರ್ವವೇದಾಧ್ವರಮಂತ್ರತಂತ್ರ-
ತಪೋವ್ರತಾದೀನ್ಯಪಿಯನ್ಮಯಾನಿ .

ತಥಾವಿಧೇ ತ್ವಯ್ಯಸಮರ್ಪಿತಾನಿ
ಕಥಂ ಭವೇಯುಃ ಕುಶಲಾಯ ತಾನಿ .. 10.35..

ಯಥಾ ಹುತಂ ಭಸ್ಮನಿ ವೃಷ್ಟಿಪಾತನಂ
ಯಥೋಷರೇ ವಾ ರುದಿತಂಯಥಾ ವನೇ .
ಯಥೋಪದೇಶಶ್ಚ ಕೃತೋ ಜಡಾತ್ಮನೇ
ತಥೈವ ಕರ್ಮ ತ್ವದನರ್ಪಿತಂ ಭವೇತ್ .. 10.36..

ಯಥೋಪಕಾರಶ್ಚ ಕೃತಃ ಕೃತಘ್ನೇ
ಯಥಾ ಧೃತೋ ವಾ ಮುಕುರೋಽನ್ಧವಕ್ತ್ರೇ .
ಯಥೈವ ಘಾತಶ್ಚ ತುಷಸ್ಯ ರಾಶೇ-
ಸ್ತಥೈವ ಕರ್ಮ ತ್ವದನರ್ಪಿತಂ ಸ್ಯಾತ್ .. 10.37..

ಯದತ್ರ ದೃಷ್ಟಂ ಯದಪೀಶ್ವರ ! ಶ್ರುತಂ
ಯಚ್ಚಾನುಭೂತಂಯದಧೋಕ್ಷಜಾರ್ಜಿತಂ .

ಯದಪ್ಯಧೀತಂ ಚಯದಪ್ಯುದೀರಿತಂ
ತ್ವಯ್ಯಚ್ಯುತೇ ತತ್ಸಕಲಂ ಸಮರ್ಪಯೇತ್ .. 10.38..

ಇಷ್ಟಂ ಯದಂಭೋರುಹನಾಭ!ಯದ್ಧುತಂ
ಯಚ್ಚಾಪಿ ದತ್ತಂ ನನು ವಿತ್ತಮರ್ಹತೇ .
ಕಿಂ ವಾ ಬಹೂಕ್ತ್ಯಾ ತನುವಾಕ್ಯಮಾನಸೈ-
ರ್ಯದ್ಯತ್ ಕೃತಂ ತ್ವಯ್ಯಖಿಲಂ ತದರ್ಪಯೇತ್ .. 10.39..

ಸರೋಜನಾಭೈವಮಶೇಷಕರ್ಮಾ-
ರ್ಪಣಂ ಮನುಷ್ಯಸ್ತ್ವಯಿಯೋ ವಿಧತ್ತೇ .
ನ ಬಧ್ಯತೇ ಕರ್ಮಭಿರೇಷ ಜಾತು
ಪರಂ ಚ ವಿಂದತ್ಯಯಿ ಶರ್ಮ ನಿತ್ಯಂ .. 10.40..

ಅಹೀಂದ್ರಶಾಯಿನ್ !ಸಮುದೀರಯಾಮಿ ತಾಂ
ವರೀಯಸೀಂ ಭಕ್ತಿಮಥಾಹಮಷ್ಟಮೀಂ .

ತ್ವದೀಯಸಖ್ಯಾಹ್ವಯಶಾಲಿನೀ ಜವಾದ್-

ದಯಾ ವಿಧೇಯಾ ಮಾಯ ನಾಥ! ತತ್ಕೃತೇ .. 10.41..
ಸಮಸ್ತವಸ್ತುಷ್ವಲಮಸ್ಥಿರೇಷು
ನಿಸ್ಸಾರತಾಂ ಸಮ್ಯಗವೇಕ್ಷ್ಯ ಬುದ್ಧ್ಯಾ .
ತ್ವಯ್ಯೇವ ವಿಸ್ರಂಭಭರೋ ಯದಿ ಸ್ಯಾ-
ನ್ನ್ಯಸ್ತೋ ಭವೇದೇಷ ಹಿತಾಯ ಪಂಥಾಃ .. 10.42..
ಸಮೀಹಮಾನಸ್ಯ ಮನಃ ಸ್ವಮಸ್ಮಿನ್
ಮಾರ್ಗೇ ಸ್ಥಿರೀಕರ್ತುಮಧೀಶ!ಜಂತೋಃ .
ಪ್ರತ್ಯೂಹಭೂತಾನಿ ಮಿಥೋ ವಿಭಿನ್ನ
ತತ್ತ್ವಾನಿ ಸಂತ್ಯಂಗ !ಮತಾನಿ ಲೋಕೇ .. 10.43..

ಪುಂಸಾಂ ತು ಯೇಷಾಮಿಹಯೇಷು ಯೇಷು
ಶಾಸ್ತ್ರೇಷು ಭೂಮನ್!ಪ್ರತಿಪತ್ತಿರಸ್ತಿ .
ಭಜಂತಿ ತೇ ಮಾಧವ ! ತೇಷು ತೇಷು
ಸೇವ್ಯತ್ವಬುದ್ಧ್ಯಾ ಪ್ರತಿಪಾದ್ಯಭೂತಂ .. 10.44..

ಉಪಾಸತೇ ಕೇಚನ ಶಬ್ದ ಏವ
ಬ್ರಹ್ಮೇತಿ ಕರ್ಮೇತ್ಯಣುರಿತ್ಯಥಾನ್ಯೇ .
ತಥಾ ಪರೇ ಕಾಲ ಇತೀಹ ಲೋಕೇ
ಸ್ವಾಭ್ಯಸ್ತಶಾಸ್ತ್ರಾನುಗುಣಂ ಮುರಾರೇ !.. 10.45..
ಯಥಾರುಚೀತ್ಥಂ ಬಹುನಾಮಭೇದೈ-
ರುಪಾಸನಾಸ್ವಪ್ಯವನೌ ಕೃತಾಸು .
ತಾಃ ಪರ್ಯವಸ್ಯಂತ್ಯಖಿಲಾತ್ಮಕತ್ವಾತ್
ತ್ವಯ್ಯೇವ ನಿಸ್ಸಂಶಯಮಂಬುಜಾಕ್ಷ !.. 10.46..

ಅತಸ್ತ್ವಯೀಶಾನ್ಯಮತೇಷ್ವಸಕ್ತೋ
ದಧಾತಿ ವಿಸ್ರಂಭಭರಂ ನರಶ್ಚೇತ್ .

1ಸ ಪಾಲಯತ್ಯೇನಮಹೋ ವಿಪದ್ಭ್ಯೋ
ನಿಶ್ಶಂಕಮುಚ್ಚೈರಪಿ ದುಸ್ತರಾಭ್ಯಃ .. 10.47..
1.ವಿಸ್ರಂಭಮರಃ .
ವನೇ ಸುಘೋರೇ ಪುರುಷಾದಸೇವಿತೇ
ಮಹಾರ್ಣವೇ ಮಜ್ಜತಿ ವಾಯುನಾ ಪ್ಲವೇ .
ಸಮೀಪವರ್ತಿಷ್ವಥವಾಽಽತತಾಯಿಷು
ಪ್ರಪಾಲಯತ್ಯೇನಮಸೌ ನ ಸಂಶಯಃ .. 10.48..
ತಥಾಮಯೇ ಮೂರ್ಛತಿ ಚಾನಿವಾರ್ಯೇ
ಪತತ್ಸು ಶಸ್ತ್ರೇಷು ರಣೇಽತಿಘೋರೇ .
ಉಪಾಗತೇ ದಸ್ಯುಕುಲೇ ಜಿಘಾಂಸಾ-
ವವತ್ಯಸೌ ನಿರ್ವಿಚಿಕಿತ್ಸಮೇನಂ .. 10.49..

ಪುರಾ ನ ಕೇ ಕೇ ಭಗವನ !ಮಹಾಂತ-
ಸ್ತ್ವಯ್ಯೇವ ವಿಸ್ರಬ್ಧಧಿಯೋಽಖಿಲಾತ್ಮನ್ ! .

ವಿಮೋಚಿತಾ ಹಂತ ಮಹಾವಿಪದ್ಭ್ಯ-
ಸ್ತ್ವಯೈವ ಕಾರುಣ್ಯಸುಧಾರ್ಣವೇನ .. 10.50..

ಸುಯೋಧನಃ ಪ್ರಾಕ್ ಕುಮತಿರ್ವೃಕೋದರಂ
ಮುಖೇ ಮಿಥೋ ಭಕ್ಷ್ಯಸಮರ್ಪಣಚ್ಛಲಾತ್ .

140 sanskritdocuments.org



ಭಕ್ತಿಮಂಜರೀ

ಅಭೋಜಯದ್ವೈ ಗರದುಷ್ಟಮೋದನಂ
ಪಯೋವಿಹಾರೇಽಥ ಸುರಾಪಗಾಂಬುನಿ .. 10.51..

ಸುಮೂರ್ಛಿತಂ ತಂ ಪತಿತಂ ಚ ನಿದ್ರಯಾ
ವಶೀಕೃತಂ ಹಂತ ಸ ಏಷ ರಜ್ಜುಭಿಃ .
ನಿಬಧ್ಯ ತೋಯೇ ಶಿತಶೂಲಕೀಲಿತೇ
ದ್ರುತಂ ನಿಚಿಕ್ಷೇಪ ತದಾ ದುರಾಶಯಃ .. 10.52..
(ಯುಗ್ಮಕಂ)
ಅವಿಕ್ಷತೋ ದಿಷ್ಟಬಲೇನ ಶುಲೈ
ರಸಾತಲಂ ಪ್ರಾಪ್ಯ ಸ ನಾಗದಂಶಾತ್ .

ವಿನಷ್ಟಪೂರ್ವೋಕ್ತವಿಷೋಽಚ್ಯುತಾಹೀ-
ನತಾಡಯತ್ ತಾನ್ ಭೃಶಮನ್ಯುತಪ್ತಃ .. 10.53..
ಆವೇದಯಾಮಾಸುರಮೀ ಚ ತಕ್ಷಕಂ
ಸ ಚೈತ್ಯ ತಂ ವೀಕ್ಷ್ಯ ತದಾತಿಮಾನಯನ್ .

ತಸ್ಮೈ ದದೌ 1ಕುಂಡರಸಾಷ್ಟಕಂ ಹರೇ !
ನಿಪೀಯ ಸುಷ್ವಾಪ 2ಸ ತತ್ ಸುಖೇನ .. 10.54..

1. ಕುಂಡಾಷ್ಟಕಾಭಿತಂ ರಸಮಿತಿ ತಾತ್ಪರ್ಯಂ .”ಏವಮಷ್ಟೌ ಸ ಕುಂಡಾನಿ ಹ್ಯಪಿಬತ್
ಪಾಂಡುನಂದನಃ” (ಭಾರತಂ) 2.ವೃಕೋದರಃ .
ಪ್ರಬುದ್ಧಮೇನಂ ಚ ವಿವೃದ್ಧಸತ್ತ್ವಂ
ಪ್ರಮಾಣಕೋಟ್ಯಾಹ್ವಯದೇಶಮೇತೇ .
ನಿನ್ಯುರ್ಭುಜಂಗಾಃ ಸ ಪುರಂ ತತೋಽಗಾತ್
ಶುಚೇ ರಿಪೂಣಾಂ ಚ ಮುದ್ದೇ 1ಸ್ವಕಾನಾಂ .. 10.55..

1.ಜ್ಞಾತೀನಾಂ .

ಕದಾಚಿದೀರ್ಷ್ಯಾವಶಗಃ ಸ ಪಾರ್ಥೇ
ಜನಾನುರಾಗಾನ್ವಿತರಾಜ್ಯಲಕ್ಷ್ಮೀಂ .

ಸುಯೋಧನೋ ವೀಕ್ಷ್ಯ ಕಣಿಂಕನಾಮ್ನಾ
ಸಮ್ಮಂತ್ರಯಾಮಾಸ ಸುದುರ್ನಯೇನ .. 10.56..

ಪ್ರಜ್ಞಾದೃಶೋ ಮಾಧವ!ವಾರಣಾವತಂ
ಪಿತುರ್ಮುಖೇನಾಶು ತತಃ ಸ ಧರ್ಮಜಂ .

ಸಂಪ್ರೇಷ್ಯ ಶುಶ್ರೂಷಣಕರ್ಮಣೇ ಛಲಾ-
ನ್ನಿಯೋಜಯಾಮಾಸ ಪುರೋಚನಾಹ್ವಯಂ .. 10.57..

ಪುರಂ ಗತಾಸ್ತತ್ ಖಲು ಧರ್ಮಜಾದ್ಯಾಃ

ಪುರೋಚನೇನಾಥ ಸಮಂ ಖಲೇನ .

ಕ್ರಮೇಣ ಲಾಕ್ಷಾಸದನಂ ಪ್ರವಿಷ್ಟಾ-
ಶ್ಚಿಕೀರ್ಷಿತಜ್ಞಾ ಅಪಿ 1ನಾಗಕೇತೋಃ .. 10.58..
1.ದುರ್ಯೋಧನಸ್ಯ .
ವಸತ್ಸು ತತ್ರೈಷ್ವಥ ಭೀಮವಾಚಾ
ಸಮೇತ್ಯ ತಾವತ್ ಖನಕೋಽಥ ಕೋಽಪಿ .

ಸಂಪ್ರೇಷಿತೋ ವೈ ವಿದುರೇಣ ಚಕ್ರೇ
ಮಾರ್ಗಂ 1ಸುರುಂಗಾಮಯಮಾಶು ಗೂಢಂ .. 10.59..

1.ಭೂವಿವರರೂಪಂ .

ಸಮೀಕ್ಷ್ಯ ಕಾಲಂ ಸಪುರೋಚನಂ ತತ್
ಪ್ಲುಷ್ಟ್ವಾ ಗೃಹಂ ವಾಯುಸುತಃ 1ಸಗರ್ಭ್ಯೈಃ .
ನಿರ್ಗತ್ಯ ತೇನೇಶ !ಪಥಾ ಹಿಡಿಂಬಂ
ಹತ್ವೈಕಚಕ್ರಂ ಪುರಮಧ್ಯವಾತ್ಸೀತ್ .. 10.60..

1.ಸೋದರ್ಯೈ .

ಇತ್ಥಂ ಮಹದ್ಭ್ಯೋಽಪಿ ವಿಪದ್ಗಣೇಭ್ಯೋ
ಮುಕ್ತೋ ಹಿಯೇನೈವ ಭವೇನ್ನರೋಽಸೌ .
ತಮೀಶ!ಸಂಖ್ಯಾತ್ಮಕಭಕ್ತಿಯೋಗಂ
ತ್ವಯ್ಯೇವ ದಧ್ಯಾತ್ ಸತತಂ ಮನೀಷೀ .. 10.61..
ರಮೇಶ !ಭಕ್ತಿಂ ನವಮೀಮಥಾಹಂ
ಬ್ರವೀಮಿ ತಾಮಾತ್ಮನಿವೇದನಾಖ್ಯಾಂ .

ಕೃಪಾ ತದರ್ಥ ತವ ಪದ್ಮಕೋಶೇ
ದಿನೇಶಲೀಲಾಂ ಹೃದಿ ಮೇ ವಿಧತ್ತಾಂ .. 10.62..

ಮಮೈತದಿತ್ಯಂಗ !ಸಮಸ್ತವಸ್ತು-
ಷ್ವತ್ಯಂತಸಕ್ತಿಂ ಸಹಸಾ ವಿಧೂಯ .

ತ್ವದರ್ಪಣಂಯತ್ ಕ್ರಿಯತೇ ವಿದುಸ್ತಾಂ
ಭಕ್ತಿಂ ಬುಧಾ ಸ್ವಾತ್ಮನಿವೇದನಾಖ್ಯಾಂ .. 10.63..

ಅಥೇದೃಶಜ್ಞಾನವಿಹೀನಚಿತ್ತಾಃ
ಕೇ ಕೇ ಭ್ರಮಂತೋ ನನು ಕರ್ಮಮಾರ್ಗೇ .

ಪುನಃಪುನಃ ಸಂಸೃತಿಸಿಂಧುಮಗ್ನಾ
ನೋ ಯಾಂತಿ ಕಂ ಕಂ ಭಗವನ್ !ವಿಷಾದಂ .. 10.64..

ಅಹಂ ಧನೀ ನಾಸ್ತಿ ಮಯಾ ಸಮೋಽನ್ಯೋ

ಮಯಾ ಸಮಸ್ತಾ ರಿಪವೋಽಭಿಭೂತಾಃ .
ಇತ್ಯೂಢಗರ್ವಂ ಹೃದಿ 1ಭಾವಯಂತಿ
ಸ್ವಾಂತಸ್ಸ್ಥಷಡ್ವೈರಿಜಯೇಽಪ್ಯದಕ್ಷಾಃ .. 10.65..
1.ಚಿಂತಯಂತಿ .

ಅಹಂಪದಸ್ಯಾತ್ರ ಕಿಮೀಶ!ವಾಚ್ಯೋ
ದೇಹೋ ಮನಃ ಕಿನ್ನು ಕಿಮಿಂದ್ರಿಯಾಣಿ .

ಕಿಂ ವಾ ಧನಾಗಾರವಧೂಸುತಾದ್ಯಾ-
ಸ್ತಟಿತ್ಪ್ರಭಾಸ್ಫೂರ್ಜಿತಚಂಚಲಾನಿ .. 10.66..

ಶರೀರಚೇತಃಕರಣಾದಿಕಾನಾ-
ಮಂತರಿಸ್ಥತಃ ಪ್ರೇರಕ ಏಕ ಆಸ್ತೇ .
ತ್ವತ್ತಃ ಸ ಭಿನ್ನಃ ಕಿಮುತ ತ್ವಮೇವ
ಧ್ರುವಂ ತ್ವಮೇವೇತಿ ಮಹಾತ್ಮನಾಂ ಧೀಃ .. 10.67..
ತಸ್ಮಾಜ್ಜಗತ್ ತ್ವನ್ಮಯಮೇವ ಭಾವಯನ್
ನಿರಸ್ತವೈರಃ ಸಕಲೇಷು ಜಂತುಷು .
ಸರ್ವಾತ್ಮನಾ ತ್ವಯ್ಯಖಿಲಂ ಸಮರ್ಪಯೇ-
ದಹಂಕೃತಿಂ ಹಂತ ವಿಸೃಜ್ಯ ದೂರತಃ .. 10.68..
ಕ್ರೀತಸ್ಯ ಯದ್ವದ್ಗಜಘೋಟಕಾದೇಃ
ಕ್ರೇತುರ್ಭವೇತ್ ಪೋಷಣತತ್ಪರತ್ವಂ .

ನ್ಯಸ್ತಾತ್ಮನಸ್ತ್ವಯ್ಯಖಿಲೇಶ್ವರೇ ಸ್ಯಾತ್
ಸಂರಕ್ಷಣೇ ಧೂರ್ವಹತಾ ತಥಾ ತೇ .. 10.69..
ಮುಕುಂದ ! ಕೇ ಕೇ ನ ತಥಾ ಮಹಾಂತಃ
ಸಮರ್ಪ್ಯ ಸರ್ವಂ ತ್ವಯಿ ವಿಶ್ವಬಂಧೌ .
ಅವಾಪುರಾಮೋದರಸೈಕಸಾಂದ್ರಂ
ತವಾಂಘ್ರಿಯುಗ್ಮಂ ಪರಮಶ್ರಮೇಣ .. 10.70..

ಜಿತಾನ್ ಸ್ವಪುತ್ರಾನ್ ಬಲಿನಾ ನಿರೀಕ್ಷ್ಯ
ಖಿನ್ನಾದಿತಿಃ ಕಾಶ್ಯಪಸೂಪದಿಷ್ಟಂ .

ಸಾ ದ್ವಾದಶಾಹಂ ಸ್ಮ ಪಯೋವ್ರತಂ ವೈ
ಚಚಾರ ಭಕ್ತ್ಯಾ ವರಮಾಪ್ತುಕಾಮಾ .. 10.71..
ಯಥಾವರಾಪ್ತಿ ಶ್ರವಣರ್ಕ್ಷಯುಕ್ತೇ
ಸಾ 1ದ್ವಾದಶೀಪುಣ್ಯದಿನೇ ಭವಂತಂ .

ವಟುಸ್ವರೂಪಂ ಸುಷುವೇಽತಿಧನ್ಯಾ
ತೋಷ್ಟೃಯ್ಯಮಾನಂ ಸುರಸಿದ್ಧಸಂಘೈಃ .. 10.72..

1.ದ್ವಾದಶೀತಿ ತಿಥಿವಿಶೇಷಸ್ಯ ಸಂಜ್ಞಾ .
ಹರೇಽವತೀರ್ಣಸ್ಯ ಸ ಕಾಶ್ಯಪೋಽಸೌ
ಭಾಗ್ಯಾಂಬುಧಿಃ ಸಾಧು ಸಮಂ ಸ್ವಪತ್ನ್ಯಾ .
ತಜ್ಜಾತಕರ್ಮಾದಿಕಮಾಶುಕರ್ಮ
ಚಕ್ರೇ ಪ್ರಮೋದಾಶ್ರುಪರಿಪ್ಲುತಸ್ತೇ .. 10.73..
ತತಃ ಕದಾಚಿದ್ಬಲಿಯಜ್ಞವಾಟಂ
ಪ್ರಾಪ್ತೋ ಭವಾಂಸ್ತಸ್ಯ ಮದಾಪನುತ್ತ್ಯೈ .

ಸ್ತುತ್ವಾ ಯಯಾಚೇಽಥ ಪದತ್ರಯೇಣ
ಮೇಯಾಂ ಭುವಂ ನಾಥ!ವಿನೀತವೇಷಃ .. 10.74..
ಕಾವ್ಯೇನ ಶಪ್ತೋಽಪಿ ತದೀಯವಾಕ್ಯ-
ಸ್ಯೋಲ್ಲಂಘನಾನ್ನೋ ಬತ ಭೋ ದಿಶೇತಿ .

ಪದತ್ರಯಂ ಹಂತ ದದೌ ಸ ತುಭ್ಯಂ
ಸುರಾರಿನಾಥೋ ವಿಭವಾವಲಿಪ್ತಃ .. 10.75..
ಪದದ್ವಯೇನೈವ ಸಮಸ್ತಲೋಕ-
ಮಾಕ್ರಮ್ಯ ಮೇ ದೇಹಿ ಪದಂ ತೃತೀಯಂ .

ಇತ್ಯರ್ಥಿತೋಽಸೌ ಭವತಾ ಮದೀಯೇ
ಮೌಲೌ ನಿಧೇಹೀತಿ ಭವಂತಮೂಚೇ .. 10.76..
ಬದ್ಧೋಽಥ ನಾಗೈಃ ಸ್ವಪಿತಾಮಹೇನ (ಸ್ವ -ಪ್ರಹ್ಲಾದೇನ)
ಸಂಸಾಂತ್ವಿತಶ್ಚಾಥ ಪಿತಾಮಹಸ್ಯ .
ವಾಚಾ ವಿಮುಕ್ತೋ ಭವದಾಜ್ಞಯೈವ
ರಸಾತಲೇ ವೀತಮದೋ ನ್ಯವಾತ್ಸೀತ್ .. 10.77..

ಐಶ್ವರ್ಯಗರ್ವಾನ್ವಿತಮಾನಸೋಽಪಿ
ಸ ಸರ್ವಮಪ್ಯರ್ಪಿತವಾನ್ಯತಸ್ತೇ .
ತತೋ ಗೃಹದ್ವಾರಿ ಗದಾಧರೋಽಸ್ಯ
ಗದಾಗ್ರಜಸ್ತ್ವಂ ಸತತಂ ವಿಭಾಸಿ .. 10.78..

ಸ್ವರ್ಗಾಧಿಪತ್ಯಂ ಬಲಶಾಸನಾಯ
ವಿತೀರ್ಯ ಭೂಮನ್ !ಸಹಜೈಃ ಸ್ವಕೀಯೈಃ .
ತಾಮಧ್ಯವಾತ್ಸೀರಮರಾವತೀಂ ತ್ವ-
ಮುಪೇಂದ್ರಸಂಜ್ಞಾಲಸಿತೋ ಮುರಾರೇ !.. 10.79..
ಇಯಂ ಹಿ ಗಾಥಾ ವಟುರೂಪಿಣಸ್ತೇ
ಪ್ರಕಾಶಯಂತೀ ಬಲಿಗರ್ವಭಂಗಂ .

ಜಯತ್ಯಭೀಕ್ಷ್ಣಂ ಧನಿನೋ ಮದಾದ್ದ್ರಾಗ್

144 sanskritdocuments.org



ಭಕ್ತಿಮಂಜರೀ

ವಿಮುಚ್ಯ ಭಕ್ತಿಂ ತ್ವಯಿ ವರ್ಧಯಂತೀ .. 10.80..
ಯುಧಿಷ್ಠಿರೋ ದಿಗ್ಜಯಲಬ್ಧಸಂಪದಂ
ನಿರೀಕ್ಷ್ಯ ಸೀಮಾರಹಿತಾಂ ಮಹೀಪತಿಃ .
ಯಥಾರ್ಹಮೇನಾಮುಪಯೋಕ್ತುಮುದ್ಯತಃ
ಸಮಾಹ್ವಯತ್ ತ್ವಾಂ ಸುಕೃತೀ ಸ್ವಪತ್ತನಂ .. 10.81..

ಸಮಾಗತೇ ತ್ವಯ್ಯಥ ಭಕ್ತವಶ್ಯೇ
ಪುರಂ ಸ್ವಕೀಯಂ ಸ ಭವನ್ನಿಯೋಗಾತ್ .

ಆರಬ್ಧವಾನಚ್ಯುತ! ರಾಜಸೂಯಾ-
ಹ್ವಯಂ ಕ್ರತುಂ ದ್ರಾಗ್ವಿಧಿವತ್ ಸದೀಕ್ಷಃ .. 10.82..
ಅವಂತಿಚೀನದ್ರಮಿಲಾಂಗವಂಗ-
ಕಶ್ಮೀರಕರ್ಣಾಟಕಗುರ್ಜರೇಶಾಃ .
ಮಹೀಭೃತೋ ಧರ್ಮಸುತಂ ಯಥಾರ್ಹಂ
ಕೃತೋಪಚಾರಾಃ ಸಹಸಾ ಪ್ರಣೇಮುಃ .. 10.83..
ಕ್ರತೋಃ ಸಮಾಪ್ತೌ ಕ ಇಹಾಗ್ರ್ಯಪೂಜಾ-
ಮರ್ಹತ್ಯುಪೇತೇಷ್ವಿತಿ ಸಂಶಯಾನಂ .

ನೃಪಂ ಸಮಾಶ್ವಾಸ್ಯ ಶಶಂಸ ಭೀಷ್ಮ-
ಸ್ತವೈವ ಪೂಜ್ಯತ್ವಮಿಹಾಖಿಲಾತ್ಮನ್ !.. 10.84..

ಋತೇಽಥ ಚೈದ್ಯಪ್ರಮುಖಾನ್ ಸಮಸ್ತೇ
ತುಷ್ಟೇ ಜನೇ ತಾಂ ನಿಶಮಯ್ಯ ವಾರ್ತಾಂ .

ಧೌಮ್ಯಂ ಪುರಸ್ಕೃತ್ಯ ತವಾಗ್ರ್ಯಪೂಜಾಂ
ಸರ್ವಾತ್ಮನಾ ಧರ್ಮಸುತೋ ವಿತೇನೇ .. 10.85..
ಅಮರ್ತ್ಯಮರ್ತ್ಯಾಸುರಸಿದ್ಧನಾಗ-
ಗಂಧರ್ವವಿದ್ಯಾಧರಯಾತುಯಕ್ಷಾಃ .
ಮೃಗಾಃ ಖಗಾಃ ಭೂರುಹವೀರುಧೋಽಪಿ
ತದಾವಿಸೀಮಾಂ ಕಿಲತೃಪ್ತಿಮಾಪುಃ .. 10.86.. (ತದಾ -ತ್ವದಗ್ರಪೂಜಾಕರಣಸಮಯೇ)
ಭವದ್ವಿನಿಂದಾಪರಭಾಷಿತಾನಿ
ಚೈದ್ಯೇನ ತಾವದ್ಬಹು ಜಲ್ಪಿತಾನಿ .

ದ್ರುತಂ ತೃಣೀಕೃತ್ಯ ಭವತ್ಪ್ರಶಂಸಾಂ
ಮಧ್ಯೇಸಭಂ ಶಾಂತನವಶ್ಚಕಾರ .. 10.87.. (ಶಾಂತನವಃ -ಭೀಷ್ಮಃ)
ಸಮುದ್ಯತಂ 1ತಂ ತ್ವಥ ಯಜ್ಞಭಂಗಂ (ತಂ - ಶಿಶುಪಾಲಂ)
ಕರ್ತುಂ ನೃಪೇ ಸಾಂತ್ವಯಿತುಂ ಪ್ರವೃತ್ತೇ .
ನಿವಾರ್ಯ ಭೀಷ್ಮೋಽಕಥಯತ್ ಖಲಾನಾಂ

ವಕ್ತಾ ಹರಿಸ್ತೂತ್ತರಮಿತ್ಯಶಂಕಂ .. 10.88..

ಶೌರೇ ! ತ್ವಯಾಗಶ್ಶತಕೇಽಪಿ ಸೋಢೇ
ಭೂಯೋಽಪರಾಧಪ್ರವಣಸ್ತ್ವಯೀಶೇ .
ಚಕ್ರೇ ಸ ಚಕ್ರೇಣ ನಿಕೃತ್ತಶೀರ್ಷ-
ಸ್ತತಸ್ತ್ವದೈಕ್ಯಂ ಸಯಯೌ ವಿಶುದ್ಧಃ .. 10.89..
ತತಃ ಸಮಾಪ್ತೇಽಜಿತ ! ರಾಜಸೂಯೇ
ಕ್ರತೌ ನೃಪೇಂದುರ್ಯಶಸಾ ವಿರಾಜನ್ .

ವಿಧಾಯ ಸದ್ಯೋಽವಭೃಥಂ ನಗರ್ಯಾಂ
ಸ್ವಬಂಧುವರ್ಗೈಃ ಸಸುಖಂ ನ್ಯವಾತ್ಸೀತ್ .. 10.90..

ಸರ್ವಾತ್ಮನೇತ್ಥಂ ಭವದರ್ಪಣೇನ
ಸಂತೋಽಭಿಜಗ್ಮುರ್ಮುದಮವ್ಯಯಾಂಯತ್ .

ತಸ್ಮಾದಿಯಂ ಚಾತ್ಮನಿವೇದನಾಖ್ಯಾ
ಭಕ್ತಿರ್ನಿಷೇವ್ಯಾ ಭುವಿ ಸರ್ವಲೋಕೈಃ .. 10.91..
ಇತೀಹ ಭೂಮನ್ ! ಕಥಿತಾ ಮಯಾಸೌ
ತವೇಶ!ಭಕ್ತಿರ್ನವಧಾ ಸ್ಮೃತಾ ಸಾ .
ಯಾಮಾಹ ಪೂರ್ವಂ ದನುಜಾರ್ಭಕೇಭ್ಯಃ
ಕಾಯಾಧವಸ್ತ್ವತ್ಪದಸಕ್ತಚಿತ್ತಃ .. 10.92.. (ಕಾಯಾಧವ -ಪ್ರಹ್ಲಾದಃ)
ಏಕತ್ರ ಚಾಪ್ಯಾಸು ಹಿ ಭಕ್ತಿಪದ್ಧತಿ-
ಷ್ವಾಸಜ್ಜಮಾನೋ ನ ಭವಾಯ ಕಲ್ಪತೇ .
ಪಾಥೋಜನಾಭಾಥ ನವಸ್ವಪೀಹಯಃ
ಸಂಸಕ್ತಚೇತಾಃ ಸ ಪುಮಾಂಸ್ತು ಕಿಂ ಪುನಃ .. 10.93..
ಸುದುರ್ಲಭಂ ಪ್ರಾಪ್ಯ ತತೋ ನರತ್ವಂ
ತತ್ರಾಪಿ ವರ್ಣೇ ಜನನಂ ಪ್ರಶಸ್ತೇ .
ತ್ವತ್ಪಾದಪಂಕೇರುಹಭಕ್ತಿಮೇವ
ಯತೇತ ಲಬ್ಧುಂ ಮನುಜೋ ಮನೀಷೀ .. 10.94..
ಯಾವನ್ಮನೋ ವೈ ವಿಷಯೇಷು ಲೋಲಂ
ಭವೇನ್ನ ತಾವತ್ ಸ್ಥಿರತಾ ಹಿ ಭಕ್ತೇಃ .
ಅತಶ್ಚ ತಾಮರ್ಜಯಿತುಂ ಸದೈವ
ಪುಂಸಾ ವಿರಕ್ತಿಃ ಸಹಸಾವಲಂಬ್ಯಾ .. 10.95..
ಯದೃಚ್ಛಯಾಽಽಪ್ತೇನ ಧನೇನ ತುಷ್ಟಃ
ಸುಖೇಷ್ವಸೌ ವೈಷಯಿಕೇಷ್ವಸಕ್ತಃ .
ನಿರಸ್ತಮಾನಶ್ಚ ಭವೇದವೈರಃ

ಸಮಸ್ತಭೂತೇಷು ದಯಾಪರಶ್ಚ .. 10.96..
ಸ ಪುಣ್ಯತೀತ್ಥೀಟನತತ್ಪರಶ್ಚ
ನಯೇತ ಕಾಲಂ ತವ ಸತ್ಕಥಾಭಿಃ .
ವಿಹಾಯ ವೈ ಲೌಕಿಕಭಾಷಿತಾನಿ
ಜಪೇಚ್ಚ ದಾಮೋದರ !ಮಾಧವೇತಿ .. 10.97..

ಇತ್ಥಂ ವಿರಕ್ತಿಃ ಸುದೃಢೋದಿತಾ ಚೇ-
ಜ್ಜಾಯೇತ ಭಕ್ತಿಃ ಸ್ವಯಮೇವ ಪುಂಸಃ .
ತಯಾ ಪುನರ್ಜ್ಞಾನಮುದೇತಿ ತೇನ
ಪ್ರಾಪ್ನೋತಿ ಮುಕ್ತಿಂ ಚ ಚತುಷ್ಪ್ರಕಾರಾಂ .. 10.18..

ಸಲೋಕತಾ ಚೈವ ಸಮೀಪತಾ ಚ
ಸಾರೂಪ್ಯಸಾಯುಜ್ಯಗತೀ ಇತೀಶ ! . (ಸಾರೂಪ್ಯಗತಿಃ ಸಾಯುಜ್ಯಗತಿಶ್ಚ)
ಮುಮುಕ್ಷವೋ ಮುಕ್ತಿಗತಿಂ ಚತುರ್ಧಾ
ವಿದುರ್ಬುಧಾಸ್ತ್ವತ್ಕೃಪಯೈವ ಲಭ್ಯಾಂ .. 10.99..

ಸಲೋಕತಾ ಸ್ಯಾದ್ವಸತಿರ್ವಿಕುಂಠೇ
ಸಮೀಪತಾ ಸ್ಯಾತ್ ತ್ವದುಪಾಂತಲಬ್ಧಿಃ .
ಸಾರೂಪ್ಯಮುಕ್ತಿಶ್ಚ 1ದರಾರಿಮತ್ತ್ವಂ (ಶಂಖಚಕ್ರವತ್ತ್ವಂ)
ಸಾಯುಜ್ಯಮುಕ್ತಿಸ್ತ್ವಯಿ ಲೀನತಾ ಸ್ಯಾತ್ .. 10.100..

ಈದೃಗ್ವಿಧಾ ಮುಕ್ತಿಗತೀರವಾಪ್ತುಂ
ಭೋಕ್ತುಂ ಚ ಕಾಮಾನ್ ಭುವನೇಷ್ವಭೀಷ್ಟಾನ್ .

ಯಾ ಹೇತುಭೂತಾ ತವ ಪಾದಭಕ್ತಿ-
ರುದೇತು ಸೇಯಂ ಮನಸಿ ಸ್ಥಿರಾ ಮೇ .. 10.101..
ಇತಿ ಸ್ವಾತಿಶ್ರೀರಾಮವರ್ಮವಂಚಿಮಹಾರಾಜವಿರಚಿತಾಯಾಂ
ಭಕ್ತಿಮಂಜರ್ಯಾಂ ದಶಮಶತಕಂ .

ಗ್ರಂಥವಿಷಯಾ ಕವಿಪ್ರಾರ್ಥನಾ .
ಇತ್ಥಮಚ್ಯುತ!ಭವತ್ಕೃಪಾಲವಾತ್
ಪೂರ್ತಿಮದ್ಯ ಗಮಿತಾ ಕಥಂಚನ .

ಪ್ರೀತಿಮಾವಹತು ಪದ್ಮನಾಭ ! ತೇ
ತ್ವತ್ಪದಾಂಬುರುಹಭಕ್ತಿಮಂಜರೀ ..
ಪುಷ್ಪಸಂಗಮವಶಾದ್ಧಿ ಸೂತ್ರಮ -

ಪ್ಯುಹ್ಯತೇ ಶಿರಸಿ ಮಾನವೈರ್ಯಥಾ .
ವರ್ಣ್ಯವೈಭವವಶಾತ್ ಸತಾಂ ಮುದೇ
ಸ್ಯಾತ್ ತಥೇಯಮಪಿ ಭಕ್ತಿಮಂಜರೀ ..

ಸಮಾಪ್ತಾ ಚೇಯಂ ಭಕ್ತಿಮಂಜರೀ .
ಶುಭಂ ಭೂಯಾತ್ .

Bhakti Manjari by Sri Rama Varma Kulasekhara

Perumal, Maharaja of Trvancore, 1904

